
ДДФСТ – Донишкадаи давлатии фарҳанг ва санъати Тоҷикистон 

МУҚАДДИМА 

Мубрамии мавзуи таҳқиқ. Дар замони муосир нақши радио дар 

ташаккули афкори солим, тарғиби арзишҳои миллӣ, санъат, адабиёт, ҳифзи забон 

ва ба вуҷуд овардани андешаи нави иҷтимоӣ бузург аст. Имрӯз ки ҷаҳонишавӣ 

босуръат пеш меравад, шабакаҳои радиоӣ барои иттилоърасонӣ зарурати бештар 

пайдо кардаанд. Аз ин рӯ ҳам радиои “Имрӯз” ва ҳам радиои “Ховар” 

шабонарӯзӣ фаъолият намуда, барномаҳои зиёди хабариву таҳлилӣ пахш 

мекунанд. Ин радиоҳо барои қисми муайяни аҳолӣ манбаи дарёфти иттилоъ ба 

шумор мераванд. Вусъат ёфтани фазои иттилоотӣ ва таъсир расондани омилҳои 

зиёд ба ин фазо масъулияти радиоро ҳамчун ВАО дар ҷомеа бештар кардааст. 

Барномаҳои хабариву таҳлилӣ ва фароғатии радиоҳо, аз ҷумла барномаҳои ин ду 

шабака, дар ҳифзи фазои иттилоотӣ ва тарғиби ҳувияти миллӣ нақши муҳим 

мегузоранд.  

Шабакаҳои радиои иттилоотиву фароғатӣ ҷузъи таркибии радиоҳои 

анъанавӣ бошанд ҳам, хусусияти хос доранд, ки онҳоро дар тарзи пешниҳоди 

мавзуъ, мундариҷаи барномаҳо, ҳудуди пахш, сохтор, нуфузи аудитория ва 

амсоли ин муайян кардан мумкин аст. Радиоҳои “Имрӯз” ва “Ховар” дар фазои 

иттилоотии кишвар ҷойгоҳи худро пайдо намуда, тӯли фаъолият шунавандагони 

зиёдро ба худ ҷалб кардаанд.    

Омӯзиши заминаҳои пайдоиш ва ташаккули шабакаҳои радиои 

иттилоотиву фароғатӣ бо  дарназардошти муҳтавои барномаҳои онҳо боиси он 

мегардад, ки ин воситаи ахбори омма ҳадафмандона истифода шавад. Дар 

замони имрӯз радио дар баробари дигар воситаҳои ахбори омма на танҳо нақши 

фароғату иттилоърасониро иҷро мекунад, балки ҳамчун василаи идеологии 

абарқудратҳо истифода мешаванд.  

Барои муайян намудани фаъолияти радиоҳои иттилоотиву фароғатӣ мо ду 

шабакаи аз рӯи таъиноташон гуногунтип, яке – давлатӣ ва дигаре – 

ғайридавлатиро мавриди таҳқиқ қарор додем.   

Омӯзишу пажуҳиши фаъолияти радиоҳои “Имрӯз” ва “Ховар”, ки объекти 

ин кори диссертатсионӣ қарор гирифтаанд, аз нигоҳи ташаккул ва таҳаввул бо 



5 
 

дарназардошти фарогирии мавзуъ, истифодаи фанновариҳои замонавӣ, сатҳи 

касбият ва завқи журналистон, ҳамчунин истифодаи роҳҳои пешбурди кор дар 

шароити технологияи инноватсионӣ аз ҳар ҷиҳат зарур ва аҳаммиятнок аст.  

Аҳаммияти таҳқиқи ин мавзуъ боз дар он аст, ки объекти пажуҳиш – 

радиоҳои “Имрӯз” ва “Ховар”, тӯли фаъолияти худ мактаби касбашонро ба шакл 

дароварданд, ки омӯзиши сабақҳои онҳо барои рушди соҳа судманд буда 

метавонад. 

Дараҷаи таҳқиқи мавзуъ. Мавзуи пайдоиш, ташаккул ва таҳаввули 

низоми радиошунавонӣ, тарзу услуби барномасозӣ, интихоби мавзуъ ва 

муҳтавои барномаҳо, истифодаи имконоти жанрҳои публитсистӣ дар 

барномасозӣ то имрӯз таваҷҷуҳи олимони зиёдро ба худ ҷалб кардааст. Хусусан, 

олимону муҳаққиқони рус дар солҳои Иттиҳоди шуравӣ доир ба фаъолияти 

радио ва дар оғози асри ХХI перомуни таҳаввул дар низоми радиошунавонӣ 

рисолаву мақолаҳои зиёд навиштаанд. Аз назари олимони тоҷик ҳам пажуҳиши 

ин мавзуъ дур намондааст, аммо агар қисме аз асарҳои дар бораи таърихи 

радиошунавонӣ навиштаи олимони тоҷик илмӣ бошанд, қисми дигар бештар 

хотироти муаллифон ва собиқадорони радиоро дар бар гирифта, ҷанбаи 

публитсистӣ доранд. Ин таълифот, асосан, фаъолияти радиои “Тоҷикистон”-ро 

дар давраҳои гуногуни рушд дар бар мегиранд.  

Пажуҳишҳои дар ин соҳа бамиёномадаро дар маҷмуъ ба таври зайл 

метавон гурӯҳбандӣ кард: 

Ба гурӯҳи аввал асару рисолаҳои олимони русро дохил намудан мумкин 

аст, ки дар бораи хусусияти кори радио, зуҳури шабакаҳои нави радиоӣ ва услуби 

барномасозии онҳо таълиф шудаанд. Аз ҷумла, асару рисолаҳои М. С. Глейзер, 

В. Н. Ружников,  А. П. Болгарева, H. A. Толстова, А. И. Мелников,  В. В. Барабаш, 

В. Б. Дубровин, Ю. Ю. Федутинов, А. В. Бубукин, Д. И.  Любосветов, А. Музиря, 

Е. Н. Ионкина, С. Беляев, В. А. Сухарева, В. П. Зверев, М.И. Суканова, Я. В. 

Усолсева, О. В. Тихонова ва дигарон1. Ин таълифот аз оғози фаъолияти 

 
1 Ниг: Глейзер М.С. Радио и телевидение в СССР [Текст]/ М.С. Глейзер. – М., 1960. –143 с.; Ружников В.Н. 

Так начиналось. Историко-теоретический очерк советского радиовещания 1917-1928 [Текст] // В.Н. 

радиошунавонӣ дар Иттиҳоди шуравӣ то тағйироту таҳаввул дар низоми 

радиошунавонии Русия дар оғози асри XXI-ро дар бар мегиранд.  

Гурӯҳи дуюм рисолаву асарҳои олимони тоҷик доир ба масъалаҳои 

таҳаввулот дар низоми радиошунавонӣ дар Тоҷикистонро дар бар мегиранд. Дар 

ин гурӯҳ асарҳои муҳаққиқон А. Саъдуллоев, И. Усмонов, У. Гулмуродов, А. 

Азимов, Ҷ. Саъдуллоев, С. Гулов, С. Хоҷазод, Ш. Муллоев, Д. Давронов, Д. 

Рустамова, О. Саидзода, С. Раҳматов, В. Шарифов, В. Волков2 ва дигарон дохил 

мешаванд. Ин асарҳо ё пурра дар бораи радиошунавонӣ таълиф шудаанд, ё 

 
Ружников. – М., 1987.  – 208 с.; Телевидение и радиовещание СССР [Текст] / [С.П. Алексеев, А.И. 

Ахтырский, А.Х. Бикчантаев и др.; Сост. В.П. Волков, В.Н. Козловский, А.Н. Приходько; Под общ. ред. 

А.П. Болгарева]. – Москва: Искусство, 1979. – 294 с.; Толстова H.A. Внимание: включаю микрофон! [Текст] 

/ H.A. Толстова. – М.: 1972. – 223 с.; Мельников А. И. Создание и развитие массового радиовещания – 

важного средства идеологической работы КПСС (1924-1928): дис., канд. ист. наук: 07.00.02 [Текст] / А. И. 

Мельников. – М., 1966. – 165 с.;  Барабаш, В. В. Радио как институт культ,уры: теория, история, практика / 

В. В. Барабаш. – Москва: Права человека, 2007. – 324 с.; Дубровин, В. Б. К истории советского 

радиовещания [Текст] / Ленингр. гос. ун-т им. А. А. Жданова. Фак. журналистики. – Ленинград: Изд-во 

Ленингр. ун-та, 1972. – 78 с.;  Федутинов Ю. Ю., Васильева Е. Н., Мироненко О. В. Независимое 

радиовещание: уроки успеха [Текст]. – М.: РИП-холдинг, 1997. – 78 с.; Бубукин А.В. Эфирные тайны [Текст]. 

– Новосибирск: Издателство “FM-реклама”, 2003. – 148 с.; Любосветов Д.И. По законам эфира. О 

специфике творчества радиожурналиста [Текст] / Д.И.  Любосветов. – М.: Искусство, 1979. – 158 с.; Музыря  

А. В эфире радиостанция «Юность» [Текст]. – М., 1979. – 198 с.; Ионкина Е.Н. Информационное вещание 

петербургских FM-радиостанций: структурно-функциональные и проблемно-тематические аспекты: дис. 

канд. филол. наук: 10.01.10  [Текст]/ Е.Н. Ионкина. – Санкт-Петербург, 2005. – 231 с.; Сухарева В.А. Система 

отечественного радиовещания в процессе социально-экономической трансформации (1990–2005): дис. 

канд. филол. наук: 10.01.10 [Текст] / В.А. Сухарева. –  М.: МГУ, 2006. – 230 с.; В диапазоне современности: 

Радиовещание 80-х гг. в нашей стране и за рубежом. [Сб. ст. / Сост. В. П. Зверев, В. Н. Ружников]. – Москва: 

Искусство, 1985. – 333 с.; Цуканова М.И. Становление и развитие воронежского радиовещания 1925-1991 

годов (на примере ВГТРК): автореф. дисс. канд. филол. наук: 10.01.10 [Текст] / М.И. Цуканова. – М.: 2007. 

– 168 с.; Усольцева Я. В. Утреннее шоу как вид радиопрограммы: типология, структура, функции: автореф. 

дисс. канд. филол. наук: 10.01.10 [Текст] / Я. В. Усольцева; Кубанского гос. ун-та. – Краснодар, 2008. – 23 

с.; Тихонова О. В. Радиогазеты в Советской России (1920–1930-е гг.) [Текст]: монография. – М.: Фак. журн. 

МГУ, 2020. – 200 с.  
2 Ниг: Нуралиев, А., Саъдуллоев, А., Усмонов, И., Гулмуродов, У. Журналистикаи советии тоҷик. – Душанбе: Ирфон, 

1989. – 173 с.; Усмонов И. К. Журналистика. Қ.1-4 [Матн] / И. К.Усмонов. – Душанбе: Империал-Групп, 2005-2011 с., 
Усмонов И. К. Соли Набиев [Матн] / И. К. Усмонов. – Душанбе, 1995. – 114 с., Усмонов И. К., Давронов Д. Таърихи 

журналистикаи тоҷик [Матн] / И. К. Усмонов, Д. Давронов. – Душанбе: Азия-Принт, 2008. – 280 с.;  Азимов, А. Таърихи 

радиои тоҷик [Матн] / А. Азимов. – Душанбе: Матбуот, 2005. – 24 с., Садуллаев Дж. М. Межгосударственная 
телерадиокомпания «Мир» – как новый тип межгосударственного средства массовой информации в контексте 
интеграционных процессов СНГ: дис. … док. филол. наук: 10.01.10 [Текст] / Садуллаев Джамшед Муллокомилович. – 

Душанбе, 2013. – 315 с.; Азимов А. Проблемаҳои радиоҳои ғайриҳукуматї [Матн] / А. Азимов // Боли сухан. (Маҷмуаи 

мақолаҳо). – Душанбе: Сино, 2004. — С. 11-17.; Хоҷазод С. Радиои Тоҷикистон дар даврони истиқлолият: дис. ном. 

илм. филол: 10.01.10 [Матн] / С. Хоҷазод. – Душанбе, 2009. – 173 с., Хоҷазод, С. Таърихи радиои Тоҷикистон Қ.1-2 

[Матн] / С. Хоҷазод. – Душанбе: Деваштич, 2006 с.; Гулов, С. Амвоҷи сухан [Матн]. (маҷмуаи мақолаҳо) / С. Гулов. – 

Душанбе: Эҷод, 2005. – 96 с.; Рустамова Д. Проблемы соблюдении этических норм в программах радио “Таджикистан”: 

дис. канд. фил. наук: 10.01.10 [Текст] / Д. Рустамова. – Душанбе, 2019. – 153 с.; Саидзода О. Махсусияти таблиғи адабиёт 

ва санъат дар осори савтии радиои “Тоҷикистон”: дис. ном. илм. филол: 10.01.10 [Матн] / О. Саидзода. – Душанбе, 

2019. – 139 с.;  Раҳматов, С. Минбари савту калом [Матн] / С. Раҳматов. – Душанбе: Статус, 2001. – 171 с.; Шарифов В., 
Волков В. Парвози сухан [Матн] / В. Шарифов, В. Волков. – Душанбе: Ирфон, 1967. – 85 с.  

муаллифони онҳо дар баробари баррасии мавзуи дигар ба таҳқиқи фаъолияти 

радио ҳам пардохтаанд.  

Миёни ин муҳаққиқон И. Усмонов дар китоби “Таърихи журналистикаи 

тоҷик” ва С. Хоҷазод дар рисолаи “Таърихи Радиои “Тоҷикистон” доир ба 

Радиои “Имрӯз” маълумоти мухтасар овардаанд. Дар мақолаҳои А. Азимов ва 

Ш. Муллоев дар бораи радиоҳои “Имрӯз” ва “Ховар” ишораҳо шудааст. 

Ба гурӯҳи сеюм рисолаву асарҳои муҳаққиқон дар бораи жанрҳои 

журналистика дохил мешаванд, ки дар қисмати назариявии диссертатсия 

истифода шудаанд. Аз олимони рус В. В. Смирнов, М. Н. Ким, А. А. Тертичний, 

Т. В. Лебедева, Ю. Д. Бараневич,  олимони тоҷик  А. Нуралиев, И. Усмонов, А. 

Саъдуллоев, М. Муродӣ, М. Абдуллоев, М. Муқимов, С. Гулов, З. Муъминҷонов, 

У. Наҷмиддинова3 ва дигарон таҳқиқоти илмӣ анҷом додаанд, ки барои омӯзишу 

таҳқиқи мавзуъ адабиёти муҳим ба шумор мераванд.  

Омӯзиши сарчашмаҳо ва адабиёти илмӣ нишон медиҳад, ки мавзуи таҳқиқ 

қисман мавриди таваҷҷуҳи муҳаққиқон қарор гирифта, вале қисме аз он амиқ 

омӯхта нашудааст. Махсусан, омилҳои пайдоиш ва ташаккули шабакаҳои 

радиои “Имрӯз” ва “Ховар” то ҳанӯз дар шакли пажуҳиши диссертатсионӣ 

таваҷҷуҳи аҳли илмро ҷалб накардааст.  

Робитаи таҳқиқ бо барномаҳо ва ё мавзуъҳои илмӣ. Диссертатсия дар 

доираи барномаи дурнамои корҳои илмӣ-таҳқиқотии кафедраи журналистикаи 

телевизион ва радиошунавонии Муассисаи давлатии таълимии “Донишкадаи 

давлатии фарҳанг ва санъати Тоҷикистон ба номи М. Турсунзода” иҷро шудааст. 

 
3 Ниг: Смирнов, В.В. Жанры радиожурналистики [Текст] / В.В. Смирнов. – М.: Аспект-пресс, 2002. – 288 с.; Ким М.Н. 
Жанры современной журналистики [Текст] / М. Н. Ким. – СПб. : Изд-во Михайлова В. А., 2004. – 335 с.; Тертычный 
А.А. Жанры периодической печати [Текст]. Учебное пособие / А. Тертычный. – 5-е изд., исп. и доп. – М.: “Аспект-
Пресс”, 2014. – 350 с.;  Лебедева Т.В. Жанры радиожурналистики [Текст]: Учебное пособие / Т.В. Лебедева. — М.: 
Аспект Пресс, 2012. — 224 с.; Бараневич Ю.Д. Жанры радиовещания: Проблемы становления, формирования, развития 

[Текст]. – Киев-Одесса: Издательское объединение «Вища школа», 1978. – 193 с.; Нуралиев А. Жанрҳои ахбории 

матбуот. – Душанбе 2006. – 97 с.; Саъдуллоев, А., Гулов С. Жанрҳои журналистикаи радио [Матн] / А. Саъдуллоев, С. 

Гулов. – Душанбе, 1997. – 48 с., Саъдуллоев А., Гулов С. Жанрҳои журналистикаи радио. Бахши дуюм: Жанрҳои 

таблиғї-публитсистї [Матн] / А. Саъдуллоев, С. Гулов. – Душанбе: Эҷод, 2005. – 72 с.; Муродов М. Асосҳои эҷоди 
журналистика [Матн]. (Китоби дарсї). – Душанбе: Ирфон, 2014. – 256 с.; Жанры журналистики: Методическое 
руководство для студентов-бакалавров отделения журналистики по курсу “Основы журналистской деятельности” 

[Текст]. / Сост. М. А. Абдуллаев. – Душанбе: РТСУ, 2015. – 44 с.;  Муқим Ҷ. Мусоҳиба ва техникаи таҳияи он [Матн]. 

Дастури таълимї / Ҷовид Муқим. – Душанбе. Озар, 2013. – 160 с., Муқим Ҷ. Мақоми жанрҳо дар Радиои “Озодї” [Матн] 

/ Ҷовид Муқим. – Душанбе: Сино, 2000. – 55 с.; Муъминҷонов З. Махсусияти жанрҳои иттилоотиву таҳлилии телевизион 

[Матн]/ З. Муъминҷонов. – Душанбе, 2015. – 120 с.; Наҷмиддинова У. Махсусияти жанрҳо дар барномаҳои субҳгоҳии 

радиои ҷумҳурї: дис. ном. илм.  филол: 10.01.10 [Матн] / У. Наҷмиддинова. – Душанбе, 2012. – 158 с.  

Масъалаҳои таҳқиқ бо барномаҳо ва мавзуъҳои таҳқиқи илмӣ алоқаманд аст. 

Натиҷаҳо ва хулосаҳои таҳқиқи илмӣ барои таҳия ва такмили барномаҳои 

таълимӣ истифода шуда метавонад. 

ТАВСИФИ УМУМИИ ТАҲҚИҚ 

Мақсади таҳқиқ. Мақсади таҳқиқ муайян намудани омилҳои пайдоиш ва 

ташаккули шабакаҳои радиоии иттилоотиву фароғатии “Имрӯз” ва “Ховар”, 

муайян намудани раванди инкишоф, низоми кор, вижагии барномасозӣ ва 

таснифоти жанрии барномаҳои ин шабакаҳо  мебошад.  

Вазифаҳои таҳқиқ. Барои расидан ба ин мақсад дар доираи мавзуи таҳқиқ 

иҷрои вазифаҳои зеринро зарур мешуморем:  

- муайян намудани омилҳои пайдоиш, ташаккул ва инкишофу таҳаввули  

шабакаҳои радиоии иттилоотиву фароғатии “Имрӯз” ва “Ховар”; 

- ошкор намудани мушкилот ва монеаҳо дар рушди фаъолияти низоми 

радиошунавонӣ; 

- баррасии раванди ташаккули шабакаҳои радиоии “Имрӯз” ва “Ховар”; 

- таснифи марҳалаҳои рушди шабакаҳои радиои иттилоотӣ ва дурнамои 

онҳо; 

- нишон додани вижагиҳои барномасозӣ дар радиоҳои “Имрӯз” ва “Ховар”; 

- муайян кардани таъсири барномаҳои радиоҳои иттилоотиву фароғатӣ ба 

мафкураи шунавандагон; 

- таҳлили муқоисавии сохтори барномаҳои радиоҳои “Имрӯз” ва “Ховар”; 

- мушаххас кардани мавқеи жанрҳои публитсистӣ дар барномаҳои 

радиоҳои иттилоотиву фароғатӣ. 

Объекти таҳқиқ шабакаҳои радиоии “Имрӯз” ва “Ховар”-ро дар бар 

мегирад.  

Предмети таҳқиқ омил ва заминаҳои пайдоишу ташаккули шабакаҳои 

радиои “Имрӯз” ва “Ховар” бо дарназардошти вижагиҳои сохторӣ, мундариҷавӣ 

ва жанрӣ ба ҳисоб меравад. 

Марҳала, макон ва давраи таҳқиқ аз соли 2007 то соли 2021-ро дар бар 

гирифта, ҳангоми баррасии ташаккули низоми радиошунавонӣ ба солҳои 90-ум 

то 2006 ҳам таваҷҷуҳ карда шудааст. Сабаби ин солҳоро интихоб намудан дар он 

аст, ки  соли 2007 радиои “Имрӯз” таъсис ёфтааст.     

Асосҳои назариявии таҳқиқ. Дар раванди пажуҳиш осори илмии 

олимони соҳа, махсусан, асарҳои Т. В. Лебедева, В. В. Смирнов, Г. Лазутинa, А. 

Нуралиев, И. К. Усмонов, М. Муқимов, А. Азимов, М. Муродӣ, А. Саъдуллоев, 

С. Хоҷазод, М. Абдуллоев, С. Гулов, З. Муъминҷонов ва дигарон ба ҳайси 

маводи назариявӣ истифода шудаанд.  

Асосҳои методологии таҳқиқ. Ҳангоми пажуҳиши мавзуи диссертатсия 

аз методҳои таҳлили анъанавӣ, муқоисавӣ ва сифативу миқдорӣ (контентӣ) 

истифода шуд. Истифода аз ин методҳо дар такя ба принсипи хронологизм барои 

муайян намудани омилҳои пайдоишу ташаккул ва муайян намудани мавқеи 

радиоҳои “Имрӯз” ва “Ховар” дар низоми радиошунавонии Тоҷикистон 

мусоидат намуд.  

 Сарчашмаи таҳқиқ. Сарчашмаи асосии таҳқиқи диссертатсия 

барномаҳои радиоҳои “Имрӯз” ва “Ховар” (солҳои 2007-2022) мебошад. 

Ҳамчунин хабару мусоҳибаҳои доир ба ин мавзуъ дар матбуоти даврӣ 

нашршуда,  суҳбатҳои муаллиф бо собиқадорони радио, таҷрибаи кории 

диссертант дар радио ба сифати сарчашма хизмат карданд.  

Навгонии илмии таҳқиқ. Фаъолияти радиоҳои “Имрӯз” ва “Ховар” бори 

нахуст дар доираи диссертатсияи номзадӣ мавриди пажуҳиши илмӣ қарор 

мегирад. Ба ин маънӣ, навгонии таҳқиқро, қабл аз ҳама, бо бори аввал коркард 

шудани омилҳои пайдоиш, ташаккул ва баррасии таҳаввули шабакаҳои радиоии 

иттилоотиву фароғатӣ, муайян намудани вижагиҳои шабакаҳо дар марҳалаҳои 

гуногуни рушд, тарзи таҳияи барномаҳо ва инъикоси воқеияти рӯз дар онҳо 

метавон асоснок кард. То имрӯз дар муҳити илмии мо шабакаҳои радиоии 

замони Истиқлол пурра таҳқиқ нашудаанд. Навгонии ин таҳқиқро дар чунин 

ҷиҳатҳо метавон мушаххас кард, ки бори аввал сурат гирифтааст: 

- заминаҳои пайдоиш ва омилҳои рушди шабакаҳои радиои иттилоотиву 

фароғатӣ дар Тоҷикистон; 

- бори нахуст мавриди омӯзиши амиқи илмӣ қарор гирифтани фаъолияти 

шабакаҳои радиоҳои “Имрӯз” ва “Ховар”;  

- ба таври муқоиса муайян кардани ҳадаф, вазифа ва муҳтавои барномаҳои 

радиоҳои “Ховар” ва “Имрӯз”;  

- муайян кардани нақши унсурҳои ёрирасони техникӣ, эффектҳои овозӣ 

барои ҷолиб шудани барнома; 

- ошкор карда шудани таъсири барномаҳои радиоҳои иттилоотиву 

фароғатӣ ба мафкураи аудитория ва нақши онҳо дар боло бурдани маърифати 

шаҳрвандон; 

- муайян кардани мавқеи жанрҳои хабариву таҳлилӣ  ва истифодаи 

унсурҳои жанрсоз дар барномаҳои радиоҳои “Имрӯз” ва “Ховар”.  

Нуктаҳои асосии ба ҳимоя пешниҳодшаванда: 

1. Дар таъсису пайдоиши шабакаҳои радиоҳои иттилоотиву фароғатӣ, 

махсусан радиоҳои “Имрӯз” ва “Ховар”, омилҳои иҷтимоӣ, сиёсӣ ва 

иқтисодӣ таъсиргузор буданд. Пайдоиши ин типи шабакаҳо аз таъсиси 

студияи “Фурӯғи Ориёно” (соли 1992) ва шабакаи мустақими “Садои 

Душанбе” (соли 1999) манша гирифта, Радиои “Тироз” (2001) асосгузори 

ин гуна шабакаҳо маҳсуб меёбад;  

2. Таъсиси радиоҳои “Имрӯз” ва “Ховар” на танҳо боиси то андозае пур 

шудани холигии фазои иттилоотии кишвар, балки ба вуҷуд омадани 

рақобат миёни шабакаҳои радиоӣ гардид;  

3. Радиоҳои “Имрӯз” ва “Ховар” аз нигоҳи сохтор, усули фаъолият, 

дастрасии мавод, коркард ва тарзи пахши иттилоот вижагиҳои умумӣ ва 

хоса доранд. Дар муқоиса имкониятҳои радиои “Ховар” зиёдтар аст;   

4. Шабакаҳои радиоии мавриди таҳқиқ рӯйдод ва масъалаҳои иҷтимоӣ, 

иқтисодӣ, фарҳангӣ ва сиёсии ҷомеаро таносубан ҳам дар барномаҳои 

хабарӣ, ҳам таҳлилӣ ва ҳам фароғатии худ инъикос намуда, шеваи 

муносибат ба воқеаву масъалаҳо ва тарзи баёни онҳо дар ин шабакаҳо 

гуногун аст;  

5. Радиоҳои “Имрӯз” ва “Ховар” дар инъикоси воқеиёти рӯз ва баррасии 

масъалаҳои иҷтимоӣ бештар аз қолаб ва имконоти жанрҳои гуногуни 

публитсистӣ: хабар, репортаж, ҳисобот, табсира, мухбирнома, мусоҳиба, 

баёнияи радиоӣ ва суҳбат кор гирифтаанд;  

6. Ҳарчанд Радиоии “Имрӯз” бо таъиноти иттилоотиву фароғатӣ  таъсис 

ёфтааст, он тадриҷан хусусияти таҳлилӣ пайдо кардааст. Бахусус, аз соли 

2012 таъиноти таҳлилии он қавитар гардидааст;   

7. Шабакаҳои радиоии “Имрӯз” ва “Ховар” дар барномаҳои худ аз омилҳои 

инноватсионии ҷалби шунавандагон ва таъсир ба мафкураи онҳо моҳирона 

кор гирифта метавонанд;  

8. Фазои иттилоотии Тоҷикистон ба шабакаҳои радиои хабарӣ ниёзи бештар 

дорад. Инро хоҳишу талаботи аҳолӣ ба навъҳои гуногуни иттилоъ асоснок 

мекунад;  

9. Радиоҳои “Имрӯз” ва “Ховар” дар инъикосу баррасии мушкилоти ҷомеа, 

тарғиби фарҳангу арзишҳои миллӣ, муаррифии  дастовардҳои замони 

Истиқлол,  таҳкими ваҳдату ягонагӣ нақши муҳим мегузорад.  

Аҳаммияти назариявии таҳқиқ дар он зоҳир мегардад, ки натиҷаҳои 

пажуҳиш барои таҳқиқи минбаъдаи фаъолияти шабакаҳои радиоии иттилоотиву 

фароғатӣ замина мегузорад. Диссертатсия сарчашмаи нави илмӣ дар шинохти 

форматҳои замонавӣ, ки талаботи аудиторияро қонеъ ва ӯро ба радио ҷалб 

намояд, маҳсуб меёбад. Муҳтавои диссертатсия барои омӯхтани давраҳои рушди 

радио дар Тоҷикистон, хусусан дар замони Истиқлол, манбаи илмӣ-назариявӣ ба 

шумор меравад. Ин таҳқиқот то андозае ба рушди илми журналистикаи тоҷик 

саҳм гузошта, дар баробари дигар пажуҳишҳо таърихи фаъолияти радиоро дар 

Тоҷикистон пурра мегардонад.  

Аҳаммияти амалии таҳқиқ. Натиҷа ва хулосаҳои таҳқиқ метавонад барои 

пешбурди кори шабакаҳои радио истифода шуда, дар рушди низоми 

радиошунавонии тоҷик кумак кунад. Инчунин муҳтавои диссертатсия дар дарсу 

семинарҳои донишгоҳӣ дар бахшҳои ташаккули радио дар замони Истиқлол, 

омӯзиши фаъолияти шабакаҳои радиоии иттилоотиву фароғатӣ, жанрҳои 

радиожурналистика ва амсоли ин барои факултаву шуъбаҳои  журналистика ба 

ҳайси маводи таълимӣ метавонад истифода шавад.  

Мутобиқати мавзуи диссертатсия ба шиносномаи ихтисоси илмӣ. 

Диссертатсия дар мавзуи “Пайдоиш ва ташаккули радиоҳои иттилоотиву 

фароғатӣ дар Тоҷикистон (дар мисоли радиоҳои “Имрӯз” ва “Ховар”) барои 

дарёфти дараҷаи илмии номзади илми филология аз рӯйи ихтисоси 10.01.10. – 

Рӯзноманигорӣ мувофиқат мекунад. 

Саҳми шахсии довталаби дараҷаи илмӣ дар таҳқиқ дар ҷамъоварии 

маводи зарурӣ, тасвиби натиҷаҳо, омода намудани мақолаву маърузаҳо доир ба 

мавзуи диссертатсия инъикос меёбад. Таҳқиқи мазкур натиҷаи кори чандинсолаи 

муаллиф буда, дар шакли диссертатсия ба анҷом расонида шудааст. Хулосаҳое, 

ки дар диссертатсия зикр гардидаанд, натиҷаи таҳқиқи мустақилонаи довталаб 

мебошанд.   

Тасвиби амалии натиҷаҳои таҳқиқ. Натиҷаҳои таҳқиқи мазкур аз 

ҷониби муаллиф дар семинарҳо ва конфронсҳои ҷумҳуриявӣ ва маҳфилу 

конфронсҳои донишгоҳии МДТ “Донишкадаи давлатии фарҳанг ва санъати 

Тоҷикистон ба номи М. Турсунзода” ва Донишгоҳи миллии Тоҷикистон (солҳои 

2014-2020), аз ҷумла, дар мавзуъҳои “Нақши радио дар инъикоси масъалаҳои 

ҳаёти фарҳангӣ” (ДДФСТ, 2-юми марти соли 2018), “Барномасозӣ дар радиоҳои 

иттилоотиву фароғатӣ: вазъ ва мушкилот” (ДМТ, 25-уми апрел соли 2018), 

“Инъикоси масъалаҳои фарҳангӣ дар шабакаҳои радиоӣ” (ДДФСТ, 27-уми 

апрели соли 2018), “Мавқеи жанрҳо дар радиоҳои иттилотӣ” (ДДФСТ, 6-уми 

марти соли 2019), “Инъикоси мушкилоти рӯз дар барномаҳои радиоҳои “Имрӯз” 

ва “Ховар” (ДМТ, 24-уми апрели соли 2019), “Нақши радио дар таҳкими Ваҳдати 

миллӣ” (ДДФСТ, соли 2019), “Умумият ва тафовути барномаҳои радиоҳои 

иттилоотиву фароғатӣ (дар мисоли радиоҳои “Имрӯз” ва “Ховар”)”, (Радиои 

Тоҷикистон, 6-уми апрели соли 2023), Саҳми Аминҷон Шукӯҳӣ дар рушди низоми 

радиошунавонӣ (Конференсияи ҷумҳуриявии илмӣ-амалии «Аминҷон Шукӯҳӣ ва 

ҷойгоҳи ӯ дар адабиёти нимаи дуюми садаи ХХ», (09 июни соли 2023) ва ғайра дар 

шакли маъруза баён гардида, мақолаҳои ҷудогонаи муаллиф дар маҷмуа ва 

маҷаллаҳои илмӣ ба табъ расидаанд.   

Диссертатсия дар ҷаласаи васеи кафедраҳои журналистикаи телевизион ва 

радиошунавонӣ ва кафедраи умумидонишкадавии филологияи тоҷики МДТ 

“Донишкадаи давлатии фарҳанг ва санъати Тоҷикистон ба номи М. Турсунзода” 

26-уми сентябри соли 2020 (суратҷаласаи №2 аз 26.09.2020) ва ҷаласаи шурои 

олимони факултети журналистикаи телевизион ва радиои  МДТ “Донишкадаи 

давлатии фарҳанг ва санъати Тоҷикистон ба номи М. Турсунзода” рӯзи 3-юми 

марти соли 2023, (суратҷаласаи №6) муҳокима ва ба ҳимоя пешниҳод шудааст.  

Нашри таълифоти илмӣ дар мавзуи диссертатсия. Муҳтавои 

диссертатсия дар 10 мақолаи илмӣ, аз ҷумла 7 мақола дар  маҷаллаҳои илмии 

тақризшавандаи Комиссияи олии аттестатсионии назди Президенти Ҷумҳурии  

Тоҷикистон, нашр гардидаанд. 

Сохтор ва ҳаҷми диссертатсия. Диссертатсия аз муқаддима, се боб, ҳашт 

фасл ва хулосаву феҳристи адабиёт иборат аст. Ҳаҷми умумии диссертатсия 193 

саҳифаи чопи компютериро дар бар мегирад.  

   



15 
 

БОБИ I 

 

ЗАМИНАҲОИ ПАЙДОИШИ ШАБАКАҲОИ РАДИОИИ 

ИТТИЛООТИВУ ФАРОҒАТӢ ДАР ТОҶИКИСТОН 

 

Радио дар тули мавҷудияти бештар аз якасраи худ ба ҷузъи рӯзгори мардум 

табдил гашт. Ҳоло радио барои як нафар манбаи гирифтани иттилоъ бошад, барои 

дигаре воситаи тафреҳ аст, севумин радиоро барои пешбурди тиҷорати худ 

истифода мебарад. “Газетаи беқоғаз ва бемасофа” дар навбати худ воқеаву 

ҳодисаҳоро бо тарзҳои гуногун ба мухотабон мерасонад. Бо пешрафти 

фанновариҳои замона радио ҳам рушд кард ва аз ҳарвақта бештар барои мардум 

дастрас гардид. Низоми радиошунавонӣ дар Тоҷикистон дар 90 соли мавҷудияти 

худ ба таҳаввулоти зиёде рӯ ба рӯ шуд. Дигаргунии назаррас дар низоми 

радиошунавонӣ дар охири солҳои 90-уми асри гузашта оғоз шуд.  

Таъсис ёфтани шабакаҳои нави радиоӣ, хусусан шабакаҳои тиҷоратӣ, аз як 

тараф фазои иттилоотиро то андозае пуратар кард, аз тарафи дигар миёни радиоҳо 

рақобатро ба миён овард. Ҳадафи ин боб, таҳқиқу омӯзиши заминаҳои пайдоиш ва 

таҳаввулу рушди ин навъи шабакаҳо мебошад.  

1.1. Раванди таъсис ва ташаккули радиоҳои иттилоотиву фароғатӣ 

  

Аз аввали солҳои 90-уми асри гузашта дар ҳаёти мардуми Тоҷикистон мисли 

дигар кишварҳои собиқ шуравӣ дигаргуниҳои зиёд ба миён омаданд: ҳизбҳои сиёсӣ 

таъсис ёфтанд, арҷгузорӣ ба арзишҳои миллӣ зиёд шуд ва дар натиҷа 

гуногунандешиву озодии баён ба миён омада, сензураи ҳафтодсола аз байн рафт. Ин 

раванд ба фаъолияти ВАО ва кори журналистон тавъам буд. Радио он замон дар 

зиндагии мардум нақши бориз дошт ва иттилоърасонӣ ё барномаҳои фароғатӣ танҳо 

як бахши радиоҳои кишвар дониста мешуд. Баробари ба даст овардани Истиқлол, 

оҳиста-оҳиста дар низоми радиошунавонӣ дигаргуниҳо ба миён омаданд, аз ҷумла, 

шикасти қолаби барномаҳои якранг ва дертар таъсис ёфтани радиоҳои типи нави 

давлативу ғайридавлатие, ки пурра ҷанбаи фароғативу хабарӣ доштанд. Пайдо 

шудани расонаҳои нав, пеш аз ҳама, ба сатҳи зиндагӣ ва тафаккури мардум, 

ҳамчунин аз вазъи иқтисодии кишвар вобаста аст. Чунончи муаллифони китоби 

“Журналистикаи советии тоҷик” навиштаанд: “Афкори иҷтимоиву сиёсии ҳар халқ 

баробари тараққиёти  иқтисодӣ, инкишофи адабиёту санъат аз бисёр ҷиҳат ба 

ривоҷу равнақи матбуот вобаста аст, зеро пешрафтҳои иҷтимоиву сиёсӣ, пеш аз 

ҳама, дар саҳифаҳои он инъикос меёбанд.”4 Ҳарчанд дар ин ҷо “саҳифаҳои матбуот” 

гуфта шудааст, вале ҳамаи воситаҳои ахбори оммаро дар бар мегирад. Мардуми 

Тоҷикистон дар солҳои аввали Истиқлол ба гирифтани иттилоъ, хусусан мавҷуд 

будани шабакаҳои радиоии иттилоотӣ аз ҳарвақта бештар ниёз пайдо карданд, 

чунки дар ин замони нооромӣ чопи матбуоти даврӣ аз як тараф суст гардид, аз 

тарафи дигар ба ҳар минтақа саривақт дастрас намешуд. Гузашта аз ин таъсиси 

шабакаҳои радиоии типи нав ҷанбаи тиҷоратӣ дошт. Агар ба таърихи пайдоиши 

низоми радиошунавонӣ дар ҷаҳон назар кунем, мебинем, ки дар шакл гирифтани ин 

низом манфиати молии муҳандисон ва сармоягузорон нақши асосӣ доштааст. 

Чунончи, аз муҳтавои мактуби Давид Сарнов, тоҷир ва яке аз поягузорони низоми 

радиошунавонии Амрико ба роҳбарони Радио Корпорейшн оф Америка (Radio 

 
4 Нуралиев, А. Саъдуллоев, А. Усмонов, И. Гулмуродов, П. Журналистикаи советии тоҷик [Матн] / [А. 

Нуралиев ва дигарон]. – Душанбе: Ирфон, 1989. – С. 11.  



17 
 

Corporation of America) бармеояд, мақсади оммавӣ кардани телеграфи беноқил ба 

даст овардани фоидаи молӣ будааст. Сарнов дар мактуби худ, аз ҷумла навишта буд: 

“Ман нақшаи рушди радиошунавониро дорам, ки мутобиқи он радиоприёмникҳо 

мисли фортепиано ва граммафон асбоби рӯзмарраи хона мешаванд. Мақсади ин 

нақша – бе истифодаи ноқил расондани мусиқӣ ба ҳар хонавода аст. Ба 

радиоприёмникҳо мисли “қуттии радиомусиқӣ” муносибат мешавад, ки имкони 

қабули мавҷҳои гуногуни радиоиро дорад. Даромади асосӣ аз фурӯши ин 

“қутттиҳои радиомусиқӣ” хоҳад буд, ки садҳо ҳазор истеҳсол карда мешавад ва 

имкони  бештар пул кор карданро медиҳад.”5 Воқеан, давоми се сол, то соли 1924, 

даромади RCA аз ин таҷҳизот то ба 83 500 000 (ҳаштоду се миллиону панҷсад ҳазор) 

доллар расид. Барои муқоиса: соли 1920, вақте RCA тавассути радио хабари интихоб 

шудани президенти нави Амрико Воррен Г. Ҳардингро эълон кард, ҳамагӣ ҳудуди 

1000 шунаванда онро шунида буданд. Дар Тоҷикистон ҳам шабакаҳои радиои 

иттилоотиву фароғатӣ, ки бештари онҳо ғайридавлатиянд, бо назардошти ҷанбаи 

тиҷоратии онҳо таъсис шудаанд.  

Ҳарчанд дар Тоҷикистон аввалин радиои фароғативу иттилоотӣ  “Тироз” 

(2001) аст, вале оғози ин гуна шабакаҳои радиоӣ ҳанӯз аз таъсиси студияи “Фурӯғи 

Ориёно” (1992) манша мегирад. Моҳи июни соли 1992 студияи мазкур дар назди 

шабакаи дуюми радиои “Тоҷикистон” аввал бо номи студияи “Пайки Аҷам” ба кор 

шуруъ намуда ва аз 1-уми июли соли 1993 бо номи “Фурӯғи Ориёно” тағйири ном 

кард. То он замон ҳар ду шабакаи радиои ҷумҳурӣ хабару мусиқиро як бахши кори 

худ медонистанд. Ҳатто барномаҳои хабарӣ дар ду ва гоҳе се соат як маротиба садо 

медоданд. Барномаҳои радиои Тоҷикистон солҳои зиёд дар як қолаб омода мешуд. 

Бо таъсиси студияи “Фурӯғи Ориёно” ин вазъ тағйир ёфт ва шунавандагон имкон 

пайдо карданд, ки дар ним соат як маротиба аз навгониҳои дохилу хориҷи кишвар 

огоҳ шаванд.  

Саидмуроди Хоҷазод, муҳаққиқи радиои “Тоҷикистон”, менависад: “Баъдан 

кормандони эҷодии студия имкон доштанд, навигариҳои муҳимми дохилу хориҷи 

 
5 Бубукин А.В. Эфирные тайны [Текст]/ А.В. Бубукин. – Новосибирск: Издателство “FM-реклама” 2003. – 

С. 128.  

ҷумҳуриро оҷилан ба шунавандагон расонанд, чун дар ҳар ним соат ахбор садо 

медод, шабакаи аввали радио аз чунин имкон бархурдор набуд, ахбор дар ду-се соат 

як маротиба пахш мешуд.”6  

Ҳарчанд таъсиси чунин студия дар Тоҷикистон аввалин таҷриба буд, вале дар 

Иттиҳоди Шуравӣ ин гуна радиоҳо ҳанӯз аз таъсиси шабакаҳои “Юность”(соли 

1962) ва “Маяк” (соли 1964) ба миён омада буданд, ки аз Маскав барои ҳамаи 

ҷумҳуриҳо шунавонда мешуд. Муҳтавои барномаҳои ин шабакаҳо иттилоотиву 

маърифатӣ ва фароғатӣ буданд.7  

Студияи “Фурӯғи Ориёно” мисли шабакаи иттилоотии “Маяк” хабарҳои кӯтоҳ 

ва мусиқӣ пахш мекард. Дар аввали фаъолияти студияи мазкур дар он ҳамарӯза аз 

соати 10-и субҳ то 19-и шом барномаи ахбору мусиқӣ пахш мешуд ва баъдтар 

барномаҳои фарҳангиву фароғатӣ ҳам таҳия гардиданд. Аз ҷадвали пахши 

барномаҳои студияи “Фурӯғи Ориёно” бармеояд, ки он айнан чаҳорчӯбаи радиои 

иттилоотиву фароғатиест, ки ба таври радиои комил аз аввали соли 2000-ум таъсис 

ёфтанд. Яъне дар як соат ду маротиба барномаи хабарӣ ба муддати 5 дақиқа, суруд, 

вазъи обу ҳавои кишвар, реклама ва боз суруд пахш мешуд. Як муддат барномаҳои 

радиои Эрон ҳам, ки хусусияти фароғатӣ доштанд, аз мавҷи ин студия садо доданд. 

“Фурӯғи Ориёно” дар формати иттилоотиву мусиқӣ фаъолият мекард. 

Азбаски Тоҷикистон аввали солҳои 90-ум ба нооромиҳо гирифтор шуд, низоми 

радиошунавонӣ ба таври бояд рушд накард. Ҳатто 5-уми майи соли 1992 

телевизиону радио ба дасти майдоннишинони мухолиф афтод. Бино ба навиштаи 

профессор Иброҳим Усмонов, дар муддати 7 моҳе, ки неруҳои мухолифи ҳукумати 

конститутсионӣ телевизиону радиоро идора мекарданд, низоми идорӣ тағйир ёфта, 

“барномаҳо хусусияти таҳқиркунанда пайдо карданд ва ниҳоят сардаргумиеро ба 

миён овард.”8 Солҳои ҷанги шаҳрвандӣ, хусусан, замоне ки неруҳои мухолифин 

ҳукумати кишварро ба даст гирифтанд, ба фаъолияти  радиои “Тоҷикистон” 

 
6 Хоҷазод, С. Таърихи радиои Тоҷикистон  [Матн]. (Қисми 2) / С. Хоҷазод. – Душанбе: Деваштич, 2006. – 

С. 50.  

7 Телевидение и радиовещание СССР [Текст] / [С.П. Алексеев, А.И. Ахтырский, А.Х. Бикчантаев и др. Сост. 

В.П. Волков, В.Н. Козловский, А.Н. Приходько; Под общ. ред. А.П. Болгарева]. – М.: Искусство, 1979. – 

С. 169.  

8 Усмонов И. К. Соли Набиев [Матн] / И. К. Усмонов. – Душанбе, 1995. – С. 69. 

бетаъсир намонд. Радиоро, ки дастгоҳи идеологӣ ба ҳисоб меравад, ҳар гурӯҳ мехост 

ба нафъи худ истифода намояд. Дар солҳои ҷанги шаҳрвандӣ, ки пояҳои иқтисод 

фалаҷ шудаву почта қариб кор намекард ва нашрияҳои чопӣ саривақт ба гӯшаву 

канори кишвар намерасид, нақши радио дар таъмини аҳолӣ бо иттилоъ боризтар 

гардид.  Саидмуроди Хоҷазод, муҳаққиқи радио, ҳамин гуфтаи И. Усмоновро 

тақвият дода, фаъолияти радиои Тоҷикистонро дар он солҳо чунин баҳо додааст: 

“Бадии кор дар ин буд, ки радиои “Тоҷикистон” ягона воситаи таъминкунандаи 

фазои иттилоотии Тоҷикистон бояд барои пешгирии ҷанги ҳамватанон мусоидат 

менамуд. Вале ин тавр нашуд, баръакс, ба ин оташ равған рехт, ки иштибоҳи 

бузургтарин буд. Баъди истеъфои Раҳмон Набиев мардум боварӣ доштанд, ки вазъ 

беҳ мешавад, зиндагӣ ба маҷрои худ бармегардад, амният ҷойгузини бенизомӣ 

мегардад, лекин кор ба ҷараёни манфӣ майл кард.”9 Ҳарчанд нақши радио дар 

таъмини сокинон бо иттиллоъ муҳим буд, вале мо наметавонем ба ин андешаи С. 

Хоҷазод розӣ шавем, ки радио сабабгори идома ёфтани нооромиҳо шуда бошад, 

чунки силоҳ ба дасти гурӯҳҳои манфиатҷӯ афтида буд ва ҷангҷӯён зери таъсири он 

ҳар кореро, ки мехостанд, анҷом медоданд. Баракс барномаҳои радио барои 

таъмини осоиштагӣ ва баҳам омадани тарафҳои ҷанг мусоидат намудаанд.  

Ҳамин тавр, пешниҳоди такмили студияи “Фурӯғи Ориёно” ва тағйири худи 

радиои ҷумҳурӣ дар соли 1995 бо сабаби душвории вазъи иқтисодӣ мавқуф гузошта 

шуд. Ҳатто ҳаҷми барномаҳои “Фурӯғи Ориёно” се соат кам карда шуд. Вазъи 

иҷтимоиву иқтисодӣ ва сиёсӣ на танҳо имкони ба миён омадани радиои наверо 

надод, балки маҷбур намуд, ки соати барномаҳои радиоҳоро коҳиш диҳанд.   

Дар аввали солҳои навадум бо вуҷуди он ки Қонуни ҶТ “Дар бораи матбуот ва 

дигар васоити ахбори омма” (1990) ва Қонуни ҶТ “Дар бораи иттиҳодияҳои 

ҷамъиятӣ” (1991) қабул шуданд, бинобар оғози ҷанги шаҳрвандӣ ва мушкилоти 

молиявӣ ВАО ба таври зарурӣ рушд накард. То даҳ соли дигар ягон радиои дигар ба 

миён наомад ва ҳамоно радиои “Тоҷикистон” бо шабакаҳои худ дар фазои 

иттилоотӣ пештоз буд.  

 
9 Хоҷазод С. Таърихи радиои Тоҷикистон  [Матн]. (Қисми 2) / С. Хоҷазод. – Душанбе: Деваштич, 2006. – С. 

41.  

Дар Тоҷикистон дар охири солҳои 80-ум, вақте ки ҳанӯз Ҳукумати Шуравӣ 

побарҷо буд, раванди ошкорбаёнӣ ҷараён гирифта, андешаҳои арҷгузорӣ ба забони 

форсии тоҷикӣ ва дигар арзишҳову анъанаҳои миллӣ ба миён омаданд. Ин буд, ки 

шуруъ аз соли 1990 нашрияҳои хусусиву коллективӣ пайдо шуданд, ки хусусияти 

ошкоргӯӣ доштанд. Аввалин шумораҳои нашрияи “Растохез” аз моҳи майи соли 

1990, ҳарчанд дар хориҷа ҳам чоп мешуд, на танҳо дар Тоҷикистон, балки дар Осиёи 

Миёна аввалин нашрияи озодихоҳ ба шумор меравад. Минбаъд барои ба миён 

омадани матбуоти озод, пеш аз ҳама, Қонун “Дар бораи матбуот ва дигар васоити 

ахбори омма” (соли 1990) замина гузошт. Нашрияи “Дунё”, ки аз моҳи майи соли 

1991 рӯйи чоп омад, аз дигар нашрияҳои озодихоҳи солҳои 90-ум дар Тоҷикистон 

ба шумор меравад. Ин нашрия, ки муассисони он Тоҳири Абдуҷаббор ва 

Аҳмадшоҳи Комил буданд, дар асл, минбари ҳаракати мардумии “Растохез” буд ва 

барои ормонҳои истиқлолхоҳии ин ҳаракат хидмат мекард.10 Пайдо шудани 

расонаҳои хусусӣ, ки бештар ба нашри иттилоъ сари кор доштанд, аз матбуоти 

даврӣ оғоз шуд. Барои таъсиси радио ё телевизион маблағ ва шароити бештар лозим 

буд. Ҳамчунин барои соҳибкороне, ки маблағи кофӣ доштанд, заминаи мусоид 

вуҷуд надошт, ки расонаеро маблағгузорӣ ё таъсис диҳанд. Дар он шароит кафолати 

давом ёфтани фаъолияти расона, хусусан радио, набуд. Ҳар лаҳза хатари аз даст 

рафтани сармоя вуҷуд дошт.  

Дар солҳои аввали Истиқлолият ҳарчанд барои таъсиси телевизион ва 

радиоҳои хусусӣ заминаи ҳуқуқӣ муҳайё буд, вале бо сабаби буҳрони сиёсиву 

иқтисодие, ки Тоҷикистонро фаро гирифт, соҳаи телевизион ва радиошунавонӣ 

рушд накард. Танҳо дар аввали солҳои 90-ум кӯшишҳои таъсиси телевизонҳои 

ғайридавлатӣ карда шуд ва чанде аз онҳо муваффақ ҳам шуданд, ки иҷозатномаи 

фаъолиятро дарёфт кунанд. Аввалин телевизиони ғайридавлатӣ дар Тоҷикистон 

ҶДММ “Мавҷи озод” аст, ки дар минтақаи Кӯлоб, дар ноҳияи Восеъ таъсис ёфтааст. 

Ин телевизион аз 10-уми июни соли 1991 ба пахши барномаҳои худ шуруъ кард, 

вале танҳо соли 1997 дар Кумитаи телевизион ва радиои Тоҷикистон расман сабти 

 
10 Усмонов И. К. Журналистика  [Матн]. Қисми 4 / И. К. Усмонов. – Душанбе, 2011. – С. 256.  

ном шудааст. Муҳтавои барномаҳои шабакаи мазкур хусусияти минтақавӣ дошта, 

бештар тафреҳиянд. Дар вилояти Суғд аввалин телевизиони хусусӣ “Ҷаҳоноро” аз 

августи соли 1991 дар шаҳри Хуҷанд таъсис ёфтааст. Ин телевизион дар аввали 

солҳои фаъолияти худ ҳафтае се маротиба бо забони тоҷикӣ ва русӣ барнома пахш 

мекард.11 Моҳи декабри соли 1997 Ширкати телевизиону радиошунавонии 

“Аввалин телевизиони мустақил” (СМ-1) дар вилояти Суғд ташкл шуд. Ҳамин тавр, 

то соли 2000-ум дар Тоҷикистон 12 телевизиони маҳаллӣ, асосан, дар вилояти Суғд 

таъсис ёфтанд.  

Дар дигар ҷумҳуриҳои Иттиҳоди Шуравӣ ҳам дар миёни расонаҳои 

электронии хусусӣ телевизион пештар таъсис ёфтааст. Ба таври мисол, аввалин 

телевизиони хусусӣ дар Қирғизистон ҳанӯз соли 1991 ба миён омадаааст. Аввалин 

радиоҳои ғайридавлатӣ дар Маскав “Ностальжи Москва”  30-юми апрели соли 1990 

ва “Эхо Москвы” 22-юми августи соли 1990 таъсис ёфтанд. Дар ҳудуди Россия аз 

соли 1990 басомади FM мавриди истифода қарор гирифт. Аз 30-юми апрели соли 

1990 аввалин шабакаи радиои тиҷоратӣ-мусиқии “Европа Плюс” ва “Радио Рокс” 

дар басомади FM дар Россия таъсис ёфтанд. “Миёни муассисони ин радиоҳо 

шарикони хориҷии “Кисс FM”-и фаронсавӣ ва “Радио Рокс”-и норвегӣ буданд.”12 

То охири соли 1991-ум дар Россия 10 ширкати телевизиону радиошунавонии 

ғайридавлатӣ фаъолият мекард ва то охири соли 1994 ҳукумат ба 400 ширкати 

телевизиону радио иҷозатномаи фаъолият додааст.13  

Дар ин ҷо аввалин радиои тоҷикии ғайридавлатиро ҳам бояд ёдовар шавем, ки 

бо вуҷуди дар Тоҷикистон фаъолият накарданаш барои мардуми Тоҷикистон 

барнома пахш менамуд. Ин радиои “Садои Тоҷикистони озод” буд ва аз соли 1993 

дар мавҷи кӯтоҳ барномаҳои тоҷикӣ пахш мекард. Радиои мазкур, ки дар шаҳри 

Толикони Афғонистон фаъолият мекард, бо зиёд шудани гурезаҳои тоҷик дар он 

кишвар ба кор оғоз кардааст. Ин радио дар бораи ҳодисаҳои Тоҷикистон ва вазъи 

 
11 Ниг: Ходжазод С. Роль радио «Таджикистан» в формировании общественного мнения в период 

независимости: дис. док. фил. наук: 10.01.10 [Текст] / С. Ходжазод.  – Душанбе, 2015. – С. 28. 

12 Ворошилов В.В. Журналистика [Текст]: Учебник / В.В. Ворошилов. 7-е изд., стер. — М.: КНОРУС, 2010. 

– С. 137.  

13 Ворошилов В.В. Журналистика  [Текст]: Учебник / В.В. Ворошилов. — 7-е изд., стер. — М.: КНОРУС, 

2010. – С. 138. 

гурезаҳои тоҷик дар он сӯи дарёи Ому хабар пахш мекард. Вале соли 1997 баробари 

ба ватан баргаштани гурезаҳо аз хоки Афғонистон радиои мазкур барномаҳои худро 

қатъ кард.14 Дар он солҳо, бо вуҷуди он ки дар радиои “Тоҷикистон” кормандони 

варзида ва журналистони бомаҳорат фаъолият мекарданд, ворид кардани ислоҳот 

ба роҳбарияти Кумитаи телевизион ва радиошунавонӣ ва вазъи ногувори кишвар 

вобаста буд. 

Низоми радиошунавонӣ баробари ҷомеа рушд мекард ва кормандон вобаста ба 

талаботи замон барнома таҳия менамуданд. Дар умум, радиои “Тоҷикистон” ҳам дар 

давраи ҷанг ва ҳам замони гузариши баъдиҷангӣ рисолати худро дар назди мардум 

то андозае иҷро кард. Радиои “Тоҷикистон” ягона расонаи ба ҳама дастрас боқӣ 

монд, аз ин хотир он як ҷузъи зиндагии мардум шуда буд. Радио дар созиш ва ба ҳам 

омадани ҷонибҳои даргир дар ҷанги шаҳрвандӣ, баргардонидани гурезаҳо ва дар 

замони бозсозӣ барои ба миён овардани ҳувияти миллӣ нақши муҳим бозидааст. Аз 

14-уми августи соли 1998 радиои ҷумҳурӣ ба фаъолияти шабонарӯзӣ гузашт, ки ин 

марҳилаи нав дар рушди радио мебошад. Ин иқдом масъулияти кормандони 

радиоро бештар мекард. Акнун дар як шабонарӯз 14 нашри хабарӣ ба муддати 15 

дақиқа (11 нашри тоҷикӣ, 2 нашри русӣ ва 1 нашри узбекӣ) ба роҳ монда шуд.  

Дар Тоҷикистон то соли 1999 ҳамагӣ як радиои сартосарӣ фаъолият мекард, ки 

дар мавҷҳои алоҳида барномаи якум, барномаи дуввум, ки тавассути он барномаи 

бурунмарзӣ ва “Фурӯғи Ориёно” пахш мешуданд. Бо таъсиси шабакаи радиои 

мустақими “Садои Душанбе” фазои иттилоотӣ каме дигар шуд. 18-уми январи соли 

1999 шабакаи мазкур ба пахши барномаҳои худ шуруъ кард. Ин радио дар заминаи 

гуфторҳо барои сокинони шаҳри Душанбе, ки “ҳафтае шаш маротиба аз соати 12 то 

13 бо забонҳои тоҷикӣ ва русӣ пахш мешуд, таъсис ёфтааст.”15 

Саидмуроди Хоҷазод, муҳаққиқи радиои “Тоҷикистон” менависад, ки дар 

шабакаи навтаъсиси “Садои Душанбе” “Хабарҳоро нисбат ба шабакаи аввали 

радиои “Тоҷикистон” кӯтоҳтар ва ҷолибтар ва оҷилан таҳияву пахш мекарданд... 

 
14 Ниг. Ходжазод С. Роль радио «Таджикистан» в формировании общественного мнения в период 

независимости: дис. док. фил. наук: 10.01.10 [Текст] / С. Ходжазод.  – Душанбе, 2015. – С. 24.    

15 Хоҷазод, С. Таърихи радиои Тоҷикистон (Қисми 2) [Матн] / С. Хоҷазод. – Душанбе: Деваштич, 2006. – 

С. 121. 

Таҳиягарони барномаҳои хабарӣ кӯшиш ба харҷ додаанд, ки бо таҳия ва пешниҳоди 

ҷолиби ахбор таваҷҷуҳи шунавандаро бештар ҷалб созанд.”16 Мустақиман пахш 

шудани барномаҳои шабакаи мазкур имкон дод, ки журналистони радио маҳорати 

худро тақвият бахшанд. Шабакаи мазкур барои рушди радиожурналистикаи муосир 

дар Тоҷикистон мусоидат кардааст. Азбаски шабака мустақим фаъолият мекард, 

қироати хабар ва тарзи пешниҳоди он таваҷҷуҳи вижа талаб менамуд. Муҳаррирони 

бахши хабарӣ ҳам ин қоидаҳоро риоя мекарданд. Дере нагузашта мавҷи радиои 

мазкур дар саросари кишвар дастраси мардум шуд. Муҳаррирону хабарнигорони 

шабакаи мазкур вобаста ба хоҳиши шунавандагон барнома омода месохтанд. 

Хабарҳоро дар барномаи “Паём” кӯтоҳ ва муъҷаз қироат мекарданд, ба муҳиммияти 

хабар таваҷҷуҳи хоса медоданд. Мустақиман қироат кардани номаву дархостҳои 

шунавандагон, тамоси мустақими телефонӣ дар барномаи радиои мазкур аз 

вижагиҳое буданд, ки шунавандагонро ба худ бештар ҷалб мекард. Барномаҳои 

радиои мазкур дар шакли комилан нав барои мардуми Тоҷикистон омода мешуданд. 

Таҷрибаи барномаҳои тафреҳии саволу ҷавоб, мусиқиҳои эстрадӣ, гузоришҳои 

мустақими “Садои Душанбе” минбаъд дар шабакаҳои радиои тиҷоратӣ, ки онҳо низ 

мустақиман барнома пахш мекарданд, истифода шуданд. Дар аввали солҳои 2000-

ум барномаҳои озмуниву фароғатии “Суруд барои шумо”, “Кӣ медонад?”, “Ҳафт 

ахтар”, “Инро шумо медонед?”, “Ошиқони хуршед”, “Кашфи маҳорат”, “Сайри 

ҷаҳон”, “Табли бедорӣ”, “Ибтидои олами меҳр”, “Як савол”, “Салом, эй ишқ” ва 

дигар барномаҳои “Садои Душанбе” дар баланд бардоштани маърифати 

шунавандагон саҳм гузоштаанд.  

Дар барномаҳои шабакаи “Садои Душанбе” ҳам иттилоъ, ҳам фароғат ва ҳам 

таҳлил ба мушоҳида мерасад. Вале аз таҳлили барномаҳои ин шабака бармеояд, ки 

ҷанбаи фароғатии онҳо бештар аст. Таъсиси радиои “Садои Душанбе” на танҳо 

барои ба миён омадани дигар шабакаҳо замина гузошт, балки мактаби таҷрибавие 

шуд, ки баъдан чанде аз кормандони болаёқати он барои кор ба радиоҳои хусусӣ 

гузаштанд. 

 
16 Хоҷазод, С. Таърихи радиои Тоҷикистон (Қисми 2) [Матн] / С. Хоҷазод. – Душанбе: Деваштич, 2006. – 

С. 121.  

Охири солҳои 90-ум ва ибтидои солҳои 2000-ум вазъи иҷтимоиву иқтисодии 

кишвар рӯ ба беҳбудӣ овард. Соҳибкорон оҳиста-оҳиста ба сармоягузорӣ дар рушди 

ҷомеа саҳм мегузоштанд. Созмонҳои байналмилалӣ ҳам барои рушди соҳаҳои 

кишвар, хусусан матбуот, маблағгузорӣ карданд. Маҳз ҳамин гуна шароит барои ба 

миён омадани радиоҳои хусусӣ замина гузошт. Танҳо пас аз 10 соли Истиқлол 

аввалин радиои мустақил дар Тоҷикистон арзи ҳастӣ кард.  

Шуруъ аз аввали солҳои 2000-ум марҳалаи нави рушди радио дар Тоҷикистон 

оғоз шуд. Баъд аз соли 2002 дар кишвар низоми нави радио ба вуҷуд омад, ки 

шабакаҳои радиоии типи нав ба фаъолият оғоз карданд. Дар баробари радиоҳои 

давлатӣ радиоҳои хусусӣ ба вуҷуд омаданд, ки миёни расонаҳои ахбори оммаи 

электронӣ рақобатро ба миён овард. Дар баробари барномаҳои тулонӣ барномаҳои 

кӯтоҳ ва бо диди нав таҳия гардиданд. Вале то дер боз аз нигоҳи касбӣ ва техникӣ 

барномаҳои радиои “Тоҷикистон” мавқеи худро дар фазои иттилоотӣ нигоҳ 

доштанд.  

Ҳамин тавр, дар се соли аввали асри XXI дар Тоҷикистон пайи ҳам се радиои 

нав барои фаъолият иҷозатнома гирифтанд. Акнун сокинон барои гирифтани 

иттилоъ манбаи алтернативӣ пайдо карданд. Ба гуфтаи муҳаққиқи рус А. А. Шерел, 

“... аввалин бор барои мо озодии интихоби иттилоъро ҳамоно радиоҳои мавҷи кӯтоҳ 

(FM) доданд.”17 Субҳон Ҷалилов, журналист ва ровии шинохтаи радио мегӯяд, “агар 

ҳоло қадами оянда ба миён омадан ва рушди Радио-Интернет бошад, он замон баъди 

радиоҳои маъмулӣ ташкили FM - радиоҳо буд.”18   

Ҳамин тавр, аввалин радиои мустақил дар Тоҷикистон ва аввалин радио дар 

басомади FM - радиои “Тироз” ба фаъолият оғоз кард. То он замон шабакаҳои 

радиоии кишвар дар мавҷҳои дур ва миёна пахш мешуданд. Ҷамъияти масъулияташ 

маҳдуди Ширкати телевизион ва радио-рекламавии “Тироз” соли 2000-ум дар 

шаҳри Хуҷанди вилояти Суғд таъсис ёфта, аз 1-уми марти соли 2001-ум ба пахши 

барномаҳои  худ оғоз кардааст. Соли таъсиси радиои мазкур дар китоби “Таърихи 

 
17 Радиожурналистика [Текст] / [Под ред. А. А. Шерель]. – М., Издательство Московского университета, 

2000. – С. 7. 

18 Ҷалилов С., Нақши Радиои “Ватан” дар фазои иттилоотии Тоҷикистон  [Матн] / С. Ҷалилов. 

Журналистикаи байналхалқӣ - VIII. (Маҷмуаи мақолаҳо). – Душанбе, 2017. – С. 91.  



25 
 

журналистикаи тоҷик” 1996 зикр шудааст19, ки саҳеҳ нест. Тавре аз ҳуҷҷати 

бақайдгирии радио бармеояд, он  соли 2000-ум сабти ном шудааст. Аз соли 1996 

“Тироз” на радио, балки як ширкати сабти садо фаъолият мекард. Бо гузашти 20 сол 

аз оғози фаъолияти радиои мазкур мавҷи он бештар аз нисфи вилояти Суғдро фаро 

мегирад. Бо таъсиси “Тироз” радиоҳои давлатӣ, ки рақибе дар он замон надоштанд, 

акнун масъулияташон бештар шуд, чунки бозор ва рақобати иттилоотӣ ба миён 

омад.  

Дар охири солҳои 90-уми асри ХХ дар низоми радиошунавонии ҳамаи 

кишварҳои собиқ Ҷамоҳири сотсиалистии шуравӣ дигаргунӣ ба миён омада, 

шабакаҳои нави радиоӣ арзи ҳастӣ намуданд. Ба андешаи муҳаққиқи рус Я. Н. 

Засурский, дар он солҳо “Дар баробари радиои давлатӣ, шабакаҳои тиҷоратӣ, хусусӣ 

ва дигар навъи радио тавсеа ёфтанд. Таъсиси онҳо дар низоми радиошунавонӣ 

мунҷар ба дигаргунӣ шуд. Дар муддати кӯтоҳ (дар муддати 6-7 сол) таъсиси 

радиоҳои ғайридавлатӣ ба инҳисори давлатӣ хотима дода, сабаби пайдо шудани 

бозори нави ВАО-и электронӣ гардиданд.”20  

То таъсиси радиои “Тироз” дар кишвар се радиои давлатии сартосарӣ – 

шабакаи якум, шабакаи дуввуми радиои Тоҷикистон ва шабакаи мустақими “Садои 

Душанбе” фаъолият мекарданд, ки ҳамаи онҳо дар ҳайати радиои “Тоҷикистон” 

буданд. Барои таъсиси телевизиону радиоҳои фарҳангиву фароғатӣ, ки ғолибан 

хусусӣ ҳастанд, пеш аз ҳама, шахсони соҳибкор саҳм гузоштаанд. Муассиси радиои 

“Тироз” ҳам соҳибкор Ӯлмасов Хуршед Азимҷонович аст. Аҳли эҷодии радиои 

мазкур аз рӯзҳои аввал барои ҷолиб шудани барномаҳои худ кӯшиш мекарданд. Дар 

ин кор онҳо аз таҷрибаи радиоҳои кишварҳои ҳамсоя, хусусан Қирғизистон, 

истифода намудаанд.  

Радиои “Тироз” дар аввал як радиои мусиқӣ-иттилоотӣ буда, бо сабки нави худ, 

ки бештар ба ҷавонон равона шуда буд, дар атрофи шаҳри Хуҷанд шунавандагони 

зиёдеро ба худ ҷалб сохт. Ҳоло радиои мазкур рӯйи мавҷи 103,7 FM ва 106,7 FM дар 

 
19 Усмонов И. К., Давронов Д. Таърихи журналистикаи тоҷик  [Матн]/ И. К. Усмонов, Д. Давронов. – 

Душанбе: Азия-Принт, 2008. – С. 276. 

20  Система средств массовой информации России  [Текст]: Учеб. пособие для вузов / [Я. Н. Засурский, М. 

И. Алексеева, Л. Д. Болотова и др.]; Под ред. Я. Н. Засурского. – М.: Аспект Пресс, 2003. – С.196. 

як шабонарӯз 21 соат барномаҳои иттилоотӣ, фарҳангӣ-фароғатӣ, иқтисодӣ ва 

иҷтимоӣ пахш мекунад. Б. Исомиддинов дар монографияи худ дар бораи 

барномаҳои ин шабака чуни навиштааст: “Барномаҳои радиои “Тироз”, ки асосан 

характери иҷтимоӣ доранд, ба баланд бардоштани сатҳи дониши ҳуқуқӣ ва 

маърифатнокии шаҳрвандон равона шудааст. Барномаҳои он мавзуъҳои сиёсӣ, 

иқтисодӣ, иҷтимоӣ, ҳуқуқӣ, фарҳангӣ ва варзиширо инъикос карда, ҳар нашри он ба 

аудиторияи мушаххас равона мешавад.”21  

Радиои “Тироз” аз соли 2001 то соли 2005 рӯйи мавҷи 103,7 FM барномаҳои 

худро пахш мекард, аммо аз соли 2005 як қисми барномаҳо давоми рӯз дар мавҷи 

106,7 FM қобили шунидан шуданд. Хуршед Ӯлмасов, роҳбари кулли ширкати 

телевизион ва радио-рекламавии “Тироз” дар ҷашни даҳсолагии таъсисёбии радиои 

мазкур дар як мусоҳиба бо радиои “Азия Плюс” гуфта буд: “Аз рӯзи аввали 

фаъолият радиои “Тироз” дар формати мусиқӣ-иттилоотӣ кор карда ва ҳамарӯза аз 

соати 6-и субҳ то соати 3-и шаб фаъолият мекунад.”22 Вале аз ҷадвали барномаҳои 

ин шабака фаҳмида мешавад, ки аз аввал он ҳамчун радиои мусиқӣ-фароғатӣ 

фаъолият мекард ва танҳо соли 2004 шуъбаи хабарӣ ва иттилооти фаврӣ дар радиои 

мазкур таъсис ёфт ва кормандони он ба пахши иттилоъ ҳам аҳаммияти бештар 

доданд. Дар як шабонарӯз бо забонҳои тоҷикӣ ва русӣ 5 барномаи хабарӣ пахш 

мешавад. Барномаҳои радиои “Тироз” ҳам мустақим ва ҳам дар шакли сабт бо 

забонҳои тоҷикӣ ва русӣ ба эфир мебароянд.  

Аудиторияи радиои “Тироз” аз рӯйи маълумоти соли 2016-и роҳбарияти 

радиои мазкур 1,5 млн., асосан, аҳолии вилояти Суғд ва маҳаллаҳои наздимарзии 

Қирғизистон аст. Баъд аз як соли фаъолияти радиои “Тироз” дар пойтахти кишвар 

аввалин шабакаи радиоии хусусӣ – Радиои “Азию Плюс” 9-уми сентябри соли 2002 

дар басомади FM ба кор оғоз кард. Бо вуҷуди он ки муассисони радиои мазкур ҳанӯз 

соли 1998 ҳамаи техникаву ҳуҷҷатҳои лозимӣ барои таъсиси чунин радиоро омода 

 
21 Исомидинов Б. Т. К истории частной журналистики Таджикистан. (монография) [Текст] / Б.Т. 

Исомидинов. – Душанбе: Ирфон, 2016. – С. 73.  

22 Первая в Таджикистане независимая FM-радиостанция «Тироз» отмечает десятилетний юбилей [Захираи 

электронӣ]. Низоми дастрасӣ:  https://www.news.tj/ru/news/tajikistan/society/20110301/pervaya-v-tadzhikistane-

nezavisimaya-fm-radiostantsiya-tiroz-otmechaet-desyatiletnii-yubilei  (Санаи муроҷиат: 20.02.2017). 

https://www.news.tj/ru/news/tajikistan/society/20110301/pervaya-v-tadzhikistane-nezavisimaya-fm-radiostantsiya-tiroz-otmechaet-desyatiletnii-yubilei
https://www.news.tj/ru/news/tajikistan/society/20110301/pervaya-v-tadzhikistane-nezavisimaya-fm-radiostantsiya-tiroz-otmechaet-desyatiletnii-yubilei

карда ба мақомот дархости иҷозат дода буданд, вале бо сабабҳои гуногун то чор 

соли дигар натавонистанд, иҷозатномаи фаъолияти радиоро ба даст оранд. Дар 

сомонаи Оҷонсии иттилооти “Азия Плюс” дар матлабе, ки ба 14-умин солгарди 

таъсиси радиои мазкур навишта шуда буд, аз раванди гирифтани иҷозатномаи 

фаъолият чунин ёдоварӣ шудааст: “Ҳамаи ҳуҷҷатҳои лозимӣ барои гирифтани он 

(иҷозатнома – Ш.Х.) ҳанӯз моҳи августи соли 1998 супурда шуда буд, ЮНЕСКО 

дар шакли грант аллакай лавозимоти техникии заруриро ба “Азия Плюс” дода буд, 

кормандон ба кор ҷалб шуда буданд, давраҳои омӯзишӣ гузаронда шуда буд, дар 

FM радиостансияҳои Алмаато таҷриба гузаронда буданд. Ҳама чиз омода буд, вале 

масъала ҳал нашуд. Кумитаи телевизион ва радиошунавонӣ дар посух ба дархости 

“Азия Плюс” мактуби ҷавобӣ дод: “Дар Тоҷикистон аллакай радиоҳои кофӣ вуҷуд 

дорад, зарурати кушодани радиои нав нест...” ин барои мо ғайриқобили қабул буд, 

барои он ки соли 1998 вақте мо дархост карда будем, дар кишвар ягон радиои хусусӣ 

ё дар басомади FM набуд.”23 

Аз ин навиштаи Оҷонсии “Азия Плюс” бармеояд, ки шароити зарурӣ барои 

таъсиси радио вуҷуд доштааст, вале бо сабабҳои гуногун иҷозат додан ба кори он 

тули чор сол кашола ёфтааст. Идораи Радиои “Азия Плюс” барои ҳалли 

мушкилашон ба унвонии роҳбари ҳукумат мактуб навиштанд. Ниҳоят Роҳбари 

давлат Эмомалӣ Раҳмон рӯзи 29-уми июли соли 2002 барои мулоқот муассиси 

радиои мазкур Умед Бобохоновро ба ҳузур мепазирад ва маҳз баъд аз ин мулоқот ба 

шабакаи радиои “Азия Плюс” иҷозатномаи фаъолият дода мешавад. Дар ин суҳбати 

якунимсоата роҳбари давлат аз мушкилоту вазъи сиёсии минтақа ва ҷаҳон, 

ҳамчунин аз раванди демократикунонии ҷомеа суҳбат карда, супориш медиҳад, ки 

ба кори ин радио иҷозат дода шавад.  

Ҳамин тавр, 9-уми сентябри соли 2002 дар рӯзи 11-солагии Истиқлолияти 

Тоҷикистон радиои “Азия Плюс” расман ба фаъолият оғоз кардааст. Дар замони 

Истиқлол ин аввалин радиои хусусӣ дар пойтахти кишвар буд. Чунон ки аз 

 
23 Как рождалось радио «Азия-Плюс» [Захираи электронӣ]. Низоми дастрасӣ: 

https://www.news.tj/en/news/tajikistan/society/20160730/kak-rozhdalos-radio-aziya-plyus (Санаи муроҷиат: 

11.12.2017). 

https://www.news.tj/en/news/tajikistan/society/20160730/kak-rozhdalos-radio-aziya-plyus

навиштаи Оҷонсии хабарии “Азия Плюс” маълум аст, радиои мазкур бо кумаки 

созмони ЮНЕСКО таъсис ёфтааст. Муассиси радиои мазкур журналист Умед 

Бобохонов то таъсиси ин радио ду расонаи хабарии русизабон, яке – Оҷонсии  

иттилоотии “Азия Плюс” ва бо ҳамин ном нашрия ҳам таъсис дода буд. Оҷонсии 

иттилоотии “Азия Плюс” аз соли 1996 ба нашри бюлетенҳои иттилоотӣ-таҳлилӣ бо 

забонҳои русӣ ва англисӣ ба кор оғоз кардааст. Замоне ки дар кишвар ҳанӯз оташи 

ҷанги шаҳрвандӣ хомӯш нашуда буд, “Умед Бобохонов дар майдони иттилоотӣ 

норасоии расонаи мустақилро эҳсос кард.”24 Баъдан сомонаи интернетии ин 

оҷонсиро (www.asiaplus.tj (www.news.tj) роҳандозӣ карданд, ки дар муддати кӯтоҳ 

яке аз бонуфузтарин расонаи электронии хабарӣ на танҳо дар Тоҷикистон, балки дар 

минтақа гардид. Бо таъсиси радиои мазкур гурӯҳи расонаҳои “Азия Плюс” ба се 

расонаи алоҳида расид, ки дар пурра кардани нашри ҳамдигар мусоидат мекунанд. 

Масалан, радиои “Азия Плюс” хабарҳоро аз оҷонсии худ ва нашрия ҳам аз оҷонсӣ ё 

баръакс нашр ва пахш мекунанд. 

Радиои “Азия Плюс” дар формати иттилоотӣ-мусиқӣ бо забонҳои русӣ ва 

тоҷикӣ шабонарӯзӣ барнома ва мусиқӣ пахш мекунад. Ба андешаи Иброҳим 

Усмонов, “Ин радио хусусияти тиҷоратӣ-фарҳангӣ дошта, барои ҷавонон пешбинӣ 

шудааст ва бештар оҳангҳои аврупоиро истифода мекунад.”25 Ҳарчанд ҳоло радиои 

мазкур ба таври шабонарӯзӣ фаъолият мекунад, дар соли аввали таъсисёбӣ аз соати 

6-и субҳ то 19-и бегоҳ барнома пахш менамуд. Дар ин муддат 11 нашри хабарии 

седақиқаӣ, аз ҷумла 4 нашри тоҷикӣ ва 7 нашри русӣ, пахш мешуд. Яъне блоки 

русии радиои мазкур бештар буд. Профессор А. Азимов бар ин назар аст, ки: 

“Журналистони радиои “Азия Плюс” кӯшиш мекунанд, ки вақт дар фазо (эфир) 

ройгон наравад, яъне суханбозӣ камтар аст, нисбат ба радиои “Садои Душанбе”. 

Барномаҳои таҳиякардаи журналистон дар зери рубрикаи куҳнашуда таҳия шаванд 

 
24 Умед Бобохонов [Захираи электронӣ]. Низоми дастрасӣ: http://tojnews.org/tj/personality/umed-bobohonov  

(Санаи муроҷиат: 10.02.2017). 

25 Усмонов И. К., Давронов Д. Таърихи журналистикаи тоҷик  [Матн] / И. К. Усмонов, Д. Давронов. – 

Душанбе: Азия-Принт, 2008. – 260 с. 

http://www.asiaplus.tj/
http://www.news.tj/
http://tojnews.org/tj/personality/umed-bobohonov


29 
 

ҳам, мазмуну мундариҷаи нав, диди нав доранд”.26 Дар давоми фаъолияти худ дар 

радиои “Азия Плюс” барномаҳои зиёде таъсис ёфта, қисме аз онҳо бо сабаби миёни 

шунавандагонашон маҳбубият пайдо карда натавонистан ё сарпараст наёфтан аз 

байн рафтанд. Вале барномаҳое ҳастанд, ки аз рӯзи оғози радио мавҷуданд. Аз ҷумла 

барномаи иттилоотии “Хабар” барномаи фароғатии “Аз самими дил” солҳои зиёд 

дар ин радио таҳия мешаванд. “Радиои “Азия Плюс” ҳанӯз аз рӯзҳои нахустини 

фаъолияташ дар ҳаёти сиёсию иҷтимоӣ, иқтисодию маишӣ ва фарҳангии кишвар 

саҳм мегузошт. Барномаҳои иҷтимоии “Шаҳри ман”, “Насли солим”, “Ҳуқуқи 

Шумо” ва ғайра ба масъалаҳои мубрами ҳаёти ҷомеа иртиботи қавӣ доштанд. Дар 

чунин барномаҳо мутахассисони соҳаҳои дахлдор иштирок намуда, ба саволҳои 

шунавандагон мустақиман посухи дақиқ ва мушаххас медоданд.”27 Бо вуҷуди он ки 

барономаҳои ин радио солҳои фаъолияти худ такмил ёфтаву масъалаҳои муҳими 

ҷомеаро баррасӣ карданд, дар он камбудиву норасогиҳо мушоҳида мешавад. 

Маслан, дар баъзе барномаҳои калонҳаҷми “Азия Плюс” суҳбатҳои тулонӣ ва  

такроргӯйӣ ба назар мерасад. Радиоҳои FМ-ро бештар вақт ровиёни он шинохта 

мекунанд, аз ин рӯ саҳлангории ровиён ба обрӯйи радио ҳам таъсир мерасонад. М. 

Ахмедова, ки фаъолияти радиои “Азия Плюс”-ро таҳқиқ кардааст, дар ин бора 

чунин андеша дорад:  “Мутаассифона, имрӯз сафи ровиёни касбӣ кам шуда 

истодааст. Ровиёни радиоӣ ҳангоми баррасии мавзӯъ баъзан ба саросемагӣ, 

саҳлангорӣ, такроргӯйӣ роҳ медиҳанд ва баъзан ҳатто эҳсос мешавад, ки ровӣ ба 

муҳтавои асосии мавзӯъ хуб сарфаҳм нарафтааст.”28   

Баъд аз 8 моҳи фаъолияти радиои “Азия Плюс” дар шаҳри Душанбе боз як 

радиои хусусии дигар ба кор оғоз намуд. 7-уми майи соли 2003 шабакаи радиоии 

шабонарӯзӣ бо номи “Ватан” ба фаъолият оғоз намуд, ки фазои иттилоотии 

пойтахтро боз ҳам пурратар кард. Радиои “Ватан” рӯйи мавҷи 106 FM дар Душанбе 

 
26 Азимов А. Проблемаҳои радиоҳои ғайриҳукуматӣ  [Матн]. (Маҷмуаи мақолаҳо) / А. Азимов // Боли 

сухан.  – Душанбе: Сино, 2004. – С. 12.   
27 Ахмедова М. А. Таърихи ташаккули радиои “Азия Плюс” [Матн] / М. А. Ахмедова // Паёми Донишгоҳи 

миллии Тоҷикистон. Бахши илмҳои филологӣ. – Душанбе: Сино, 2017. - № 4/2. – С. 281.  
28 Ахмедова М. А. Таърихи ташаккули радиои “Азия Плюс” [Матн] / М. А. Ахмедова // Паёми Донишгоҳи 

миллии Тоҷикистон. Бахши илмҳои филологӣ. – Душанбе: Сино, 2017. - № 4/2. – С. 282. 

ва атрофи он ва аз охирҳои соли 2009 рӯйи мавҷи 102,4 FM дар вилояти Хатлон бо 

забонҳои тоҷикӣ (80 дарсад) ва русӣ (20 дарсад) барнома ва мусиқӣ пахш мекунад. 

Радиои мазкур ҳудуди 2 миллион шунаванда дошта синну соли миёнаи онҳо 25-45-

сола аст. Формати барномаҳои радиои “Ватан” иттилоотӣ-мусиқӣ буда, муассиси он 

Далер Амонов аст. “Фаъолияти ин радио ба тақвият додани раванди рушди 

демкортаии ҷомеа ва гуногунандешӣ равона шудааст. Бо ин мақсад, ҳамаи ҷанбаҳои 

вазъи сиёсӣ, иҷтимоӣ ва фарҳангии кишвар бетарафона дар барномаҳои он инъикос 

меёбанд.”29 Аксари кормандони радиои мазкур, ки дар радиову телевизионҳои 

давлатӣ таҷриба доштанд, бо диди нав ба радиои “Ватан” омада бо барномаҳои 

ҷолиб ва услуби хоси омодасозии хабар шуҳрати радиоро зиёд карданд. Бояд қайд 

кард, ки радиои “Ватан” як расонаи таҷрибавие шуд, ки чанде аз кормандони он 

минбаъд хабарнигорони машҳур шуда, бархе аз онҳо дар таъсиси чунин шабакаҳои 

радиоӣ саҳм гузоштанд.  

Моҳи сентябри соли 2004 Ширкати “Ориёно Медиа” радиои “Русское Радио – 

Ориёно” (радиои “Ориёно”)-ро таъсис дод. Радиои мазкур шабонарӯзӣ дар формати 

иттилоотӣ-мусиқӣ фаъолият мекунад. Радиои мазкур бо дастгирии сафорати Русия 

дар Тоҷикистон таъсис ёфта, мавҷаш дар Душанбе ва қисман атрофи пойтахт паҳн 

мешавад. Ду соли аввал бо номи “Русское радио Ориёно” фаъолият карда, қисман 

барномаҳои “Русское Радио”-и Русияро бозпахш менамуд.  Баъдан номашро ба 

“Ориёно” иваз намуд ва танҳо аз Тоҷикистон бо забони русӣ барномаҳои иттилоотӣ 

ва фароғатӣ таҳия менамояд.  Ин шабака, асосан, ба мусиқии ғарбӣ таваҷҷуҳ 

мекунад. Аз 1-уми сентябри соли 2016 радиои “Ориёно” тағйири ном карда, “Радиои 

пойтахт”-ро гирифтааст ва дар ихтиёри гурӯҳи мусиқии “Западный квартал” қарор 

дорад.  

Аз соли 1999 то соли 2004 панҷ шабакаи радиоӣ ба миён омаданд, вале се соли 

баъд дар пойтахт ягон радиои наве ба кор оғоз накард. Ҳарчанд дар ин миён 

нашрияҳое таъсис дода шудаанд, рушди радио ҳамоно аз расонаҳои чопӣ мисли 

ҳарвақта ақиб мемонд.  

 
29 Исомидинов Б. Т. К истории частной журналистики Таджикистан  [Текст]. (монография) / Б.Т. 

Исомидинов. – Душанбе: Ирфон, 2016. – С. 76. 

Баробари ба даст овардани Истиқлол низоми радиошунавонии ҷумҳурӣ ҳам ба 

дигаргуниҳо рӯ ба рӯ шуд. Қолабҳои барномасозии сохти шуравӣ оҳиста-оҳиста 

тағйир ёфт ва муҳтавои барномаҳо бештар масъалаҳои миллиро дар бар гирифтанд. 

Таъсиси шабакаҳои  иттилоотиву фароғатӣ нишон дод, ки ин шабакаҳо миёни дигар 

формати радиоҳо шунавандагони бештар доранд ва аз нигоҳи фаврияти пахши 

иттилоъ пешқадам ҳастанд.  

Яке аз дигаргуниҳо пас аз таъсиси FM-радиостансияҳо ин аст, ки дар низоми 

радиошунавонӣ барномаву мусиқиҳои хориҷӣ, хусусан русӣ бештар шуданд. 

Масалан, 50 дар сад барномаҳои радиои “Азия Плюс” русӣ ва 50 дар сади 

барномаҳои он бо забон тоҷикӣ таҳия мешаванд, аммо мусиқӣ бештар русӣ садо 

медиҳад. Радиои “Ватан” дар оғоз ва чанд соли фаъолияти худ 20 дар сад бо забони 

русӣ ва 80 дар сад бо тоҷикӣ барнома пахш мекард. Радиои русии “Ориёно” пурра 

ба забони русӣ равона шудааст. Айни ҳол радиои “Ватан”, қисмати барномаҳои 

русии худро кам карда, ғайр аз суруду мусиқӣ дигар барномаҳои русӣ надорад. 

Радиоҳои иттилоотиву фароғатӣ барномаҳои гуногунранг омода мекунанд ва 

шунавандагонашон асосан ҷавонҳо мебошанд. Ҳамаи радиоҳое, ки аз пойтахт пахш 

мешаванд, фазои дар ихтиёрдоштаи худро бештар бо мусиқии муосир пур 

мекунанд.  

1.2. Таъсис ва ташаккули радиои “Имрӯз” 

 

Соли 2007 таъсиси радиои “Имрӯз” на танҳо фазои иттилоотии кишварро 

пурратар намуд, балки миёни воситаҳои ахбори омма барои соҳиби бозор шудан як 

навъ рақобати иттилоотиро ба вуҷуд овард. Баъд аз эфири техникии чандҳафтаина 

дар моҳи июни соли 2007 радиои ғайридавлатии “Имрӯз” дар фазои иттилоотии 

Тоҷикистон аз 9-уми августи соли 2007 расман ба пахши барномаҳои худ шуруъ 

намуд. Муассиси Радиои “Имрӯз” ҶДММ “Ориёно Медиа” мебошад, ки аллакай 

таҷрибаи таъсиси “Русское радио “Ориёно”-ро дошт.   

“Имрӯз” радиои иттилооти-фароғатӣ буда, дар солҳои аввали фаъолият танҳо 

бо забони тоҷикӣ барнома ва мусиқӣ пахш менамуд. Солҳои охир аз мавҷи ин радио 

бо забони русӣ ҳам мусиқӣ шунида мешавад. Дар замони таъсиси радиои “Имрӯз”, 

ки барномаҳояш фақат дар пойтахт ва атрофи он пахш мешуд, дар баробари 3 

шабакаи радиои давлатӣ дар ин ҳудуд радиоҳои хусусии “Азия Плюс”, “Ватан” ва 

радиои русии “Ориёно” фаъолият мекарданд. То он замон ягон радиои мустақил 

пурра бо забони тоҷикӣ барнома ва мусиқӣ пахш намекард. Ба ин манзур метавон 

гуфт, ки “Имрӯз” аввалин радиои мустақили миллии иттилоотӣ аст. 

Сохтори ҷадвали пахши барномаҳои радиои “Имрӯз” ба “Радио Рокс”-и Русия 

монандӣ дорад. “Радио Рокс”, ки 20-уми декабри соли 1990 дар Русия таъсис 

ёфтааст, мисли “Имрӯз” дар ҳар 15 дақиқа нашри хабарӣ ва барномаҳои таҳлилии 

кӯтоҳ омода мекунад. Барномаи “Экспресс-анализ” (дар бораи қурби асъор ва 

қоғазҳои қиматнок), “Скромные обаяние” (дар бораи мӯд), “Крик” (иттилоъ аз 

тамбашавии мошинҳо), “Народный календарь” (дар бораи таърихи рӯз ва ҷашну 

идҳои мардумӣ)30 аз ҷумлаи барномаҳои ҳамарӯзаи “Радио Рокс” ба шумор 

мераванд. Қайд бояд кард, ки “Радио Рокс” дар ҳудуди собиқ кишварҳои шуравӣ 

аввалин радиои тиҷоратии мусиқӣ дар басомади FM ба ҳисоб меравад.  

Бо таъсиси шабакаҳои радиоии ғайридавлатӣ дар низоми радиошунавонии 

Ҷумҳурии Тоҷикистон таҳаввулоти назаррас ба миён омад. Барномаҳо бояд бо 

 
30 Ворошилов В.В. Журналистика  [Текст]: Учебник / В.В. Ворошилов. – 7-е изд., стер. – М.: КНОРУС, 2010. 

– С.139 

назардошти даромади молӣ овардани он тарҳрезӣ ва таҳия шаванд, зери дар 

радиоҳои ғайридавлатӣ ҷалби таваҷҷуҳи рекламадиҳандаҳо хеле муҳим аст. Яке аз 

фарқҳои асосии радиоҳои хусусӣ аз радиоҳои давлатӣ дар он аст, ки радиои давлатӣ 

аз ҳисоби буҷет ва радиои хусусӣ аз ҳисоби суратҳисоби худи радио маблағгузорӣ 

мешаванд. Аз ин рӯ, таъсиси радиоҳои хусусии FM, пеш аз ҳама, ҷанбаи тиҷоратӣ 

доштанд. Радиои “Имрӯз” ҳам истисно нест.  

То соли 2007 дар шаҳри Душанбе ва атрофи он радиои сирф иттилоотӣ 

фаъолият намекард. Ҳам радиои “Азия Плюс” ва ҳам “Ватан” ҳар соат ва гоҳе дар 

ним соат як маротиба бо забонҳои тоҷикӣ ва русӣ барномаи хабарӣ пахш мекарданд 

ва ин шабакаҳои радиоӣ бештар ба пахши мусиқӣ майл доштанд. Муассиси радиои 

“Имрӯз” ҳадафи таъсиси онро густариш додани фазои иттилоотӣ дар кишвар 

дониста буд. Рустами Ҷонӣ (Рустамҷон Ҷониев), ки он вақт роҳбари ширкати 

“Ориёно Медиа” – муассиси радиои “Имрӯз” буд, ҳадафи таъсиси ин радиоро дар 

як суҳбат бо хабаргузории “Озодагон” чунин баён кардааст: “Мақсад аз таъсиси он 

(Радиои “Имрӯз” – Ш.Х.) ба вуҷуд овардани як радиои иттилоотӣ буд. То он вақт 

ҳамаи радиостансияҳое, ки таъсис ёфта буданд, расонаҳои фароғатӣ-мусиқӣ буданд. 

Мо зарур ҳисобидем, ки як радиое таъсис диҳем, ки ҳар як 15-дақиқа пас барои 

мардум иттилоъ расонад, чунки мо иттилоъро зарур меҳисобидем ва имрӯз ҳам дар 

ҳамин ақида ҳастем, ки иттилоъ қобили он аст, ки дар ҷомеа дигаргуниро ба вуҷуд 

биёрад. Ҳар як фарде, ки мехоҳад, имрӯз ҷомеааш гирифтори якрангӣ набошад, 

тасмим мегирад, ки ҳамин якрангиро барҳам занад ва мо ин тасмимро гирифтем.”31 

Аз аввали таъсиси ин шабака кӯшиш мешуд услуби барномаҳо аз дигар 

шабакаҳо фарқ дошта бошанд. Ба андешаи муҳаққиқ А. Азимов, “Ҳар чи қадар 

радиоҳои хусусӣ зиёд шавад, ҳамон қадар рақобати фазоӣ мушоҳида мешавад. 

Рақобат ба пешрафт ва хуб шудани барномаҳои радио оварда мерасонад.”32  

 
31 Рустами Ҷонӣ: Таъсиси радиои «Имрӯз» идеяи як нафар буд, касе бо ман паҳлӯ ба паҳлӯ ин идеяро ба 

вуҷуд наовардааст [Захираи электронӣ]. Низоми дастрасӣ: http://www.ozodagon.com/index.php?newsid=7552 

(Санаи муроҷиат: 3.03.2017). 

32 Азимов А. Проблемаҳои радиоҳои ғайриҳукуматӣ  [Матн]. (Маҷмуаи мақолаҳо) / А. Азимов // Боли 

сухан. – Душанбе: Сино, 2004. – С. 16.   

http://www.ozodagon.com/index.php?newsid=7552

Воқеан, соли 2007 барномаҳои проблемавӣ ва пахши хабарҳои сареъ дар 

радиои мазкур фаҳмиши мардумро аз журналистикаи он замон дигар кард. Ҳузури 

хабарнигор дар ҷои ҳодиса ва садоҳои табиӣ ё интершум ҷаззобияти хабар ё 

репортажро зиёд мекард ва боиси бештар шудани эътимоди мардум мешуд. Ин 

хусусиятҳо каму беш дар дигар радиоҳо, маслан дар “Садои  Душанбе” ҳам буд, вале 

дар “Имрӯз”, ки нисбатан барномаҳои иттилоотии зиёд дошт, бештар мушҳоҳида 

мегардид.     

Дар соли 2007 дар ҳар 15 дақиқа хабар пахш кардани як радио барои ҷомеаи 

Тоҷикистон падидаи нав буд. Албатта, танқид ва фошгуӣ дар нашрияҳои даврӣ, ки 

аслан, ҳафтанома буданд, ба таври фаровон ба чашм мерасид, вале дар як соат ҳадди 

ақал 4 маротиба шунидани хабар аз як радиои мустақил дар низоми 

радиошунавонии Тоҷикистон таҷрибаи нав буд. Радиои “Азия Плюс” дар як соат як 

бор барномаи хабарӣ пахш мекард. Радиои “Ватан” ҳам тақрибан ҳамин гуна буд. 

Дар радиои “Имрӯз” барои кор хабарнигорони ҷавоне ҷалб шуда буданд, ки 

бештари онҳо дар созмони “Интернюс”-и Тоҷикистон малакаи касбӣ омӯхта буданд 

ва худ хабар омода карда, онро қироат мекарданд. Ҳар хабарро бо риояи тавозун ва 

аз се сарчашма гирифтани як иттилоъ омода менамуданд. Ин тарзи пешниҳод дар 

дигар шабакаҳои радиоии кишвар кам мушоҳида мешуд. Тарзи пешниҳод ва оҳанги 

қироати хабар аз дигар шабакаҳои радиоӣ фарқ дошт. Дар солҳои аввали фаъолияти 

радиои мазкур (солҳои 2007-2009) дар ин радио 24 нафар кор мекарданд. 

Ҳарчанд мавҷи радиои “Имрӯз” дар аввали таъсис танҳо шаҳри Душанбе ва 

атрофи онро фаро мегирифт, шуруъ аз соли 2013 дар бархе аз ноҳияҳои вилояти 

Суғду Хатлон шунавандагон ба мавҷи он дастрасӣ пайдо карданд. Зиёд кардани 

ҳудуди мавҷи радиои мазкур боиси он шуд, ки дар минтақаҳо ҳам радиои мазкурро 

дар баробари радиои “Садои Душанбе”, ки он замон бештар маҳбубият дошт, гӯш 

кунанд.  

Дар аввали фаъолияти ин радио чанд маротиба мавҷи он баста шуд. Ҳарчанд 

расман сабаби қатъи муваққатии мавҷи ”Имрӯз”-ро нуқси техникӣ эълон карданд, 

вале бархе расонаҳои хабарӣ онро “ҳушдоре барои гузоришҳои интиқодӣ”-и33  

онзамонаи ин радио маънидод мекарданд.  

Радиои “Имрӯз” зертобеи ширкати “Ориёно Медиа” буда, фаъолияташро аз 

даромади реклама пеш мебарад. Ин амал мантиқан дуруст аст, чунки ба гуфтаи 

профессор И. К. Усмонов, “Чун матбуот аз пулдиҳандаи идеологӣ озод шуд, яъне 

вобастагии рӯиросташ аз идеология бардошта шуд, вай мутлақан ба пул тобеъ 

мешавад”34. Ҳоло фаъолияти радиои мазкур пурра аз ҳисоби даромади реклама пеш 

меравад.  

Радиои “Имрӯз” дар солҳои фаъолияти худ борҳо дучори тағйирот ҳам дар 

шумораи кормандон, ҳам дар инъикоси мавзуъ ва ҳам аз ҷиҳати каму беш шудани 

барномаҳо шудааст. Сохти идоракунии радиои мазкур директор + сармуҳаррир буд. 

Радиои мазкур аз 3 шуъба: “Барномаҳои муаллифӣ”, “Реклама” ва “Кадрҳо” иборат 

аст. Аввалин сармуҳаррири Радиои “Имрӯз” журналист Хилватшо Хоҷаев 

(Хилватшоҳи Маҳмуд) буд. Хилватшо Хоҷаев то таъсиси радиои “Имрӯз” дар 

Ширкати “Ориёно Медиа” аз соли 2004 кор мекард. Вай дар радиои русии “Ориёно” 

ба ҳайси директори бахши хабарӣ буд. Х. Хоҷаев аз ҷумлаи шахсоне буд, ки дар 

идеяи таъсиси радиои иттилоотии тоҷикӣ – “Имрӯз” саҳм доштааст. Аз рӯзи эфири 

расмии радиои мазкур то ноябри соли 2007 Хилватшо Хоҷаев ҳамчун сармуҳаррири 

радио кор кардааст. Баъдан ба телевизиони “Симои мустақили Тоҷикистон” – СМТ 

ба кор гузашт. Ҳоло корманди ширкати мухобиротии “Tcell” аст. 

Ҳарчанд Рустами Ҷонӣ, роҳбари собиқи ширкати “Ориёно Медиа”, дар 

мусоҳибаҳои худ идеяи таъсиси радиои мазкурро саҳми танҳо худаш медонад, вале 

дар шакл гирифтани он ҳамчун радио хизмати ҳаммаслаконашро арзанда 

меҳисобад. Рустами Ҷонӣ дар ин бора дар як мусоҳибааш бо хабарнигор Мавзуна 

Абдуллоева чунин гуфтааст: “Дар созмон додани ин радиостансия (“Имрӯз”), 

асосан, ягон нафаре набуд, ки бо ман паҳлӯ ба паҳлӯ ин идеяро ба вуҷуд оварда 

бошад. Баъдан нафароне, ки дар радиои мазкур кор мекарданд, барои ташаккули ин 

 
33 Радиои «Имрӯз» 4 сола шуд. АИ Озодагон [Захираи электронӣ]. Низоми дастрасӣ: 

http://www.ozodagon.com/index.php?newsid=1429  (Санаи муроҷиат: 03.03.2017). 

34 Усмонов И. К., Давронов Д. Таърихи журналистикаи тоҷик  [Матн]/ И. К. Усмонов, Д. Давронов. – 

Душанбе: Азия-Принт, 2008. – С. 65. 

http://www.ozodagon.com/index.php?newsid=1429

радиостансия ва шаклан дигар кардани он хизмат карданд. Ин идеяи як нафар буд, 

аммо шакл гирифтан ва соҳиби шунаванда шуданаш хизмати ҳайати дастаи 24-

нафараи коргарон мебошад.”35  

Бояд зикр намуд, ки молики Ширкати “Ориёно Медиа” “Ориёнбонк”, яке аз 

бонкҳои бузурги тиҷоратии Тоҷикистон аст. Саҳмдори аслии “Ориёнбонк” Ҳасан 

Асадуллозода, яке аз бонкдорони маъруфи бозори молияи Тоҷикистон, мебошад. 

Шуруъ аз аввали фаъолият радиои “Имрӯз” ҳамчун расонаи хабарӣ маъруфият 

пайдо кард, зеро дар як соат 4 маротиба хабарҳои кӯтоҳ, шарҳу мусоҳиба ва 

гузоришҳои таҳлилӣ пахш мекард. Хабарнигорони радиои мазкур аксаран ҷавононе 

буданд, ки ё дар риштаи журналистика таҳсил мекарданд ва ё нав донишгоҳро хатм 

карда буданд. Радиои мазкур бо интихоби мавзуъ, масъалагузорӣ ва лаҳни 

хабарнигоронаш аз дигар радиоҳо фарқ мекард. Шунавандагон ба телефони студия 

занг зада ё ба идораи радио омада аз мушкилашон мегуфтанд ва садояшон дар 

барномаҳои радио пахш мешуд. Дертар дар барномаҳои мустақими таҳлилӣ, ки 

мавзуъҳои муҳимми ҷомеаро матраҳ мекард, шунавандагон бештар занг мезаданд 

ва радио ба як минбари розу ниёзи мардум табдил ёфт.  

Барномаҳои кӯтоҳи фароғативу иттилоотии радиои мазкур ҳам дар шакли нав 

пешкаши шунавандагон мешуданд. Барномаҳои “Имрӯзи ислом”, “Авто-Имрӯз”, 

“Имрӯзи ҷавоҳирот”, “Экономикс” ва “Ҷиноят ва ҷазо” аз барномаҳое буданд, ки аз 

2,5 то 5 дақиқа давом дошта, дар бораи масъалаҳои марбута иттилоъ медиҳанд. 

Ҳамаи ин барномаҳо хусусияти иттилоотӣ доштанд. Мусиқиву садо ва эффектҳои 

иловагие, ки дар барнома истифода мешуд, ҷолибияти онро зиёд мекард. Танқиди 

ниҳоду идораҳо барои камбудӣ, ошкорбаёнӣ ва илова кардани садои коршиносону 

таҳлилгарон аз ҷанбаҳои дигари барномаҳои ин радио ба шумор меравад. Тавассути 

барномаҳои радиои “Имрӯз” мардум мушкилоти худро мегуфтанд, яъне он як 

минбари баёни андешаи мардум шуд.  

 
35 Мусоҳиба бо Рустами Ҷонӣ. Хабаргузории Озодагон [Захираи электронӣ]. Низоми дастрасӣ: 

http://www.ozodagon.com/index.php?newsid=1441 (Санаи  муроҷиат: 10.02.2017). 

Саидмуроди Хоҷазод, муҳаққиқи радио солҳои 2007-2011-ро барои Радиои 

“Имрӯз” солҳои авҷи шуҳрати ин радио медонад.36 Ба ин ақида метавон розӣ шуд, 

чунки дар ин муддат “Имрӯз” тавонист на танҳо дар ҷомеа ҷойгоҳи худро пайдо 

кунад, балки як услуби хоси худро ба миён оварад, ки дар радиожурналистикаи 

тоҷик падидаи нав буд.  

Бо омадани журналист Раҷаби Мирзо ба ҳайси сармуҳаррири ин радио аз моҳи 

августи соли 2009 муҳтавои барномаҳои хабарӣ боз ҳам қавитар   ва хабарнигорон 

бештар ошкорбаён шуданд. Аммо кори ин журналист дар “Имрӯз” аз як сол беш 

давом накард. Худи Раҷаби Мирзо дар ин бора ёдовар шуда мегӯяд: “Аммо бештар 

аз як сол кор карда натавонистам. Касе ҳам пеш накард. “Вазъият” ҳаминро “тақозо” 

мекард, зеро радио шунавандаи хеле зиёдро фаро гирифт. Назарсанҷиҳои расмиву 

ғайрирасмӣ “Имрӯз”-ро сершунавандатарин радио ном мебурданд. Шояд аз ин 

хотир ду бор “мушкилоти техникӣ” ба миён омад. Он қиссаву муаммоҳои зиёд 

дорад. Ба хотири ман шуда як радиои муваффақ набояд аз даст мерафт. Аҷиб буд, 

ки радио пас аз ман “сахттар” мегуфт, вале ба мушкил рӯ ба рӯ нашуд...”37 Раҷаби 

Мирзо баъдан ба ҳайси сармуҳаррири нахустин рӯзномаи ҳаррӯзаи хусусии 

Тоҷикистон “Имрӯз News”, ки ба ширкати “Ориёно Медиа” ва Рустами Ҷонӣ 

тааллуқ дошт, кори эҷодии худро идома дод.  

Воқеан, се маротиба то соли 2009 мавҷи Радиои “Имрӯз” барои чанд муддат 

қатъ гардид. Сабабҳои қатъи мавҷи радиои мазкурро он замон масъулон дар нуқси 

техникӣ гуфта буданд. Аз хабари поён маълум аст, ки мавҷи радиои мазкур ду 

маротиба дар остонаи солгарди радио қатъ гаштааст. “Масъулони ин расона 

гуфтаанд, аз 27-уми июл (соли 2009) дар пахши барномаҳои радиои “Имрӯз” 

мушкилиҳо пеш омада, ду ҳафтаи ахир ин барномаҳо аз фиристандаҳои эҳтиётӣ 

пахш мешудааст.... Қатъи ногаҳонии барномаҳои радиои “Имрӯз” бори аввал нест. 

Тайи ду соли фаъолияти ин шабака бори севвум аст, ки пахши гуфторҳои он 

мутаваққиф мешавад. Бори аввал моҳи апрели соли гузашта Кумитаи телевизион ва 

 
36 Ходжазод С. Роль радио «Таджикистан» в формировании общественного мнения в период 

независимости: дис. док. фил. наук: 10.01.10 [Текст] / С. Ходжазод.  – Душанбе, 2015. – С. 23. 

37 Инҳоро бояд шинохт [Захираи электронӣ]. Низоми дастрасӣ: http://www.tojnews.org/tj/news/inkhoro-

boyad-shinoht-zhurnalist-rachabi-mirzo  (Санаи муроҷиат: 10.06.2017). 

радиои Тоҷикистон пахши ин радиоро рӯйи амвоҷи FM давоми 8 рӯз мутаваққиф 

кард ва баъдтар дар остонаи нахустин солгарди таъсиси ин радио дар моҳи август 

низ барномаҳои он ба муддати 15 рӯз қатъ гашта буд.”38  

Тавре ки Раҷаби Мирзо гуфта буд, лаҳни гуфтори радио пас аз ин қатъи 

муваққатии радио то дер боз тағйир накард. Баъд аз Раҷаби Мирзо сармуҳарририи 

радиои “Имрӯз” ба дӯши Абдулазиз Восеев гузашт. Дертар ин вазифа ба Назири 

Нусрат вогузор шуд. Назири Нусрат аз соли 2009 дар радиои мазкур кор мекард ва 

барномаҳои хабарӣ омода менамуд. Аз аввали фаъолияти радиои мазкур дар он 

журналистон, аз ҷумла Хилватшоҳи Маҳмуд, Абдулазизи Восеъ, Бег Раҳмонов, 

Хайруллоҳи Абдулваҳҳоб (Шарипов), Маҳинаи Даврон ва чанде дигарон кор 

кардаанд. Дар солҳои 2007-2011 дар радиои “Имрӯз” ба ғайр аз ин хабарнигорон 

ҳамчунин рӯзноманигорони ҷавон Хайрулло Шарипов, Назири Нусрат, Ҳумайрои 

Бахтиёр, Сарвинози Руҳуллоҳ, Умедҷони Саъдулло, Амруллоҳи Низом, Саидэҳсони 

Ҷалолиён, Ҷалолиддини Аҳмад, Содиқҷон Зарифов, Сайёра Худоёрбекова ва 

дигарон кор кардаанд, ки баъдан аксари онҳо ҳамчун журналистони муваффақ дар 

дигар расонаҳо кори худро идома доданд. Аксари ин хабарнигорони ҷавон 

хатмкардаи факултаи журналистикаи Донишгоҳи миллии Тоҷикистон буда, 

баъзеяшон аз замони донишҷӯйӣ дар ин радио корро шуруъ кардаанд.  

Радиои “Имрӯз” аз рӯзи таъсис ба таври шабонарӯзӣ кор мекунад. Қисми зиёди 

эфири радиои мазкурро мусиқӣ пур карда, барномаҳои хабарӣ, таҳлилӣ ва фароғатӣ 

қисми ками вақти радиоро фаро мегиранд. Дар Радиои “Имрӯз” ба интихоби мусиқӣ 

таваҷҷуҳи хоса дода, сифати техникии суруд мадди назар гирифта мешавад. Ба ғайр 

аз ин, пахши мусиқии шарқии ғарбиомехташуда стандарти радиои мазкур аст.  

Дар радиоҳои тиҷоратӣ дар пахши мусиқӣ диққати ҷиддӣ дода мешавад. 

Муассисон бо мақсади ҷалб ва нигоҳдории шунавандагон мусиқиҳои ҷаззоб пахш 

мекунанд. “Имрӯз” ҳам ба ҳайси радиои тиҷоратӣ интихобан мусиқӣ пахш мекунад. 

Ба андешаи А.В. Бубукин, “Шунавандае, ки барояш ягон пораи мусиқӣ писанд 

намеояд, зуд тугмачаи радиоро тоб дода, ба шабакае мегузарад, ки ӯро зери таъсир 

 
38 Далоили қатъи пахши барномаҳои радиои "Имрӯз" [Захираи электронӣ]. Низоми дастрасӣ: 

https://www.ozodi.org/a/1797828.html (Санаи муроҷиат: 10.06.2017). 

қарор медиҳад.”39  Дар радиои “Имрӯз” дар солҳои аввали фаъолияти радио 

сурудҳои сарояндаҳои классики тоҷик ҳам шунавонда мешуд, вале дар солҳои баъд 

танҳо мусиқии муосир садо медиҳанд.  

Аз аввали таъсисёбӣ нашри аввали бахши хабарӣ аз соати 6-00, 6-30 ва баъзан 

соати 7-и субҳ оғоз шуда, баъд аз ҳар 15 дақиқа то 12-и шаб идома мекард.  

Аз 28-уми августи соли 2010 ҳамарӯза сарлавҳаҳои рӯзномаи “Имрӯз News”, 

ки муассиси он худи Р. Ҷонӣ, директори Радиои “Имрӯз” буд, аз радиои мазкур садо 

медоданд. Ин роликҳои таблиғотии рӯзнома таваҷҷуҳи шунавандагонро бештар ба 

радио ҷалб мекард. Дар ин сол роҳбарияти радиои мазкур кӯшиш карданд, ки нашри 

хабариро шабонарӯзӣ ба роҳ монанд. Масалан, 27 ба 28-ум ва 28 ба 29-уми октябри 

соли 2010 дар ҳар шабонарӯз аз 65 то 67 нашри хабарӣ пахш шудааст, вале ба таври 

шабонарӯзӣ ба роҳ мондани нашри хабарӣ дер давом накард.  

Раҷаби Мирзо баъд аз 56 нашри шумораи рӯзномаи “Имрӯз News” аз 23-юми 

ноябри соли 2010 аз сармуҳарририи он канор рафт ва рӯзнома ду ҳафта аз нашр 

бозмонд. Пас аз дубора ба кор оғоз кардани рӯзномаи мазкур аз 6-уми декабри ҳамон 

сол дар ҳайати кормандони он тағйирот ба миён омада як қисми онҳоро ихтисор 

карданд. Кори рӯзнома, ки бо фаъолияти радио бо сабаби як муассис доштан тавъам 

буд, ба радио бетаъсир намонд ва баъзе журналистон ҳамзамон ҳам дар радио ва ҳам 

дар рӯзнома фаъолияти худро идома доданд. Пас аз дубора ба нашр оғоз кардани 

рӯзномаи “Имрӯз News” Назири Нусрат, ки сармуҳаррири радио буд, ҳамзамон ба 

кори рӯзнома ба ҳайси муҳаррири бахши сиёсӣ ҷалб шуд.  

Соли 2011 дар радиои “Имрӯз” барномаҳои калонҳаҷм роҳандозӣ шуданд, ки 

бо туфайли онҳо ҷанбаи таҳлилии радио бештар гашт ва барномаҳои радиои мазкур 

муҳтавои иттилоотиву таҳлилӣ касб карданд. 

Масалан, барномаи субҳгоҳии таҳлилии “Баҳси рӯз” таъсис ёфт. Ин барнома 

ҳамарӯза аз соати 7-15 то 10-и субҳ мустақиман пахш мешуд. Дар барномаи мазкур, 

ки шиораш “Мо шухӣ не, ҷиддӣ мегӯем” буд, дар мавзуъҳои доғи рӯз ровии барнома 

мустақиман бо шунавандагон дар тамос шуда, бо коршиносону таҳлилгарон ва 

 
39 Бубукин А.В. Эфирные тайны [Текст] / А.В Бубукин. – Новосибирск: Издателство “FM-реклама”, 2003. 

– С. 39. 

масъулони корхонаҳои давлативу ғайридавлатӣ, ки мавзуъ ба онҳо дахл дорад, 

суҳбат мекарданд. Ҳар рӯзи корӣ – аз душанбе то ҷумъа, бонавбат барномаи 

мазкурро журналистони рӯзнома, ки ҳамакнун корманди радио ҳам буданд, пеш 

мебурданд. Назири Нусрат, Ҷаллолиддини Аҳмад (Аҳмадов танҳо дар радио кор 

мекард) ва Манучеҳр Мақсудов (хабарнигори рӯзнома) бо навбат иҷрокунандаи 

ровии ин барнома буданд. Дертар хабарнигор Орзу Исоев ба радиои мазкур ба кор 

омад ва ин барномаро вай пеш мебурд. Ҳамзамон барномаи дигари фароғатӣ-

табрикотӣ бо номи “Барои ҳам” таъсис ёфт, ки ин ҳам мустақиман садо медод. 

Барномаи “Имрӯзи ислом” дар соли 2011 як муддат аз пахш бозмонд ва Амруллоҳи 

Низом, муҳаррири барномаи мазкур кори худро дар рӯзномаи “Имрӯз News” идома 

дод. Дар моҳи августи соли 2011 чанде аз хабарнигорони Радиои “Имрӯз” бинобар 

саривақт пардохта нашудани маошашон дастаҷамъӣ корро тарк кардаанд, ки 

минбаъд боиси кам шудани теъдоди барномаҳои иттилоотии радио гардид. Баъд аз 

рафтани ин хабарнигорон тарзи пешниҳоди хабар ҳам тағйир ёфт. Дигар як нафар 

аксар вақт хабарҳоро аз дигар расонаҳо гирифта қироат мекард. Вазъи молявии 

радиои мазкур суст шуд ва ин омил ба сифати барномаҳо низ таъсир расонд. Шуруъ 

аз соли 2012 як муддат шумораи барномаҳои хабарӣ коҳиш ёфта, гоҳе такрор пахш 

мешуданд. Дар ин сол дар як шабонарӯз баъзан ду баъзан се барномаи хабарӣ омода 

мешуд.  

Қариб ҳамаи барномаҳои радиои мазкур ба ғайр аз бахши хабарӣ ва барномаи 

табрикотии субҳгоҳӣ бо сарпарастии як ширкат таҳия мешуданд. Ба фаъолияти 

“Имрӯз”, пеш аз ҳама ҳамин вобастагии молии радио аз пули реклама таъсир расонд. 

Ба андешаи профессор И. Усмонов, “Рекламадиҳанда аслан матбуот, телевизион ва 

радиои озодро аз худ вобаста мекунад, зеро дар сурате ки сармоягузории 

марказонидашуда ё мутлақ вуҷуд надорад ва фурӯши воситаи ахбор хароҷоти рӯз 

ба рӯз афзояндаи онро пӯшонида наметавонад, воситаҳои нав ба нави техникӣ, 

мусобиқа барои сареъ инъикос намудани воқеаҳо харҷи ҳарчи бештарро тақозо 

мекунад ва бидуни реклама ноширон чизи зиёде намеёбанд, ки ин талаботро ҷуброн 

кунад.”40 Ба андешаи мо, кам шудани даромади радио аз ҳисоби реклама ва дигар 

манбаъҳо  боиси коҳиш ёфтани шумора ва сифати барномаҳои радио гардид.  

Дар соли 2013 шумораи барномаҳои радиои мазкур боз коҳиш ёфт ва ахбор аз 

соати 7-и субҳ то 17-и бегоҳ дар шакли асл ва аз 17 то 22-00 такроран пахш 

мешуданд. Дар он сол рӯзноманигорон Назири Нусрат, Сайёра Худоёрбекова, 

Наргис Абдуназарова, Файзалӣ Ниёзов, Қурбоналии Нурулло бахши иттилоотиро 

ҳар рӯз бо навбат пеш мебурданд. Барномаи хабарӣ то соати 17 ҳар 15 дақиқа пахш 

мешуд ва сипас такрор шунавонда мешуд. Дар ин сол як муддат барномаҳои 

“Экономикс”-ро Сафарбек Кабиров ва “Авто Имрӯз”-ро Ҳакими Даврон, ки ҳар ду 

кормандони рӯзномаи “Имрӯз News” буданд, омода менамуданд. Нашри барномаи 

“Имрӯзи тиб” бар зиммаи Сайёра Худоёрбекова, “Имрӯзи ислом” бар зиммаи 

Ҷалолиддини Аҳмад ва “Барои ҳам” бар уҳдаи Дурахшон Ортиқова буд.  

Як назарсанҷии Ташкилоти ҷамъиятии “Маркази тадқиқоти сотсиологии 

“Зеркало” аз 14 то 25-уми январи соли 2013 дар саросари кишвар муайян кардааст, 

ки миёни радиоҳои давлатӣ “Садои Душанбе” ва радиоҳои ғайридавлатӣ “Имрӯз” 

аз ҳама сершунаванда ҳастанд. Аз рӯйи ҷавоби пурсидашудаҳо дар вилояти Суғд, 

баъд аз “Садои Душанбе” радиои “Тироз”  шунавандаи бештар доштааст. Ин 

назарсанҷӣ миёни 910 нафари аз 16-сола боло аз ҳамаи минтақаи кишвар тавассути 

телефон сурат гирифтааст. Дар чунин як таҳқиқоти соли 2019-и ин марказ ин 

раддабандӣ ё рейтинг тағйир наёфтааст. Натиҷаи ин таҳқиқот нишон додааст, ки аз 

радиоҳои умумимиллӣ “Садои Душанбе” ва шабакаи радиои ғайридавлатии 

“Имрӯз” миёни шунавандагон аз ҳама маҳбуб будаанд.41 Вале натиҷаи таҳқиқоти ин 

ташкилот дар соли 2022 каме тағйир ёфта, радиои “Ватан” ба ҷойи аввал баромад ва 

“Имрӯз” дар ҷойи дувум қарор гирифт. Дар ин раддабандӣ радиои “Азия Плюс” дар 

 
40 Усмонов И. К., Давронов Д. Таърихи журналистикаи тоҷик [Матн] / И. К. Усмонов, Д. Давронов. – 

Душанбе: Азия-Принт, 2008. – С. 66. 

41 Муайян намудани афзалияти медиявии аҳолии Ҷумҳурии Тоҷикистон: ТВ, радио, нашрияҳои чопӣ, 

сомонаҳо, шабакаҳои иҷтимоӣ ва мессенҷерҳо  [Матн]. – Душанбе, 2019. – 70 с.   

ҷойи севум қарор дорад.42 Ин таҳқиқот соли 2022 анҷом шуда, дар назарсанҷӣ 2500 

нафар аз ҳамаи минтақаҳои Тоҷикистон ширкат кардаанд.  

Солҳои 2012-2013 роҳбарияти радиои “Имрӯз” кӯшиш карданд, ки мавҷи 

радиои мазкур ба аксари минтақаҳои кишвар паҳн гардад. Дар соли 2013 бо насби 

фиристанда дар вилояти Суғд ҳам барномаҳои радиои “Имрӯз” рӯйи мавҷи 103 FM 

барои сокинони шимоли кишвар ва аз 20-уми декабри ҳамон сол барои сокинон 

шаҳри Кӯлоб ва атрофи он рӯйи мавҷи 107,4 FM қобили дастрасӣ шуданд. Моҳи 

декабри соли 2013 ширкати “Ориёно Медиа” бо маблағи 150 ҳазор доллар дастгоҳ 

ва фиристандаҳои муосир харида, ба пахши рақамии барномаҳо гузашт.  

Аз аввали моҳи январи соли 2014 барномаҳои радиои мазкур дар маркази 

Вилояти Мухтори Кӯҳистони Бадахшон дастрас шуданд. Акнун мавҷи радиои 

мазкур дар ҳамаи манотиқи кишвар дастраси аҳолӣ гардид. Дар студияи марказии 

радиоии “Имрӯз” шуъбаи барномаҳо бо забони шуғнӣ барои мардуми Бадахшон 

ифтитоҳ ёфт, ки ҳамарӯза аз соати 12 то 15 рӯйи мавҷи 107,4 FM барнома пахш 

мекард. Дар идораи радиои мазкур студияи алоҳида бо басти корӣ барои омода 

кардани барнома бо забони шуғнонӣ таъсис ёфт. Дар таърихи радиои тоҷик ин 

аввалин барнома бо забонҳои помирӣ буд. Масъулони радиои мазкур ҳадафи 

таъсиси барномаҳо бо забони шуғниро барои ҳифзи забонҳои помирӣ, аз ҷумла 

шуғнонӣ, ки бештари мардуми Бадахшон бо он суҳбат мекунанд, арзёбӣ карда 

буданд.43 Барномаҳо бо забони шуғнӣ муҳтавои фарҳангӣ, иҷтимоӣ ва иқтисодӣ 

доштанд ва мусиқӣ танҳо бо забонҳои помирӣ садо медод. Масъулони радиои 

мазкур дар таҳияи барномаҳо бо забони шуғнӣ аз мавзуъҳои сиёсӣ ва динӣ ҷиддан 

худдорӣ мекарданд. Аз як тараф, набудани мутахассиси сиёсатшиносу диншинос 

дар миёни кормандони радиои мазкур бошад, аз тарафи дигар, аз фишори мақомот 

нисбат ба ин гуна мавзуъҳо ҳарос доштанд. Азорабек Азорабеков, директори 

тиҷоратии ширкати “Ориёно Медиа”, гуфта буд: “Эфири Радиои “Имрӯз” дар 

 
42 Афзалиятҳои расонавии аҳолии Ҷумҳурии Тоҷикистон: ТВ, радио, нашрияҳои чопӣ, сомонаҳо, 

шабакаҳои иҷтимоӣ ва мессенҷерҳо [Матн]. – Душанбе, 2022. – С. 39. 

43 Ибтикори радиои "Имрӯз": Нахустин барномаи радиоӣ бо забони шуғнӣ [Захираи электронӣ]. Низоми 

дастрасӣ: https://www.ozodi.org/a/radio-imruz-begins-broadcast-in-pamiri-languages/25230382.html  (Санаи 

муроҷиат: 31.08.2017). 

Душанбе ва Хоруғ каме фарқ мекунад. Яъне, пахши барномаҳо барои Хоруғ бо 

сурудҳо каме фарқ мекунад. Мо тасмим дорем вақти барномаҳоро бо забони 

шуғнонӣ бештар кунем. Шояд дар оянда бахшҳои хабарӣ низ бо забони шуғнонӣ 

омода ва пахш карда шавад.”44 Бо вуҷуди ин ки аз инъикоси мавзуъҳои сиёсиву динӣ 

худдорӣ намуданд, ин тарҳ на танҳо барномаҳои худро наафзуд, балки муваффақ 

нашуд, то бештар аз як моҳ идома кунад. Бо сабабҳои барои шунавандагон номуайян 

баъд аз як моҳи фаъолият барномаҳо бо забони шуғнӣ қатъ шуданд. Бо қатъ шудани 

барномаҳои бахши помирии радиои “Имрӯз” эътимоди мардуми ин минтақа ки, 

асосан, маркази вилоятро фаро мегирифт, аз радиои мазкур кам шуд. Ин буд, ки баъд 

аз чанд муддате бо корношоям шудани дастгоҳҳои техникии мавҷпарокунӣ мавҷи 

радиои “Имрӯз” дар ҳудуди Вилояти Мухтори Кӯҳистони Бадахшон қатъ гардид. 

Радиои мазкур, ки хусусияти тиҷоратӣ дорад, бо назардошти ба даст омадани сармоя 

мавҷи худро паҳн мекунанд, баъд аз қатъи барномаҳо бо забони шуғнонӣ дигар 

рекламадиҳандагон аз ин вилоят ба радиои мазкур ҳамкорӣ накарданд.  

Дар соли 2014 директори радиои мазкур Рустами Ҷонӣ аз вазифа барканор шуд 

ва 5 сол, то моҳи ноябри соли 2019 дар бахши тоҷикии Радиои “Озодӣ” (дар шаҳри 

Прага) кор кард. Ба ҷойи вай Худоёр Валиев, ки чанде пеш аз сармуҳарририи Радиои 

“Садои Душанбе” истеъфо дода буд, ба ҳайси сармуҳаррир ба кор пазируфта шуд. 

Рустами Ҷонӣ аз соли 2007 аз аввали таъсисёбии радиои “Имрӯз” директор ва аз 

соли 2004 роҳбари ширкати “Ориёно Медиа” буд. Худоёр Валиев ҳамзамон роҳбари 

кулли ширкати “Ориёно Медиа” таъин гардид. Роликҳои маърифатии кӯтоҳ, ки дар 

он ҳадисҳои Паёмбари Ислом (с.а.в) ва панде аз бузургон бо садои Рустами Ҷонӣ 

садо медод, дигар аз эфири радио гирифта шуд. Ба ҷои онҳо панде аз донишмандони 

форсу тоҷик ва хориҷ шунавонда мешуд. 

Бо иваз шудани роҳбари радио дар барномаҳои он ҳам каме тағйирот ба миён 

омад. Орзу Исоев, ки барномаи субҳгоҳии “Баҳси рӯз”-ро пеш мебурд, аз кори ин 

радио рафт. Як муддат ин барнома аз нашр бозмонд ва бо номи дигар - “Ҳарфи 

 
44 Ибтикори радиои "Имрӯз": Нахустин барномаи радиоӣ бо забони шуғнӣ [Захираи электронӣ]. Низоми 

шумо” дубора эҳё шуд ва Далери Имомалӣ, ки қаблан бо радиои мазкур ҳамкорӣ 

мекард, муҳаррири он шуд. Баъдтар аз 1-уми сентябри соли 2015 ба ҷойи он 

барномаи таҳлилии “Минбар” рӯйи кор омад, ки Саидэҳсони Ҷалолиён гардонандаи 

ин барнома буд. Аз барномаҳои радиои мазкур, ки дар як шаклу услуб ва як баранда 

умри дароз дидаанд, ҳамин барномаи “Минбар” аст, ки бидуни таваққуф то соли 

2021 садо додааст. Ин барнома, аслан, дар шакли барномаи қаблии “Баҳси рӯз” 

омода мешавад, ки соли 2011 таъсис ёфта буд. 

Соли 2015 дастрасии мавҷи Радиои “Имрӯз” дар вилояти Суғд қатъ гардид. 

Радиои мазкур, ки ҷанбаи тиҷоратӣ дорад ва як ҳадафи фаъолияти радиоҳои хусусӣ 

ба даст омадани сармоя аст, натавонист дар бозори иттилоотии ин вилоят барои худ 

ҷой пайдо кунад. Масъулони радиои мазкур умед доштанд, ки бо паҳн кардани 

мавҷи радио дар ин вилояти аз ҷиҳати саноат нисбатан пешрафтаи ҷумҳурӣ 

таваҷҷуҳи соҳибкорону ширкатҳоро ба худ ҷалб мекунанд ва аз даромад ҳам харҷи 

паҳн кардани мавҷи радиоро мепӯшонанд ва ҳам суд ба даст меоранд. Вале 

рекламадиҳандагон дар ин вилоят молу маҳсулоти худро умдатан дар радиоҳои 

маҳаллии вилоят тарғиб мекарданд. Фаъолияти радио, ки танҳо аз реклама пеш 

меравад натавонист бо ин ҳол дар ин вилоят кори худро идома диҳад. Чунки барои 

паҳн кардани мавҷи радио маблағи зиёд сарф мешавад ва радиоҳои ғайридавлатӣ 

маҷбуранд шуруъ аз харидани дастгоҳҳои мавҷпаҳнкун, иҷораи замин ё манораҳои 

ширкатҳои мобилӣ, интернет ва ҳаққи таъмини мавҷро худашон пардохт кунанд. 

Вақте дар баробари таъмини мавҷ дар ин минтақа даромаде ба даст наоварданд, 

барои таъмини дубораи мавҷ маблағ сарф накарданд ва мавҷи радио ҳам дар ин 

вилоят қатъ шуд.  

Дар Радиои “Имрӯз” то охирҳои соли 2015 ҳар 15 дақиқа хабар пахш мешуд, 

аммо ба тадриҷ давоми соли 2016 шумораи бахши хабарӣ коҳиш ёфт. Аз моҳи 

декабри соли 2016 бе дарназардошти тарҳи Радиои “Озодӣ дар “Имрӯз” дар тули 

рӯз танҳо ду маротиба ва он ҳам бегоҳӣ соати 17-30 ва 19-00 ҳудуди 4-5 дақиқаӣ 

барномаи хабарӣ пахш мешавад. Дар ҳар ду нашри барномаи иттилоотӣ ҳудуди 13-

14 хабарҳои кӯтоҳи дохил ва хориҷи кишвар қироат мешуданд.  



45 
 

Дар мавриди тарҳи Радиои “Озодӣ” дар радиои “Имрӯз”, ки барномаи 

иттилоотист, бояд гуфт, ки он ҳар ҳафта аз рӯзи душанбе то ҷумъа аз соати 08-00 то 

08-10 аз ин радио садо медиҳад. Дар тарҳи мазкур хабару гузоришҳои Радиои 

“Озодӣ” интихобан муддати 10 дақиқа бозпахш мешавад. Дар ин бора қарордоди 

Радиои Аврупои Озод/Радиои Озодӣ соли 2016 бо Радиои “Имрӯз” баста шудааст 

ва охирин хабарҳое, ки дар Радиои “Озодӣ” пахш мешаванд, ҳар субҳ хабарнигори 

“Озодӣ” онро аз студияи Радиои “Имрӯз” қироат мекунад. Баъд аз ду сол шартномаи 

ҳар ду радио қатъ шуд ва Радиои “Озодӣ” барои идомаи тарҳ озмун эълон кард. 

Моҳи июни соли 2019 Радиои “Имрӯз” дубора ғолиби ин озмун дониста шуд ва ҳар 

ду радио шартномаи нав бастанд.  

Пас аз соли 2014 пайиҳам чанд тағйироте дар радиои “Имрӯз” ба миён омад, ки 

дар фаъолияти минбаъдаи он бетаъсир намонд. Пеш аз ҳама, қатъи мавҷи радио дар 

Хоруғ ва баъдан дар Хуҷанд, ки шунавандагони ин минтақаҳоро аз худ дур кард. 

Сеюм, тағйироти кадрӣ буд, ки на танҳо муҳтавои барномаҳо дигар шуданд, балки 

формати радио аз иттилоотиву таҳлилӣ як муддат ба мусиқиву фароғатӣ табдил ёфт.  

Радиои мазкур дар ин давра қариб ҷанбаи хабарии худро аз даст дода буд. 

Сабаби чунин коҳиш ёфтани нашри хабарӣ, пеш аз ҳама, нарасидани корманд буд. 

Хабарнигороне, ки дар радиои мазкур фаъолият мекарданд, бо ҳар сабабе аз кор 

рафтанд. Хабарнигори собиқадори радиои “Имрӯз” Саидэҳсони Ҷалолиён, ки 

солҳои 2013-2014 як муддат бо радиои “Ховар” ҳамкорӣ дошт ва баъдан 

сармуҳаррири радиои “Шаҳринав” шуд, соли 2015 дубора пурра ба радиои “Имрӯз” 

баргашт ва то соли 2021 дар ин ҷо кор кард. С. Ҷалолиён аз соли 2015 дар “Имрӯз” 

ҳам барномаҳои дусоатаи субҳгоҳии “Минбар”-ро пеш мебурд ва ҳам барномаи 

иттилоотии бегоҳро.  

Аз аввали августи соли 2017 то моҳи ноябри соли 2018 ҳар ду нашри барномаи 

хабарӣ, ки бегоҳ садо медоданд, барҳам хӯрда, ба ҷойи онҳо муддати 3 моҳ 

барномаи нави хабарӣ-таҳлилии “Таҳавуллоти рӯз аз диди “Имрӯз”” ба тарзи нав 

пешниҳод шуд. Хабарнигор навиди муҳимми рӯзро қироат карда шарҳ медод, ки он 

хабарро дигар расонаҳо дар чӣ шакл инъикос кардаанд ва кадом коршиносу 

таҳлилгар ё мутахассис дар ин бора чӣ гуфтааст, дар барнома таҳлил мекарданд. 

Ташаббускори тарҳи нав Саидэҳсони Ҷалолиён сармуҳаррири радиои мазкур ба 

шумор меравад, ки муддати ним соат дар эфир бо хабарнигори дигари радио 

перомуни хабр ё таҳавулоти он рӯз суҳбат карда, баъзан дар ин бора садои 

коршиносеро ҳам пахш мекарданд. Дар як нашри ин барномаи таҳлилӣ се-чор хабар 

мавриди таҳлил қарор мегирифт. Солҳои 2018-2021 оғози ҳар соат барномаи 

хабарии “Ахбор” ва давоми рӯз барномаҳои “Барои ҳам”, “Минбар”,  “Радиобозор”, 

“Таҳавулоти рӯз аз диди “Имрӯз””, “Шоми “Имрӯз”” ва “Имрӯзи маънӣ” омодаву 

пахш мешуданд. 

10-уми феврали соли 2022 ба ҷойи Худоёр Валиев Фаррух Собирзода роҳбари 

ширкати “Ориёно Медиа” таъин шуд, ки ҳамзамон директори радиои “Имрӯз” 

маҳсуб мешавад. Фаррух Собирзода қаблан дар телевизиони “Сафина” ровии 

барномаҳои фарҳангиву фароғатӣ буд ва як муддат дар телевизиони “Шаҳнавоз” низ 

ба ҳайси сармуҳаррир кор кардааст.  

Баъд аз тағйироти кадрӣ дар барномаҳои “Имрӯз” ҳам дигаргунӣ ба миён 

омаданд. Барномаҳои хабарӣ мисли солҳои пеш аз соати 8-и субҳ то соати 18 сари 

ҳар соат садо медиҳанд, аммо як қатор барномаҳои нав таъсис ёфтанд. Маслан, 

барномаҳои “Як соат”, “Ҳуқуқи ман”, “Ҷавҳари “Имрӯз”, “Футбол +” ва “Ханда аз 

банда”. Дар соли 2022 инчунин баъд аз таъмири идораи радиои “Имрӯз” студияҳои 

нав бо таҷҳизоти замонавӣ муҷаҳҳаз шуданд. Студияи нави радиои “Имрӯз” бо 

назардошти омода намудани барномаҳои чандрасонаӣ сохта шудааст.  Ҳоло дар 

идораи ширкати “Ориёно Медиа” 3 студия мавҷуд аст, ки яктогӣ дар ихтиёри 

радиоҳои “Имрӯз” ва “Ориёно” буда, студияи сеюм барои сабту танзими барномаҳо 

муштарак истифода мешавад.   

Айни ҳол аз кормандони собиқадори радиои “Имрӯз” Азорабек Азорабеков 

ҳамчун директори тиҷоратӣ ва Содиқ Зарифӣ ба ҳайси масъули бахши реклама дар 

радиои мазкур фаъолият доранд. Дигар хабарнигорони пешини ин радио дар 

расонаҳои гуногуни ватаниву хориҷӣ кори худро идома медиҳанд. Масалан, 

Хайрулло Шарипов, ки яке аз аввалин кормандони ин радио буд, баъдан 2 сол дар 

рӯзномаи “Садои мардум” кор карда, ҳоло дар Радиои “Тоҷикистон” фаъолият 

дорад. Саидэҳсони Ҷалолиён низ ҳоло дар Радиои “Тоҷикистон” кор мекунад. 

Сарвинози Руҳуллоҳ соли 2011 ба радиои “Ховар” ба кор даромад ва аз соли 2013 

хабарнигори  Радиои “Озодӣ” аст.  

Ҳоло дар ширкати “Ориёно Медиа”, ки радиоҳои “Имрӯз” ва “Ориёно”-ро дар 

бар мегирад, 18 нафар кор мекунанд. Аз ҷумла, рӯзноманигорон Собирзода Фаррух 

(директори радиои “Имрӯз”), Зарнигори Рустам, (сармуҳаррир), Ниссои Ҳабибулло, 

Меҳроби Исроилиён, Дурахшони Ортиқ, Суҳробшоҳи Давлатшо, Сайёд 

Муҳаммадов ва ҳаҷвнигори шинохта, роҳбари театр-студияи “Хандинкамон” 

Муқимҷон Абдуфаттоев дар радиои “Имрӯз” барнома омода мекунанд.  

Тули 15 соли фаъолият радиои “Имрӯз” дар баробари дигар расонаҳои хабарӣ 

тавонист, дар таъмини аҳолӣ бо иттиллоъ, баррасии масъалаҳои ҷомеа, баланд 

бардоштани маърифати мардум саҳм гузорад. Инчунин дар ин муддат таҷрибаи кор 

ва таҳияи барномаҳои ин шабака дар баъзе радиоҳои дигар истифода шуданд, ки ин 

аз саҳми Радиои “Имрӯз” дар рушди низоми радиошунавонии тоҷик дарак медиҳад.  

1.3. “Ховар” – радиои иттилоотӣ-фароғатии давлатӣ 

 

Радиои “FM Ховар” (Минбаъд радиои “Ховар”) дар асоси пешниҳоди Агентии 

миллии иттилоотии Тоҷикистон “Ховар” (Минбаъд АМИТ “Ховар”) бо қарори 

Ҳукумати Ҷумҳурии Тоҷикистон таҳти № 285 бо ҳадафи таъмини саривақтии 

мардум бо иттилои расмӣ таъсис ёфтаст. Радиои мазкур ҳамчун Корхонаи воҳиди 

давлатии “FM Ховар” дар назди Агентии миллии иттилоотии Тоҷикистон “Ховар” 

ба қайд гирифта шуда, пахши барномаҳояшро аз 2-юми июни соли 2011 шуруъ 

кардааст. Тавассути ин радио хабарҳои расмӣ ба таври фаврӣ ба мардум расонда 

мешаванд. Идеяи таъсиси радиои “Ховар”-ро ба Зафар Саидзода, собиқ директори 

АМИТ “Ховар” марбут медонанд. “З. Саидзода соли 2007 ба ҳукумат таъсиси 

радиоро пешниҳод карда буд. Аммо ин кор соли 2011 замони роҳбарии Садриддини 

Шамсиддин амалӣ гардид.”45 Тобистони соли 2011 С. Шамсиддин чанде аз 

журналистон аз ҷумла Бек Раҳмоновро, ки он вақт дар радиои “Овози тоҷик” 

фаъолият мекард, даъват карда, аз иқдоми худ хабар додааст. С. Шамсиддин 

пешниҳод мекунад, ки аксари расонаҳои хабарии давлатӣ ва ғайридавлатӣ хабарҳои 

расмиро аз агентии “Ховар” мегиранд, чаро хабари дасти аввал дар шакли 

оригиналӣ тавассути як радиои расмӣ пахш нашавад. Аз ин рӯ пешниҳоди таъсиси 

радиои расмии “Ховар” ҳамчун радиои иттилоотӣ аз ҷониби Ҳукумати Тоҷикистон 

дастгирӣ ёфтааст. Тули чанд моҳ бо роҳбарии Бек Раҳмонов чанд хабарнигор, 

асосан ҷавонон омодагӣ диданд ва барои пахши барномаҳо шуруъ карданд. Бояд 

қайд кард, ки радиои “Ховар” ҳангоми таъсис ёфтан таҷҳизоти техникии ночиз 

дошт. Бо назардошти он ки дар таъсиси радиои нав маблағи зиёд харҷ нашавад, 

кӯшиш мекарданд, хароҷотро камтар кунанд, чунки дар он солҳо бо сабаби буҳрони 

молии ҷаҳонӣ расонаҳои хабарӣ низ мисли дигар соҳаҳо мушкили молӣ доштанд. 

Ҳуҷраҳои корӣ, студияҳо ва як қисми коргарони радиои “Ховар” аз ҳисоби АМИТ 

“Ховар” фароҳам оварда шуданд. Маоши кормандони радио аз маблағҳои 

сарфакардаи ин агентии иттилоотӣ пардохт мешуд. Азбаски дар назди агентӣ таъсис 

 
45 Холов Ш. Я. Мусоҳиба бо Бег Раҳмонов [Захираи электронӣ]: Мусоҳиба бо Бег Раҳмонов, 1-уми июни 

соли 2017/ Ш. Я. Холов. – Душанбе, 2017. – СD-ROM. 

ёфта буд, директори агентӣ ҳамзамон радиоро идора мекард. Дар моҳҳои аввал ба 

таври ғайрирасмӣ роҳбарии кормандони радиоро Бек Раҳмонов бар дӯш дошт, яъне 

вазифаи сармуҳаррири радиоро иҷро мекард. Бег Раҳмонов баъд аз як соли фаъолият 

дар радиои мазкур бо сабаби ба Русия рафтанаш аз кор рафт. 

Формати барномаҳои Радиои “Ховар” иттилоотӣ-мусиқӣ буда, дар аввали 

фаъолият 16 соат – аз 6-и субҳ то 22-и шаб, дар мавҷи 101,5 FM дар ҳудуди шаҳри 

Душанбе ва ноҳияҳои атрофи он пахш мешуд. Бо назардошти он ки “Ховар” ҳамчун 

радиои иттилоотӣ таъсис ёфта буд, дар ин муддат танҳо хабар ва мусиқӣ пахш 

мегардид. Услуби фаъолияти Радиои “Ховар” аз кулли радиоҳои давлатӣ фарқ 

мекунад. Тарзи пешниҳоди суруд ва омода кардани хабар монанди шабакаҳои 

радиоии пешрафтаи хориҷӣ ба назар гирифта шуда буд. Хабарҳо кӯтоҳ ва тезтар 

хонда мешуданд. Мусиқии омехта ҳам аз сарояндагони эстрада ва ҳам аз классикӣ 

барои аудиторияи васеъ шунавонда мешавад. Дар аввали фаъолият Бег Раҳмонов ва 

чанд кормандони таҷрибадори ба ин радио ба кор ҷалбшуда ровиёни ҷавонро машқи 

нутқ медоданд ва аввалин роликҳои тарғиботиро худи онҳо мехонданд. 

Баъди фаъолияти начандон тулонӣ теъдоди кормандони радиои “Ховар” зиёд 

карда шуд ва фаъолияти он  ба таври шабонарӯзӣ гузашт, ки 24 соат хабару мусиқӣ, 

мусоҳиба ва дигар барномаҳои тафреҳиву таҳлилӣ пахш менамояд. Соли 2014 садои 

радиои “Ховар” рӯйи мавҷи 100,5 FM бо истифода аз насби мавҷпаҳнкунак дар 

шаҳрҳои Қӯрғонтеппаву (ҳоло шаҳри Бохтар) Кӯлоб ва соли 2015 дар шаҳри 

Хуҷанду навоҳии он рӯйи мавҷи 91,5 FM дастраси мардум гардид. Густариш ёфтани 

мавҷи радио имкон дод, ки шунавандагон аз ҳар гӯшаи кишвар ҳар ним соат 

хабарҳои расмиро аз ин радиои иттилоотии давлатӣ шунаванд. Азбаски 

иттилоърасонӣ дар меҳвари фаъолияти радиои мазкур қарор дошт,  ҳар сӣ дақиқа аз 

мавҷи он хабар нашр мешавад. Агар таъсиси студияи “Фурӯғи Ориёно”-ро дар 

заминаи шабакаи дувуми радиои “Тоҷикистон” ҳамчун “радио” нашуморем, пас, 

метавон гуфт, ки радиои “Ховар” аввалин радиои пурра иттилоотии давлатӣ аст. То 

замони таъсиси радиои мазкур чор шабакаи радиои сартосарии давлатӣ фаъолият 

мекард, вале иттилоърасонӣ танҳо як бахши фаъолияти он шабакаҳо дониста 

мешуд. Тавре аз номаи табрикоти Ҳукумати Тоҷикистон ба муносибати таъсиси 

радиои “Ховар” бармеояд, вобаста ба вазъи сиёсии ҷаҳон рӯйи кор омадани чунин 

радио амри зарурӣ будааст. Сайидалӣ Сиддиқов, собиқ мудири шуъбаи иттилоотию 

таҳлилии Дастгоҳи иҷроияи Президенти Ҷумҳурии Тоҷикистон (ҳоло директори 

АМИТ “Ховар”, с. 2022), дар як маҳфили расмӣ бахшида ба оғози фаъолияти радиои 

мазкур номаи табрикотии Ҳукумати ҷумҳуриро ба аҳли толор қироат кард, ки дар 

он аз ҷумла омадааст:   

“Мо дар замоне ҳаёт ба сар мебарем, ки иттилоот омили асосии иртиботи 

пайвастаи кишварҳо гардида, барои огоҳии мардум аз рӯйдодҳои муҳимтарин, 

пешрафту пешбурди соҳаҳои гуногуни давлатдорӣ нақши бориз дорад... Аз ҷониби 

дигар, бо баҳрабардорӣ аз дониши мукаммали олимон, мутахассисон ва 

коршиносон ба матлабҳои таҳрифию иғвобарангез сари вақт посухҳои асоснок 

додан аз вазифаҳои аввалиндараҷаи васоити ахбори омма ба ҳисоб меравад. Умед 

аст, радиои “FM—Ховар” бо фаъолияти пурсамари кормандонаш дар байни 

шабакаҳои дигари мавҷуда мақоми шоиста касб намуда, дар кори боз ҳам ғанӣ 

гардидани фазои иттилоотии кишвари соҳибистиқлоламон саҳми арзанда 

мегузорад.”46 Аз номаи боло маълум мешавад, ки Тоҷикистон дар ин шароит ҳарчи 

бештар ба минбари иттилоотӣ ниёз дорад, то тавонад дар муқобили ҳамлаҳои 

иттилоотӣ муқовимат кунад. Дар Ҷумҳурии Тоҷикистон, ки заминаҳои ҳуқуқӣ 

барои озодии сухан муҳайё аст, расонаҳои хусусӣ ва хориҷии муқими кишвар 

тавассути фошгӯӣ ва танқиди баъзе самтҳои кори ҳукумат мехоҳанд, мавқеи худро 

дар бозори иттилоотӣ пурзӯр кунанд. Дар ин ҳолат онҳо дастовардҳои ҳукуматро 

камтар ташвиқ мекунанд. Аз як тараф, барои ин кор онҳо ҳақ дошта бошанд, аз 

тарафи дигар, гоҳе аз ин шароит сӯиистифода мекунанд. Чунон ки П. Гулмуродзода 

навиштааст: “Аз хомӯшии расонаҳои расмӣ истифода намуда, расонаҳои мустақилу 

хусусии Тоҷикистон ба хурӯш меоянд ва барои бештар мавқеъ пайдо намудан дар 

бозори иттилоотӣ ҷидду ҷаҳд мекунанд, ки амри воқеист. Бо ҳар роҳ ва истифода аз 

имкониятҳои гуногуни ба фурӯш баровардани иттилоот чун маҳсулот ва ба даст 

овардани даромаду фоида, ки яке аз қонунмандиҳои иқтисоди бозаргонист, 

 
46 Дар мавҷ «Ховар-FM». Ҷумҳурият. – 2012, 15 январ.   

мавқеашонро дар ҷомеа устувор кардан мехоҳанд.”47 Расонаҳои хабарӣ на танҳо аз 

нигоҳи молӣ манфиатдоранд, аз нигоҳи ақида ҳам ҳар гоҳ ҷои муносиб пайдо 

карданд, мавқеашонро дар фазои иттилоотӣ мустаҳкам мекунанд. Дар баробари 

расонаҳои хусусиву ғайриҳукуматӣ расонаҳои расмӣ бояд мавқеи устувортар дошта 

бошанд. Радиои “Ховар” ҳам маҳз бо назардошти ҳамин мақсад таъсис ёфтааст. Аз 

тарафи дигар, тавассути радио паҳн кардани иттилоъ нисбат ба дигар намуди ВАО 

ҳадафрастар аст. Ҷовид Муқим, муҳаққиқи тоҷик, қайд мекунад, ки “Бо пайдо 

шудани алоқаи кайҳонӣ имрӯз дар курраи замин минтақае нест, ки мавҷҳои радиоӣ 

ба он ҷо нарасанд. Аз ин рӯ радио бо нишондоди паҳн кардани мавҷ, арзон будани 

истифодаи он ва дастрасӣ ба мардум яке аз беҳтарин воситаҳои суханпароканӣ 

маҳсуб мешавад.”48 Ҳарчанд оммавӣ шудани истифодаи Интернет ба баъзе 

паҳлуҳои кори расонаҳои хабарӣ таъсир расондааст, аммо ба андешаи мо, ҳоло ҳам 

шабакаҳои радиоӣ воситаи сареи хабаррасонӣ ва сарчашмаи муътамади ахбор ба 

шумор мераванд. Радио ҳоло ҳам имкониятҳои зиёде дорад, ки дигар воситаҳои 

электронии ахбори омма бо радио наметавонанд рақобат кунанд.  Имконияти ба 

мафкураи ҳар як шунаванда ба осонӣ роҳ ёфтан, дар як замон фаро гирифтани 

доираи васеъи шунавандагони аз ҷиҳати синнусолу касбу кор гуногун, инчунин 

имкони дар як замон ба ҳар шунаванда муроҷиат кардан ҳоло танҳо хоси радио аст.  

Дар 11 соли аввали фаъолият дар барномаҳои радиои “Ховар” чанд маротиба 

тағйирот ба миён омада, шаклан дигар шуда такмил ёфтанд. Радиои “Ховар” дар 

оғози фаъолият танҳо барномаҳои хабарӣ пешниҳод мекард. Дертар дар охирҳои 

соли 2011 ва соли 2012 хабарнигорони бештар, хусусан, чанде аз кормандони 

радиои “Имрӯз” ба “Ховар” ба кор гузаштанд ва барномаҳои таҳлиливу фароғатӣ, 

аз ҷумла “Кӣ чӣ гуфт”-и Саидэҳсони Ҷалолиён ва барномаи субҳгоҳии табрикотиву 

фароғатии “Субҳи “Ховар”-и Дурахшон Ортиқова ташкил шуданд, ки ин аввалин 

барномаҳои мустақими радиои мазкур ба ҳисоб мераванд. Бо таъсиси ин барномаҳо 

ҷанбаи таҳлиливу фароғатии радиои мазкур ба миён омад. Соли 2015 як муддат 

 
74 Гулмуродзода П. Хомӯшӣ ва хурӯш дар матбуоти тоҷик  [Матн]/ П. Гулмуродзода // Истиқлолият ва 

журналистикаи муосир. Маҷмуи мақолаҳо. – Душанбе: Аржанг, 2006. – С. 14.  

48 Муқим Ҷ. Сиёсат ва ҷанги иттилоотӣ  [Матн]. Монография /Ҷовид Муқим. – Душанбе: Деваштич, 2006. 

– C. 4. 

барномаи “Бозор ва харидор”, ки ин ҳам мустақиман пахш мешуд ва ҷанбаи 

иттилоотӣ-тарғибӣ дошт, бештар аз як моҳ идома карда, қатъ гардид. Ин барномаҳо, 

ки мустақиман пахш шуда хусусияти таҳлиливу баъзеяш саргармкунанда доштанд, 

ба масъулони назорати радио дар ҳукумат хуш наомаданд. Зарур надонистанд, дар 

чунин радиои расмӣ суҳбати мустақими ровии барнома бо шунавандагон зиёд 

бошаду ҳар шунаванда андешаи худро доир ба мавзуъ баён кунад, ё дар радио 

суҳбатҳои кӯчагӣ бидуни таҳрир садо диҳад. Айнан чунин кор соли 2012 нисбат ба 

барномаҳои радиои “Садои Душанбе” сурат гирифта буд. Дар барномаҳои радиои 

“Садои Душанбе”, ки мустақиман пахш мешаванд, гоҳе ровӣ ба зиёдагӯӣ роҳ 

медиҳад ё баъзан бидуни омодагии хуб барномаро оғоз мекунад, ки ин амал аз 

ҷониби роҳбарияти Кумитаи телевизион ва радио хуш наомад ва як муддат 

барномаҳои мустақими ин шабакаро маҳдуд карда буданд. Муҳаққиқи тоҷик Д. 

Давронов дар бораи барномаҳои мустақими радиоӣ менависад, “... баъзе 

рӯзноманигорон озодии суханро ҳамчун ибрози суханони ноҷою сафсатагӯӣ 

донистанд ва аз ҳамин нигоҳ кору фаъолият доштанд.”49 Ба андешаи мо маҳдуд 

кардани эфири мустақим ба хотири роҳ надодан ба “суханҳои номақбул” салоҳи кор 

нест. Ҷанбаи мусбати манъи пахши мустақим ин аст, ки эфири радиоро пок нигоҳ 

медоранд, вале дар навбати худ эътимоди шунавандагон аз шабака коҳиш меёбад. 

Муҳаққиқ Д. Давронов дар ин бора чунин қайд кардаанд: “Бе сензура дар эфир садо 

додани барномаҳо бояд гуфт, ки тарафи мусбати хешро низ нишон дод. Имконият 

ба вуҷуд омад, ки бисёр проблемаҳои ҳаёт ошкоро, берӯйихотирбинӣ, бе тарсу ҳарос 

баён гардад.”50 Бо ин роҳ камбудиҳое, ки аз ҳеч минбари на радиову телевизион ва 

на матбуоти даврӣ гуфта нашудаанд, аз забони худи сокинон ба гӯши масъулон 

мерасанд. Бо вуҷуди ин ровии барнома бояд дарк кунад, ки минбари ВАО ҷойи 

суханони беҳуда нест.  

Дар аввали фаъолият мавҷи радиои “Ховар” чунон ки гуфтем, танҳо шаҳри 

Душанберо фаро мегирифт. Дар масофаи пахши барномаҳои ин радио дасти кам 4 

 
49 Давронов Д. Ҷаҳони муосир: мавқеи симо ва садо [Матн]. Воситаи таълимӣ/Д. Давронов. – Душанбе: 

Маркази матбуоти ҷумҳуриявӣ, 2007. – С. 4.   

50 Давронов Д. Ҷаҳони муосир: мавқеи симо ва садо [Матн]. Воситаи таълимӣ/Д. Давронов. – Душанбе: 

Маркази матбуоти ҷумҳуриявӣ, 2007. – С. 5    

шабакаи радиоии монанд барнома ва мусиқӣ пахш мекарданд. Дар чунин шароит 

масъулони радиои “Ховар” кӯшиш мекарданд, барномаҳои ҷолиб омода созанд то 

шунаванда мавҷи онҳоро интихоб кунанд. Аз ин рӯ, бо барномаву роликҳои 

тарғиботии ҷолиб ва сурудҳое, ки бевосита худи сарояндагон аз студияи ин радио 

ба шунавандагонашон салом мерасонаданд таваҷҷуҳи шунавандагонро ба худ ҷалб 

мекарданд. Бо шиори “Ховар” – садое, ки бояд шунид” ё “Бо “Ховар”-и бохабарӣ” 

радио худро тарғиб мекунад. Соли 2012 радиои мазкур тавассути сомонаи 

интернетии АМИТ “Ховар” (www.khovar.tj) пайваст гардид ва ин аввалин радио дар 

кишвар буд, ки тавассути интернет ҳам садо медод. Тавассути Интернет дастрас 

шудани барномаҳои радиои “Ховар” имкон дод, то садои ин радио дар тамоми ҷаҳон 

дастрас гардад.  

Вақте радиои “Ховар” таъсис ёфт, услуби барномаҳои хабарӣ ва интихоби 

мусиқӣ бештар ба шабакаҳои радиои тиҷоратӣ, хусусан, радиои ғайридавлатии 

“Имрӯз”, шабоҳат дошт. Дар қолаби радиои “Имрӯз” ба кор шуруъ кардани радиои 

“Ховар” то ҷое тавонист, шунавандагони зиёдеро ба худ ҷалб созад. Сабаби дигари 

монанд будани услуби ин ду радио ба ҳайати кормандон вобаста буд. Бо таъсиси 

радиои нав чанде аз кормандони радиои “Имрӯз” барои кор ба “Ховар” гузаштанд. 

Ҳатто бархе журналистони аз “Имрӯз” ба “Ховар” омада ҳамон барномаҳое, ки дар 

он радио пеш мебурданд, айнан ё дар шакли каме дигар онро дар радиои “Ховар” 

таҳия намуданд. Аммо бо нашри чанд шумора он барномаҳо дар радиои “Ховар” 

қатъ шуданд. Сабаби ба радиои “Ховар” гузаштани чанде аз кормандони радиои 

“Имрӯз” дар мушкили молии радиои мазкур буд.  

Радиои “Ховар” дар замоне таъсис ёфт, ки ҷаҳон ҳанӯз дар буҳрони молӣ буд. 

Аз соли 2008 иқтисоди аксари кишварҳо рӯ ба таназзул оварда, дар соли 2009 ММД 

(Маҷмуи маҳсулоти дохилӣ)-и ҷаҳон раванди манфӣ гирифт, ки ин нишондод баъд 

аз Ҷанги Дуюми Ҷаҳон бори нахуст будааст. Ҳарчанд кишварҳо дар солҳои гуногун 

аз буҳрони иқтисодӣ берун шуданд, аммо ин раванд то соли 2014 идома кард. Дар 

ин давра то 10%  тиҷорати ҷаҳонӣ коҳиш ёфт. 51 Ин буҳрон ба иқтисоди Тоҷикистон 

 
51 Мировой экономический кризис (с 2008) [Захираи электоронӣ]: Низоми дастрасӣ: 

https://ru.wikipedia.org/wiki/%D0%9C%D0%B8%D1%80%D0%BE%D0%B2%D0%BE%D0%B9_%D1%8D%D

http://www.khovar.tj/
https://ru.wikipedia.org/wiki/%D0%9C%D0%B8%D1%80%D0%BE%D0%B2%D0%BE%D0%B9_%D1%8D%D0%BA%D0%BE%D0%BD%D0%BE%D0%BC%D0%B8%D1%87%D0%B5%D1%81%D0%BA%D0%B8%D0%B9_%D0%BA%D1%80%D0%B8%D0%B7%D0%B8%D1%81_(%D1%81_2008)

бетаъсир набуд. Дар Тоҷикистон он шабу рӯз нашрияҳо аз камбуди молӣ шикоят 

мекарданд. Давлат барои таъмини мардум бо ахбори расмии саривақтӣ ва пурзӯр 

кардани фазои иттилоотӣ радиои мазкурро таъсис дод, аммо барои идомаи кори он 

аз буҷаи давлат пули алоҳида ҷудо намешуд. Радиои “Ховар” ҳамчун Корхонаи 

воҳиди давлатӣ аз нигоҳи молиявӣ худмаблағгузор аст. Дар шароити онрӯзаи 

Тоҷикистон, ки ҳар корхонаву ширкатҳо барои пешбурди кори худ ва муфлис 

нашудан аз ҳар роҳу воситаи сарфакорӣ истифода мекарданд, бозори реклама ҳам 

имкон намедод, то радиое мисли “Ховар” тавонад, хароҷоти худро аз ин ҳисоб 

пӯшонад. Фаъолияти радиои мазкур, асосан, аз ҳисоби АМИТ “Ховар” пеш меравад. 

Ҳуҷраҳои корӣ ва студияҳо аз ҳисоби идораи агентӣ таъмин шуданд. Дастгоҳҳои 

сабту компютерҳо ҳам аз ҳисоби маблағҳои сарфакардаи агентӣ харидорӣ ва таъмир 

мешавад. Реклама, ки нархи на он қадар зиёде дорад, он ҳам аксар вақт бар ивази 

интернет ё дигар хизматрасониҳо дар радиои мазкур пахш карда мешавад ва радио 

қисми ками хароҷотро аз ҳисоби реклама мепӯшонанд. Як дақиқа реклама дар 

радиоҳои кишвар дар умум аз 30 то 65 сомонӣ барои як пахш арзиш дорад (дар соли 

2018).52,53 Дар бархе аз барномаҳои радиои “Ховар” дар шакли сарпарасти барнома 

ширкатҳо моли худро тарғиб мекунанд, ки ин хеле кам аст. Маҳз набудани шароити 

мусоид барои фаъолияти радиои мазкур сабаб шуд, ки тули чор соли аввали 

фаъолият ягон барномаи радиои мазкур баъд аз пахш ҳифз нашудаанд. Аслан, 

радиои мазкур хазинаи худро надошт. Ҳамчунин муддати 4 сол радиои “Ховар” 

бидуни директор кор кардааст. Мудирияти радиои мазкурро роҳбарияти АМИТ 

“Ховар” пеш мебурд. Барои ба низоми муайян даровардани фаъолияти он 22-юми 

майи соли 2015 Саидҷаъфар Ашӯров ба ҳайси директори радиои “Ховар” таъин 

гардид54. Бояд қайд кард, ки роҳбарияти АМИТ “Ховар” ҳоло ҳам барои радио 

мудирияти кулл ба ҳисоб рафта, директори радио вазифаи роҳбари гурӯҳи эҷодиро 

 
0%BA%D0%BE%D0%BD%D0%BE%D0%BC%D0%B8%D1%87%D0%B5%D1%81%D0%BA%D0%B8%D0%

B9_%D0%BA%D1%80%D0%B8%D0%B7%D0%B8%D1%81_(%D1%81_2008)  (Санаи муроҷиат: 20.11.2022). 

52 Прайс-лист на размещение и изготовление рекламы радиостанция «Имруз» 107,4 FM действует с 2-ого 

января 2017 г.// ООО “Ориёно Медия”. – Душанбе. 2017. PDF.    

53 Прайс-лист. Реклама на “Азия плюс” 2018. – Душанбе,  – 2018. PDF.  

54 Таъиноти кадрӣ дар мақомоти ҳифзи ҳуқуқ, вазорату идораҳо ва дигар сохторҳои давлатӣ [Захираи 

электоронӣ]. Низоми дастрасӣ: http://www.president.tj/node/8954 (Санаи муроҷиат: 05.05.2018). 

https://ru.wikipedia.org/wiki/%D0%9C%D0%B8%D1%80%D0%BE%D0%B2%D0%BE%D0%B9_%D1%8D%D0%BA%D0%BE%D0%BD%D0%BE%D0%BC%D0%B8%D1%87%D0%B5%D1%81%D0%BA%D0%B8%D0%B9_%D0%BA%D1%80%D0%B8%D0%B7%D0%B8%D1%81_(%D1%81_2008)
https://ru.wikipedia.org/wiki/%D0%9C%D0%B8%D1%80%D0%BE%D0%B2%D0%BE%D0%B9_%D1%8D%D0%BA%D0%BE%D0%BD%D0%BE%D0%BC%D0%B8%D1%87%D0%B5%D1%81%D0%BA%D0%B8%D0%B9_%D0%BA%D1%80%D0%B8%D0%B7%D0%B8%D1%81_(%D1%81_2008)
http://www.president.tj/node/8954

иҷро мекунад. Бо таъин шудани С. Ашӯров ҳамчун роҳбар махзани барномаҳои 

радиоро таъсис доданд ва барномаҳои эҷодии радиоро дар он маҳфуз медоранд. 

Муҳтавои барномаҳои радиои “Ховар” танҳо мавқеи расмии ҳукумати кишвар 

аст. Ҳам дар пахши хабар ва ҳам дар омода кардани барномаҳои фароғативу таҳлилӣ 

ин талабот риоя мешавад. Дар аввали ба фаъолият шуруъ кардани радиои мазкур 

барномаҳои тафреҳии мустақим зиёд пахш мешуд. Вале баъд аз танқиди 

Президенти кишвар аз кори ин радио чунин барномаҳо аз байн рафтанд. Президенти 

кишвар дар суханронии худ 1-уми марти соли 2016 дар оғози фаъолияти 

телевизонҳои “Варзиш”-у “Синамо” ва Академияи ВАО таъкид карда буданд, ки 

муҳтавои барномаҳои радиоҳои давлатӣ, хусусан “Ховар”, ба сиёсати ҳукумат 

мутобиқ карда шавад. “Дар радиоҳои давлатӣ, аз ҷумла радиои “Ховар”, ки бояд 

ҳамчун дастгоҳи тарғибкунандаи сиёсати давлатӣ хизмат намояд, тарғиби самтҳои 

стратегии сиёсати дохилӣ ва хориҷӣ, иқтисодиву иҷтимоӣ ва фарҳангии мамлакат 

суст ба роҳ монда шудааст. Ин аст, ки рисолати асосии радио, яъне ба вуҷуд 

овардани афкори умумии созанда ва солим аз байн рафта, пахши гуфторҳои 

фарҳангиву фароғатӣ, суруду мусиқиҳои бегона, саволу ҷавоби бемантиқи 

шунаванда бо радио афзоиш ёфтааст”55, гуфта буданд Президенти Ҷумҳурии 

Тоҷикистон.  

Ҳамин ишораи Президент дар бораи “саволу ҷавоби бемантиқи шунаванда бо 

радио” боис гардид, ки дигар дар радиои мазкур на танҳо барномаҳои камарзиш, 

балки умуман барномаҳои мустақим аз байн рафтанд. Барномаҳои таҳлилии дигар 

таъсис ёфтанд, ки мавзуъҳои доғи ҷомеаро бо мутахассисону таҳлилгарон ба баҳс 

кашида мавқеи Ҷумҳурии Тоҷикистонро дар масъалаҳои байналмилалӣ тарғиб 

мекунанд. Аз ҷумла, барномаи “Соярӯшан” дар мавзуъҳои ҷавонон ва хатари ба 

гурӯҳҳои ифротӣ, терроризму экстремизм пайвастани онҳо омода мешавад. Дар ин 

барнома сиёсати ҳукумат дар бораи муқовимат бо ин зуҳуроти номатлуб баён 

гардида, андешаи як таҳлилгар аз ниҳодҳои давлатӣ сари ин масъала дар рафти 

 
55 Раҳмон Э. Суханронӣ дар маросими ифтитоҳи муассисаҳои давлатии телевизиони «Варзиш», «Синамо» 

ва Академияи воситаҳои ахбори омма [Захираи электронӣ] / Э. Раҳмон. – 2016. Низоми дастрасӣ: 

http://president.tj/node/10829  (Санаи муроҷиат: 25.08.2018).  

http://president.tj/node/10829

барнома шунавонда мешавад. “Бозтоб” барномаи дигари таҳлилӣ-иҷтимоӣ буда, ҳар 

барнома дар мавзуъҳои мухталиф аз мушкилоти ҷомеа ва роҳи ҳалли онҳо аз назари 

коршиносону мутахассисон таҳия мешавад. Барномаи “Ҳамқадами замон” ба Соли 

ҷавонон эълон шудан соли 2017 бахшида шуда, аз мушкилоту дастовардҳои 

ҷавонон ва дигар мавзуъҳои иҷтимоӣ мегӯяд. Солҳои 2019-2021 дар Тоҷикистон 

“Солҳои рушди деҳот, сайёҳӣ ва ҳунарҳои мардумӣ” эълон шуд ва радиои “Ховар” 

барои инъикоси масъалаҳои сайёҳӣ ва мушкилоту пешрафтҳои ҳунарҳои мардумӣ 

барномаҳои “Саёҳат” ва “Эъҷози ҳунар”-ро роҳандозӣ намуд. Дар миёни шабакаҳои 

радиоие, ки дар формати иттилоотиву мусиқӣ-фароғатӣ фаъолият мекунанд, радиои 

“Ховар” бо назардошти сиёсати ҳукумат дар мавзуъҳои забони давлатӣ, расму оин 

ва дигар хусусиятҳои миллӣ бештар барнома омода менамояд. Ба ғайр аз бахши 

хабарӣ дигар барномаҳо пурра бо забони тоҷикӣ омода мешаванд. Барномаҳои 

“Тафсир”, “Накҳати роз”, “Суруди ҳафта”, “Меҳмони Ховар”, “Бозтоб” ва “Дармон” 

аз барномаҳои маъруфи ин радио ба шумор мераванд.  

Ҷанбаи фароғатии радиои мазкур дар барномаҳои “Меҳмони “Ховар”, “Садои 

мондагор”, “Сиришти занон” ва пахши мусиқӣ мушоҳида мешавад. Дар барномаи 

“Садои мондагор”, ки ин барномаи мусиқӣ-фароғатӣ аст, дар бораи ҳаёт ва 

фаъолияти ҳунармандони машҳури тоҷик маълумот дода, сурудҳои он ҳунарманд 

шунавонда мешавад.  

Кормандони радиои “Ховар” дар умум ба 3 бахш тақсим мешаванд: бахши 

тоҷикӣ, русӣ ва кормандони техникӣ, ки ба бахши охирин танзимгарон ҳам шомил 

мешаванд. Аммо ба таври расмӣ дар радиои мазкур “шуъба” ё “бахш” вуҷуд 

надорад. Танҳо кормандон бахши тоҷикӣ ва русӣ дар ҳуҷраҳои алоҳида 

менишинанд, кормандони техникӣ дар студияи танзим фаъолият мекунанд. 

Кормандони радио ҳамзамон корманди агентии иттилоотӣ маҳсуб мешаванд ва 

хабару гузоришҳоро барои сомонаи агентӣ ҳам омода мекунанд. Қисми зиёди 

кормандони бахши русӣ, аслан, корманди агентӣ ҳастанд ва хабарҳои омода 

кардаашонро дар радио ҳам қироат мекунанд.  

Радиои “Ховар” дорои 4 студия аст: 3 студияи асосӣ ва як студияи эҳтиётӣ. 

31-уми июли соли 2021 байни Агентии миллии иттилоотии Тоҷикистон 

«Ховар»-и назди Ҳукумати Ҷумҳурии Тоҷикистон ва Агентии оид ба ҳамкорӣ ва 

рушди  назди Сарвазири Ҷумҳурии Туркия (ТИКА) барои азнавсозиву бо техникаи 

нав таъмин кардани радиои “Ховар” қарордод имзо шуд.56 Соли 2022 радиои 

“Ховар” ба бинои нав кӯчид ва бо кумаки ТИКА студияҳои нав сохт ва бо 

техникаҳои замонавӣ таъмин шуд.   

Дар радиои “Ховар” дар 11 соли фаъолият хабарнигорони зиёде кор кардаанд, 

ки ҳар кадоме дар рушди радиои мазкур саҳм доштаанд, аз ҷумла, журналистони 

собиқадори радио Саидҷаъфар Ашӯров  (ҳоло Ашӯрзода), ки солҳои зиёд дар 

идораи ҷавонони радиои “Тоҷикистон” кор кардааст, Бег Раҳмонӣ (Раҳмонов), дар 

гузашта дар радиоҳои “Тоҷикистон” ва “Овози тоҷик” кор кардааст ва Хуршеди 

Ҳамдам (Андамов), собиқ хабарнигори бахши тоҷикии Би Би Си ва радиои “Озодӣ”. 

Ҳамчунин дар ин радио бештар рӯзноманигорони ҷавон, ба мисли Файзалӣ Ниёзов, 

Моҳинави Наврӯз, Суғдмеҳри Маъруфзод, Нарзулло Ҷӯраев, Абдураҳим Ҷабборов, 

Манижа Баҳромзода ва дигарон кор мекунанд, ки дар таҳияву танзими барномаҳои 

хабариву таҳлилӣ ва фароғатӣ саҳм мегузоранд.    

Масъалаҳои иҷтимоиву иқтисодӣ, сиёсиву фарҳангӣ ва фароғатӣ дар 

барномаҳои “Адиб ва замон”, “Набзи қитисод”, “Раҳнамун”, “Сарват”, “Гуфтугӯ”, 

“Ҷаҳони варзиш”, “Маърифати ҳуқуқӣ”, “Сиришти зан”, “Мавқеъ”, “Дармон”, 

“Замзамаҳои шабҳангом”, “Соярӯшан”, “Бозтоб”, “Саёҳат”, “Руҳафзо” ва “Эъҷози 

ҳунар” инъикос меёбанд.     

Бо назардошти шабакаи иттилоотӣ будан радиои “Ховар” дар ҷумҳурӣ ягона 

радиои расмиест, ки дар як шабонарӯз аз ҳама бештар хабар пахш мекунад. Ба 

ҳисоби миёна дар 24 соат 150 дақиқа хабар хонда мешавад, ки ин дар муқоиса ба 

барномаҳои ҳамаи радиоҳои давлативу ғайридавлатӣ бештар аст. 

Бо вуҷуди рақобати зиёд дар фазои иттилоотии Тоҷикистон радиои “Ховар” 

тавонист, тули 11 соли фаъолият мавқеи худро дар ин фазо мустаҳкам кунад. Айни 

 
56 ТИКА ба Радиои «FM–Ховар» таҷҳизоти муосир тақдим мекунад [Захираи электронӣ]. Низоми дастрасӣ:  

https://khovar.tj/2021/07/tika-ba-radioi-m-hovar-ta-izoti-muosir-ta-dim-mekunad/ Санаи муроҷиат: 03.12.2022). 

https://khovar.tj/2021/07/tika-ba-radioi-m-hovar-ta-izoti-muosir-ta-dim-mekunad/


58 
 

ҳол радиои “Ховар” ягона радио дар кишвар аст, ки аз ҳама бештар – ҳар сӣ дақиқа  

бо забонҳои тоҷикӣ ва русӣ барномаи иттилоотӣ пахш мекунад.  

Дар умум, таъсиси шабакаҳои радиоии иттилоотиву фароғатӣ ва рушди онҳо 

дар Тоҷикистон ба давраи баъди ҷанги шаҳрвандӣ рост омадааст, ки мушкилоти 

махсуси худро доштааст. Дар кишвар дертар таъсис ёфтани шабакаҳои радиоии 

типи нав, аз як тараф, таъсири ҷанги шаҳрвандӣ буд, ки сармояи кофӣ ва боварӣ ба 

ояндаи кори радио кам буд, аз тарафи дигар, фазои сиёсии онвақтаи ҳукумати 

кишвар ҳам монеа шудаанд. Масалан, масъулони радиои “Азия Плюс” барои 

гирифтани иҷозатномаи пахши барномаҳо ба Кумитаи телевизион ва 

радиошунавонӣ соли 1998 муроҷат карда буданд, аммо баъди чор сол иҷозатнома 

дода шуд.  

Дар таъсиси шабакаҳои радиои мустақил ва рушди онҳо созмонҳои хориҷии 

муқими Тоҷикистон ҳам саҳм доранд. Намояндагии “Интернюс Нетворк” дар 

Душанбе аз солҳои аввали оғози кори худ дар Тоҷикистон ҳамасола барои такмили 

маҳорати рӯзноманигорон, наворбардорон, аккосон, омӯзиши равияҳои нави 

журналистика, аз қабили дата-журнадистика, тарзи таҳияи мустанадҳои кӯтоҳ, 

таҳқиқи рӯзноманигорӣ ва ғайра омӯзишҳои даврии кӯтоҳмуддат ташкил мекунад. 

Як қисми аввалин кормандони радиои “Имрӯз” дар баробари таҳсил дар факултети 

рӯзноманигории донишгоҳ, ҳамзамон шунавандагони давраҳои омӯзиши Интернюс 

буданд. Созмони ЮНЕСКО ва Оҷонсии ҳамкориҳои байналмилали Туркия ё ТИКА 

ҳам ба чанд шабакаҳои радиоӣ, аз ҷумла шабакаҳои радиои “Азию-Плюс” ва 

“Ховар” кумакҳои техникӣ кардаанд.  

Ҳоло дар ҷумҳурӣ беш аз 30 радиои давлативу ғайридавлатӣ барномаҳои худро 

бо забонҳои тоҷикӣ, русӣ ва ӯзбекӣ пахш мекунанд, аммо на ҳамаи онҳо барои 

сокинони кишвар дастрас ҳастанд. Чаҳор шабакаи радиои давлатӣ ва 4 радиои 

ғайридавлатӣ қисман ҳудуди васеи паҳнкунии мавҷи худро доранд. Мувофиқи 

маълумоти Кумитаи телевизион ва радиои назди Ҳукумати Ҷумҳурии Тоҷикистон 

(соли 2022), масоҳати фарогирии мавҷҳои шабакаҳои радиоии умумиҷумҳуриявӣ 

дар ҳудуди мамлакат аз 88% («Тоҷикистон») то 57% («Овози тоҷик») аст. Радиоҳои 

умумиҷумҳуриявӣ, ки аз ҷониби давлат пурра дастгирӣ меёбанд, аз фаннофариҳои 

бештар бархӯрдор буда, мавҷҳои он дар тамоми ҳудуди мамлакат паҳн мешаванд. 

Аз шабакаҳои радиоии ғайридавлатӣ танҳо 3 шабака – «Имрӯз», «Ватан» ва «Азия-

Плюс» ҳудуди паҳншавии мавҷҳои худро васеъ кардааст. Ин шабакаҳои радиоӣ дар 

пойтахт ва ноҳияҳои тобеи марказ, ҳамчунин дар баъзе шаҳру ноҳияҳои вилоятҳои 

Суғду Хатлон низ шунавонида мешаванд. Қисме аз радиоҳо ба воситаи Интернет 

барномаҳои худро пахш мекунанд, ки дастрасии сокинонро ба барномаҳои 

шабакаҳои радиоӣ меафзояд. Аксари шабакаҳои радиоӣ фаъолиятро дар шабакаҳои 

иҷтимоӣ – Facebook, Instagram, Telegram ва YouTube низ оғоз карданд. Ин шакли 

фаъолият, аз як тараф, барои ба замона, яъне ба завқи шунаванда мутобиқ кардани 

барномаҳо бошад, аз тарафи дигар, барои шабакаҳои радиоӣ даромади молӣ низ 

меорад. 

Шабакаҳои радиоии иттилоотиву фароғатӣ дурнамои хуб доранд. Барои рушди 

онҳо бояд консепсияи махсуси рушди фаъолият мавҷуд бошад. Ҳамчунин беҳтар 

мешуд, агар аз тарафи давлат барои рушди шабакаҳои радиоӣ, сарфи назар аз шакли 

моликияташон, имтиёзҳо дода шаванд. 

БОБИ II 

 

 БАРНОМАСОЗӢ ДАР РАДИОҲОИ ИТТИЛООТИВУ ФАРОҒАТӢ 

 

Сиёсати барномасозӣ дар радиоҳои иттилоотиву фароғатии хусусӣ ва, умуман, 

радиоҳое, ки ҷанбаи тиҷоратӣ доранд, аз барномаҳои шабакаҳои ғайритиҷоратӣ 

фарқ мекунад. Амалан шабакаҳои ғайритиҷоратӣ дар Тоҷикистон давлатиянд. 

Манзур аз радиоҳои давлатӣ радиоҳоест, ки аз буҷаи давлат маблағгузорӣ мешаванд 

ва бевосита сиёсати идеологии ҳукуматро пеш мебаранд, зеро сармоягузори ВАО 

тасмимгирандаи аслӣ дар омода кардани сиёсати барномасозӣ аст. Бо барномаҳои 

ҷолиб бедор кардан ё боло бурдани завқи шунаванда ва рангоранг кардани 

барномаҳои тафреҳӣ аудиторияро ба гӯш кардани радио ҷалб мекунад, аз ин рӯ 

шабакаҳои радиоӣ тавассути иттилоърасонӣ ғояеро тарғиб мекунанд. Дар ин маврид 

профессор И. Усмонов ҳам бо такя ба андешаи чанд олими дигар бар он ақида аст, 

ки: “Ғояи таблиғ кардан мақсади азалии дастгоҳи идеологӣ буду ҳаст... Дар 

журналистика таблиғ вазифа ва мақсади ниҳоиро ифода мекунад. Ношир чӣ 

мехоҳад, барои чӣ ВАОТ-и мазкурро ба вуҷуд овардааст. Ин вазифаи ниҳоии таблиғ 

аст.”57  

Ҳама гуна расонае, ки таъсис меёбад, бо ҳадафи мушаххас бунёд шуда, дар 

чаҳорчӯбаи қонунҳо фаъолият мекунанд. Ба андешаи профессор А. Саъдуллоев, 

“Сароғози воситаҳои ахбори умум дар ҳамаи давру замонҳо ва ҳукумату ҷараёнҳо 

таъсир расондан ба самтҳои идеологии даврон, ташаккули афкори омма, завқбахшӣ 

ба кору фаъолият, баланд бурдани сатҳи ғоявӣ, умумимаърифатӣ, фароҳам овардани 

шароит ба ташвиқ ва тарғиби хаттӣ, телевизионӣ ва шифоҳӣ ва гузоштани талаботи 

қатъӣ ба ин фаъолият будааст.”58   

Барномаҳои радиоӣ вобаста ба шакли моликият, навъ ва формати шабака аз 

ҳамдигар фарқ мекунанд. Шабакаҳои радиоӣ аз рӯи моликияташон ба шабакаи 

 
57 Усмонов И. К. Журналистика. Қ. 4 [Матн]/И. К. Усмонов – Душанбе, 2011. – С. 37.  

58 Саъдуллоев А. Наҷвои наҷотофарин [Матн]. Маҷмуаи мақолаҳо /А. Саъдуллоев. – Душанбе, 2008. – С. 

33.  

давлатӣ, шабакаи нимдавлатии ғайритиҷоратӣ ва шабакаи тиҷоратӣ ҷудо мешаванд. 

Аз рӯи навъ шабакаҳои радиоӣ ба шабакаи иттилоотӣ, шабакаи иттилоотӣ-мусиқӣ, 

шабакаи мусиқӣ-иттилоотӣ ва шабакаи мусиқӣ ҷудо мешаванд. Аз рӯи ин 

тақсимбандӣ радиои “Имрӯз” ва “Ховар” ба навъи радиои иттилоотӣ-мусиқӣ шомил 

мешаванд. Аммо аз рӯи таъинот “Имрӯз” ғайридавлатии тиҷоратӣ ва “Ховар” 

давлатӣ аст, аз ин рӯ дар барномаҳои ин ду шабака ҳам монандӣ ва ҳам фарқият дида 

мешавад.      

Қайд бояд кард, ки таъсиси шабакаҳои нави тиҷоратӣ низоми кори радио ва 

кормандони онро ҳам дигаргун намуд. Ин таҳаввулот пеши шабакаҳои нави радиоӣ 

вазифаҳои зиёдро гузошт. Пеш аз ҳама, бояд дар бозори иттилоотӣ рақобатпазир 

бошанд ва аз нигоҳи молиявӣ худтаъмин шаванд. Барои ин кор шабакаҳои нав аз 

усулҳои замонавӣ истифода бурда, кормандони камро ба кор ҷалб мекунанд. Аммо 

онҳое, ки дар ин гуна шабакаҳо ба кор меомаданд, аз онҳо талаб карда мешуд, ки 

донишҳои нави соҳаи рӯзноманигори радиоро дошта бошанд. Нафароне, ки дар ин 

шабакаҳо кор мекунанд, дар баробари хабарнигор будан бояд вазифаҳои техникиро 

ҳам иҷро кунанд. Яъне рӯзноманигор дар баробари навиштани матлаби журналистӣ 

вазифадор аст, бо дастгоҳи сабти садову барномаҳои танзимгар дар компютеру 

дастгоҳҳои студия кор карда тавонад ва барномаро худаш сабту танзим намояд. 

Барои мисол, то таъсиси шабакаҳои радиоии типи нав дар радиои давлатӣ то ба эфир 

рафтани як барнома ҳадди ақал 5 нафар вазифадор буданд: хабарнигор (ё муҳаррир) 

матн (ё сенария)-ро менавишт, баъд аз таҳрири сармуҳаррир ё нафари масъул 

нафаре матнро дар компютер ҳуруфчинӣ мекард,  корманди сабти садо садои 

хабарнигорро дар студия сабт менамуд, танзимгар садои хондаи хабарнигорро бо 

садои ҳамсуҳбатонаш танзим карда, дар ихтиёри навбатдори эфир месупурд. Дар 

радиоҳои тиҷоратӣ ҳамаи ин корро як нафар, ҳадди аксар ду нафар анҷом медиҳад. 

Аз як тараф, масъулияти корманди радиоҳои тиҷоратӣ бештар бошад, аз тарафи 

дигар, нисбат ба кормандони шабакаҳои давлатӣ маоши баландтар мегиранд.  

2.1. Вижагиҳои барномасозӣ дар радиои “Имрӯз” 

 

Ҳоло аз 24 соат эфири радиои “Имрӯз” 4 соатро барномаҳои мустақим ва 

боқимондаро барномаҳои қаблан сабтшуда, бо шумули рекламаву суруд ташкил 

медиҳанд. Тули фаъолият радиои “Имрӯз” аз ҷиҳати шакл, сифат ва муҳтавои 

барномаҳо тағйир ёфтааст. Барномаи хабарӣ асоси барномаҳои ин радио маҳсуб 

меёбад. Дар солҳои аввали фаъолият радиои “Имрӯз” ҳар 15 дақиқа барномаи 

иттилоотии “Хабар” ва давоми рӯз 4-6 барномаи дигари таҳлиливу фароғатӣ пахш 

мекард. Ин барномаҳо, аз ҷумла “Авто-Имрӯз”, “Имрӯзи ислом”, “Имрӯзи 

ҷавоҳирот”, “Ҷиноят ва ҷазо” ва “Экономикс” буданд, ки давоми ҳафта таҳия 

мешуданд. Асоси барномаҳои радиои мазкурро хабар ташкил диҳад ҳам, дар солҳои 

гуногуни фаъолият муҳтавои иттилоотии радио каму зиёд шудааст. Аксари 

барномаҳо дар худ калимаи “имрӯз” доштанд, ки аз номи радио гирифта шудааст ва 

як навъ рекламаи худи радио маҳсуб меёбад. 

Муҳтавои барномаҳои ин радио бозгӯи мушкили ҷомеа ва вазъи иқтисодӣ, 

сиёсӣ ва иҷтимоии кишвар аст. Дар барномаҳои радиои мазкур ҳамеша вазъи 

кишвар ва зиндагии мардум инъикос меёбанд. Дар радиои “Имрӯз” хабарнигорон 

бештар ба мавзуъҳои мушкили ҷомеа, хусусан масъалаҳое, ки дар бунёди он 

мақомоти давлатӣ ё мансабдорон нақш доранд, мепардозанд. Инъикоси мушкилоти 

рӯз дар радиои мазкур ҳам дар барномаҳои хабарӣ ва ҳам дар барномаҳои таҳлилӣ 

мушоҳида мешавад. 

Барномаи хабарии радиои мазкур аз соли 2007 то соли 2014 аз соати 7-и субҳ 

шуруъ шуда ҳар 15 дақиқа садо медод. Радиои “Имрӯз” аввалин радиое буд, ки аз 

ҳама зиёд барномаи хабарӣ дошт. Ба ғайр аз нашри хабарӣ боз барномаҳои “Авто 

“Имрӯз”, “Имрӯзи ҷавоҳирот”, “Ҷиноят ва ҷазо” ва “Экономикс” ҳам дар яке аз 15-

умин дақиқаи ҳар соат пахш мешуд ва бо ҷанбаи иттилоотии худ дар инъикоси 

масъалаҳои рӯз нақши сазовор доранд.  

Барои мисол ҷадвали пахши барномаҳои хабарии радиои “Имрӯз”-ро аз 28-05-

2010 меорем: 

07-00 – барномаи хабарӣ 07-15 – “Авто Имрӯз” 

07-30 – барномаи хабарӣ 

07-45 – барномаи хабарӣ 

07-55 – барномаи хабарӣ 

08-00 – барномаи хабарӣ 

08-15 – “Экономикс” 

08-30 – барномаи хабарӣ 

08-45 – барномаи хабарӣ 

09-00 – барномаи хабарӣ 

09-30 – барномаи хабарӣ 

08-45 – барномаи хабарӣ 

10-00 – барномаи хабарӣ 

10-30 – барномаи хабарӣ 

10-45 – барномаи хабарӣ 

11-00 – барномаи хабарӣ 

11-15 – “Экономикс” 

11-30 – барномаи хабарӣ 

11-45 – барномаи хабарӣ 

12-00 – барномаи хабарӣ 

12-15 – “Экономикс” 

12-30 – барномаи хабарӣ 

13-00 – барномаи хабарӣ 

13-45 – барномаи хабарӣ 

14-00 – барномаи хабарӣ 

14-45 – барномаи хабарӣ 

15-00 – барномаи хабарӣ 

17-00 – барномаи хабарӣ 

17-30 – барномаи хабарӣ 

17-45 – барномаи хабарӣ 

18-00 – барномаи хабарӣ 

18-15 – “Экономикс” 

18-30 – барномаи хабарӣ 

18-45 – барномаи хабарӣ 

19-00 – барномаи хабарӣ 

19-30 – барномаи хабарӣ 

19-45 – барномаи хабарӣ 

20-00 – барномаи хабарӣ 

20-30 – барномаи хабарӣ 

20-45 – барномаи хабарӣ 

21-00 – барномаи хабарӣ 

21-30 – барномаи хабарӣ 

21-45 – барномаи хабарӣ  

22-00 – барномаи хабарӣ 

22-30 – барномаи хабарӣ 

22-45 – барномаи хабарӣ 

23-00 – барномаи хабарӣ 

23-30 – барномаи хабарӣ 

  

Дар соатҳое, ки барнома нест, мусиқӣ ва реклама пахш мешавад.  

Дар панҷ соли аввали фаъолияти радио дар як рӯз ба ҳисоби миёна 50 нашри 

хабарӣ ва барномаҳои кӯтоҳи иқтисодиву фарҳангӣ таҳия мешуданд, ки ба 

ҳисоби миёна 4 соатро ташкил медод. Масалан, рӯзи 29-уми июли соли 2010 дар 

барномаи соати 07-00 муддати ду дақиқаву 45 сония хабарҳои дохилу хориҷи 

кишвар хонда шуд, соати 07-15 дақиқа барномаи “Авто “Имрӯз” садо дод, бахши 

хабарии соати 07-30 дақиқаи ҳамин рӯз аз як репортаж иборат буд ва дар 

барномаи соати 07-45 дақиқа хабарҳои кӯтоҳи дохили кишвар қироат шуданд. 

Ҷадвали барномаҳои радиои мазкур аз соли 2007 то соли 2012 тақрибан дар ҳамин 

шакл буд. Ҳарчанд ин ҷадвал гоҳе риоя намешуд. Масалан, рӯзҳои истироҳатӣ 

теъдоди барномаҳо коҳиш меёфтанд ва ба ҷои барномаҳо бештар мусиқӣ пахш 

мегардид. Ё баръакс, баъзе вақт шабонарӯз барнома пахш мешуд. Масалан, 28-

уми октябри соли 2010 дар як шабонарӯз дар радиои мазкур 90 барнома пахш 

шудааст, ки аксарияти он барномаҳои хабарӣ буданд. Дар ин солҳо барномаҳои 

радиои мазкур асосан ҷанбаи иттилоотӣ дошта, дар ҳаҷми кӯтоҳ таҳия мешуданд. 

Барномаҳои “Имрӯзи ҷавоҳирот”, “Имрӯзи ислом”, “Ҷиноят ва ҷазо”, “Авто 

“Имрӯз” ва дигар барномаҳо ба ҷойи яке аз нашрҳои хабарӣ пахш мешуд. 

Барномаҳои хабарии радиои “Имрӯз” дар шакл ва услуби хоса омода мешуданд, 

ки аз дигар шабакаҳои радиоӣ фарқ мекунанд. Ҳарчанд то таъсиси радиои 

“Имрӯз” радиоҳои “Азия Плюс” ва “Ватан” аллакай барномаҳои кӯтоҳи хабарӣ 

бо садову эффектҳои иловагиро таҷриба карда буданд, вале “Имрӯз” услуби 

қироат ва сиёсати барномасозии худро дорад. Пеш аз ҳама, фарқияти барномаҳои 

иттилоотии “Имрӯз” аз дигар шабакаҳо дар он аст, ки дар барномаҳои иттилоотӣ 

дар қолаби жанрҳои репортажу мусоҳиба ва дигар жанрҳои хабарӣ таҳия шуда, 

бештари барномаҳо муаллифӣ буданд. Барномаҳои хабарии аксари дигар 

радиоҳои иттилоотиву фароғатӣ танҳо аз хабарҳои кӯтоҳ иборат аст ва аз 

сарчашмаҳои гуногун истифода мекунанд. Аммо зикр бояд кард, ки дар солҳои 

охир радиои “Имрӯз” ҳам сиёсати барномасозии аввали худро тағйир дода, 

хабару навгониҳоро аз сарчашмаҳои дигари иттилоотӣ мегирад. Ба назари мо 

сабаби аввал, кам будани кормандон дар ин радио аст, чунки як муддат бо сабаби 

мушкили молӣ бештари кормандон ин радиоро тарк карданд. Сабаби дуюм, ба 

назари мо, дар камҳавсалагии худи муҳаррирон аст, чунки бо маҳдуд будани вақт, 

манбаъҳоро тавассути телефон ҳам пурсида хабар навиштан мумкин аст.  

Мавзуъҳои бештари барномаҳои радиои “Имрӯз” ҷанбаи иҷтимоӣ доранд. 

Дар барномаи хабарии рӯзи 25-уми сентябри соли 2009 соати 14:30 дақиқа дар 

бораи зиёд шудани ҷудошавии оилаҳо гузориш дода шуд. Дар ин барнома 

хабарнигор қайд мекунад, ки сабабҳои аслии азҳампошии оилаҳо мушкили 

иқтисодӣ будааст. Дар идомаи барнома гуфта мешавад: “Аммо ҳолатҳое будаанд, 

ки навхонадорон тариқи телефони мобилӣ аз ҳам ҷудо мешаванд. Дар ҳоле ки ин 

амал хилофи шариати исломӣ ва замина аз фарҳанги ғарб дониста мешавад.”59  

Дар идомаи барнома хабарнигор аз қавли масъулони Раёсати сабти асноди 

ҳолати шаҳрвандии Вазорати адлияи Тоҷикистон мегӯяд, ки дар соли гузашта 

(2008) дар ҷумҳурӣ 2686 адад бекоркунии ақди никоҳ ба қайд гирифта шудааст. 

Садои Муслимамир Азизова – корманди Раёсати сабти асноди ҳолати 

шавҳрвандӣ, пахш шуд: “Дар нимсолаи аввали соли 2009-ум 2971 адад никоҳ ба 

қайди давлатӣ гирифта шудааст, ки аз онҳо бо қарори суд 1970 адад бо аризаи 

ҳамсарон ақди никоҳашон бекор карда шудааст”. Дар ин барнома аз ҷудошавии 

оилаҳо тавассути телефони мобилӣ изҳори нигаронӣ карда мешавад. Хабарнигор 

дар баробари ҷанбаи қонунии бекор кардани ақди никоҳ аз намояндаи Маркази 

исломӣ дар бораи ҷудошавӣ тариқи телефон пурсон мешавад. Қобилҷон Боев – 

сардори шуъбаи фатвои маркази исломӣ, мегӯяд, ҳар моҳ то 14 нафар оилаҳо 

барои барқароркунии никоҳашон ба онҳо муроҷиат мекунад, ки аксарашон 

ҷавонон будаанд.60  

Ҷудошавии оилаҳо дар Тоҷикистон сол аз сол афзоиш ёфта, як мушкили 

ҷиддии ҷомеа боқӣ мондааст. Ин масъала ҳамеша дар васоити ахбори оммаи 

Тоҷикистон инъикос меёбад ва масъулони давлативу коршиносон ҳам аз 

афзоиши он бонги хатар мезананд. “Соли 2008 ин адад 2686 буд, дар соли 2017 

шумораи ҷудошавии оилаҳо аз 10 ҳазор гузашт, ки баландтарин нишондиҳанда 

дар Тоҷикистон аст.”61  

Дар умум барномаҳои хабарии радиои мазкурро, ки давоми 15 соли 

фаъолият таҳия шудаанд, метавон ба 3 навъ тақсим намуд. Якум, барномаҳои 

иттилоотие, ки аз як репортаж иборат ҳастанд. Дар чунин барномаҳои иттилоотӣ 

 
59 Хабар. Радиои Имрӯз [Садо]. – 2009, 25.09, соати 14:30. 

60 Хабар. Радиои Имрӯз [Садо]. – 2009, 25.09, соати 14:30. 

61 Беш аз 500 марди тоҷик зиндонро беҳ аз "алимент" донистаанд [Захираи электронӣ] / Низоми 

дастрасӣ: https://www.ozodi.org/a/divorce-families-in-tajikistan/29315378.html (Санаи муроҷиат: 

14.07.2018). 

https://www.ozodi.org/a/divorce-families-in-tajikistan/29315378.html

як нафар муҳаррири барнома мавзуи рӯзро муаррифӣ карда, пешгуфтори онро 

қироат мекунад ва мавзуъро хабарнигор идома медиҳад. Дар охир муҷрии 

барнома боз мавзуъро ҷамъбаст мекунад. Чунин таҷрибаи омода кардани 

барномаҳои хабарӣ, яъне репортажи радиоӣ дар радиои “Тоҷикистон” зиёд аст. 

Вале дар радиои “Тоҷикистон” дар як барнома 3-4 чунин репортаж ё ҷараёнот ҷой 

карда мешаванд, ки тули барнома то ба 10 дақиқа мерасад. Шакли дуввуми 

барномаи хабарӣ дар радиои “Имрӯз” ин мусоҳиба аст. Мавзуъҳои доғи рӯз, ки 

барои ҷомеа бисёр муҳим аст, дар як нашри хабарӣ ба таври хабар ё репортаж 

садо диҳад, дар нашрҳои минбаъда ё давоми рӯз хабарнигор дар он мавзуъ бо ягон 

нафари масъул ё коршинос мусоҳиба анҷом медиҳад. Севум, барномаҳои 

хабарие, ки дар он танҳо хабарҳои кӯтоҳ қироат мешаванд. Дар ин гуна барномаҳо 

хабарҳои дохилу хориҷ ҷой карда, баъзан дар шакли хроника ва баъзан дар шакли 

хабари васеъ садо медиҳанд. Дар барномаҳои хабарӣ бештар мавзуъҳои иҷтимоӣ 

баррасӣ мешаванд. Аммо наметавон гуфт, ки мавзуъҳои сиёсӣ матраҳ 

намешаванд, чунки баррасӣ кардани ҳар гуна мавзуи иҷтимоӣ ё фарҳангӣ ба 

мавқеъгирии сиёсии расона ё шахс вобаста аст. 

Шакли дуюми барномаҳои иттилоотии радиои мазкурро дар мисоли зер 

мебинем, ки 28-уми феврали соли 2010, соати 12-и рӯз пахш шудааст. Дар ин 

барномаи хабарӣ вазъи китобхониву китобдорӣ дар кишвар дар мисоли 

Китобхонаи миллии Тоҷикистон мавриди баррасӣ қарор гирифтааст:  

“Муҳаррир: – Дуруд! Садои моро аз студияи марказии радиои “Имрӯз” 

мешунавед. Аслиддини Насим ҳастам, мавзуи муҳимми рӯзро матраҳ мекунам. 

Соат дар Душанбе дувоздаҳ. 

Мусиқии кӯтоҳ. 

Муҳаррир:  – Аксари донишҷӯёне, ки ба китобхонаи калонтарини 

Тоҷикистон ба номи Абулқосими Фирдавсӣ мераванд, аз хизматрасонии ин 

боргоҳи илму маърифат қаноатманд нестанд. Аммо ин норозигиро масъулини 

китобхонаи мазкур рад мекунанд. Онҳо мегӯянд, хизматрасонӣ дар китобхона ба 

таври дилхоҳ ба роҳ монда шудааст. Табрези Маҳмудиён дар мавриди вазъи 

китобхониву хизматрасонии китобхонаҳо гузоришеро омода намудааст, ки якҷо 

мешунавем. 

Мусиқӣ. 

Хабарнигор: – Аз як ҷониб, ба гуфтаи устодон, таваҷҷуҳи донишҷӯён ба 

китобхона коҳиш ёфта бошад, аз ҷониби дигар, онҳо наметавонанд аз 

китобхонаҳо адабиёти лозимаро сари вақт пайдо намуда истифода баранд. Ин аст, 

ки Бунафша Абдураҳимзода,  донишҷӯйи соли дуюуми Донишгоҳи миллии 

Тоҷикистон мегӯяд, бо вуҷуди он ки вақти зиёдатӣ надорад, бо тавсияву 

супориши устодон ба китобхона меравад. Аммо вай мегӯяд, хизматрасонии 

китобхона онҳоро қаноатманд карда наметавонад.  

Садои Бунафшаи Абдураҳим: – Шахсан ман китобхонаи ба номи Фиравсиро 

гуфта метавонам. Вақтҳое ки мо он ҷо меравем, муддати ду-се соат интизор 

мешавем, ки кай китобро ёфта, ба мо меоранд. Ҳамон қадар интизориҳо тул 

мекашад ва ба мо ҷавоб меояд, ки ҳамон китоб нест. Нағз мешуд, ки китобхонаҳо 

бештар шаванд ва шахсоне, ки ба мо хизмат мерасонанд, фаъол бошанд, 

китобҳоро сари вақт оварда расонанд. 

Хабарнигор: – Дар ҳамин ҳол Муҳаммадиқболи Имомуддин, донишҷӯйи 

дигари ҳамин Донишгоҳ, ки соли панҷуми таҳсилро идома медиҳад, гуфт, 

аксарияти китобхонаҳои Тоҷикистон аз хизматрасонии муосиру замонавӣ 

бархурдор нестанд. Номбурда мегӯяд, феълан дар макотиби миёнаву олии 

кишвар теъдоди ками китобдорон фаъолият мекунанд, ки талаботи 

мутолиакунандагонро қонеъ намегардонанд. Муҳаммадиқбол афзуд, ки ҳарчанд 

гузаштан ба китобхонаҳои электронӣ як қадам ба пеш дониста мешавад, аммо 

мушоҳида мешавад, ки ин китобхонаҳо қариб адабиёти лозимаро бо забони 

тоҷикӣ надоранд.  

Садои Муҳаммадиқболи Имомуддин: – Имрӯз китобдорони китобхонаҳои 

мо на дар андешаи таъмин кардани ғизои маънавии мардум ҳастанд, балки як 

илоҷ карда соати кории худро сипарӣ кунанд. Як китобро вақте дар китобхонаи 

миллӣ дархост мекунем, аз мо талаб мекунанд, ки ним соат интизор монем. 

Азбаски мо ним соат интизор мешавем, чӣ қадар корҳои мо қафо мемонанд. Бояд 

мо дарк кунем, ки аз рақиби худамон ним соат қафо мондаем. 

Хабарнигор: – Дар ҳамин замина Ҳакимҷон Маҳмадҷонов, муовини аввали 

Китобхонаи миллии ба номи Абулқосими Фирдавсӣ, гуфт, теъдоди 

мутолиакунандагон нисбат ба солҳои пеш афзоиш ёфтааст. Яъне имрӯз 

китобхонаи мазкур беш аз сиву як ҳазор хонанда дорад. Номбурда арзу шикояти 

донишҷӯёнро беасос хонда, афзуд, тамоми шароит барои хонандагон фароҳам 

оварда шудааст. 

Садои Маҳмадҷонов Ҳ: – Шашто толори хониш, зали компютерӣ ва барои 

хонандагон шаш нуқтаи Интернет, ки онҳо метавонанд, дар давоми 45 дақиқа аз 

хатти Интернет истифода баранд муҳайё аст. Инчунин китобхонаи электронӣ 

вуҷуд дорад, ки хонандагон метавонанд, адабиёти зарурии худро аз он ҷо  ба 

воситаи дискҳо сабт карда гиранд. Вобаста ба дуруст хизмат расондан ба 

хонандагон, ҳамарӯза маъмурияти китобхона, масалан, дар як рӯз чӣ қадар 

хонанда ба китобхона ворид шуд, чӣ қадар адабиёт дастрас кард ва чӣ қадари онҳо 

иҷро нашуданд, инҳоро дида муҳокима карда, ҳаракат мекунанд, ки тамоми 

дархостҳои хонандагонро сари вақт иҷро кунанд. Ҳоло ба китобхона талабот хеле 

зиёд шудааст.  

Хабарнигор: – Ҳакимҷон Маҳмадов дар навбати худ аз амалкарди бархе 

донишҷӯён шикоят кард. Вай гуфт, дар баъзе маврид хонандагон саҳифаҳоеро, ки 

барояшон зарур аст, мекананд. Ин дар ҳолест, ки ба гуфтаи Маҳмадов китобхона 

шароити нусхабардориву аксбардориро барои хонандагонаш муҳайё кардааст.  

 Мусиқии кӯтоҳ. 

Ровӣ. – Табрези Маҳмудиён буд, ки дар бораи вазъи китобхонаҳои кишвар 

гузориш медод. Хайрухуш намекунем.”62  

Тавре дида мешавад, сохти барномаи хабарии мазкур аз сохтори дигар 

радиоҳои тиҷоратӣ фарқ мекунад. Дар барномаҳои хабарии радиои “Имрӯз” аввал 

 
62 Хабар. Радиои Имрӯз [Садо]. – 2010, 28.02, соати 12:00. 

муҳаррири барнома хабари муҳимми рӯзро мерасонад ва тафсилоти мавзуъро 

хабарнигор пешкаши шунавандагон менамояд.  

Дар барномаҳои хабарии радиои “Имрӯз” мушоҳида мешавад, ки 

хабарнигорон бештар вақт аз ҷойи ҳодиса барои шунавандагон гузориш 

медиҳанд. Ба таври мисол барномаи хабарии радиои “Имрӯз”-ро аз 27-уми июл 

соли 2010 соати 22:30 меорем, ки дар шакли репортажи радиоӣ омода шудааст:  

Сароҳанги барномаи хабарӣ. Садои ровӣ: “Салом алейкум. Садои моро аз 

студияи марказии радиои “Имрӯз” мешунавед. Сарвинози Руҳуллоҳ ҳастам ва 

мавзуи муҳимми рӯзро бароятон муаррифӣ мекунам. (Мусиқии кӯтоҳ) Сокинони 

шаҳри Душанбе мегӯянд, норасоии оби ошомиданӣ ва интиқоли он  тавассути 

нассосҳо ба биноҳои баландошёнаи пойтахт яке аз проблемаҳои асосӣ дар 

пойтахт маҳсуб мегардад. Дар моҳи Рамазон аз норасогии оби ошомиданӣ бештар 

истиқоматкунандагони биноҳои баландошёнаи ноҳияи Сино ва Фирдавсии 

Душанбе танқисӣ мекашанд. Сабабҳои ин ҳолатро Умедҷони Саъдулло пайгирӣ 

намуд. (Мусиқии кӯтоҳ ва таблиғи бахши хабарии радио)”.63 

Барномаро Умедҷони Саъдулло, хабарнигори радио идома медиҳад. 

Хабарнигор мушкили норасоии обро аз номи як сокини пойтахт нақл карда, дар 

аввали гузориш сабаби ба ин мушкил дучор шудани сокинонро аз кор мондани 

нассосҳои обкаш медонад. Барои исботи гуфтаҳои худ хабарнигор садои 

Файзимоҳ Алиева, сокини маҳаллаи 65-уми пойтахтро меорад: “Аз рӯзи шанбе об 

нест, лифт ҳам кор намекунад. Мардум аз кӯча то ошёнаи 9-ум об мекашанд. Ин 

магар осон аст? Борҳо ба “Водоканал” занг мезанам, вале онҳо телефонро 

мегиранду мепартоянд... Борҳо ба ҳукумат бо имзои сокинон муроҷиат кардем. 

Ягон натиҷа то ба ҳол наомадааст.”64  

Хабарнигор дар идома аз нақли сокинон мегӯяд, ки ҳар рӯз ба масъулон занг 

мезананд, вале ҳар бор ба онҳо мегуфтаанд, роҳбарият дар маҷлисанд. “...Яъне 

дар як рӯз КВД “Обу корезии шаҳри Душанбе” се маротиба маҷлис мегузаронанд, 

қайд кард номбурда”. Ин сокини пойтахт дар идомаи гузориш нақл мекунад, ки 

 
63 Хабар. Радиои Имрӯз [Садо]. – 2010, 27.07, соати 22:30.  

чи гуна ҳар рӯз ба идораи обу корезӣ меравад ва аз он ҷо ваъда медиҳанд, ки имрӯз 

ба сокинон обро таъмин мекунанд ва ваъдахилофӣ мекунанд. Мушкили норасоии 

об дар ноҳияи Сино аз забони як сокини дигар идома меёбад: “Обро дар ин моҳи 

рамазон бо реҷа медиҳанд, он ҳам бошад, ба хонаҳои баланд намебарояд. Саҳару 

бегоҳ обро медиҳанд, то ошёнаи севум мебарояд. Охири моҳ меоянд, ки мо 24 

соат об медиҳем, пули обро ҷамъ карда мераванд...”65 Ҳамин тавр, дар ин гузориш 

боз садои ду сокини дигар оварда мешавад, ки ҳар яке аз мушкили норасоии об 

ҳарф мезананду ба мақомот суолҳои зиёд медиҳанд. Хабарнигор барои посухи 

вазъи баамаломада ба Насрулло Хайруллоев, директори КВД “Обу корезии 

шаҳри Душанбе” муроҷиат мекунад (Садои Н. Хайруллоев): “ – Шаҳрвандони мо 

маърифати истифодаи обро надоранд. Дар ошёнаи якум тарбузро дар зери об 

монда об рехтан мегирад ва чоруму панҷум ошёна бе об мемонад. Аз оби 

таъминкардаи мо дар кӯча гилем мешӯянд. Севум, барои салқин шудан назди 

ҳавлиро об мезананду гулҳоро об медиҳанд. Камбуди мо ҳам ҳаст. Қубурҳо 

мекафанд, фишори об паст мешавад. Кормандони мо 24 соат кор мекунанд.”66 

Дар идомаи гузориш боз садои ин масъул оварда мешавад, ки мегӯяд, дар як 

шабонарӯз қариб се маротиба аз меъёри миёнаи истифодаи об зиёд барои ҳар 

нафар об медиҳанд, вале боз ҳам об намерасад. Хабарнигор дар анҷоми гузориш 

сабаби вайрон будани нассосҳоро аз нақли масъулон шарҳ медиҳад ва мегӯяд, ки 

дар моҳҳои наздик бартараф карда мешавад.  

Ин намунаи як барномаи хабарии радиои мазкур аст, ки дар ин репортаж 

масъала пурра матраҳ ва ба ҷонибҳо минбар дода шудааст, то сухани худро гӯянд. 

Ин, аз як тараф, талаботи касбии журналист бошад, аз тарафи дигар, муқаррароти 

этикаи касбӣ аст, ки мувозинат бояд риоя карда шавад. Инъикоси мушкилоти 

ҷомеа ба мисли норасоии об, набудани барқ, вайрон шудани роҳҳо, ба талабот 

ҷавобгӯ набудани хизматрасонии нақлиёти ҷамъиятӣ, каммасъулият будани 

бархе кормандони давлатӣ ва ғайра ҳамеша мавзуи барномаҳои радиои “Имрӯз” 

ҳастанд.  

Аз таҳлили барномаҳои иттилоотии радиои мазкур фаҳмида мешавад, ки 

баъзе мавзуҳо дар як рӯз чанд маротиба пайгириву пахш мешавад. Масалан, як 

ҳодиса дар як нашри хабарӣ ҳамчун хабар ё репортаж омода шавад, дар нашри 

минбаъда бо ягон нафар дар бораи он мавзуъ мусоҳиба мекунанд. Ин тарзи 

севуми барномаҳои иттилоотии радиои “Имрӯз” аст. 

Барои мисол барномаи хабарӣ аз 8-уми майи соли 2010 соати 08-00 дақиқаро 

меорем. Дар барномаи хабарии мазкур хабарнигори радиои “Имрӯз” аз нишасти 

мизи гирде, ки дар мавзуи дурнамои муносибати Тоҷикистону Ӯзбекистон доир 

шудааст, гузориш медиҳад. Дар ин нашри иттилоотӣ хабарнигор аз сард шудани 

муносибати ин ду кишвар то ба баҳсҳо атрофи сохтмони Неругоҳи обии барқии 

“Роғун” бо таҳлилгарону иштирокчиёни ин мизи гирд суҳбат карда, гузориши 

таҳлилӣ омода намудааст. Азбаски масъалаи муносибати Тоҷикистону 

Ӯзбекистон ҳамеша барои шунавандагон мавриди таваҷҷуҳ аст, радиои мазкур 

давоми рӯз дубора ба ин мавзуъ баргашт. Дар соати 08-30 дақиқаи ҳамин рӯз 

хабарнигор бо таҳлилгари масъалаҳои сиёсӣ – Нуралӣ Давлат, дар мавриди сард 

шудани муносибати Тоҷикистону Ӯзбекистон суҳбати ихтисосӣ анҷом дод.67  

Чунин мисолҳо дар барномаҳои иттилоотии радиои мазкур зиёд мушоҳида 

мешавад. Дар ҳамин рӯз дар нашри дигари барномаи хабарии радиои мазкур дар 

бораи “Душманони ашадии озодии матбуот дар ҷаҳон”, ки Созмони 

“Хабарнигорони бидуни марз” дар ин бора матлабе чоп кардаанд, хабар омода 

карданд. Дар охири барнома хабарнигор эълон мекунад, ки “дар робита ба ин 

мавзуъ хабарнигори радио бо Нуриддин Қаршибоев, раиси Анҷумани миллии 

расонаҳои мустақили Тоҷикистон суҳбат анҷом додааст, ки баъд аз чанд лаҳза бо 

ҳам мешунавем”.68 Ҳамин тавр, дар нашри соати 16-и ҳамин рӯз мусоҳибаи 

хабарнигор Мирзомуроди Бозор бо Нуриддин Қаршибоев пахш шуд.  

Таҷрибаи як ҳодиса ё хабари муҳимро давоми рӯз чанд маротиба пайгирӣ 

кардани расонаҳо дар радиоҳои дигари бонуфуз, аз ҷумла Би Би Си зиёд ба назар 

мерасад.  

Шакли севуми барномасозии нашри хабарии радиои мазкур дар шакли 

хабарҳои кӯтоҳ ё хроника омода мегарданд. Маъмулан, ин гуна хабарҳо бо се ё 

чор ҷумла ҷамъбаст карда мешавад. Барои мисол як хабари барномаи иттилоотии 

соати 7-00, рӯзи 29-уми сентябри соли 2010-ро меорем, ки хабарнигори радио – 

Сайёра Худоёрбекова, таҳия кардааст.  

Хабарнигор. – Ширкати “Ӯзтрансгаз”-и Ӯзбекистон ба “Тоҷиктрансгаз” 

ҳушдор додааст, ки дар сурати сари вақт напардохтани қарз сар аз пагоҳ интиқоли 

газро ба кишвар то 50 дар сад коҳиш медиҳад. Дар ин бора хабаргузории “Авесто” 

иттилоъ додааст. Ба гуфтаи манбаъ, айни замон кишвари ҳамсоя ба кишвар 

ҳамагӣ 12 ҳазор кубаметр газ медиҳаду халос, ки аз ин миқдор 10 ҳазор кубаметр 

барои “Корхонаи алюминийи тоҷик” масраф мешавад. Бояд гуфт, ки қарзи 

мавҷуда 1,8 миллион доллар буда, дар сурати коҳиш ёфтани ҳаҷми интиқоли газ 

эҳтимоли аз кор мондани корхонаи “Тоҷиксемент” комилан ҷой дорад.69  

Тавре дар боби аввал қайд кардем, дар барномаҳои радиои мазкур дар солҳои 

гуногун тағйирот ба миён омадааст. Дар 5 соли аввали фаъолият радиои “Имрӯз” 

маъмулан бо хабарҳои муаллифӣ такя мекард, яъне бештари хабару 

мусоҳибаҳоро худи хабарнигорони он омода мекарданд. Вале дар солҳои баъд, ки 

радио ба буҳрон дучор шуд ва сафи хабарнигорон ҳам коҳиш ёфт, хабарҳоро аз 

дигар сарчашмаи аллакай нашршуда истифода мекунанд. Бештари хабарҳоро ин 

радио аз оҷонсиҳои иттилоотии “Азия Плюс”, “Озодагон”, “Авесто”, сомонаи 

Радиои “Озодӣ” ва расонаҳои хабарии Россия  мегиранд. Масалан, рӯзи 7-уми 

октябри соли 2013 тамоми хабарҳои радиои “Имрӯз” аз сомонаи Радиои “Озодӣ” 

гирифта шуданд ва бе тағйири ҷумлаҳо дар эфири “Имрӯз” садо доданд. Тағйирот 

танҳо дар овардани манбаъ буд, ки муҳаррири хроникаи “Имрӯз” онро аз хабари 

Радиои “Озодӣ” ҳазф карда хонд. Ҳарчанд, ин хабарро дигар расонаҳои ҷаҳон 

додаанд, вале мушоҳида шуд, ки хабарҳои Радиои “Озодӣ” бе тағйири ҷумлаҳо 

дар эфири ин радио пахш гардид.  

Ҳамчунин хабарҳои 3-юми октябри соли 2013 дар эфири Радиои “Имрӯз” 

садодода аз хабаргузории “Озодагон” бидуни тағйири ҷумлаҳо оварда шуданд. 

Масалан, ин хабар: “Бонки Ҷаҳонӣ дар гузориши нави худ Тоҷикистонро аз рӯйи 

таносуби интиқоли маблағҳо аз хориҷ ва маҷмуи маҳсулоти дохилӣ дар ҷои якум 

қарор додааст. Ин бонк мегӯяд, дар соли 2013 маблағҳои воридшуда ба 

Тоҷикистон аз ҳадди 4 миллиард доллари амрикоӣ гузашта, беш аз 48 дарсади 

маҷмуи маҳсулоти дохилии кишварро ташкил хоҳад дод. Ин нишондод дар 

Қирғизистон 31 дарсад, Лесота ва Непал 25 дарсадӣ ва Молдова 24 дарсадро 

ташкил додааст, ки баландтаринҳо дар ҷаҳон ба ҳисоб мераванд…”70  

Ҳамчунин хабари зерин, ки дар бахши хабарии 13-уми октябри соли 2013 

дар “Имрӯз” пахш шуд, аз хабаргузории “Озодагон” гирифта шудааст, вале зикри 

манбаъ ҳазф шуд: “Бен Лак, Нейт Клема, Мет Клема ва ду сайёҳи қаиқрони 

амрикоӣ, дар маҷмуъ 5 нафар аз иёлоти Калорадо, ки рӯзи якшанбеи гузашта ба 

Тоҷикистон ворид шудаанд, ахиран ғайб задаанд ва охирин бонги ёрӣ аз онҳо 

тариқи моҳвора рӯзи чоршанбе ирсол шудааст…” Дар давоми ин хабар дар 

хабаргузории “Озодагон” гуфта мешавад “Ин хабарро дар суҳбат ба “Озодагон” 

намояндагони сафорати Амрико дар Душанбе низ таъйид карданд”. Вале ҳангоми 

хондани ин хабар дар радиои “Имрӯз” ин ҷумла гуфта нашуд, хабарнигор танҳо 

бо зикри “сафорати Амрико дар ин бора хабар медиҳад” иктифо кард. Ин хабар 

бо чунин тағйири андак дар бахши хабарии ин радио садо дод. Ин дар ҳолест, ки 

пас аз анҷоми бахши хабарӣ дар ролики ахбори Радиои “Имрӯз” гуфта мешавад: 

“Хабар ва тафсилоти худӣ”. Вале хабару тафсилот аз расонаҳои дигар гирифта 

шудааст, на худӣ ва манбаъ ҳам зикр нашудааст. Дар ин маврид як нуктаро таъкид 

бояд кард, ки баъзан хабарнигорони радиои “Имрӯз” аз рӯйдодҳои олам дар 

расонаҳо инъикосшуда хабарсозӣ мекунанд. Ин ба маҳорати ҳар хабарнигор 

вобаста аст. Аз тарафи дигар, аз дигар расонаҳо, хусусан аз ВАО-и хориҷӣ 

бознашр ё бозпахш кардани хабар метвонад ба он оварда расонад, ки нохоста 

 
70 Хабар. Радиои Имрӯз [Садо]. – 2013, 13.10, соати 09:00.  



74 
 

сиёсати дигар кишвар тарғиб шавад. Ҳар расона вобаста ба сиёсати редаксионии 

худ ва аз диди худ хабар нашр мекунад.  

Радиои “Имрӯз” чун як расонаи хабарӣ кӯшиш мекунад бештар хабарҳои 

оҷил ва фавриро ба самъи шунаванда расонад. Калимаҳои “имрӯз”, “ҳоло”, “айни 

замон” калимаҳое ҳастанд, ки дар хабар истфода шуда, фаврияти мавзуъро нишон 

медиҳанд. Барои имсол хабари Радиои “Имрӯз” аз 8-уми майи соли 2010-ро 

меорем, ки фаврияти хабарро нишон медиҳад.  

Хабарнигор: – “Бар асари боронгарии шадид оби дарёи канори шаҳри Кӯлоб 

боло шуда, шаҳрро зери об гузошт. Дар ин обхезӣ 7 нафар ҳалок шуд ва аз 

сарнавишти 40 нафари дигар хабаре нест. Обхезӣ дар соати 2-и шаб воқеъ 

шудааст, дар замоне ки аксари мардум хоб буданд. Дар ҳоли ҳозир дар бинои 

Ҳукумати шаҳри Кӯлоб ҷаласаи Ситоди рафъи оқибатҳои офати табиӣ бо 

ширкати Эмомалӣ Раҳмон, Президенти Ҷумҳурии Тоҷикистон, идома дорад. 

Тибқи маълумоти аввалия, хисорот беш аз сад миллион долларро ташкил 

додааст.”71 

Дар ин хабар, ки 32 сония идома кард, хабарнигор ҳарчанд дар омода 

кардани хабар аз усули “аҳроми вожгуна” истифода накардааст, вале ҳамзамон 

факти дигар – ҷараён  доштани ҷаласа фаврияти хабарро нишон медиҳад. Агар 

дар ин хабар хабарнигор ҷумлаи “Дар ҳоли ҳозир дар бинои ҳукумати шаҳри 

Кӯлоб ҷаласаи Ситоди рафъи оқибатҳои офати табиӣ бо ширкати Эмомалӣ 

Раҳмон, Президенти Ҷумҳурии Тоҷикистон идома дорад”-ро дар аввали хабар 

истифода мекард, мувофиқи матлаб мебуд.  

Радиои “Имрӯз” чун як расонаи иттилоотӣ бо пахши фаврии хабарҳо дар 

муддати кӯтоҳ миёни шунавандагон маҳбубият пайдо кард. Ҷалби бештари 

шунавандагон ба ин радио иттилоърасонии сареъ ва баррасии мавзуъҳое буд, ки 

амалан дар дигар радиоҳо камтар гуфта мешуд ё умуман гуфта намешуд. Бино ба 

натиҷаи назарсанҷии ТҶ «Маркази тадқиқоти сотсиологии «Зеркало»,  дар соли 

2019 радиои “Имрӯз” миёни шабакаҳои радиоии ғайридавлатӣ шунавандаи 

 
71 Хабар. Радиои Имрӯз [Садо]. – 2010, 08.05,  

бештар доштааст. Дар ин назарсанҷӣ радиои “Имрӯз” дар ҷойи аввал қарор 

гирифтааст.72 Ин ташкилот дар соли 2022 чунин як назарпурсӣ анҷом дод ва 

“Имрӯз” аз зинаи аввал ба ҷойи дувум поин омада, дар ҷойи якум радиои “Ватан” 

қарор гирифт.73 Вале донишномаи интернетии ANSOR шабакаҳои радиоиро 

раддабандӣ намуда, “Имрӯз”-ро дар ҷойи 6-ум қарор додааст. Меъёри раддабандӣ 

дар ин донишнома гуфта нашудааст. Аз рӯйи раддабандии ин манбаъ дар ҷойи 

аввал радиои “Садои Душанбе”, дар ҷойи дуюум “Азия Плюс”, дар ҷойи сеюум 

Радиои “Озодӣ”, дар ҷойи чорум радиои “Ватан” ва дар ҷойи панҷум радиои 

“Тоҷикистон” ҷойгиранд.74 Аз рӯйи маълумоти донишнома ANSOR радиои 

“Имрӯз” ҳудуди 1 миллион шунаванда дорад, ки 25 дар сади аудиторияи бозори 

радиоро ташкил мекунад.   

Ба андешаи муҳаққиқон формати муайян доштани радио барои нигоҳ 

доштани шунавандагон дар мавҷи худ хеле муҳим аст. Ба ақидаи муҳаққиқони 

амрикоӣ Карл Ҳаусма, Франк Мессер, Левис Б. Одонелл ва Филип Бенои (Carl 

Hausman, Frank Messere, Lewis B. O'Donnell ва Philip Benoi), барои шунавандаи 

доимии радио бояд дар формати муайян барнома пешниҳод кард. Ин муҳаққиқон 

дар китоби худ “Маҳсулоти радиои замонавӣ: Барномасозӣ ва истеҳсоли он” 

(“Modern Radio Production: Production Programming & Performance”) зикр 

мекунанд, ки “формати “Хабар/Суҳбат/Иттилоъ”, (News/Talks/Information) аз 

ҳама миқдори зиёди шунавандаҳои радиоро ба худ ҷалб мекунад ва собит 

шудааст, ки ин формати радио мавриди таваҷҷуҳи соҳибкорон низ ҳаст”.75  

Мо дуруст будани ин андешаро дар мисоли барномаҳои “Имрӯзи 

ҷавоҳирот”, “Авто “Имрӯз”, “Имрӯзи ислом”, “Меҳмони “Имрӯз”, “Имрӯзи тиб” 

 
72 Муайян намудани афзалияти медиявии аҳолии Ҷумҳурии Тоҷикистон: ТВ, радио, нашрияҳои чопӣ, 

сомонаҳо, шабакаҳои иҷтимоӣ ва мессенҷерҳо [Матн]. – Душанбе, 2019. – С. 35.  
73 Афзалиятҳои расонавии аҳолии Ҷумҳурии Тоҷикистон: ТВ, радио, нашрияҳои чопӣ, сомонаҳо, 

шабакаҳои иҷтимоӣ ва мессенҷерҳо [Матн]. – Душанбе, 2022. – С. 40.  

74  Радио Таджикистана — радиостанции и компании [Захираи электронӣ]/ Энциклопедия AMD, 2018. 

Низоми дастрасӣ: http://life.ansor.info/radio_tajikistan/ (Санаи муроҷиат: 13.07.2018).   

75 Modern Radio Production: Production Programming & Performance [Text]/Carl Hausman, Frank Messere, 

Lewis B. O'Donnell, Philip Benoi. Ninth edition. Boston: – USA,  2013. –  Р. 464.     

http://life.ansor.info/radio_tajikistan/

ва дигари барномаҳои радиои “Имрӯз” мебинем. Таркиби барномаҳои радиои 

“Имрӯз” ҳам аз иттилоъ, суҳбат ё гуфтугӯ ва мусиқӣ иборат аст.  

Ҳамаи ин барномаҳо мисли барномаи хабарӣ аз 3 то 6 дақиқаро дар бар 

мегирад. Азбаски радиои “Имрӯз” аз ҷумлаи радиоҳои тиҷоратӣ аст, ҳар як 

барнома ба ғайр аз бахши хабарӣ бо сарпарастии ягон ширкат ё корхона омода 

мегардад. Дар аввал ва охири барнома номи сарпараст эълон карда мешавад. Ин 

як навъ реклама ва манбаи даромад ба ҳисоб меравад. Ин маблағ се тақсми шуда, 

як қисмаш ба муаллиф ҳамчун ҳақ (ба ғайр аз маош) ва ду қисми дигар ба ҳисоби 

радио мегузарад. Ин тарзи пахши реклама дар ҳамаи шабакаҳои радиоӣ, чи 

давлатӣ ва чи ғайридавлатӣ, мушоҳида мешавад, вале дар шабакаҳои радиои 

хусусӣ бештар  аст. Барои мисол барномаи “Имрӯзи ҷавоҳирот”-ро меорем, ки 

рӯзи 27-уми июли соли 2010 дар Радиои “Имрӯз” пахш шудааст:  

(Барнома зери мусиқии паст оғоз мешавад)  

Сароғози барнома. – “Маснуоти    заргарӣ, ҷавоҳирот аз тиллову нуқра, 

сангҳои қиматбаҳои ороишӣ ва нақши онҳо дар ҳаёти инсон ва дигар масоили 

зебоипарастӣ дар барномаи “Имрӯзи ҷавоҳирот”. Сарпарасти барнома: “Тоҷик 

кристалл” интихоби васеи маснуоти заргариро бо ҷилову тобиши рангҳо ва 

назокату нафосати воло пешниҳод мекунад. Суроға:... Телефон:   

Ровӣ: – Салом, дар олами “Имрӯзи ҷавоҳирот” бо Сарвинози Руҳуллоҳ.  Дар 

давру замонҳои гуногун ҳар як санг ба навъу намудҳои гуногун шомил мешуданд. 

Бархеи онҳо ба қатори сангҳои қиматбаҳо дохил шуда, қисмати дигар ба радифи 

сангҳое, ки арзиши миёна доранд, шомил мегарданд. Як қисмати бештари онҳо 

ба ҳама гуна таснифот дохил мешуданд. (Садои мусиқӣ баланд мешавад.) Чанд 

маслиҳат барои шумо. Дар бахши чанд маслиҳат маълумотро дар бораи тилло 

бароятон пешинҳод мекунем. Таваҷҷуҳ кунед. Тилло аз ҳама  метали гаронбаҳои 

асил ва паҳншудатарин аст. Фулузотшиносон тиллоро шоҳи металҳои асил 

шуморида, рамзашро Офтоб зикр кардаанд. Тилло метали нарм, қайиш ва ёзанда 

буда, асосан, дар сикказанӣ, танга, заргарӣ, маснуоти ҷавоҳирӣ,  дандонсозӣ, 

зарҳалдавонӣ, тиб ва техника истифода мешавад. Тилло, асосан, чун меъёри пули 

ҷаҳонӣ хидмат мекунад ва дар бозорҳои ҷаҳонӣ хариду фурӯш мешавад. Одатан, 

сиккаҳои хишти тиллоиро дар ҳамаи бонкҳои  ҷаҳон чун меъёри пойдории қурби 

пули коғазӣ нигоҳ медоранд, зеро дар таҷрибаи садсолаҳо собит шудааст, ки 

тилло мубодилаи беназири ҳама гуна асъор ва пули мавҷудаи умумибашарӣ шуда 

метавонад. Тилло дар шакли холис ранги зарди дурахшон дорад, аммо дар табиат 

тиллои холис кам вомехӯрад. Дар истеҳсолоти заргарӣ тилло дар якҷоягӣ бо дигар  

металҳо, махсусан бо платина, нуқра ва мис истифода бурда мешавад, ки ба он 

мустаҳкамӣ, ҷило ва ранги изофӣ медиҳад. Тилло ҳамчун метали асил ва 

гаронбаҳо аз замонҳои қадим нишони сарватмандӣ, дороӣ ва рамзи асилзодагӣ ва 

зебоипарастӣ буда, ба соҳибаш қуввату ғайрат, хушбахтӣ ва саломатӣ ато 

мекунад. Хотиррасон мекунем, ки сарпарасти барнома “Тоҷик кристалл” аст. То 

барномаҳои дигари “Имрӯзи ҷавоҳирот” хайрухуш намекунем.”76   

Барномаи мазкур 3 дақиқа давом карда дар аввал ва охири барнома номи 

сарпарасти барнома эълон карда шуд. Ин барнома барои маърифатнокии 

шунавандагон ва баланд бардоштани зебоипарастии сокинон равона шудааст. 

Барномаҳои “Имрӯзи тиб” ва  “Авто имрӯз” ҳам ҳамин гуна бо сарпарастии ягон 

ширкат ё корхона пахш мешаванд.  

Барномаи иттилоотии “Авто имрӯз” аз дигар барномаҳое аст, ки дар услуби 

хос омода шуда дар бораи мушкили роҳу нақлиёт иттилоъ медиҳад. Муаллифи 

барномаи мазкур дар ҳар барнома бо ронандаву пиёдагард ва масъулони Бозрасии 

давлатии автомобилӣ, ки тартиботи роҳро назорат мекунанд, суҳбат карда, ба ҳар 

ҷониб имкон медиҳад, то мушкили худро гӯянд. Садоҳои ҳаракати мошин, 

ҳуштаки нозири роҳ ва аз ҷои ҳодиса шикоят кардани ронандагон барномаи 

мазкурро боз ҳам ҷаззоб мекунад. Масалан, дар оғози барномаи “Авто имрӯз” аз 

27-уми августи соли 2010 муҳаррири барнома бо 5 ронанда суҳбати кӯтоҳ 

мекунад, ки ронандагон дар бораи нодуруст манъ кардани мошинҳо дар кӯчаву 

роҳҳо аз ҷониби нозирони роҳ шикоят мекунанд. Яке аз ронандаҳо, ҳангоме ки 

садои ҳуштаки нозир баланд мешавад, чунин мегӯяд: “Бинед, нозири роҳ байни 

роҳ баромада, ронандаи бечораро манъ кард. Ҳуқуқи манъ кардан доранд? Барои 

 
76 Имрӯзи ҷавоҳирот. Радиои Имрӯз [Садо].  – 2010, 27.07. 

чӣ пинҳон шуда зуд ба миёнаи роҳ баромада, мошинҳоро манъ мекунанд? Дар ин 

гуна ҳолат ҳар ронандае бошад, идораи мошинро аз даст медиҳад, ба садама 

дучор мешавад.”77  

Ҳузури хабарнигор дар ҷойи ҳодиса, садои рафтуомади мошинҳо ва 

шикояти ронандаҳо аз назди нозирони роҳ ба шунаванда таъсири зиёд мерасонад 

ва аудитория дарк мекунад, ки радио бо тамоми масъулият проблемаи мавҷударо 

баррасӣ дорад. Журналист ва муҳаққиқи шведӣ Э. Фихтелиус мегӯяд, 

журналисти радио ҳам метавонад, бо тасвири сухан ва садову эффектҳо ҷойи 

ҳодисаро дар тасаввури шунаванда ҷой кунад. Коре, ки журналисти телевизион 

бо камера анҷом медиҳад, журналисти радио бо диктафону тасвир иҷро мекунад. 

“Ба шунаванда ин овозҳо ҳақиқати рӯйдодаро тасдиқ ва тахайюлоташро бедор 

месозад. Вале табиист, ки ин садоҳои пасманзар набояд ба дарки суҳбат халал 

расонад ва таваҷҷуҳро ба сӯи дигар кашад. Суҳбат дар фазои овози тифли гирён 

ё ғиҷирроси асабхарош шунавандаро хашмгин намуда, ба он водор месозад, ки 

дар бораи дигар чизҳо фикр кунад: - он ҷо чӣ гап аст, бача чаро гиря дорад? Садои 

ғиҷирроси чист?”78 Садоҳои атроф, ки дар ин барномаи Радиои “Имрӯз” ҷой 

доштанд, табиӣ ва бамаврид буданд. Дар ин барнома ронандаи дигар аз он шикоят 

мекунад, ки нозири роҳ бидуни вайрон кардани қоидаи ҳаракат онҳоро боздошта, 

пул талаб кардааст. Дар рафти барнома муаллиф ин шикояти ронандагонро ба 

масъулони БДА (Бозрасии давлатии автомобилӣ) мерасонад, вале масъулони ин 

идора гуфтаанд, танҳо дар сурати шикояти хаттӣ ва мушаххас кардани шахсияти 

ронандагон онҳо посух медиҳанд. Дар барномаҳои “Авто “Имрӯз” масъулони 

БДА аксар вақт кӯшиш мекунанд, ба саволҳои ҳам хабарнигор ва ҳам ронандагон, 

ки ба радио дода буданд, посух диҳанд. Яке аз вазифаҳои воситаҳои ахбори омма 

– маърифатнокии ҷомеа мебошад. Радиои “Имрӯз” ҳам тавассути барномаҳои 

гуногун барои баланд бардоштани огоҳии мардум саҳм мегузорад. Барномаи 

“Авто “Имрӯз” барои баланд бардоштани дониши ҳуқуқии пиёдагардон ва 

ронандаҳо саҳми калон мебозад, чунки дар ҳар барнома чанд саволу масъалаҳое, 

 
77 Авто Имрӯз. Радиои Имрӯз [Садо].  – 2010, 27.08. 

78 Фихтелиус Э. Даҳ қоидаи журналистика [Матн] / Эрик Фихтелиус. – Душанбе, 2010. – 136 С.  

ки пиёдагардон ё ронандаҳо бо он мувоҷеҳ шудаанд, ҷавоби худашро меёбад. 

Чунин барномаи вижа дар бораи масъалаҳои роҳу нақлиёт дар дигар радиоҳо низ 

ҳастанд, вале услуби омодасозӣ дар радиои “Имрӯз” бештар замонавӣ ва 

фарогирии мавзуяш бештар аст. Дар барномаи “Субҳи ватан”-и радиои “Ватан” 

ҳам бо чунин мазмун як бахш ҳаст, ки масъалаҳои роҳу нақлиётро баррасӣ 

мекунад, вале ин барнома характери интеллектуалӣ дорад ва муҳаррири барнома 

бо шунавандагон суолу ҷавоб мекунад.  

Радиои “Имрӯз” ҳам ҳамеша масъалаҳои доғи ҷомеаро дар барномаҳои 

иттилоотӣ, “Минбар”, “Авто “Имрӯз” ва дигар барномаҳо баррасӣ мекунад.  

Аз миёнаи соли 2011 инҷониб чанд барномаҳои калонҳаҷми таҳлилӣ ва 

фарҳангиву фароғатӣ, ба монанди “Баҳси рӯз”, “Барои ҳам”, “Меҳмони “Имрӯз” 

ва “Минбар”, таъсис шуданд.    

Барномаи мустақими таҳлилии “Минбар”, ки ҳар рӯзи корӣ пахш мешуд, 

бештар ба мавзуи мушкили рӯз бахшида мешавад. Иштирокчиёни аслии ин 

барнома сокинони одӣ ҳастанд, ки тавассути телефон ё ба воситаи ҳузур доштан 

дар барнома ширкат мекарданд. Дар радиои мазкур чунин барномаи таҳлилии 

проблемавӣ аз соли 2011 таъсис ёфт ва тули солҳо бо номҳои гуногун садо медод. 

Тағйир ёфтани номи барнома, пеш аз ҳама, ба муаллифони он вобаста буд, ки ҳар 

вақт иваз мешуданд, номи барнома ҳам тағйир дода мешуд. Ин барнома аввал бо 

номи “Баҳси рӯз” рӯйи мавҷ омад, ки ҳар субҳ тули 3 соат ду нафар бо навбат ин 

барномаро таҳия мекарданд. Ин барнома бо иваз шудани муҳаррирон муҳтавои 

он тақрибан бетағйир мемонд. Аз моҳи сентябри соли 2015 то соли 2021 ин 

барнома бо номи “Минбар” таҳия мешуд, ки муҳаррири он журналисти ҷавон 

Саидэҳсони Ҷалолиён (Солиев) буд. 

Барномаи таҳлилӣ-иҷтимоии “Минбар” ҳар рӯзи корӣ, яъне аз душанбе то 

ҷумъа соати 10-05 то 12 мустақиман аз мавҷи радиои “Имрӯз” садо медод. 

Барномаи мазкур таҳлилӣ буда, ҳар нашр дар бораи як масъала ё мушкилоти 

ҷомеа баҳс мекунад. Дар ин барнома вобаста ба мавзуи мавриди баҳс 

шунавандагон ба телефони студия занг зада, андешаи худро баён мекунанд ё ба 

меҳмони дар студия буда суол медиҳанд.  

Аз таҳлили барномаи мазкур фаҳмида мешавад, ки он минбаре барои ибрози 

андешаи сокинон ва ҳам мақомот буд. Рӯзи 29-уми ноябри соли 2019 1000-умин 

нашри барномаи таҳлиливу сиёсии “Минбар” дар Радиои “Имрӯз” пахш гардид. 

Ин барномаи таҳлилӣ аз 1-уми сентябри соли 2015 бо номи “Минбар” то соли 

2021 бо ҳамин ном таҳия мешуд. Аввалин мавзуи барномаи мазкур “Муҳиммияти 

Дарси Сулҳ” буд.  

Риояи мувозинат дар барномаҳои радиои “Имрӯз” то ҷойе ҷиддӣ гирифта 

мешавад. Дар рафти барномаҳои таҳлилӣ ҳатман ба ҳар ду ҷониб ва коршинос 

минбар дода мешавад. Агар рафту яке аз ҷонибҳо дастрас нашуданд, ҳатман зикр 

карда мешавад, ки бо даст додани фурсат мавқеи ҷониби дигар баён мешавад. Дар 

барномаи “Минбар” аз 1-уми августи соли 2017, ки атрофи санҷишҳои зиёди 

мақомот баҳс мешуд, дар аввали барнома муҳаррир назари Кумитаи 

сармоягузорӣ ва амволи давлатиро қироат мекунад, ки минбаъд санҷишҳои 

корхонаву соҳибкорон кам карда шавад. Дар тули барнома муаллиф назари як 

коршиносро дар бораи мавзуи баҳс пахш мекунад. То охири барнома чанд 

соҳибкор ва муштариён занг зада, андешаи худро баён карданд. Мисоли дигар, 

дар барномаи “Минбар” аз 07-08-2017 мавзуи баҳси барнома дохилшавии 

довталабон тавассути Маркази миллии тестӣ буд. Дар Тоҷикистон ҳамасола дар 

мавсими ба мактабҳои олӣ дохилшавии довталабон баҳсҳои зиёд ба миён меоянд. 

Аз баҳсҳои порагирӣ то шиносбозиву восита кардан ҳангоми дохилшавӣ ба 

донишгоҳҳо ҷой доштанд. Ҳукумати кишвар барои аз байн бурдани ин муаммоҳо 

ва ба тарзи шаффоф доир намудани раванди дохилшавӣ Маркази миллии тестиро 

таъсис дод. Дар барномаи қаблии Радиои “Имрӯз” шунавандагон ба барнома занг 

зада, мушкилу суолҳои худро пешниҳод карда буданд. Дар барномаи навбатӣ 

муҳаррири барномаи мазкур ба студияи радио масъулони Маркази миллии тестии 

назди Президенти Ҷумҳурии Тоҷикистонро даъват карданд, то ба суолҳои 

шунавандагон посух диҳанд. Абдулвосит Юлдошев – ёвари директори Маркази 

миллии тестӣ, дар барномаи мазкур ҳам ба суолҳои шунавандагон посух дод ва 

ҳам кори ин марказро дар рафти дохилшавии довталабон ба мактабҳои олӣ тавзеҳ 

дод. Бо вуҷуди ин ровии барнома мегӯяд, агар ҷониби ниҳодҳои дахлдор баромад 

карданӣ бошад, метавонанд муроҷиат кунанд, ҳатман назарашон пахш мешавад.  

Бо вуҷуди он ки мавзуъҳои мавриди таваҷҷуҳи радиои “Имрӯз” мушкилоти 

ҷомеа, камбуди мақомот ва масъулони ин ё он идора ва гоҳе баҳси ду нафар 

ҳастанд, кӯшиш мешавад, то ҳадди имкон назари тарафҳо дар барнома оварда 

шавад. Аз таҳлили барномаҳои радиои мазкур дар тули фаъолияташ ба ин хулоса 

омадем, ки дар аксари барномаҳо, чи хабарӣ ва чи барномаҳои алоҳида, ки дар 

боло номбар кардем, ин гуна масъалагузорӣ ҷой доранд. Дар баробари он ки 

радиои мазкур барои шунавандагон манбаи иттилои мустақил аст, дар барноми 

таҳлилӣ ҳам мавзуъҳои проблемавии ҷомеа мавриди баррасӣ қарор мегиранд. Дар 

барномаҳои мустақими таҳлилӣ, ки мавзуъҳои дархӯри ҷомеа матраҳ мешавад, 

шунавандагон бештар занг зада, андешаи худро иброз медоранд ва аз мушкили 

худ шикоят мекунанд. Онҳое, ки ба ниҳодҳои давлатӣ корафтода шудаву аз иҷрои 

корашон қаноатманд намешаванд, барои ибрози андеша ва гуфтани мушкили худ 

ба идораи ин радио меоянд. Аз ин ҷиҳат мавзуи барномаҳои ин радио бештар 

хусусияти иҷтимоӣ доранд.  

Барномаҳои кӯтоҳи фароғативу иттилоотии радиои “Имрӯз” ҳам дар шакли 

нав таҳия мешаванд. Ин барномаҳо бо истифода аз таҷрибаи радиоҳои хориҷӣ 

кӯтоҳ ва гуногунранг сохта мешаванд. Барномаҳои “Имрӯзи ислом” хабарҳо аз 

олами ислом ва баҳси ровӣ бо руҳонӣ, “Авто-имрӯз” дар бораи вазъи роҳу 

нақлиёт ва фаъолияти кормадони БДА, “Имрӯзи ҷавоҳирот”— иттилоъ дар бораи 

маснуоти заргарӣ буда, ин барнома бештар ба бонувон равона шудааст; 

“Экономикс” аз навигариҳои иқтисод ва молия хабар медиҳад, “Ҷиноят ва ҷазо” 

– барномаи иттилоотӣ дар бораи вазъи ҷиноят ва баҳсҳои додгоҳӣ ва ғайра аз 

барномаҳое ба шумор мераванд, ки аз 2,5 то 5 дақиқа давом мекунанд. Ҳамаи ин 

барномаҳо хусусияти иттилоотӣ доранд. Мусиқиву садоҳо ё эффектҳои иловагие, 

ки дар барнома истифода мешаванд, ҷолибияти онро зиёд мекунад. Танқиди 

ниҳоду идораҳо барои камбудӣ, ошкорбаёнӣ ва илова кардани садои 

коршиносону таҳлилгарон аз  дигар ҷанбаҳои ҷолиби барномаҳои ин радио ба 

шумор мераванд. Тавассути гузоришу барномаҳои хабарӣ мардум аз мушкилоти 

худ мегуфт, яъне Радиои “Имрӯз” як минбари баёни андешаи мардум шуд.  

Бо вуҷуди ин барномаҳои мустақими радиои мазкур холӣ аз камбудӣ 

нестанд. Соли 2014 дар барномаи таҳлилии “Баҳси рӯз” чанд маротиба дар бораи 

фаъолияти собиқ ширкати “Кюнет” баҳс сурат гирифт. Дар барнома ровӣ 

мавзуъро матраҳ карда, перомуни он шунавандагон, ки аксари онҳо аз кори ин 

ширкат зарар дида буданд, занг зада фикри худро баён мекарданд. Дар ин 

барномаи мустақим аксар шунавандагон мегуфтанд, ки аз шеваи кори ин ширкат 

муфлис шудаанд. Ин буд, ки “Сайҳомид Маҳмудов, раҳбари ширкати “Кюнет” 

(Q-Net) дар Тоҷикистон иддао карда буд, ин хабарнигори тоҷик ҳангоми 

суҳбаташ дар бораи ширкати Q -Net онҳоро мавриди таҳқиру туҳмат қарор дода, 

шаъну этиборашонро паст мезанад.”79 

Шурои васоити ахбори оммаи Тоҷикистон дар пайи шикояти масъулони ин 

ширкат ва баррасии барномаи пахшшуда, журналистро барои поймол кардани 

чор банди “Меъёрҳои ахлоқии журналистӣ” айбдор донист. Вале ровии ин 

барнома Орзу Исоев дар суҳбат бо хабарнигорон инъикоси ин мавзуъ ва суханҳои 

гуфтаашро дар чаҳорчӯбаи озодии баён маънидод карда буд. 80 

Ҳамин тавр, моҳи сентябри соли 2014 масъулони ширкати “Кюнет” нисбат 

ба радиои “Имрӯз” ва собиқ хабарнигори он Орзу Исоев, ки муаллифи барномаи 

“Баҳси рӯз” буд, ба додгоҳ шикоят бурда, хостанд, радио ва рӯзноманигор аз 

ширкат узрхоҳӣ кунад. Масъулони ширкат иддао карданд, ки ровии барнома 

бидуни далел масъулони ширкатро “қаллоб” номидааст. Ҳарчанд баъд аз ду сол 

ин ширкат баста шуд ва чанде аз кормандонаш бо иттиҳоми қаллобӣ суд шуданд, 

ҳангоми фаъолияти он журналист ҳақ надошт аз пеши худаш ҳукм кунад.  

 
79 “Айбдор” шудани Орзу Исоев ва тавсияи Шуро ба Радиои “Имрӯз” [Захираи электронӣ] / Низоми 

дастрасӣ: http://www.ozodagon.com/page,1,2,17729-aybdor-shudani-orzu-isoev-va-tavsiyai-shro-ba-radioi-

imrz.html  (Санаи муроҷиат: 12.22.2017).  

80 Исоев: “Ман аз Кюнет на, Кюнет аз миллати тоҷик бояд узрхоҳӣ кунад” [Захираи электронӣ] / Низоми 

дастрасӣ: http://www.bbc.co.uk/tajik/news/2014/09/140917_sq_isaev_press_freedom  (Санаи муроҷиат: 

12.22.2017). 

http://www.ozodagon.com/page,1,2,17729-aybdor-shudani-orzu-isoev-va-tavsiyai-shro-ba-radioi-imrz.html
http://www.ozodagon.com/page,1,2,17729-aybdor-shudani-orzu-isoev-va-tavsiyai-shro-ba-radioi-imrz.html
http://www.bbc.co.uk/tajik/news/2014/09/140917_sq_isaev_press_freedom

Мушкили дигари радио дар барномаҳои мустақим дар он аст, ки вақти 

барнома бештар дар суханони умумӣ мегузарад. Масалан, дар барномаи 

“Минбар” аз 15-уми майи соли 2017 давоми 17 дақиқаи аввали барнома бо 

суханони баранда гузашт, ки атрофи масъалаи мавриди баҳс гап мезад.81 Дар ин 

муддат на ягон мусиқии кӯтоҳ ва на садои дигаре шунавонда нашуд, то тулонӣ 

шудани сухани як нафар ба шунаванда дилбазан нашавад. Дар ин бора таҷрибаи 

барномаи “Субҳи Ватан” аз Радиои “Ватан” қобили истифда аст. Ин барнома ба 

6-8 бахши гуногун ҷудо шудааст, ки бо дархости шунавандагон интихоб мешавад 

ва агар дар мавзуи дар миёнгузошта тули се дақиқа шунавандагон занг назананд, 

аз баҳри бахш мегузаранд. 

Баъд аз соли 2014 гоҳ-гоҳе барномаҳои “Экономикс”, “Имрӯзи ҷавоҳирот” 

ва “Имрӯзи тиб” омода мешавад. Масъулони Радиои “Имрӯз” бештар кӯшиш 

мекунанд, барномаҳои таҳлилиро кӯтоҳ ва ҷолиб созанд.  

Баъд аз соли 2014 барномаҳои хабарии радиои “Имрӯз” коҳиш ёфта, 

барномаҳо бештар хусусияти фарҳангиву фароғатӣ ба худ касб карданд. 

Барномаҳои “Ҷоми Ҷам”, “Меҳмони Имрӯз” гуфторҳои кӯтоҳ аз китобҳои 

“Маснавии маънавӣ”, ҳикояҳои Саъдии Шерозӣ ва панду андарзи адибони дигар 

аз ҷумлаи чунин барномаҳо ба шумор мераванд. Гуфтори “Маснавии маънавӣ” 

ва “Ранҷбурди ганҷбар” аз ҳикояҳои Саъдии Шерозӣ гуфторҳои кӯтоҳи аз 1,50 то 

4,50 дақиқа буда, дар баланд бардоштани маънавиёти шунавандагон таъсир 

мусбат мерасонанд. Дар соли 2017 16 гуфтори “Маснавии маънавӣ” ва 20 гуфтори 

“Ранҷбурди ганҷбар” дар Радиои “Имрӯз” таҳия шуд, ки то соли 2022 ҳамарӯза 

садо медоданд.  

Радиои “Имрӯз”, ки ҳамчун радиои иттилоотиву мусиқӣ ба фаъолият шуруъ 

карда буд, солҳои 2015-2016 ҷанбаи хабарияшро қариб ки аз даст дод. Шуруъ аз 

соли 2015 то соли охирҳои соли 2016 дар радиои мазкур барномаҳои хабарӣ 

омода намешуданд. Сабабаш он буд, ки радио як муддат ба мушкили молӣ 

мувоҷеҳ шуд ва кормандон тарки кор карданд. Аз аввали соли 2017 дубора 

 
81 Минбар. Радиои Имрӯз [Садо]. – 2017, 15.05. 

барномаҳои хабарии радиои мазкур фаъол шуданд ва ҳамарӯза хабарҳои нави 

дохилу хориҷи кишвар садо медиҳанд. 

Баъд аз тағйироти кадрӣ дар соли 2022 дар ҷадвали барномаҳои ин радио низ 

дигаргунӣ ба миён омад. Барномаҳои проблемавии иҷтимоӣ аз пахш бозмонданд 

ва бештари барномаҳо ба худ муҳтавои фароғативу фарҳангӣ касб карданд.  

Ҷадвали № 1 

Ҷадвали пахши барномаҳои  радиои «Имрӯз» аз 01.10.2022  

№ Рӯзу соат Номи 

барнома 

Муҳтаво Муаллиф 

 1. Душанбе - ҷумъа 

ҳар як соат 

 

 

   Хабар 

 

Барномаи 

иттилоотӣ 

 

 Ниссои 

Ҳабибулло 

2. Душанбе - ҷумъа  

55-ум дақиқаи ҳар соат 

Обу ҳаво Вазъи ҳаво Зарнигори 

Рустам 

3. Душанбе - ҷумъа  

А 07:15 - Т13:15 - Т17:15 

- Т21:15  

 

Қурби асъор Қурби пул Зарнигори 

Рустам 

4. Душанбе – ҷумъа 

А 09-15 - Т11-15 - Т14-15 

- Т16-15  

 

Футбол + Рушди 

футбол ва 

навидҳои он 

Меҳроби 

Исроилиён 

5. Душанбе - Ҷумъа 

 12:00 то 13:00 

“Як соат” Табрикотӣ, 

фароғатӣ 

Дурахшони 

Ортиқ 

6. Душанб, чоршанбе, 

ҷумъа 17:00 - 19:00 

“Шоми 

Имрӯз” 

Мусиқӣ – 

фароғатӣ 

Суҳробшо 

7. Ҷумъа 15:00 - 16:00 “Ҳуқуқи 

ман” 

Саволу 

ҷавоби 

ҳуқуқӣ, 

Сайёд 

Муҳаммадов  

баланд 

бардоштани 

дониши 

ҳуқуқии 

шаҳрвандон 

8. Давоми ҳафта 

Ҳар соат 45 ум дақиқа 

Ҷавҳари 

имрӯз 

Рубоиёти 

Хайём ва 

ҳикмати рӯз 

Собирзода 

Фаррух 

9. Давоми ҳафта 

Ҳар соат 1 дақиқа 

Ханда аз 

банда 

Ҳаҷвӣ Муқимҷон 

Абдуфаттоев 

     

 

Эзоҳ: Номгӯи барномаҳо давоми сол бетағйир монда, мавзуъҳо ҳамарӯза 

иваз мешаванд. Ҳамин гуна, дақиқаҳои 40-уми ҳар соат реклама  ва дар 

соатҳое, ки нишон дода нашудааст, суруд  пахш мегардад.  

Айни ҳол мундариҷаи барномаҳои радиои “Имрӯз” бештар фарҳангӣ-

фароғатиянд. Муҳтавои барномаҳои “Як соат”, “Шоми Имрӯз”, “Ханда аз банда” 

фароғативу саргармкунӣ буда, “Ҷавҳари имрӯз” барномаи адабӣ мебошад. 

“Ҳуқуқи ман” ҳар ҳафта рӯзҳои ҷумъа таҳия мешавад ва аз саволу ҷавоби ҳуқуқӣ 

иборат аст, ки барои баланд бардоштани дониши ҳуқуқии шаҳрвандон равона 

шудааст. “Футбол +” барномаи варзишии хабарӣ аст.  

 Шуруъ аз оғози соли 2020 то ҳол (соли 2022) дар тули рӯз аз соати 8-и субҳ 

то 18-и шом 11 нашри хабарӣ пахш мешавад. Аз ҷумла, соати 8-и субҳ давоми 10 

дақиқа хабарҳои Радиои “Озодӣ” дар мавҷи “Имрӯз” пахш шуда, минбаъд сари 

ҳар соат ба муддати 5 дақиқа барномаи иттилоотии “Хабар” таҳия мешавад. Ҳоло 

ба ғайр аз барномаи хабар дар ин радио барномаҳои “Футбол +”, “Як соат”, 

“Ҷавҳари имрӯз”, “Ханда аз банда” (рӯзҳои душанбе то ҷумъа), “Шоми Имрӯз” 

(рӯзҳои душанбе, чоршанбе ва ҷумъа) ва “Ҳуқуқи ман” (рӯзҳои ҷумъа)  таҳия 

мешаванд. Ба ғайр аз барномаҳои “Ҷавҳари имрӯз”, “Ханда аз банда”, вазъи обу 

ҳаво ва қурби асъор дигар барномаҳои ин радио мустақим пахш мешаванд ва 

бештар ба ҷавонон равонаанд. Радиои мазкур, ки солҳои аввали фаъолияташ 

ҳамчун радиои иттилоотӣ маҳбубият дошт, ҳоло шунавандагон бештар онро 

барои барномаҳои иҷтимоии проблемавӣ ва барномаҳои тафреҳияш гӯш 

мекунанд. Як назарсанҷии ташкилоти “Хома” дар соли 2018 нишон додааст, ки 

аксар шунавандагони имрӯзаи шабакаҳои радиоӣ ба барномаи фарҳангиву 

тафреҳӣ бартарӣ медиҳанд. Дар пажуҳиши ин ташкилот омадааст, ки дар асоси 

назарпурсӣ анҷом шудааст, “75,3% пурсидашудагон изҳор доштанд, ки, пеш аз 

ҳама, шунавандагони барномаҳои мундариҷаи фарҳангӣ-тафреҳӣ дошта, 

мебошанд. Шавқмандони барномаҳои хабарӣ танҳо 10,8%-ро ташкил медиҳанд. 

Барномаҳо оид ба иқтисод, сиёсат, амният ва дигар рубрикаҳои аҳаммияти 

иҷтимоӣ дошта қариб тамоман вуҷуд надоранд.”82 

Бояд гуфт, ки натиҷаи ин пажуҳиш нисбӣ буда, бозгӯи назари кулл нест, 

чунки дар ин назарсанҷӣ аз ҳамаи минтақаҳои кишвар бо назардошти каму зиёдии 

аҳолӣ, ҷинс ва қишрҳои ҷомеа бештар аз 2100 нафар иштирок кардаанд. Дар ҳоле 

ки аудиторияи худи як радиои “Имрӯз” ҳудуди  як миллион нафар аст. Хулосаи 

ин таҳқиқ дар он сол нишон додааст, ки Радиои “Имрӯз” миёни радиоиҳои 

мустақил маҳбубияти бештар дорад. Ҳарчанд аудиторияи имрӯзаи радиоҳо 

бештар барномаҳои фаҳангиву тафреҳиро писанданд, набояд радиоҳо 

барномаҳои иттилоотиро кам ё сарфи назар кунанд, чунки яке аз вазифаҳои ВАО 

таъмини аҳолӣ бо иттилоъ аст. 

Барномаҳои радиои мазкур ба ҷомеа таъсири назаррас дошта, барои баланд 

бардоштани маърифати сокинон нақши муҳим мебозад. Танҳо дар ҳазор нашри 

барномаи таҳлилии “Минбар” ҳудуди 906 мавзуи муҳимми  ҷомеа мавриди 

таҳқиқ қарор гирифтааст. Қайд бояд кард, ки дар ин барнома баъзан мавзуъҳо 

зиёда аз як рӯз низ идома мекарданд. Дар ин муддат 560 вокуниши 

баҳсбарангезро аз сӯи мақомоти дахлдор ба миён овардаст. Аз вокуниши сокинон 

ва мақомот фаҳмида мешавад, ки 360 масъалаи дар ин барнома баррасишуда, 

роҳи ҳалли худро ёфтаанд. 

 
82 Муайян намудани афзалияти медиявии аҳолии Ҷумҳурии Тоҷикистон: ТВ, радио, нашрияҳои чопӣ,  

сомонаҳо, шабакаҳои иҷтимоӣ ва мессенҷерҳо [Матн]. – Душанбе,  2018. – С 31. 

2.2. Сиёсати барномасозӣ дар радиои “Ховар” 

 

Радиои “Ховар” аз соли 2011 фазои иттилоотии Тоҷикистонро бо бахшҳои 

хабарӣ ва барномаҳои ҷолибу рангини фарҳангиву фароғатӣ пур мекунад. Дар ин 

радио дар як шабонарӯз аз 35 то 40 нашри “Хабар”, гузоришҳои фаврӣ, 

барномаҳои зиёди таҳлилии сиёсию иқтисодӣ, иҷтимоию фарҳангӣ ва варзишӣ 

омода ва пахш мешаванд. Дар солҳои гуногуни фаъолият шакл ва муҳтавои 

барномаҳои радиои мазкур чанд маротиба тағйир ёфтаанд. 

Барои намуна ҷадвали пахши барномаҳои радиои мазкурро аз моҳи январи соли 

2017 меорем:  

Ҷадвали №2 

Ҷадвали пахши барномаҳои радиои “Имрӯз”  барои моҳи январи соли 

2017 

Номи барнома  Муҳтаво Рӯзҳои пахш Давомнокӣ 

(дақиқа) 

 

Барномаи 

иттилоотӣ 

Иттилоотӣ Ҳар ним соат 3-6 дақ.  

Мавқеъ Сиёсӣ Чоршанбе, ҷумъа 20-40 дақ.  

Соярушан Сиёсӣ-иҷтимоӣ Сешанбе, ҷумъа 15 дақ.  

Тафсири як 

хабар 

Иттилоотӣ-

таҳлилӣ 

Вобаста ба хабар   

Гуфтугӯ Таҳлилӣ  Дш., сш., такрор 

пш., шан. 

20-30 дақ.   

Меҳмони 

“Ховар” 

Фарҳангӣ-

фароғатӣ 

Панҷшанбе  20 дақ.   

Бозтоб Иҷтимоӣ Чоршанбе 10-15 дақ.  

Дармон Тиббӣ  Панҷшанбе  10-15 дақ.  

 “Дурдонаҳо аз 

гуфторҳои 

Пешвои миллат” 

  Ҳар рӯз  3-5 дақ.  

Адиб ва Замон Фарҳангӣ Панҷшанбе  10-20 дақ.   

Набзи иқтисод Иқтисодӣ Душанбе, ҷумъа 10-20 дақ.  

Маърифати 

ҳуқуқӣ 

Ҳуқуқӣ  Душанбе, ҷумъа 10-15 дақ.  

Сарват  Дар масъалаи об Душанбе, шанбе 10-15 дақ.  

Саёҳат Иҷтимоӣ Панҷшанбе, шанбе 10-15 дақ.  

Равоносо  Иҷтимоӣ Сешанбе, ҷумъа  10-15 дақ.  

Маслиҳати 

мутахассис 

 Чоршанбе, 

панҷшанбе 

10-15 дақ.  

Эъҷози ҳунар Тарғиби 

ҳунарҳои 

мардумӣ 

Ҷумъа  10-20 дақ.  

Ганҷи сарзамин  Тарғиби 

мавзеъҳои 

сайёҳӣ 

Сешанбе, шанбе  10-20 дақ.  

 

“Ховар” радиои иттилоотӣ-мусиқӣ буда, дар он хабар мавқеи махсус дорад 

ва ҳамарӯза аз соати 07:00 то 23:00 ҳар ним соат ва аз соати 12-и шаб то 6-и субҳ 

дар як соат як маротиба барномаи иттилоотӣ бо забонҳои тоҷикиву русӣ пахш 

мешавад. Хабарҳоро ҳам кормандони худи радио омода мекунанд ва ҳам 

хабарҳое, ки дар Агентии иттилоотии “Ховар” нашр шудаанд, дар радио хонда 

мешавад. Хабарҳои ин шабака аз солҳои аввали фаъолият кӯтоҳу муъҷаз буда, 

ҳаводиси Тоҷикистону ҷаҳонро фаро мегирад. Барои мисол барномаи иттилоотии 

7-уми марти соли 2014-ро меорем, ки соати 11:30 дақиқа пахш шуда буд: 

- “Раҷаббой Аҳмадзода – раиси шаҳри Хуҷанд, зимни як ҷамъомади идона 

бахшида ба 8-уми Март – Рӯзи Модар 500 корманди занони Идораи хоҷагии 

коммуналии шаҳрро бо туҳфаҳои хотиравӣ қадрдонӣ кардааст.    

- Шабонарӯзи гузашта дар қаламрави Ироқ дар натиҷаи содир шудани амалҳои 

террористӣ 26 нафар қурбон шуданд. Дар натиҷаи инфиҷори мудҳиш 60 нафар 

ҷароҳатҳои гуногун бардоштанд. Таркиши автомобилҳо дар мавзеи  шаҳри 

Ҳилла ба амал омадааст. То имрӯз амалҳои террористиро ягон шахс ё гурӯҳи 

ифротӣ ба уҳда нагирифтааст. 

- Донишгоҳи Ал-Азҳар – бузургтарин маркази динии Миср ба эфир баромадани 

филми нави Нуҳ – пайғамбари Худо, ки нақши ӯро яке аз ҳунармандони ин 

кишвар Расул Карри иҷро мекунад, интиқод карда гуфтааст,  нақшофарӣ ба 

тамоми паёмбарон аз назари ислом нодуруст аст.  

- Мувофиқи иттилои Созмони Милали Муттаҳид, дар ду моҳи охир дар натиҷаи 

ба амал пайвастани амалҳои террористӣ дар Ироқ 703 нафар ба ҳалокат 

расидаанд. Теъдоди зиёди кушташудаҳоро аҳолии осоишта ташкил 

медиҳад.”83    

Ин барномаи хабарӣ як дақиқаву ҳабдаҳ сония давом карда, аз як хабари 

дохил ва 3 хабари хориҷи кишвар иборат буд.   

  Хабарҳои минтақаҳои кишварро дар баробари кормандони минтақавии 

радио худи масъулони шаҳру ноҳияҳо ба АМИТ “Ховар” мефиристанд, ки ҳам 

дар сомонаи агентӣ нашр мешаванд ва ҳам дар бахши хабарии радио садо 

медиҳанд. Бо вуҷуди ин ки нашри хабарии Радиои “Ховар” ҳар ним соат пахш 

мешавад, вале бо пайдо шудани хабарҳои оҷил дар дилхоҳ вақт иттилоъро ба 

самъи шунаванда мерасонанд. Масалан, рӯзи 18-уми феврали соли 2017, соати 

10-51 дақиқа берун аз ҷадвал барномаи иттилоотӣ пахш шуд, ки дар он аз натиҷаи 

мулоқоти Президенти кишвар бо вазири корҳои хориҷии Афғонистон хабар дода 

шуд. Хабари мазкур ҳамагӣ баъди 20 дақиқаи анҷоми мулоқоти ҷонибҳо дар 

радиои мазкур садо дод. Дар ин барнома танҳо як хабар хонда шуд.   

Дар хабарҳои Радиои “Ховар”, ки бештар расмианд, баъзан аз ҳад зиёд 

истифода кардани омору рақамҳои дароз ба назар мерасад. Ин гуна хабарҳо, 

хусусан, ҳангоми нишастҳои матбуотӣ ё нашри варақаи иттилоотии расмии 

 
83 Хабар. Радиои Ховар [Садо]. – 2014, 07.03, соати 11:30. 

вазорату идораҳо пахш мешаванд. Барои мисол хабари соати 21-30 дақиқаи 25-

уми январи соли 2017-ро меорем:  

- “Дар соли 2016 дар марказҳои техникии шаҳру ноҳияҳои ҷумҳурӣ, 16 адад 

трактор, 14 адад комбайн ва 180 адад таҷҳизот бо маблағи 7 миллиону 200 

ҳазор сомонӣ мукаммал карда шудаанд, ки нисбат ба соли гузашта 2 миллиону 

957 ҳазору 568 сомонӣ зиёд мебошад. Дар ин бора Юсуф Акрамзода, 

директори корхонаи давлатии “Тоҷикагролизинг”, зимни нишасти матбуотӣ, 

ки рӯзи 25-уми январи соли ҷорӣ сурат гирифт, хабар дод. Айни ҳол дар 51 

шаҳру ноҳияи ҷумҳурӣ марказҳои хизматрасонии техникӣ фаъолият 

менамоянд, ки дар давраи ҳисоботӣ 17 адад зиёд буда, дар он 176 техникаи 

гуногунтамға ва 919 адад таҷҳизот бо маблағи 28 миллиону 807 ҳазору 272 

сомонӣ вобаста карда шудааст, қайд кард Юсуф Акрамзода.”84  

Дар ин хабар 11 маротиба рақами аз 2 то 8-адада ҷой доштанд. Дилхоҳ 

аудитория бо шунидани ин рақамҳои пай дар пай дар як хабар хаста мешавад ва 

онро дар зеҳни худ ҳифз карда наметавонад. Хабарнигор ба ҷои 2 миллиону 957 

ҳазору 568 сомонӣ бояд ҳудуди 3 миллион сомонӣ мегуфт, ҳам барои талаффузи 

худаш осон мешуд ва ҳам шунавандагон рақамро зуд дар зеҳнашон ҷой 

мекарданд. Дар хабарҳои радиоҳои ғайридавлатӣ ин гуна зиёд истифода кардани 

рақаму омор кам мушоҳида мешавад, чунки дар ин радиоҳо кӯшиш мекунанд, 

ҳарчи хабарро кӯтоҳтар намоянд.  

Нашри русии ахбори Радиои “Ховар” бештар ба онҳое равона мешавад, ки 

ба таҳаввулоти Русия таваҷҷуҳ доранд. Масалан, дар нашри ахбори русии 25-уми 

январи соли 2017 соати 22-00 аз чаҳор хабар дутояш дар бораи ҳодисаҳои Русия 

буд. Хабари аввал дар бораи муваффақиятҳои Русия дар ҳамлаҳои мусаллаҳона 

дар шаҳри Ҳалаби Сурия, тоза кардани ин минтақа аз маводи тарканда, ҳамчунин 

расондани кумакҳои башарии Русия ба мардуми Сурия буд. Хабари дуюм ҳам аз 

Агентии хабарии “Интерфакс” гирифта шуда буд. Дар хабари дуюм дар бораи 

ҳамлаҳои хакерӣ ба идораҳои давлатии Русия иттилоъ дода шуд. Дар хабар гуфта 

 
84 Хабар. Радиои Ховар [Садо]. – 2017, 26.01, соати 21:30.  

шуд, ки дар як сол 70 миллион маротиба ҳамлаҳои хакерӣ ба компютерҳои Русия 

сурат гирифтааст.85  

Дар радиои “Ховар” 25 нафар кор мекунанд, ки бештари онҳо кормандони 

эҷодӣ, аз ҷумла хабарнигорон, мебошанд ва дар омода кардани барномаҳои 

хабариву таҳлилӣ ва фарҳангиву фароғатӣ саҳм мегузоранд. Радиои “Ховар” 

миёни радиоҳои давлатӣ аввалин радиои иттилотӣ-мусиқӣ аст, ки низоми 

барномасозияш ба радиоҳои тиҷоратии ғайридавлатӣ монанд аст. Бояд қайд кард, 

ки рушди радио ба пайдо шудани радиоҳои ғайридвалатӣ вобастагии зич дорад. 

Дар ин бора Иззатманд Саломов, собиқ раиси иҷроияи дафтари намояндагии 

созмони “Интернюс-Нетворк” дар Тоҷикистон ақида дорад, ки ҳарчанд 

радиошунавонӣ дар Тоҷикистон нисбат ба ҳамсоякишварҳо дертар рушд 

кардааст, вале муҳтавои барномаҳо қаноатбахшанд. “Дар ин замина нисбатан ба 

замони Шуравӣ рушд кардем, аммо дар муқоиса ба кишварҳои ҳамсоя, мавқеи 

муносиберо касб накардаем, чунки теъдоди радиоҳои мустақил дар як худи 

Қирғизистон ду баробар ва ҳатто дар Қазоқистон зиёдтар аз Тоҷикистон аст. Ё дар 

Афғонистони ба истилоҳ «ҷангзада» шумораи радиоҳои хусусӣ даҳчанд зиёдтар 

аз Тоҷикистон аст. Ин аз лиҳози шумора. Аммо аз лиҳози кайфият ё муҳтавои 

барномасозӣ, шабакаҳои мустақили радиоӣ боз ба дастовардҳое ноил ҳастанд.”86 

Ба ин андешаи И. Саломов метавон қисман розӣ шуд. Дар ҳақиқат аз лиҳози 

шумора на танҳо радио, балки ҳамаи расонаҳои ахбори омма дар Тоҷикистон 

нисбат ба ҳамсоякишварҳо камтар аст ва ин аз дер рушд кардани ин соҳа дарак 

медиҳад. Ба ақидаи мо, агар шумораи шабакаҳои радиоӣ зиёд шуд, хоҳ-нохоҳ 

бояд муҳтавои барномаҳо ҳам хуб шавад, то шунавандагонро ба худ бештар ҷалб 

созад, чунки дар замони имрӯза шабакаҳои радиоӣ агар шунавандагони худро 

бештар накунанд, рекламадиҳандаҳоро, яъне манбаи даромади радиоро аз даст 

медиҳанд. Радиои “Ховар” ҳам ҳарчанд давлатӣ аст, вале аз буҷаи давлат ба ин 

радио маблағ ҷудо намешавад ва худмаблағгузор аст, аз ин рӯ як қисми хароҷоти 

 
85 Хабар. Радиои Ховар [Садо]. – 2017, 25.01, соати 22:00. 

86 Саломов И. Ҳатто Афғонистон даҳчанд баробар бештар радио дорад [Захираи электронӣ]. Низоми 

дастрасӣ : https://www.ozodi.org/a/2034897.html (Санаи муроҷиат: 04.08.2018).   

https://www.ozodi.org/a/2034897.html

радио аз ҳисоби реклама ва як қисми дигар аз маблағҳои сарфакардаи АМИТ 

“Ховар” таъмин мешаванд. Реклама нисбат ба дигар радиоҳои давлатӣ дар ин 

радио бештар аст, аммо дар муқоиса ба радиоҳои ғайридавлатӣ таваҷҷуҳи 

рекламадиҳандагон ба радиои мазкур кам аст. Як сабаб дар фаъолияти нави он 

бошад, сабаби дуюм дар он аст, ки дигар радиоҳои тиҷоратӣ бо ҳар роҳ аллакай 

ин бозорро аз худ кардаанд. Масалан, ба радиоҳои “Азия Плюс”, “Ватан”, 

“Ориёно”, ки барномаҳои русӣ доранд, таваҷҷуҳи соҳибкорон ҳам бештар ҷалб 

мешавад, чунки аз нигоҳи табъу завқ аудиторияи гуногун доранд. Радиоҳои 

“Имрӯз” ва “Садои Душанбе”, ки яке пурра барномаҳои тоҷикӣ дорад ва дувумӣ 

як соат блоки русӣ, таваҷҷуҳи рекламадиҳандаҳоро бо барномаҳои рангин 

мехоҳанд ҷалб созанд. Ин усул дар ҳамаи шабакаҳои радиоии  ғайридавлатӣ низ 

мушоҳида мешавад.  

Муҳтавои барномаҳои Радиои “Ховар” бештар ба тарғиби сиёсати ҳукумат 

ва баланд бардоштани ҳисси ватандӯстии шаҳрвандон равона шудааст. Ҳангоми 

интихоби суруду мусиқӣ ҳам ҷанбаи ватандӯстии он ҳатман ба назар гирифта 

мешавад, аз ин рӯ мусиқиҳое, ки дар васфи ватан эҷод шудааст дар ин радио, 

мисли дигар шабакаҳои давлатӣ бештар садо медиҳанд. Муҳаққиқи рус А. 

Бубукин бар ин ақида аст, ки шабакаҳои радиои тиҷоратӣ кӯшиш мекунанд, барои 

зиёд кардани таваҷҷуҳи рекламадиҳандагон барномаҳои худро рангоранг кунанд, 

аммо шабакаҳои ғайритиҷоратӣ бештар ба тағйир додани дидгоҳи шунаванда 

таъсир мерасонанд ва ба рейтинги худ таваҷҷуҳ намекунанд. “Агар шабакаҳои 

радиои тиҷоратӣ, ки аз ҳисоби реклама фаъолият мекунанд, кӯшиш карда моро 

мутақоид кунанд, ки пуламонро чигуна харҷ кунем, шабакаҳои ғайритиҷоратӣ 

абзори таъсиррасонӣ ба мафкура ва дидгоҳи мо ҳастанд. Дар айни ҳол (шабакаҳои 

ғайритиҷоратӣ) амалан таваҷҷуҳ намекунанд, ки онҳоро гӯ мекунанд ё не, 

ҳамчунин ба рейтинги худ ҳам ва барояшон муҳим нест, ки барномаҳояшон ба 

оммаи зиёди мардум ҷолиб ҳаст ё не.”87  Аммо мо ба ақидаи дувуми А. Бубукин 

розӣ нестем. Агар мо ба фаъолияти чандсолаи низоми радиошунавонии 

 
87 Бубукин А.В. Эфирные тайны [Текст]. – Новосибирск: Издателство “FM-реклама”, 2003. – С 14. 

Тоҷикистон  назар кунем, мебинем, ки худи радиои “Ховар” ҳамчун радиои 

давлатӣ барои баланд бардоштани обурӯйи худ миёни дигар шабакаҳо кӯшишҳои 

зиёд кардааст ва дар миёни шунавандагон яке аз шабакаҳои маҳбуб  ба шумор 

меравад.  

Барномаҳои “Тафсир”, “Накҳати роз”, “Суруди ҳафта”, “Меҳмони Ховар”, 

“Бозтоб”, “Дармон”, “Ҷаҳони варзиш”, “Мавқеъ”, “Соярӯшан”, гуфторҳои 

“Дурдонаҳо” ва “Гарде аз домани андешаҳо” аз ҷумлаи барномаҳои ин радио 

ҳастанд, ки дар солҳои 2011-2017 барои баланд бардоштани маърифати 

шаҳрвандон мавқеи хос доштанд. Дар гуфторҳои “Гарде аз домани андешаҳо” 

порчаҳо аз китобҳои адибони тоҷик, аз ҷумла С. Айнӣ, С. Улуғзода, Ҷ. Икромӣ ва 

ғайраҳо дар жанри радиотеатр дар шакли монолог пешкаши шунавандагон 

мешаванд. Гуфторҳои радио барои баланд бардоштани маърифати шунавандагон 

ва тоза нигоҳ доштани забони давлатӣ ҳам нақши муассир доранд. “Адиб ва 

замон” аз дигар барномаҳои фарҳангии ин радио аст, ки аз ҳаёти адибон ва 

адабиёт қисса мекунад. Ин барнома як навъ бозгӯи вазъи адабиёт дар замони 

имрӯз аст. Дар барномаи 7-уми феврали соли 2018 Азизи Азиз – адиби бачагон, 

дар бораи вазъи китобҳои бачагона дар кишвар суҳбат намуд. Вай дар ин барнома 

камбудии китобҳоро нишон дода гуфт, дар 3-4 соли охир дар Тоҷикистон 

китобҳои бачагонаи махсус пайдо шуданд, вале қаноатбахш нестанд. Ба гуфтаи 

ӯ, китобҳоеро омода карда чанд аксу суратҳоро ё аз Интернет ё рассомону 

дизайнерон дар китоб оро медиҳанд. Ба гуфтаи вай, ин корро дар чопхонаҳо 

тарроҳон ё худ дизайнерон ҳам мекунанд, вале худи адиб кам аст. Дар идомаи 

суҳбат мегӯяд: “Адиби бачагона нест. Дар олам кам аст. Дар Осиёи Миёна ҳам 

ангуштшуморанд. Бахусус, дар наср хеле кам аст. Албатта, шогирдон омода карда 

истодаем. Ҳар касе ки ба чопхонаҳо китоб оварад чоп мекунанд, пур аз хато аст. 

Аз 106 китобе, ки дар чанд вақти охир чоп шудааст, мо ба 20-тояш баҳои якдараҷа 

мусбат додем.”88 Барномаи мазкур 10 дақиқа идома карда, дар шакли монолог 

омода шуд.  

 
88 Адиб ва замон. Радиои Ховар [Садо]. – 2018, 7.02. 

Чунон ки гуфтем, радиои “Ховар” маҳз барои ташвиқи дастовардҳои давлат 

ва тарғиби сиёсати ҳукумат таъсис ёфтааст. Ба андешаи Ҷ. Саъдуллоев, 

“Новобаста аз низоми идории давлатҳо ва мавҷудияти озодии баён, аввал 

рӯзнома, баъдан радио ва телевизион ҳамеша абзори идеолгоҳии ҳукумат 

буданд.”89 Дар баробари шабакаҳои радиоии Тоҷикистон ва телевизионҳои 

давлатӣ радиои мазкур ҳам дастгоҳи идеологии давлат ба шумор меравад, аз ин 

рӯ ҳар қарору дастурҳои ҳукумат дар барномаҳои алоҳидаи ин радио мавриди 

таҳлилу баррасӣ қарор мегиранд. Аммо баъзан чунин сиёсати радио боиси пайи 

ҳам такрор инъикос кардани мавзуъҳо мешаванд. Масалан, мавзуи тағйирот дар 

қонуни танзими расму оин дар моҳи августи соли 2017 дар як ҳафта чанд 

маротиба дар барномаҳои иттилоотӣ ва ду маротиба дар барномаҳои таҳлилӣ 

мавриди баррасӣ қарор гирифтанд. Дар барномаи “Гуфтугӯ” муҳаррири барнома 

Абдураҳими Абдуқаҳҳор дар бораи ворид кардани тағйиру иловаҳо ба Қонуни 

Ҷумҳурии Тоҷикистон “Дар бораи танзими анъана ва ҷашну маросимҳо” ва 

таҷлили Иди Қурбон бо Файзулло Баротзода – директори Маркази 

исломшиносии назди Президенти Тоҷикистон, суҳбат анҷом дод. Дар барнома 

мусоҳиб дар бораи паҳлуҳои заруру нозарури маросимҳои хурсандиву азодорӣ 

суҳбат намуд. Ҳамчунин дар рафти барнома муҳаррир аз мусоҳиб дар бораи 

шартҳои иҷрои қурбонӣ суол мекунад ва Баротзода ҳам бо ишораи сарчашмаҳои 

таърихиву динӣ ба суоли журналист ҷавоб мегӯяд.  

Ҳамин мавзуъ худи ҳамон ҳафта боз дар барномаи “Бозтоб” аз 2-юми 

августи соли 2017 мавриди баррасӣ қарор гирифт90. Муҳаррир дар аввали 

барнома дар ин мавзуъ боз ҳам бо Файзулло Баротзода суҳбат намуд. Ҳарчанд 

барномаи мазкур таҳлилӣ буда, андешаи чанд нафари дигар ҳам дар ин бора 

оварда шудааст, вале такрор шудани мавзуъ ва мусоҳиб барои шунаванда 

дилбазан мешавад ва шунаванда тақрибан байни ду барнома фарқеро намебинад.  

 
89 Садуллаев, Дж.М. Межгосударственная телерадиокомпания «Мир» как новый тип 
межгосударственного средства массовой информации в контексте интеграционных процессов СНГ: 
автореферат дис. ... доктора филологических наук: 10.01.10 [Текст] / Садуллаев Джамшед 
Муллокомилович. – Душанбе, 2013. – С. 15 с.  
90 Бозтоб. Радиои Ховар [Садо]. – 2017, 02.08. 

Як пажуҳиш дар соли 2018 аз ҷониби Ташкилоти ҷамъиятии “Зеркало” 

нишон додааст, ки Радиои “Ховар” миёни радиоҳои ҷумҳуриявӣ аз рӯйи 

маҳбубият миёни шунавандагон дар ҷойи 5-ум қарор дорад. Дар таҳқиқоти соли 

2022-и ин ташкилот низ, ки дар он назарсанҷӣ 2,5 ҳазор нафар, яъне нисбат ба 

таҳқиқоти қаблӣ бештар ширкат карданд, ин радио дар ҷойи 5-ум қарор 

гирифтааст. Аз рӯйи нишондоди ин пажуҳиш, қисми муайяни шунавандагон 

гуфтаанд, аз набудани барномаҳои ҷолиб ин ё он радиоро гӯш намекунанд. 

“Аз рӯйи ҷамъбасти пурсиши мазкур, тахмин кардан мумкин аст, ки айни 

ҳол 87,6% радиошунавандагони эҳтимолӣ мавҷуданд, аммо худи 

пахшкунандагон барои ҷалби онҳо маводи диққатҷалбкунанда ва ҷолибро 

пешниҳод карда натавонистаанд. Аммо боз ҳам як қисми аудитория ба Интернет 

рӯ овардааст”91, омадааст дар хулосаи ин пажуҳиш.  

Радиои “Ховар” дар шаҳри Душанбе ва навоҳии атрофи он рӯйи мавҷи 101,5 

FM садо медиҳад ва бояд гуфт, ин шабакаро дар тамоми рӯйи олам аз тариқи 

шабакаи ҷаҳонии Интернет (www.khovar.tj) шунидан мумкин аст, ки ин иқдом 

дар таърихи радиои кишвар аввалин маротиба аз ҷониби “Ховар” ба роҳ монда 

шудааст. Бо вуҷуди он ки доираи дастрасии барномаҳои радиои мазкур тавассути 

Интернет имкон дорад, вале аз фанновариҳои бештар хуб истифода намешавад. 

Масалан, барномаҳои ҷудогонаи радио баъд аз пахши мустақим дар сомона 

захира намешаванд. Захира шудани барнома имкон медиҳад, ки шунаванда ҳар 

гоҳ ки хост, онро гӯш кунад ё барои худ ҳифз намояд.  

Тавре ки гуфтем, барномаҳои Радиои “Ховар” аз рӯйи сиёсати давлат 

роҳандозӣ шуда, мавқеи ҳукуматро баён мекунад. Тавассути иттилоъ мардумро 

идора кардн ва ба ҳар самте, ки лозим аст, роҳнамоӣ намудан мумкин аст. 

Профессор М. Муқимов дар ин бора дуруст қайд кардааст: “Тафаккури инсон 

чунин сохта шудааст, ки вай иттилоъро қабул карда, бо таъсири вай дар баъзе 

ҳолатҳо худ куллан тағйир меёбад. Ин дар ҳолест, ки як иттилоъ созанда асту 

иттилои дигар сӯзанда. Иттилои созанда нерӯйи пешбаранда дорад. Иттилои 

 
91 Муайян намудани афзалияти медиявии аҳолии Ҷумҳурии Тоҷикистон: ТВ, радио, нашрияҳои чопӣ, 

сомонаҳо, шабакаҳои иҷтимоӣ ва мессенҷерҳо [Матн]. – Душанбе,  2018. – С. 13.  

http://www.khovar.tj/

дурӯғ ва барои тахрибкорӣ истифодашаванда метавонад, ҷомеаро аз раванди 

табиии пешрафтааш берун кунад.”92 

Яке аз вазифаҳои асосии радиои иттилоотии “Ховар” тавассути 

иттилоърасонӣ баланд бардоштани маърифати мухотабон аст. Масалан, 

барномаи “Соярӯшан” дар ҳоле таъсис ёфт, ки ҳамаи кишварҳои ҷаҳон аз 

даҳшати гурӯҳҳои ифротӣ ва террористӣ ҳарф мезаданд. Бо авҷ гирифтани ҷангҳо 

дар Ховари Миёна ва пайвастани шаҳрвандони зиёди Тоҷикистон ба ин гурӯҳҳо 

роҳандозии чунин барнома мақсади идеологӣ дошт. Ҳукумати кишвар аз ҳамаи 

воситаҳои таъсиррасонӣ истифода мекард, то пеши роҳи ин тамоюл гирифта 

шавад. Дар барномаи “Соярӯшан” мавзуъҳои марбут ба пешгирии пайвастани 

ҷавонон ба гурӯҳҳои ифротӣ, роҳҳои мубориза бо ин зуҳуроти номатлуб ва 

шинохти дуруст аз ин мавзуъ, хабарнигорон бо коршинос суҳбат карда, доир ба 

паҳлуҳои ин масъала равшанӣ меандозад. Ҳамчунин таҳкими Ваҳдати миллӣ, 

пойдории сулҳу субот дар кишвар аз дигар мақсадҳои ин барнома ба шумор 

меравад. Барномаи “Соярӯшан” аз 5-уми декабри соли 2017-ро барои мисол 

меорем. Дар ин барнома журналист Бек Раҳмонӣ дар бораи сабабу омилҳои сар 

задани ҷанги шаҳрвандӣ ва роҳҳои ҳифзи ваҳдати миллӣ бо Худойбердӣ 

Холиқназаров, директори Маркази тадқиқоти стратегии назди Президенти 

Тоҷикистон ва Файзулло Баротзода, роҳбари Маркази исломшиносии кишвар 

суҳбат намуд. Дар ин барнома коршиносон аз дидгоҳи худ дар ин мавзуъ 

андешаву назари худро гуфтанд.  

Барномаи “Гуфтугӯ” аз дигар барномаҳои таҳлилии радиои мазкур ба шумор 

мервад, ки дар шакли мусоҳиба ва суҳбати радиоӣ омода мешавад. Тавассути ин 

барнома мавзуъҳои иҷтимоӣ, иқтисодӣ ва сиёсиро баррасӣ мекунанд.  

Аз таҳлили барномаи мазкур бармеояд, ки бо вуҷуди мавзуъҳои навро 

матраҳ кардан гоҳе ба камбудиҳо роҳ дода мешавад. Масалан, дар барномаи 14-

уми августи соли 2017 соати 16-00 муаллифи барнома дар бораи Арбитражи 

 
92 Муқимов М. Воқеияти Тоҷикистони соҳибистиқлол ва проблемаҳои инъикоси он дар воситаҳои 

электронии ахбори хориҷӣ: дис. док. илмҳои фил: 10.01.10 [Матн] / М. Муқимов. — Душанбе, 2006. – С. 

121. 

байналмилалии Тоҷикистон бо роҳбари он мусоҳибаи радиоӣ анҷом дод. Воқеан, 

мавзуи барнома барои шунавандагони Тоҷикистон нав аст. Вале суоли аввале, ки 

муҳаррири барнома ба роҳбари Арбитраж Исрофил Бобоҷонзода медиҳад чунин 

аст: “Аслан, вазифаи Арбитражи байналмилалӣ чист ва зарурату муҳиммияти 

таъсиси он дар Тоҷикистон чӣ буд?”93 Модоме дар аввали барнома эълон 

мекунад, ки ду сол боз ин Арбитражи иқтисодӣ фаъолият дорад, бо чунин суол 

оғоз кардани барнома эътимоди худи муаллифро коста мекунад. Шунаванда аз ин 

суол дарк мекунад, ки муаллифи барнома ҳам дар бораи ин ниҳод чизеро 

намедонад. Хуб мебуд, агар муҳаррир қаблан дар бораи арбитраж маълумот 

мегирифт ва дар оғози барнома аз натиҷаи кори дусолаи ин ниҳод ҳарф мезад. 

Роҳбари арбитраж ба саволи аввал 1 дақиқаву 30 сония гап мезанад ва ба қисми 

аввали суоли муҳаррир посух медиҳад. Дар идома муҳаррири барнома суоли 

навбатиро дар бораи ҳалли баҳсҳои иқтисодиву тиҷоратӣ тавассути ин институт 

матраҳ мекунад ва Бобоҷонзода дар ҳамин ҷо ба суолҳои аввали журналист посух 

медиҳад. Роҳбари Арбитражи байналмилалии Тоҷикистон зарурати таъсиси ин 

институти тиҷоратиро дар он медонад, ки шаҳрвандони мо дар баҳсҳои 

тиҷоративу иқтисодӣ дар арбитражҳои Лондону Стокҳолм мағлуб мешаванд ва 

сабабшро дар “бегона будани тоҷирони мо дар он кишварҳо” ва “надоштани 

мутахассис дар сатҳи байналмилалӣ” номид. Манзури роҳбари Арбитраж он аст, 

ки аз ин пас шаҳрвандони кишвар баҳсҳои иқтисодии худро метавонанд, 

тавассути Арбитражи Тоҷикистон бидуни додгоҳ ҳал кунанд. Барномаи мазкур 

ҳудуди 16 дақиқа идома кард ва дар бораи фаъолияти ин ниҳод маълумот дода 

шуд. Барои шунаванда зарур аст фаҳмад, ки то ин замон чӣ қадар баҳсҳои 

тиҷоративу иқтисодӣ дар ин Арбитраж ҳал шудаанд ва даъвогарон то куҷо аз кори 

он қаноатманданд, аммо дар барнома дар ин бора ҳарфе зада нашуд.  

Барномаи “Ҳамқадами замон” бахшида ба соли ҷавонон эълон шудани соли 

2017 таҳия шуд ва сиёсати давлатии тарбияи ҷавононро тарғиб мекард. Муҳтавои 

барномаи мазкур мавзуъҳоеро дар бар мегирад, ки бозгӯи ҳаёти ҷавонон бошад. 

 
93 Гуфтугӯ. Радиои Ховар [Садо]. – 2017, 14.08. 

Ин барнома ҳар ҳафта ду маротиба омода шуда, гоҳе як мавзуи мушаххасро дар 

бар мегирад ва гоҳе бо ягон ҷавони фаъол дар шакли суҳбати радиоӣ таҳия 

мешавад. Бояд қайд кард, ки бештари барномаҳои радиои мазкур ба ҷавонон 

бахшида шудааст. Масалан, новобаста ба он ки барномаи “Ҳамқадами замон” 

махсуси ҷавонон аст, мавзуи барномаҳои дигари таҳлилӣ зуд-зуд ба ҷавонон 

бахшида мешаванд. Ба назари мо, чунин шакл гирифтани муҳтавои барномаҳо аз 

он сабаб аст, ки аксари муҳаррирони радио, ки муаллифони барномаҳо мебошанд, 

ҷавононанд ва мавзуъ ё идеяи барнома ҳам вобаста ба ҷаҳонбинии худи 

журналист тавлид мешавад.  

“Бозтоб” аз дигар барномаи радиои мазкур ба шумор меравад, ки ҷанбаи 

таҳлилӣ дорад. Бо вуҷуди он ки дар ин барнома проблемаҳои ҷомеа матраҳ 

мешаванд, боз ҳам то ҷое мушоҳида мешавад, гоҳе масъалаҳо ба таври норавшан 

боқӣ монда назари ҷонибҳои дигар оварда намешавад. Масалан, дар барномаи 

“Бозтоб” аз 1-уми августи соли 2017, соати 17:30 мавзуи баҳси барнома 

коррупсия буд. Дар рафти барнома, ки 6 дақиқаву 35 сония идома ёфт 4 маротиба 

садои Сулаймон Султонзода – директори Агентии назорати давлатии молиявӣ ва 

мубориза бо коррупсияи Ҷумҳурии Тоҷикистон, садо дод. Ровии барнома ҳам 

бамаврид порчаи сухани Султонзодаро дар бораи даст задани шахсони 

воломақоми ин ниҳод, ки дар нишасти матбуотӣ хабарнигорон аз ӯ суол карда 

буданд, меорад. Вале шунаванда бо шунидани мавқеи роҳбари ин агентӣ суолҳои 

зиёдеро пеши худ эҷод мекунад. Чаро бо вуҷуди сахттар шудани муқовимат бо 

ришвахорӣ ин падида тамоюли зиёдшавӣ дорад? Даст задани кормандони 

баландрутбаи ин агентӣ нишонаи чӣ аст: заъфи агентӣ ё чизи дигар? Ҳамин тавр, 

даҳҳо суоли дигар дар зеҳни шунаванда пайдо мешавад. Дар ин ҳолат муаллифи 

ин барномаро зарур буд, ки назари коршинос ё таҳлилгареро дар ин маврид 

меовард, ҳам мувозинат риоя мешуд ва ҳам ба чанд суоли эҳтимолии 

шунавандагон посух медод. 

Соли 2017 беш аз даҳ корманди Агентии назорати давлатии молиявӣ ва 

мубориза бо коррупсияи Ҷумҳурии Тоҷикистон барои даст задан ба фасодкорӣ 



99 
 

боздошт ва аз вазифа барканор шуданд. Чанде аз онҳо ба солҳои тулонӣ равонаи 

зиндон гардиданд.  

Чунин сабук матраҳ кардани мавзуъ дар барномаҳои радиои мазкур баъзан 

дида мешавад. Бо вуҷуди ин ки дар барномаҳои радиои “Ховар” мавзуъҳои 

мубрами рӯз баррасӣ мешаванд, барномаҳо аз камбудӣ орӣ нестанд. Такрор 

шудани як мавзуъ дар чанд барнома, амиқ баррасӣ нашудани мавзуъҳо, омода 

набудани баъзе муҳаррирон ба мусоҳиба аз камбудиҳои ин шабакаи радиоӣ ба 

шумор мераванд.  

“Набзи иқтисод” барномаест, ки мавзуъҳои молияву иқтисодиро дар бар 

гирифта, барои баланд бардоштани маърифати молиявии шаҳрвандон равона 

шудааст. Мақсади онро дар муаррифиномаи барнома ҳам пай бурдан мумкин аст, 

ки дар оғози ҳар барнома садо медиҳад: “Роҳҳои пулёбӣ дар шаҳрҳои бузург ё 

тавассути Интернет; ҳангоми қарздиҳӣ ё қарзгирӣ чиро бояд ба назар гирифт? 

Гузариш ба ҳисоббаробаркуниҳои ғайринақдӣ ва нақши он дар иқтисодиёт; 

донишҷӯ чи тавр метавонад, ҳам хонаду ҳам кор кунад ва каме ҳам бошад маблағ 

пайдо намояд? Бо эҳёи кадом ҳунарҳо метавон ба иқтисоди оилаи худ таъсир 

расонд? Посухи ин ва дигар саволҳои соҳаи молияву иқтисодро дар барномаи 

таҳлилии “Набзи иқтисод” пайдо намоед.” Чунончи, дар барномаи “Набзи 

иқтисод” аз моҳи марти соли 2019 дар бораи ташаккули фарҳанги молиявии 

шаҳрвандон таҳия гардид, муҳаррир дар баробари маълумотҳои зарурии  ин самт 

бо чанд нафар иқтисодшинос мусоҳибаҳои кутоҳ анҷом дод.  “Доштани сатҳи 

зарурии дониши молиявӣ имкон медиҳад, ки сатҳи зиндагии шаҳрвандон баланд 

бардошта шавад, рушди устувори иқтисодӣ таъмин ва сатҳи некуаҳволии  мардум 

беҳтар гардад, аз ин лиҳоз донишандӯзии молиявӣ барои ҳамаи табақаҳои аҳолӣ 

зарур мебошад. Масалан, дониши молиявӣ имкон медиҳад, ки кӯдакон доир ба 

моҳияти пул, маълумот пайдо кунанд ва дар оянда мустақилона қобилияти ба 

нақша гирифтан, идора кардани буҷаи шахсияшонро пайдо кунанд.”94 Дар 

идомаи барнома муҳаррир андешаҳои иқтисодшинос Собир Вазировро дар бораи 

 
94 Набзи иқтисод. Радиои Ховар [Садо]. – 2019, 12.03.  

маърифати молиявӣ чунин меорад: “Ба андешаи ман, дар мо тафаккури ба 

нақшагирии молиявӣ вуҷуд надорад. Дар мо ин масъаларо касе таълим 

намедиҳад. Дар гузашта ҳам чунин буд, зеро мо фикр мекунем, ҳар чи ки Худо 

дод, мешавад. Вале шахс агар бо нақшаи молиявӣ амал кунад, мебинад, ки чӣ 

қадар даромад аст. Муҳоҷирати меҳнатӣ ва хавфҳои он ҳам барои мардуми мо як 

сабаби надоштани нақшаи молиявӣ шудааст.” Дар идомаи барнома дар бораи 

таълими нақшагирии молиявӣ аз овони кӯдакӣ сухан меравад. Дар ин бора як 

омӯзгори фанни иқтисодӣ мавзуъро пурратар шарҳ медиҳад. “Падару модар аз 

кӯдакӣ мустақилиятро биомӯзонад. Ман нафаронеро медонам, ки синну солашон 

ба ҷое расидаасту дар даромаду хароҷот фарҳанги иқтисодӣ надоранд.  Сабаб он 

аст, ки падару модаронашон ба онҳо мустақилиятро наомӯзондаанд. Бояд падару 

модар ба кӯдак маблағи муайянро диҳад ва вазифа гузорад, маблағе, ки ба ту 

додам, одилона масраф кунӣ. Нозукии кор дар он аст, ки ба кӯдак аз меъёр зиёд 

пул диҳем, кӯдак ба ҳар хел фикрҳои нодуруст меравад. Агар умуман маблағ 

надиҳем, ин ҳам ҷиҳатҳои манфии худро дорад. Вақте кӯдак мебинад, ки дар 

дасти ҳамсолону ҳамсабақонаш пул аст, аллакай ин ба пайдо шудани эҳсосоти 

манфии инсон ба монанди рашку ҳасуд оварда мерасонад.”95 Дар идомаи барнома 

муҳаррир дар бораи нақши зану мард дар таъмини хонавода, муқоисаи оилаҳои 

тоҷикистонӣ бо хонаводаҳои аврупоӣ, фарҳанги дахлу харҷи мақсаднок ва 

роҳҳои нигоҳдории маблағ гап мезанад. Барнома бо сухани машҳури “Идораи 

пулро қабл аз пайдо кардани он бояд омӯхт” ҷамъбаст мешавад. Ин барнома 18 

дақиқа идома карда, муаллиф барои тақвияти суханони худ бо 3 нафари аз ин соҳа 

огоҳ дар бораи маърифати молиявӣ суҳбат кардааст. Қайд бояд кард, ки 

барномаҳои радиои “Ховар” дар баланд бардоштани маърифати молиявию 

иқтисодӣ, ҳуқуқиву фарҳангии мардум нақши калон доранд.  

Соли 2022 номи баъзе барномаҳо тағйир ёфта, дар ҷадвали барномаҳои 

радиои “Ховар” чанд барномаи нав, аз ҷумла, ба ҷойи “Сиришти зан” барномаи 

“Зан ва зиндагӣ”, ба ҷойи “Бозтоб” барномаи “Раҳнамун”, ҳамчунин барномаҳои 

 
95 Набзи иқтисод. Радиои Ховар [Садо]. – 2019, 12.03.  

“Ватанпарвар”,  “Тозаэҷод”, “Набзи ҳаводис”, “Ҷаҳони андеша”  ва “Аз фурӯғ то 

фурӯғ” илова гардиданд.    

   Барномаи “Набзи ҳаводис” иттилоотӣ буда, дар бораи ҳодисаҳои 

ҳуқуқвайронкуниву қоидавайронкунии шаҳрвандон, вазъи ҷинояткорӣ дар 

ҷумҳурӣ ва фаъолияти мақомоти қудратӣ дар ин самт хабар медиҳад. Ин барнома 

дар ҳамкорӣ бо Вазорати корҳои дохилӣ таҳия шуда, рӯзҳои чоршанбе соати 

16:30 ва такрори он соати 12:30-и шаб пахш мешавад.  

Барномаи “Ватанпарвар” барои баланд бардоштани ҳисси ватандӯстии 

шаҳрвандон ва тарғиби ҳифзи марзу буми кишвар таҳия мешавад. Барномаҳои 

“Аз фурӯғ то фурӯғ” ва “Тозаэҷод” барои ташвиқи китобу китобхонӣ, муаррифии 

дастовардҳои адабӣ ва тарғиби мутолиа миёни шаҳрвандон нақши бориз доранд. 

Дар солҳои фаъолият барномаҳои радиои “Ховар” чанд маротиба тағйир 

ёфта такмил шудаанд.   

Ҷадвали №3 

Муқоисаи барномаҳои радиои “Ховар” дар солҳои гуногун   

№ Соли 2017 Соли 2019 Соли 2022 

1. Адиб ва замон Адиб ва замон Адиб ва замон  

2. Маърифати ҳуқуқӣ  Маърифати ҳуқуқӣ Маърифати ҳуқуқӣ  

3. Дармон Дармон Дармон  

4. Сарват Сарват Сарват 

5. Мавқеъ  Мавқеъ  Мавқеъ  

6. Равоносо Руҳафзо Руҳафзо  

7. Тафсири як хабар  Тафсир, Гузориш   Тафсир, Гузориш    

8. Гуфтугӯ Гуфтугӯ Гуфтугӯ  

9. Набзи иқтисод  Набзи иқтисод  Ҷаҳони андеша  

10. Ганҷи сарзамин  Ганҷи сарзамин  Втанпарвар  

11. Саёҳат  Саёҳат Саёҳат  

12. Меҳмони Ховар  Замзамаҳои 

шабҳангом 

Аз фурӯғ то фурӯғ  

13. Бозтоб  Бозтоб Раҳнамун  

14. Соярӯшан  Соярӯшан  Соярӯшан  

15. Эъҷози ҳунар Эъҷози ҳунар  Тозаэҷод  

16. Маслиҳати мутахассис  Маслиҳати мутахассис Маслиҳати 

мутахассис  

17. “Дурдонаҳо аз гуфторҳои 

Пешвои миллат” 

 Ҷаҳони варзиш Набзи ҳаводис  

18.  Сиришти зан  Зан ва зиндагӣ  

 

Агар то соли 2019 дар як ҳафта ба ғайр аз “Ахбор” дар шакли асл ва такрор 

31 барномаи дигар пахш мешуд, соли 2022 рӯихати барномаҳо тағйир ёфта, 

шумораи барномаҳо дар як ҳафта то ба 90 расид. Дар ин муддат баъзе барномаҳо 

аз ҷадвал ҳазф шуда, барномаҳои нав ворид шуданд.   

Дар маҷмуъ барномаҳои Радиои “Ховар” мавзуъҳои гуногуни ҷомеаро дар 

бар гирифта, барои таъмини шаҳрвандон бо иттилоъ ва баланд бардоштани 

маърифати мардум нақши муҳим мегузоранд. Айни ҳол радиои “Ховар” миёни 

дигар радиоҳо дар як шабонарӯз аз ҳама бештар барномаҳои иттилоотӣ пахш 

мекунад. Бо вуҷуди ин дар барномаҳои шабакаи мазкур камбудиҳо, махсусан зуд-

зуд такрор шудани мавзуъҳо ва амиқ таҳлил накардани бархе проблемаҳо дида 

мешаванд, ки, ба назари мо, иллаташ камҳавсалагии муҳаррири барномаҳо аст.  

2.3. Монандӣ ва тафовут дар барномасозии радиоҳои “Имрӯз” ва “Ховар” 

 

Тарзи таҳия ва пешниҳоди барнома дар шабакаҳои радиоӣ аз дастовардҳои 

технологияҳои рақамӣ ва тамоюлҳои нави замон вобастагии зич дорад. 

Шунавандаи имрӯза аз шунавандаи 20 соли пеш фарқ дорад. Яке аз равандҳои 

замони мусоир ин аст, ки ҳоло ҷанбаи тафреҳии телевизион ва фаврияти радио то 

андозае бо ҳам омезиш ёфтааст ва шунаванда танҳо бо гуш кардани барнома 

қонеъ намешавад. Рушди Интернет ва густариш ёфтани шабакаҳои иҷтимоӣ ба 

кори радио ҳамчун воситаи ахбори омма таъсири калон расонд. Ба гуфтаи А. Л. 

Лебедева, “Шунавандаи боҳуши радиои муосир – нафаре аст бо фаҳмиши дигар, 

бо пурсишҳои мушаххас: аудитория аллакай бо иттилои пешниҳодкарда қонеъ 

намешавад, вай худаш онро интихоб мекунад.” 96  

Дар шароити пешрафти босуръати технологияҳои рақамӣ ва тавсеа ёфтани 

иқтисоди бозаргонӣ барои ба аудитория барномаи мақбул таҳия кардан  пеши 

кормандон радио масъулияти калон меистад. М. Ахмедова дар мақолаи худ дар 

бораи радиоҳои ғайридавлатӣ менависад, ки: “Дар радиои хусусӣ ҷалби бештари 

таваҷҷуҳи рекламадиҳандаҳо хеле муҳим мебошад, зеро яке аз фарқҳои асосии 

радиои хусусӣ аз радиоӣ давлатӣ дар он аст, ки радиои давлатӣ аз ҳисоби буҷет 

ва радиои хусусӣ аз ҳисоби суратҳисоби худи радио маблағгузорӣ мешаванд. 

Бинобар ин, кормандони радиои мустақил пеш аз дар эфир пахш намудани 

барнома бояд тафсири онро ба шуъбаи таблиғот бисупоранд, то ки кормандони 

шуъба барои барнома сарпараст пайдо намоянд. Танҳо пас аз қобилияти 

худмаблағгузорӣ пайдо карда тавонистани барнома он ба эфири радиои хусусӣ 

роҳ меёбад.”97  

Тарзи барномасозии шабакаҳои радиоии ғайридавлатӣ, хусусан радиоҳое, ки 

ҷанбаи хабарӣ доранд, бо ҳам шабеҳанд. Ин шабакаҳо, ки бештар аз даромади 

 
96 Лебедева А. Л. Особенности взаимодействия радиостанции и аудитории в условиях трансформации 

радиовещания [Текст]. Журнал Белорусского государственного университета. Журналистика. 2022; 1. – 

С. 55.  
97 Ахмедова М. А. Таърихи ташаккули радиои “Азия Плюс” [Матн] / М. А. Ахмедова // Паёми 

Донишгоҳи миллии Тоҷикистон. Бахши илмҳои филологӣ. № 4/2. – Душанбе: Сино, 2017. – С. 280. 

реклама кори худро пеш мебаранд, маҷбуранд, ҳар замон барномаҳои худро 

ҷолибтар созанд ё тарзе ба роҳ монанд, ки рекламадиҳанда ё сармоягузорро ба 

худ ҷалб созанд. Субҳон Ҷалилов – ровии шинохтаи радио, дар бораи ба замона 

мутобиқ кардани барномаҳои радиоӣ  менависад: “Шунаванда ҳамон вақт ба 

барномаҳои радиоӣ таваҷҷуҳ мекунад ва боварӣ хоҳад дошт, ки воқеияти рӯзгори 

ӯ дар онҳо акс ёбад, барои болобурди сатҳи донишҳои ӯ мисли донишҳои ҳуқуқӣ, 

иқтисодӣ ва сиёсӣ мусоидат кунанд.”98 Аммо боло бурдани маърифати 

шунавандагон омили асосии ҷалби шунавандагон нест.  

Бештари барномаҳои радиои “Имрӯз” мустақим, вале барномаҳои “Ховар” 

аввал сабт баъд пахш мешаванд. Мустақим пахш шудани барномаҳо хусусияти 

хударо дорад. Аксарияти шабакаҳои радиоӣ барои ҷалби бештари шунаванда 

кӯшиш мекунанд, барномаҳои худро зинда пахш намоянд. Ба гуфтаи А. Л 

Лебедева, “Таваҷҷуҳ ба интерактивӣ, инчунин муроҷиат ба аудитория ва 

ҳамкории доимӣ бо он ҳамчун манбаи муҳими иттилоот ва ҳатто қисман созандаи 

эфир, як навъ мафҳуми пахши радиостансияҳои муосир мебошад.”99 Мустақим 

пахш шудани барнома, аз як тараф, аз журналисту муҳаррир омодагии ҷиддиро 

талаб кунад, аз тарафи дигар, барномаҳои мустақими радиоҳои иттилоотиву 

фароғатӣ, бидуни навиштани сенария омода мешавад, ки заҳмати кори 

таҳиягаронро то андозае камтар мекунад. Азбаски бештари барномаҳои 

таҳлиливу фароғатӣ аз суҳбати хабарнигор ва меҳмони барнома ё суҳбат бо 

мухотабон таркиб ёфтааст, дар ин радиоҳо талаб карда намешавад, ки хабарнигор 

дар барномаҳои зинда сенария нависад. Таҳлили барномаҳои радиоҳо нишон дод, 

ки бештари хатоҳо ё камбудиҳои барномаҳо дар пахши мустақим ба амал меоянд, 

аз ин рӯ ба назари мо, барои барномаҳои мустақим ҳам навиштани сенария муҳим 

аст. Сенария хати сюжет ва чаҳорчӯбаи барномаро муайян мекунад, ки дар рафти 

 
98 Радиои «Ватан» -  садои  «Ватан» дар фазои Ватан [Захираи электронӣ]. Низоми дастрасӣ: 

http://vatan.tj/pages/11  (Санаи муроҷиат: 11.12.2017).  
99 Лебедева А. Л. Особенности взаимодействия радиостанции и аудитории в условиях трансформации 

радиовещания [Текст]. Журнал Белорусского государственного университета. Журналистика. 2022;1. – 

С. 51.  

http://vatan.tj/pages/11

таҳияи он кори муаллиф ё муаллифонро осон карда, барои ба мақсад расидан, 

кумак мекунад.    

Ин шабакаҳо низ мисли аксар радиоҳои фароғативу иттилоотӣ бештари 

эфири худро бо мусиқӣ пур мекунанд. Радиои “Ховар” аз соати 6-и субҳ бо 

суруди миллӣ барномаҳои худро оғоз карда, соати 12-и шаб бо суруди миллӣ 

қисми аввали барномаҳои рӯзро ҷамъбаст мекунад. Барномаҳои радиои “Имрӯз” 

аз соати 08-00 бо барномаи хабарӣ оғоз мешавад ва то соати 18 ҳар соат як 

барномаи иттилоотӣ ва давоми рӯз дигар барномаҳои таҳлиливу фароғатӣ пахш 

мешаванд. Аз соли 2015 то соли 2021 барномаҳои радиои “Имрӯз” аз шоу-

барномаи “Барои ҳам” ва баъзан аз барномаи таҳлилии “Минбар” оғоз мешуд.  

 Дар моҳҳои аввали фаъолияти радиои “Ховар” (соли 2011) барномаи 

тафреҳии табрикотӣ бо номи “Субҳи “Ховар” таҳия мешуд, аммо баъди чанд 

нашри он дигар ба эфир набаромад. Ҳоло ҳамаи барномаҳои радиои “Ховар”  

қаблан сабт карда мешаванд, вале бештари барномаҳои радиои “Имрӯз” 

мустақим садо медиҳанд.  

Фарқи дигари барномаҳои ҳар ду радио дар он аст, ки “Имрӯз” таъиноти 

тиҷоратӣ дошта аксар барномаҳои худро вобаста ба хости сарпарасти барнома 

омода мекунад. Яке аз хусусиятҳои радиоҳои тиҷоратӣ ин аст, ки вобаста ба завқи 

маблағгузор барнома омода мешавад ва дар аввал ё авҷи барнома реклама садо 

медиҳад. Дар радиои “Имрӯз” аз чунин шакли барномасозӣ зиёд истифода 

мекунанд. Масалан, барномаи “Экономикс” соати 08-15 дақиқаи 27-уми майи 

соли 2011 30 сонияи аввал ва 25 сонияи охири барнома дар умум 55 сонияи 

барнома рекламаи сарпарасти барнома – ширкати суғуртавии “Ориён Иншуренс” 

гузашт. Худи барнома 2 дақиқаву 4 сония давом кард. Яъне 45 дар сади барномаи 

мазкур тарғиби ширкати сарпарасти барнома буд. Дар радиои “Ховар” ҳам 

солҳои охир баъзе барномаҳо бо сарпарастии ягон корхонаву ширкатҳо таҳия 

мешавад. Масалан, солҳои  2017-2021 барномаи “Набзи иқтисод” бо сарпарастии 

Донишгоҳи молия ва иқтисоди Тоҷикистон таҳия мегардид. Дар радиои “Ховар” 

реклама то андозае камтар истифода мешавад. Мувофиқи қонунгузорӣ радиои 

мазкур ҳақ дорад маводи реклама ва таблиғӣ пахш карда, даромад ба даст орад, 

аз ин рӯ давоми рӯз дар соатҳои гуногун дар Радиои “Ховар” реклама пахш карда 

мешавад. Мувофиқи қонуни Ҷумҳурии Тоҷикистон “Дар бораи реклама”, 

воситаҳои ахбори оммаи давлатӣ ҳақ доранд, то 10 дар сади ҳаҷми умумии 

барномаҳои худро дар пахши реклама сарф кунанд ва расонаҳои ғайридавлатӣ то 

30 дар сад.100 Як қисми даромади радиоҳо ҳам аз реклама ё сарпараст мебошад. 

Ҳоло дар радиои “Имрӯз” реклама вобаста ба вақту соат барои нашри як дафъа аз 

35 то 63 сомонӣ арзиш дорад.101 Дар радиои “Ховар” ин нархнома то 45 сомонӣ 

аст. Хизматрасонӣ ё реклама дар дигар радиоҳо фарқ мекунад. Масалан, Радиои 

“Азия Плюс”, ки дар тиҷорат таҷрибаи зиёд дорад, таваҷҷуҳи 

рекламадиҳандагонро ба худ бештар ҷалб мекунад. Нархномаи реклама дар 

радиои мазкур аз 12 сомонӣ то 80 сомонӣ муайян шудааст.102 Албатта, ин 

нархнома танҳо барои дар эфир садо додани реклама аст. Хизматрасониҳои 

иловагӣ, аз ҷумла сабту танзими реклама ё эълону таблиғоти дигар нархи муайяни 

иловагӣ доранд.   

Дар мавриди масъалагузории барномаҳо фарқи радиои “Имрӯз” аз радиои 

“Ховар” он аст, ки аввалӣ ҳарчи бештар мехоҳад, интерактивӣ бошад, ки ин 

иртиботи шунавандаро бо радио бештар мекунад. Сиёсати барномасозӣ дар 

шабакаи мазкур ҳамин чизро талаб мекунад. Иртибот бо шунаванда дар 

барномаҳои мустақим яке аз роҳҳои бештар ҷалб кардани мухотабон ва ҳамчунин 

фаҳмидани майлу хоҳиши онҳо ба шумор меравад, ки барои барномарезии кори 

ВАО муҳим арзёбӣ мешавад. Ба навиштаи А.В. Бубукин “Маҳз ҳамин тарзи 

иртибот бо аудитория имкон медиҳад, сари вақт ба табъу завқи шунаванда 

сарфаҳм рафта, барнома ва эфирро бознигарӣ намуд.”103 “Ховар” эфири мустақим 

надорад ва шунаванда наметавонад бевосита суханашро гӯяд. Гузашта аз ин, 

баъзан дар Радиои “Ховар” мавзуъҳои мушкили иҷтимоӣ амиқ баррасӣ 

намешаванд, танҳо дар умум аз мушкилоти ҷомеа дар барномаҳо ҳарф зада 

 
100 Қонуни Ҷумҳурии Тоҷикистон “Дар бораи реклама”. Қонуни амалкунанда аз 1 августи соли 2003.  

[Матн]. – Душанбе, 2003.   

101 Прайс-лист. ҶСШК “Ориёно Медия” аз 2 январи соли 2017 [PDF]. – Душанбе, 2017.  

102 Прайс-лист. Реклама на “Азия плюс” 2018 [PDF]. – Душанбе,  2018.  
103 Бубукин А.В. Эфирные тайны [Текст]. – Новосибирск: Издателство “FM-реклама”, 2003. – С. 43. 

мешавад, халос. Радиои “Имрӯз” мисли Радиои “Ховар” дар ҷобаҷогузории 

хабарҳо бештар ба иттилои расмӣ бартарӣ медиҳад. Вале фарқияти ин ду радио 

дар пахши хабарҳои расмӣ дар он аст, ки “Ховар” ба тафсил ва “Имрӯз” онро дар 

шакли хабари кӯтоҳ пешкаши шунаванда мекунад.  

Масалан, фармони Президенти кишвар дар бораи таъини судяҳои чанде аз 

шаҳру ноҳияҳоро аз рӯзи 17-уми феврали соли 2017 меорем, ки дар ҳар ду радио 

ҳам онро сари вақт пахш карданд.  

Радиои “Имрӯз”. – Эмомалӣ  Раҳмон, Президенти Тоҷикистон 17-уми 

феврал дар низоми судӣ тағйироти кадриро амалӣ намуд. Тибқи иттилои дафтари 

матбуоти Президент, Оқилзода Бахтиёр раиси Суди вилояти Суғд ва Мирзозода 

Рустам раиси Суди вилояти Хатлон таъйин шудаанд. Ҳамчунин раисони судҳои 

ноҳияҳои Рӯшон, Қубодиён, Вахш, Рӯдакӣ, Тоҷикобод, шаҳрҳои Хуҷанд, 

Конибодом, Истиқлол, Турсунзода, Ҳисор ва ҳамчунин раисони судҳои низомии 

гарнизонҳои Хатлон ва Душанбе низ таъйин шуданд.” 104  

Радиои “Ховар”: – Имрӯз Асосгузори сулҳу ваҳдати миллӣ – Пешвои 

миллат, Президенти Ҷумҳурии Тоҷикистон муҳтарам Эмомалӣ Раҳмон як қатор 

кадрҳоеро, ки ба вазифаҳои роҳбарӣ дар судҳои Вилояти Мухтори Кӯҳистони 

Бадахшон, вилоятҳои Суғду Хатлон ва шаҳру ноҳияҳои мамлакат таъйин 

шудаанд, барои суҳбат ба ҳузур пазируфтанд. Бо фармонҳои Президенти 

Ҷумҳурии Тоҷикистон Оқилзода Бахтиёр раиси Суди вилояти Суғд ва Мирзозода 

Рустам раиси Суди вилояти Хатлон таъйин гардиданд...”105 

Ин хабарро Радиои “Имрӯз” дар 3 ҷумла ҷамъбаст кард, вале “Ховар” онро 

дар 7 ҷумлаи мураккаб ба шунавандагонаш расонд.  

Қайд бояд кард, ки дар радиои “Имрӯз” ҳоло барномаи “Хабар”, “Футбол +”,  

“Як соат”, “Шоми Имрӯз”, “Ҳуқуқи ман”, “Ҷавҳари имрӯз”, “Ханда аз банда” ва 

“Экономикс” таҳия мешаванд.   

 
104 Хабар. Радиои Имрӯз [Садо]. – 2017, 17.02, соати 07:00. 

105 Хабар. Радиои Имрӯз [Садо]. – 2017, 17.02, соати 07:00.  

Барномаҳои радиои “Ховар” нисбатан бештар буда, баъзе барномаҳо давоми 

ҳафта аз ду то шаш маротиба ҳам дар шакли асл ва такрор пахш мешаванд. Айни 

замон барномаҳои  зерин дар радиои “Ховар” таҳия мешаванд: “Адиб ва замон”, 

“Маърифати ҳуқуқӣ”, “Дармон”, “Сарват”, “Мавқеъ”, “Руҳафзо”, “Тафсир”,  

“Гуфтугӯ”, “Ҷаҳони андеша”, “Ватанпарвар”, “Саёҳат”, “Аз фурӯғ то фурӯғ”, 

“Раҳнамун”,  “Соярӯшан”, “Тозаэҷод”, “Маслиҳати мутахассис”,  “Набзи 

ҳаводис” ва “Зан ва зиндагӣ”.   

Барномаи хабарии радиои “Ховар” ҳар ним соат ба муддати 4-6 дақиқа садо 

медиҳад, ки дар пур кардани фазои иттилоотии кишвар нақши муҳим доранд.  

Қобили зикр аст, ки радиоҳои иттилоотиву фароғатӣ ба ғайр аз радиои 

“Ховар” барномаҳои худро бештар дар шакли мустақим пахш мекунанд. Як 

сабаби мустақим пахш накардани барномаҳо дар радиои “Ховар” он аст, ки 

масъулони шабака аз садо додани ҳар гуна суханони носанҷида дар радиои 

давлатӣ эҳтиёт мекунанд. Мавзуъ дар барномаҳои ҳар ду шабака бо назардошти 

аҳаммияти ҷамъиятӣ доштани он ва аз қишрҳои мухталифи ҷомеа будани 

шунавандагон интихоб мешавад. Ба гуфтаи муҳаққиқон А. Саъдуллоев ва С. 

Гулов, “Маҳз ба ҳамин сабаб мавзуъ нисбатан умумӣ фаро гирифта, кушиш ба 

харҷ дода мешавад, ки ба шунидани суҳбат доираи ҳарчи бештари шунавандагон 

ҷалб карда шаванд”.106 Барномаҳои мустақим аз муаллифи барнома маҳорат ва 

касбияти баландро талаб мекунад. Баранда дар чунин барномаҳои мустақим, 

хусусан масъалаҳое, ки баҳси он доманадор аст, бояд хеле ҷиддӣ ва вориди 

мавзуъ бошад, чунки ҳар лаҳза аз мавзуи баҳс берун шудани меҳмони дар студия 

буда, ҷанҷол ё суханони берун аз одоб аз тарафи шунавандагон шуданаш имкон 

дорад. Ба ақидаи муҳаққиқон А. Саъдуллоев ва С. Гулов, “Суҳбати радиоӣ бо 

шунаванда гуфтугӯи орому бо таанӣ аст ва саросемагиву саҳлангориро 

намеписандад”107. Вале баъзан дар барномаҳои мустақими радиои “Имрӯз” 

суханбозӣ ва пургӯӣ ба назар мерасад. Масалан, дар нашри мустақими барномаи 

 
106 Саъдуллоев А., Гулов С., Жанрҳои журналистикаи радиоӣ. Бахши дувум: жанрҳои таблиғӣ-

публитсистӣ [Матн] / А. Саъдуллоев, С. Гулов. – Душанбе: Эҷод, 2005. – С. 16.   

107 Саъдуллоев А., Гулов С., Жанрҳои журналистикаи радиоӣ. Бахши дувум: жанрҳои таблиғӣ-

публисистӣ [Матн] / А. Саъдуллоев, С. Гулов. – Душанбе: Эҷод, 2005. – С. 52.    

тафреҳии “Барнома барои ҳам”, соати 13:00 дақиқаи рӯзи 1-уми октябри соли 

2013 чунин ҳолат мушоҳида шуд. Дар тамоси телефонӣ барандаи барнома бо 

шунаванда дар бораи суруде суҳбат мекарданд, ки сароянда аз холи лаби ёраш 

қисса мекард. Вале шунаванда суҳбатро ба холҳои “дар ҷойҳои махфӣ”-и ёри худ 

кашонида суханони маҳрамона мегуфт.  

Масалан:  

Шунаванда: – Шодии ман дар дигар ҷояш хол дорад. 

Баранда: – Биёед, дар бораи ҷойҳои махфии Шодии шумо суҳбат 

намекунем…”108 

Дар ин барномаи мустақим шунаванда – як духтарак, дар бораи писари 

“дӯстдоштааш” суханони маҳрамона мегуфт, вале барандаи барнома бидуни қатъ 

кардани гуфтугӯ суҳбатро идома дод. Ҳарчанд дар ин лаҳза ба ҷои тавзеҳи сухани 

шунаванда қатъи гуфтугӯ метавонад риоя нашудани эҳтироми иштирокчии 

барнома гардад, вале эҳтироми садҳо, шояд ҳазорон шунавандаи дигари ин радио 

риоя мешуд. Ҳамчунин ровии барнома аз аудитория узр напурсид.  

Садо додани чунин гуфтугӯ, албатта, ба манфиати радио нест, чунки на ҳама 

шунавандаҳо дар алоҳидагӣ радиоро гӯш мекунанд. Яъне, дар доираи оила гӯш 

кардани ин барнома эҳтимол аст боиси он гардад, ки шунавандаҳо аз мавҷи радио 

рӯй гардонанд. 

Дар умум фарқияти эфири мустақим аз барномаи сабтшуда ба гуногунии 

мақсад ва вазифаҳои онҳо вобаста аст. “Хусусияти эфири мустақим дар он аст, ки 

ҷараён ва муҳити ҳодиса ба воқеият ҳаддалимкон наздиктар инъикос карда 

мешавад. Ҳангоми тайёрӣ ба барномаи сабтшаванда журналист бояд моҳият ва 

аҳаммияти воқеаро амиқтар таҳлил кунад, миқёси онро аниқтар муайян намояд, 

барои ин бошад, доираи тасаввури воқеаро ҳатман васеътар созад, вагарна бо 

барномаи сабтӣ иваз кардани эфири мустақим маъно надорад, он фақат сензураро 

таъмин менамояд, ки метавонад барномаи ояндаро пешакӣ “тафтиш” кунад ё ба 

 
108 Барнома барои ҳам. Радиои Имрӯз [Садо]. – 2013, 01.10, соати 13:00.  

усули расмии техникии осон гардонидани меҳнати муҳаррирони барнома ва 

барандагони канали радиоӣ табдил меёбад.”109  

Аксари шабакаҳое, ки худро иттилоотиву фароғатӣ муаррифӣ мекунанд, 

иттилоъ қисми андаки барномаҳои онҳоро ташкил медиҳад. Эфири ин радиоҳо 

бо барномаҳои тафреҳӣ, фарҳангӣ, иқтисодӣ, реклама ва мусиқӣ пур мешавад. 

“Имрӯз шабакаҳои радиои ҷумҳурӣ дар умум бештар аз 400 соат дар як 

шабонарӯз барнома пахш мекунанд. Ва ин барномаҳои радиоӣ дар пур кардани 

фазои иттилоотии Тоҷикистон, дар амнияти иттилоотии кишвар, дар тарғибу 

ташвиқи ҷомеаи соҳибистиқлоли мо нақши бисёр муҳим доранд.”110 

Дар ин ҷо ҷадвали барномаҳои якҳафтаинаи радиоҳои “Ховар” ва “Имрӯз”-

ро дида мебароем, ки муҳтавои онҳо кадом самтҳоро дар бар мегирад ва аз 

ҳамдигар чӣ тафовуте доранд.  

Ҷадвали №3 

Рӯйхати барномаҳои Радиои «FM Ховар»  дар  соли 2022 

(Дар як шабонарӯз то 40 нашри ахбор пахш мешавад.)  

№ Рӯзи 

ҳафта  

Номи барнома  Масъули 

барнома  

Соати 

пахш   

 Ҳаҷми 

барнома 

1

. 

Душанбе  Адиб ва замон  Миҷгона 

Халилова 

06:30 

(Такрор аз  

ҳафтаи 

гузашта)    

15 

дақиқа 

Тафсир, Гузориш  

ва ё Ҷаҳони 

андеша 

Файзалӣ Ниёз 08:30, 17:30, 

21:30 

10 

дақиқа 

Маърифати  

ҳуқуқӣ   

Файзалӣ Ниёз 09:30,    

16:30, 21:30 

10-15 

дақиқа 

 
109 Журналистика дар Тоҷикистон [Матн]. [Зери таҳр. Трой Эдалейн] / ҶДММ “Арун”. – Душанбе,  

2006. – С. 52. 

110 Ҳамқадами Замон. Радиои Ховар [Садо]. – 2017, 10.04.  

Ҷаҳони варзиш Меҳрони 

Қурбон 

Ҳамарӯза 

11:30.  

15:30 

такрор 

18:30 

такрор 

23:30. 

10-15 

дақиқа 

Гуфтугӯ Хуршед 

Ҳамдамов 

12:30, 19:30, 

22:30 

20-30 

  

2

. 

Сешанбе  Маърифати  

ҳуқуқӣ   

Файзалӣ Ниёз 09:30,    

16:30, 21:30 

10-15 

дақиқа 

Тафсир, Гузориш  

ва ё Ҷаҳони 

андеша 

Меҳрони 

Қурбон 

08:30, 17:30, 

21:30 

10 

дақиқа 

Раҳнамун  Файзалӣ  Ниёз 09:30, 16:30,   10 

дақиқа 

Соярӯшан  Суғдмеҳри 

Маъруфзод 

10:30 16:30,   15 

дақиқа 

Руҳафзо Саидҷаъфар 

Ашӯрзода 

14:30,   

20:30 

15 

дақиқа 

Гуфтугӯ Хуршед 

Ҳамдамов 

12:30, 19:30, 

22:30 

20-30 

  

3

. 

Чоршанбе  Маърифати  

ҳуқуқӣ   

Файзалӣ Ниёз 06:30  

(Такрор аз 

рӯзи 

Сешанбе) 

10-15 

дақиқа 

 

Тафсир, Гузориш  

ва ё Ҷаҳони 

андеша 

Нарзулло 

Ҷӯраев 

08:30, 17:30, 

21:30 

10 

дақиқа 

Сарват Манижа 

Баҳромзода 

  

09:30, 17:30, 

21:30  

 

10-15 

дақ 

Маслиҳати 

мутахассис 

 Нарзулло 

Ҷӯраев 

10:30, 14:30, 

20:30 

 10-15 

дақиқа 

Мавқеъ Хуршед 

Ҳамдамов 

12:30, 19:30, 

22:30 

20-30 

дақиқа 

Набзи ҳаводис Эҳсон 

Абдуллозода 

аз ВКД ҶТ  

16:30, 00:30 10-15 

дақиқа 

     

4

. 

Панҷш 

анбе  

Маслиҳати 

мутахассис 

 Нарзулло 

Ҷӯраев 

06:30, 

(Такрор аз 

рӯзи 

чаоршанбе) 

10-15 

дақиқа 

Тафсир, Гузориш  

ва ё Ҷаҳони 

андеша 

Балхияи 

Музаффар 

08:30, 17:30, 

21:30 

10 

дақиқа 

Адиб ва замон Миҷгона 

Халилова 

10:30, 14:30, 

20:30 

15 

дақиқа 

Дармон   Нарзулло 

Ҷӯраев  

09:30, 17:30, 

21:30  

10-15 

дақиқа 

Гуфтугӯ Хуршед 

Ҳамдамов 

12:30, 19:30, 

22:30  

20-30 

дақиқа 

Ҷаҳони андеша  Муҳаррирон  13:45 ва 

дигар 

саотҳои 

мувофиқ  

10-12 

дақиқа 

Аз фурӯғ то 

фурӯғ 

Балхияи 

Музаффар 

16:30 ва 

23:30 

15-20 

дақиқа 

5

. 

Ҷумъа  Адиб ва замон Миҷгона 

Халилова 

06:30 

(Такрор аз 

рӯзи 

панҷшанбе) 

15 

дақиқа 

  

Зан ва зиндагӣ Манижа 

Баҳромзода 

08:30, 17:30, 

21:30 

15-25 

дақиқа 

Руҳафзо  Ашӯрзода 

Саидҷаъфар 

 09:30, 

14:30, 

 20-25  

дақиқа 

Соярӯшан  Суғдмеҳри 

Маъруфзод 

10:30 16:30,   15-20 

дақиқа 

 Тозаэҷод Миҷгона 

Халилова  

18:30 10-15 

дақиқа 

Гуфтугӯ Хуршед 

Ҳамдамов 

12:30, 19:30, 

22:30 

20-30 

дақиқа 

  

6

. 

Шанбе  Аз фурӯғ то 

фурӯғ 

 09:30 

(Такрор аз 

рӯзи 

панҷшанбе)    

15-20 

дақиқа 

Адиб ва замон Миҷгона 

Халилова 

10:30    15 

дақиқа 

Втанпарвар Балхияи 

Музаффар 

12:30, 19:30, 

22:30 

15-20 

дақиқа 

Дармон  Нарзулло 

Ҷӯраев 

13:30    10-15 

дақиқа 

Маърифати  

ҳуқуқӣ   

Файзалӣ Ниёз 14:30 10-15 

дақиқа 

 Тозаэҷод Миҷгона 

Халилова  

18:30 10-15 

дақиқа 

Маслиҳати 

мутахассис 

Миҷгона 

Халилова 

20:30 10-15 

дақиқа 

Сарват Манижа  

Баҳромзода 

21:30   15-20 

дақиқа 

7

. 

Якшанбе  
    

Маслиҳати 

мутахассис 

Нарзулло 

Ҷӯраев 

08:30 10-15 

дақиқа 

Сарват Манижа  

Баҳромзода 

09:30   15-20 

дақиқа 

Аз фурӯғ то 

фурӯғ 

 
10:30 

(Такрор аз 

рӯзи 

панҷшанбе)    

15-20 

дақиқа 

Маърифати  

ҳуқуқӣ   

Файзалӣ Ниёз 11:30 10-15 

дақиқа 

Руҳафзо  Саидҷаъфар 

Ашӯрзода 

13:30 20-25 

дақиқа 

Зан ва зиндагӣ Манижа 

Баҳромзода  

11:30  15-20 

дақиқа 

Тозаэҷод Миҷгона 

Халилова  

16:30   10-20 

дақиқа 

  
 

     

Барномаи “Ҷаҳони Андеша”, “Шарҳи коршинос” ва “Тафсир” новобаста 

ба вақту соат дарвоми рӯз нашр мешаванд. Инҳо барномаҳои иттилоотӣ- 

таҳлилӣ ҳастанд.  

          Директори 

                          Радиои «FM Ховар»                                  Ашӯрзода С. А.  

                Барои муқоиса дар ин ҷо ҷадвали барномаҳои радиои “Имрӯз”-ро меорем. 

Ҷадвали №5 

Ҷадвали пахши барномаҳои радиои «Имрӯз» барои соли 2022  

№ Рӯзу соат Номи 

барнома 

Мӯҳтаво Муаллиф 

1. Душанбе – ҷумъа   

ҳар як соат 

 

 

   Хабар 

 

Барномаи 

иттилоотӣ 

 

 Ниссои 

Ҳабибулло 

2. Душанбе – ҷумъа  

55-ум дақиқаи ҳар соат 

Обу ҳаво Вазъи ҳаво Зарнигори 

Рустам 

3. Душанбе – ҷумъа  

А 07:15, Т13:15, Т17:15, 

Т21:15  

 

Қурби асъор Қурби пул Зарнигори 

Рустам 

4. Душанбе – ҷумъа  

А 09:15, Т11:15, Т14:15, 

Т16:15  

 

Футбол + Рушди 

футбол ва 

навидҳои он 

Меҳроби 

Исроилиён 

5. Душанбе – ҷумъа   

 12:00 то 13:00 

«Як соат» Табрикотӣ, 

фароғатӣ 

Дурахшони 

Ортиқ 

6. Душанбе, чоршанбе, 

ҷумъа 17:00 – 19:00 

“Шоми 

“Имрӯз” 

Мусиқӣ–

фароғатӣ 

Суҳробшо 

7. Ҷумъа 15:00 – 16:00 “Ҳуқуқи 

ман” 

Саволу 

ҷавоби 

ҳуқуқӣ, 

баланд 

бардоштани 

дониши 

Сайёд 

Муҳаммадов  

ҳуқуқии 

шаҳрвандон 

8. Давоми ҳафта 

Ҳар соат 45 ум дақиқа 

Ҷавҳари 

“Имрӯз” 

Рубоиёти 

Хайём ва 

ҳикмати рӯз 

Собирзода 

Фаррух 

9. Душанбе – ҷумъа   

давоми рӯз 2 маротиба 

Радиобозор Эълони молу 

маҳсулот 

Муҳаррирон  

10. Душанбе – ҷумъа   Экономикс Иқтисодӣ Муҳаррирон 

 

 Эзоҳ: Номгӯи барномаҳо давоми сол бетағйир монда, мавзуъҳо ҳамарӯза 

иваз мешаванд. Ҳамин гуна, дақиқаҳои 40-уми ҳар соат реклама ва дар 

соатҳое, ки нишон дода нашудааст, суруд  пахш мегардад. 

Аз рӯйи таснифи барномаҳои якҳафтаинаи ин ду радио ба ин натиҷа 

расидем, ки аз ҳама бештар дар ҳар ду радио барномаҳои хабарӣ пахш шудаанд. 

Муҳтавои аксари барномаҳо мавзуъҳои иҷтимоиро дар бар мегиранд. Дар умум, 

мо барномаҳои ҳар ду радиоро аз рӯйи 4 самт: иқтисодӣ, иҷтимоӣ, тиббӣ ва 

фарҳангӣ-фароғатӣ ҷудо кардем.  

Ҷадвали №6 

Муқоисаи муҳтавои барномаҳои радиоҳои “Имрӯз” ва “Ховар” 

(Аз 12-ум то 18-уми сентябри соли 2022) 

№ Муҳтавои барнома Радиои “Ховар” Радиои “Имрӯз” 

1. Иҷтимоӣ 60 29 

2. Адабӣ-фарҳангӣ 18 9 

3. Иқтисодӣ  5 30 

4. Тиббӣ  4 0 

          

Барномаҳои хабарии ин ду радио аз рӯи шумора дар як ҳафта дар шакли зайл 

аст: 

Ҷадвали №7 

Муқоисаи барномаҳои иттилоотии радиоҳои “Имрӯз” ва “Ховар” аз 

рӯи шумора  

(Аз 12-ум то 18-уми сентябри соли 2022)  

№ Барнома Радиои “Ховар” Радиои “Имрӯз” 

1. Хабарӣ 260  55 

  

Дар миқёси пахши барномаҳои радиоҳои “Имрӯз” ва “Ховар” ҳудуди 10 

шабакаи дигари радиоӣ барнома пахш мекунанд. Дар ҳамаи радиоҳо агар забони 

пахшашонро ба назар нагирем, монандиҳои зиёде мушоҳида мешавад, аз ҷумла 

пахши зиёди мусиқӣ ва барномаҳои тафреҳии монанд. Ахбор бошад, ба ғайр аз 

радиои “Ховар” дар дигар радиоҳо аз ҳама зиёд дар як соат як маротиба садо 

медиҳад. Радиои “Имрӯз”, ки то соли 2016 дар як соат 4 нашри хабарӣ дошт, соли 

2017 боз ҷанбаи хабарияш кам шуда, бештар барномаҳои таҳлилӣ ва фароғатӣ 

омода намуд. Ин ҳолат ҳудуди як сол давом кард. Аз соли соли 2019 то ҳол дар 

радиои “Имрӯз” аз соати 08-00 то соати 18-00 аввали ҳар соат тули 4-5 дақиқа 

барномаи иттилоотӣ садо медиҳад. Дар умум, дар радиои “Имрӯз” айни замон дар 

як шабонарӯз 11 нашри хабарӣ ё ҳудуди 50-60 дақиқа ахбор пахш мешавад. Дар 

муқоиса дар радиои “Ховар” нисбатан барномаҳои иттилоотӣ зиёд таҳия 

мешаванд. Дар як шабонарӯз барномаҳои хабарии ин радио ҳудуди 40 барномаро 

дар бар мегирад, ки 200 то 220 дақиқаро ташкил мекунад. 

Радиои “Имрӯз” ҳарчанд дар аввал нисбат ба “Ховар” техникаву дастгоҳҳои 

бештар ва қавитар дошт, вале ҳоло (2022) имконоти техникии ҳар ду яксон 

ҳастанд. Радиои “Имрӯз” ду студия – яке барои сабту танзим, як студияи дигар 

барои пахш ва барномаҳои мустақим дорад. Барномаҳои радиои “Ховар” дар 3 

студия сабту танзим ва пахш мешаванд ва як студияи эҳтиётии дигар ҳам дорад. 

Ҳамаи радиоҳои Тоҷикистон барои сабту танзими садо ва таҳрири барномаҳо аз 

барномаи Adobe Audition истифода мекунанд. Ҳам радиои “Имрӯз” ва ҳам 

“Ховар” соли 2022 дастгоҳҳои техникии худро нав карданд.  

Ҳамрангии барномаҳои радиоҳои “Ховар” ва “Имрӯз”-ро ҳамчунин метавон 

дар барномаҳои “Сиришти занон”-и “Ховар” ва “Имрӯзи ҷавоҳирот”-и радиои 

“Имрӯз” мушоҳида кард. Ҳар ду барнома ҳам хусусияти иттилоотӣ-маърифатӣ 

дошта, ба ҳаёти бонувон равона шудааст. Як муддат барномаҳои мустақими 

“Субҳи “Ховар” ва “Радиобозор” (соли 2015) дар радиои “Ховар” таҳия шуданд. 

Ҳоло ҳеҷ яке аз барномаҳои таҳлилии ин радио мустақиман пахш намешаванд. 

Ҳамчунин барномаҳои “Экономикс”-и “Имрӯз” ва “Набзи иқтисод”-и “Ховар” аз 

рӯи муҳтаво бо ҳамдигар шабеҳанд. 

Барномаи “Радиобозор”, ки аз соли 2014 то соли 2021 ҳамарӯза мустақим 

пахш мешуданд, барномаи таблиғотӣ буда, хусусияти тиҷоратӣ дорад. Аз соли 

2022 ин барнома қаблан сабт ва дар як рӯз ду маротиба пахш мешавад. Дар ин 

барнома тавре аз номаш маълум аст, эълони молу маҳсулот пахш мешавад. Инро 

ҳам бояд гуфт, ки барномаи “Радиобозор” дар радиоҳои Тоҷикистон аввалин 

таҷриба буд. Дар ин барнома сокинон мустақиман молу маҳсулоти худро барои 

фурӯш ба бозори маҷозӣ мебароранд. Дар муддати ду соате, ки ин барнома 

мустақим садо медод, он ба як бозоре табдил меёфт, ки дар он сокинон занг зада 

дар эфир молу маҳсулот, манзил, мошин, ҷиҳози хона, масолеҳи сохтмонӣ ва 

дигар ашёи худро ба фурӯш мегузоштанд. Ҳамчунин дар барнома онҳое, ки 

ҳуҷҷатҳои худро гум кардаанд, занг зада эълон мекарданд. Ҳоло эълонҳои ин 

барнома қаблан қабул карда мешавад ва давоми рӯз сабту пахш мешавад. Бояд 

қайд кард, ки арзиши як дақиқа занги телефон ба ин барнома аз зангҳои одӣ 

гаронтар аст. Ин кор дар дигар кишварҳо чанд сол боз таҷриба шудааст ва як 

манбаи даромади иловагии расонаҳо ба шумор меравад. Яъне, тавассути зангҳои 

шунавандагон соҳиби расона ё ширкатҳои алоҳида даромад мебинанд. Як дақиқа 

занги телефони шунаванда, ки ба радиои “Имрӯз” тамос мегирад 1 сомониву 70 

дирамро ташкил мекунад (дар соли 2018). Албатта, ин барои онҳое, ки ин тарҳро 

пешниҳод кардаанд, даромади хуб буда метавонад. Дар радиои “Имрӯз” маблағе, 

ки аз занги телефони шунавандагон ба даст меояд, 3 тақсим шуда, аз он танҳо 25 

дирам аз ҳар дақиқа ба суратҳисоби радио мегузашт. Ин барнома байни харидору 

фурӯшанда нақши миёнаравро бозӣ мекунад.  

Ҳамчунин ҳамрангии барномаҳои ин ду радиоро метавон дар роликҳои 

кӯтоҳи маърифатӣ мушоҳида кард. Дар радиои “Ховар” роликҳои якдақиқаии “Аз 

фармудаи бузургон” аз панду андарзҳои гузаштагон иқтибос карда мешавад. Ин 

гуна роликҳо дар радиои “Имрӯз” ҳанӯз аз аввали таъсисёбӣ таҳия мешуданд. Он 

вақт ин роликҳо таҳти номи “Сухани имрӯзи Пайғамбар (с.а.в)” садо медоданд, 

ки як ҳадис аз Пайғамбари ислом с.а.в қироат мешуд. Баъдан дар радиои “Имрӯз” 

ҳам ин роликҳо тағйир ёфтанд ва ҳоло дар он панди бузургон садо медиҳад. 

Таҷрибаи роликҳои кӯтоҳи иттилоотӣ-маърифатӣ дар Тоҷикистон аз солҳои 

аввали фаъолияти радиои мустақими “Садои Душанбе” сарчашма мегиранд.111 

Бояд қайд кард, ки барномаҳои радиои “Ховар” мустақиман тавассути Интернет 

аз сайти АМИТ “Ховар” ба шунавандаҳо дастрас аст, вале мавҷи радиои “Имрӯз” 

ва чанд радиоҳои дигар то ҳол ба шабакаи ҷаҳонии Интернет пайваст нашудааст. 

Дар хусуси дастрасии мавҷи радио тариқи Интернет бояд гуфт, ки ҳарчанд 

ин як падидаи нав аст, вале дар аксар кишварҳо кори маъмулӣ шудааст. Бо 

истифода аз пешрафти технологияҳои рақамӣ шабакаҳои радиоро на танҳо гӯш, 

балки тамошо ҳам мекунанд. Барои радиоҳои пешрафта ин аллакай як кори 

маъмулӣ аст. Масалан, чанд радиоҳои Россия ва Радиои Бӣ-Бӣ-Сӣ барномаҳои 

худро мустақиман тавассути камера аз студия дар сомонаи худ ё канали махсус 

дар Ютуб пахш мекунанд. Ин дастовардҳои технологӣ васоити ахбори оммаро 

фаромарзӣ кардааст. Ба гуфтаи муҳаққиқон фаромарзӣ «пеши васоити ахбори 

омма вазифа мегузорад, ки дар бораи стратегияҳои маркетингӣ барои аудиторияи 

ҷаҳонӣ, ки аз ҷиҳати ҷуғрофӣ ба минтақаи нашри расона алоқаманд нестанд, 

тасмим гиранд». 112  Фанновариҳои интернетӣ иртиботро новобаста аз маҳалли 

ҷойгиршавӣ фаромарзӣ кардааст. Ҳоло шабакаҳои радиоӣ имкон пайдо карданд, 

муҳтавои худро дар маҳдудаи васеи ҷуғрофӣ, ки аудиторияи бештарро фаро 

мегирад, пахш кунанд. Аксари воситаҳои ахбори омма дар Тоҷикистон аз 

имконияти пешрафти технологияи коммуникатсионӣ хуб истифода намекунанд. 

 
111 Хоҷазод, С. Таърихи радиои Тоҷикистон. Қ. 2 [Матн] / С. Хоҷазод. – Душанбе: Деваштич, 2006. – С. 

127.    

112 Интернет-СМИ. Теория и практика [Текст]: учебное пособие для студентов вузов / [А.О. Алексеева 

и др.]. – Москва: Аспект Пресс, 2013. – С. 72. 

То ҳол (соли 2019) дар Тоҷикистон танҳо мавҷи 13 радио дар сомонаҳои худ ё 

дигар сомонаҳое, ки ба пахши онлайнии радио хизмат мекунанд, қобили 

дастрасианд. Дар ҳоле ки “дар Ҷумҳурии Тоҷикистон айни ҳол 33 радио фаъол 

аст.”113  

Дар замоне ки шароити коммуникатсионии хеле фаррох мавҷуд аст, ҳатто 

бархе шабакаҳои радиоӣ сомонаҳои хусусии худро дар Интернет надоранд. Дар 

ҳоле ки бо маблағи ночиз ҳам саҳифаи интернетӣ кушодан мумкин аст. Вақте 

сухан дар бораи имкониятҳои васеи дастовардҳои техникӣ меравад, инро ҳам 

бояд гуфт, ки аксари радиоҳои кишварҳои дигар архиви барномаҳояшон дар 

шабакаи Интернет дастрас ҳастанд. Вале на танҳо радиои “Ховар” ва “Имрӯз”, 

балки ҳеҷ яке аз радиоҳо дар Тоҷикистон дар сомонаҳои худ барномаҳои 

пахшшударо архив намекунанд. Дар дигар кишварҳо ин як кори маъмулии 

радиоҳо аст. Масалан, радиои “Маяк” ҳамарӯза барномаҳои худро дар сомонааш 

ҳифз мекунад ва дилхоҳ шунаванда метавонад, ҳар вақте ки хоҳад, баъд аз эфири 

барнома онро дубора шунавад, бо худ гирад ё онро ба дигарон фиристад114. 

Барномаҳои ин ду радио муҳтавои иттилоотӣ, фароғатӣ-фарҳангӣ ва каме 

ҳуқуқиву иқтисодӣ доранд. Барномаҳои фарҳангӣ-фароғатӣ, асосан, барномаҳои 

мустақими озмунӣ ҳастанд. Радиои “Имрӯз” ҳамарӯза ду соат субҳ ва ду соат шом 

барномаи фароғатӣ дорад. Дар ин барномаҳо ҳам мусиқӣ аст, ҳам маънавиёт. 

Шеваи пешниҳоди масъала ва баррасии он дар шабакаҳои давлатӣ аз 

ғайридавлатӣ каме фарқ мекунад. Дар расонаҳои давлатӣ масъаларо каме 

пардапӯшона баррасӣ кунанд, дар радиоҳои ғайридавлатӣ онро рӯйирост анҷом 

медиҳанд.  

Ҳамин тавр, то таъсиси шабакаи “Имрӯз” ва баъдан “Ховар” як қисми 

барномаҳои радиоҳои типи нав русӣ буданд ва дар онҳо мусиқии русӣ мавқеи 

бештар дошт. “Имрӯз” аввалин шабакае буд, ки пурра барномаҳои тоҷикӣ дошт 

ва мусиқии тоҷикиро пахш мекард. Радиои “Ховар” ҳам ба ҷуз чанд барнома 

 
113 Муайян намудани афзалияти медиявии аҳолии Ҷумҳурии Тоҷикистон: ТВ, радио, нашрияҳои чопӣ, 

сомонаҳо, шабакаҳои иҷтимоӣ ва мессенҷерҳо [Матн]. – Душанбе, 2018. – С. 27.   

114 Архив / Программа Передач [Захираи электронӣ]. Низоми дастрасӣ:  http://radiomayak.ru/schedule/ . 

(Санаи муроҷиат: 19.02.2017). 

http://radiomayak.ru/schedule/

иттилоотии русӣ дигар барномаҳои фарҳангиву иқтисодиву сиёсияш бо забони 

тоҷикӣ буда, мусиқии тоҷикӣ пахш мекунад. 

Ҳамаи барномаҳои “Ховар” қаблан сабту танзим шуда баъд пахш мешаванд, 

аммо барномаҳои “Имрӯз” бештар мустақим пахш мешаванд. Шабакаи “Имрӯз” 

нисбат ба дигар радиоҳо таҷрибаи зиёдтари пахши мустақими барномаҳоро 

дорад. Аз 24 соат эфири радиои “Имрӯз” 2 дар садашро барномаҳои мустақим 

ташкил мекунанд. Бо вуҷуди он ки масъалаҳои мубрами рӯзро дар барномаҳои 

таҳлилӣ баррасӣ мекунанд, гоҳе ҳангоми пахши мустақим дар радиои “Имрӯз” ба 

зиёдагӯӣ роҳ дода мешавад.  

Хабар асоси барномаҳои ин ду радио ба шумор меравад. Радиои “Имрӯз” то 

соли 2014 ягона радиое буд, ки аз ҳама бештар барномаҳои хабарӣ дошт. Баъдан 

теъдоди барномаҳои хабарии ин шабака коҳиш ёфтанд. Аз соли 2014 ин тараф 

радиои “Ховар” аз ҳама бештар барномаи иттилоотӣ дорад. 

Дар ҳар ду радио хабарҳои расонаҳои хориҷӣ ба таври фаровон истифода 

мешаванд. Азбаски ин шабакаҳо дар хориҷи кишвар хабарнигор надоранд, 

хабарҳои хориҷиро аз расонаҳои дигар мегиранд ва бидуни тағйир пахш 

мекунанд. Ин амал боиси халалдор шудани амнияти фазои иттилоотӣ мешавад.  

Муҳтавои барномаҳои радиои “Ховар” мавзуъҳои ватандӯстиро дар бар 

гирифта, барои баланд бардоштани маърифати шаҳрвандон мавқеи хос доранд.  

Ҳар ду радио то ҳол бойгонии барномаҳои худро надоранд, ки ин метавонад 

дар оянда барои таҳқиқи барномаҳои ин шабакаҳо муҳаққиқонро ба мушкил 

рӯбарӯ кунад. 

Барои беҳтар шудани фаъолияти радиоҳо се пешниҳод дар назар аст.  

- Радиои “Имрӯз” бояд барномаҳои иттилоотии худро мисли солҳои гузашта 

бештар кунад.  

- Агар радиоҳои чи давлатӣ ва чи ғайридавлатӣ ба шабакаи Интернет 

пайваст шуда, бойгонии барномаҳояшонро ташкил бикунанд, онҳо бештар барои 

шунавандаҳо дастрас мешаванд. 

- Бо назардошти гуфтаҳои боло, хусусан, аз гуфтаҳои Президенти кишвар, 

ки аз муҳтавои баъзе барномаҳои радиоҳо изҳори нигаронӣ кардаанд, қайд 

карданием, ки расонаҳои хусусӣ, хусусан радиоҳое, ки доираи таъсиррасониашон 

хеле васеъ аст, бояд аз ҷониби давлат соҳиби имтиёз ё кумакҳои молӣ шаванд. Ин 

дастгирии давлатӣ ҳам на ба он хотир бошад, ки расонаҳоро пурра пойбанди худ 

кунаду онҳо аз камбудиҳои ҷомеа чашм пӯшанд, балки дар раванди тезу тунд 

шудани ҷанги иттилоотӣ  манфиатҳои давлативу миллиро бештар ҳимоят кунанд. 

Радиои “Ховар”, ки ҳоло худмаблағгузор аст, бидуни кумакҳои АМИТ “Ховар” 

наметавонад, худро аз нигоҳи молӣ таъмин кунад. Агар роҳҳои ҷалби сармоя ба 

ин радио чи аз буҷа ва чи аз роҳҳои тиҷоратӣ пешбинӣ шавад, барои фаъолияти 

ояндаи ин радио нақши муҳим хоҳад дошт. 

БОБИ II 

 

ҚОЛАБҲОИ ЖАНРӢ ДАР БАРНОМАҲОИ РАДИОҲОИ 

ИТТИЛООТИВУ ФАРОҒАТӢ 

 

Яке аз мақсадҳои воситаҳои ахбори омма таъмини ҷомеа бо иттилоъ ва 

таъсиррасонӣ ба мафкураи мардум аст. Аз ин рӯ ВАО ҳамеша дар талоши 

рангоранг кардани барномаҳои худ ҳастанд. Ин рангорангӣ тавассути жанрҳои 

журналистика амалӣ мешаванд. Дар бораи жанр, хусусан жанрҳое, ки 

барномаҳои радиоиро аз ҳамдигар фарқ мегузоранд, муҳаққиқони зиёд мақолаву 

рисола ва китобҳо навиштаанд. Аз олимони рус В. В. Смирнов, М. Н. Ким, А. А. 

Тертичний, Ю.Д. Бараневич, Лебедева Т. В., олимони тоҷик А. Саъдуллоев, А. 

Нуралиев, И. Усмонов, М. Муродов, М. Муқимов, З. Муъминҷонов, С. Гулов ва 

дигарон таҳқиқоти илмӣ анҷом дода, андешаҳои худро доир ба он иброз 

доштаанд. 

Муҳаққиқи рус А. Тертичний 43 жанри матбуотиро ном мебарад115, ки 25-

тои он баъд аз солҳои 90-уми асри гузашта ҳамчун жанр шинохта шудаанд. 

Донишмандони тоҷик А. Нуралиев, А. Саъдуллоев, И. Усмонов, ва У. 

Гулмуродов, дар китоби “Журналистикаи советии тоҷик” 17 жанри матбуотро 

номбар кардаанд116. Қайд бояд кард, ки дар китоби “Журналистикаи советии 

тоҷик” жанрҳое зикр шудаанд, ки маъмулан дар матбуоти чопӣ истифода 

мешаванд. Мисолҳое, ки барои тақвияти фикри муаллифон истифода шудааст, аз 

газетаҳои даврӣ аст. Пажуҳишгарони соҳа жанрҳои журналистика ё худ 

публитсистикаро вобаста ба он ки дар кадом навъи ВАО: матбуоти даврӣ, 

телевизион ё радио истифода мешаванд, дар алоҳидагӣ ҳам таҳқиқ кардаанд. Ба 

назари мо, беҳтар ин аст, ки жанрҳо дар алоҳидагӣ таҳқиқ ва проблемагузорӣ 

шаванд. Ҳарчанд баъзе жанрҳо хусусияти умумӣ доранд, ба монанди “хабар”, 

 
115 Ниг. Тертычный А.А. Жанры периодической печати [Текст]. Учебное пособие / А. Тертычный. – М.: 

Аспект Пресс, 2000. – 312 с. 

116 Ниг. Нуралиев А., Саъдуллоев А., Усмонов И., Гулмуродов П. Журналистикаи советии тоҷик 

[Матн] / А. Нуралиев ва дигарон. – Душанбе: Ирфон, 1989. – 147 с. 

аммо баъзе жанрҳо хоси як намуди ВАО аст, монанди “гуфтори радиоӣ”, ки дар 

газетаву телевизион истифода намешавад. Саидмуроди Хоҷазод ва Ализода 

Абдурашид дар китоби “Махсусиятҳои жанри радиоӣ” 30 жанри журналистикаи 

радиоиро ном гирифтаанд. Т. В. Лебедева дар китоби худ “Жанры 

радиожурналистики” аз 15 жанри радиоӣ ёдовар шуда, баръакси бисёр 

муҳаққиқон дар он жанри “радиошоу”-ро дохил кардааст. 

Ба гуфтаи В. В. Смирнов, жанрҳои радиожурналистика дар раванди 

инкишоф на танҳо таъсири матбуот, “ҳамчунин муносибати гуфтугӯии шифоҳӣ, 

таблиғи шифоҳӣ, театр, кино ва баъдтар телевизионро ҳам таҷриба кардааст.”117  

Вобаста ба тағйири сохти ҷомеа ва дастовардҳои техникиву технологӣ ва 

рушди Интернет эҷоди журналистӣ ҳам ба таҳаввулот дучор шуд. Аз ҷумла, 

тақсимбандии жанрҳои журналистика баъди пошхӯрии сохти шуравӣ ба 

дигаргунӣ дучор шуд ва назарияҳои нав ба миён омаданд. Яъне, низоми жанрҳо 

дар ҳама давру замон тағйир ёфта, баъзе жанрҳо куҳна мешаванд ва ба ҷои онҳо 

жанрҳои нав ба миён меоянд ва ё баъзеи онҳо камистеъмол ва ё серистеъмол 

мешаванд. Вобаста ба ташаккули бозори расонаӣ ва фаъолияти шабакаҳои 

радиои ғайриҳукуматӣ, ҷамъиятӣ, хусусӣ ва тиҷоратӣ феълан омезиши жанрҳоро 

мушоҳида менамоем. Ба ақидаи муаллифони китоби “Махсусияти жанрҳои 

радиоӣ”, бо омезиш онҳо аз байн намераванд, “балки дар шакли нав зуҳур 

менамояд”118.  

Ҳарчанд миёни олимон дар шинохти жанрҳо баъзе ихтилофҳо вуҷуд дорад, 

вале дар умум жанр вазифаи қолаберо иҷро мекунад, ки тавассути он журналист 

матлаби худро ба шунаванда, бинанда ва хонанда мерасонад. Яъне, фаъолияти 

эҷодии журналист бидуни жанр ғайри қобили қабул аст, зеро ба гуфтаи 

профессор М. Муродов “маҳсули эҷоди рӯзноманигор маҳз тавассути жанрҳои 

 
117 Смирнов В.В. Радиоочерк [Матн]. – Ростов-на-Дону: Издательство Ростовского университета, 1984. 

– С. 10.  

118 Хоҷазод С. Махсусияти жанрҳои радиоӣ [Матн] / С. Хоҷазод, А. Ализода.  – Душанбе: Балоғат, 2017. 

– С. 9. 

гуногун, аз як тараф, ба низом медарояд, мавзунӣ ва мушахассӣ пайдо мекунад, 

аз ҷониби дигар, ҷамъбаст мегардад”119  

Ба гуфтаи донишманди дигари тоҷик С. Гулов, “Муносибати жанр бо факт 

гуногун аст. Агар барои баъзе жанр (хабар) факт асос бошад, пас барои дигар 

жанр (мақола) таҳлили факт муҳим аст. Арзишдиҳӣ ба рӯйдод, воқеа ва факт низ 

аз вазифаҳои жанр бармеояд. Аз ин маълум мегардад, ки ҳар жанр ба факт бо 

тарзи хос муносибат мекунад”120. 

Дар умум, олимони соҳа жанрҳои журналистикаро ба 3 қисм ҷудо 

намудаанд: жанрҳои ахборӣ ё иттилоотӣ, жанрҳои таҳлилӣ ва жанрҳои 

публитсистиву бадеӣ. Бархе муҳаққиқон гурӯҳи сеюмро “ҳуҷҷатӣ-бадеӣ”121 ҳам 

гуфтаанд.  

Новобаста ба он ки доир ба гурӯҳбандии жанрҳои журналистика муҳаққиқон 

назари гуногун доранд, М. Муродов 6 ҷиҳатро асоси мантиқии ин тақсимбандӣ 

медонад: 

“а) предмети инъикос; 

б) хислату хосияти воқеа; 

в) муносибат ба предмети инъикос; 

г) рангорангии инъикоси предмет; 

д) дараҷаи таҳлили воқеа; 

е) истифодаи методҳо ва усулҳои инъикоси воқеият.”122 

Вазифаи ҳама гуна жанрҳо, ки матн ё сухани журналист тавассути он ба 

аудитория мерасад, таъсир расондан ба мафкура ва эҳсоси мардум аст. 

Мо дар ин боб истифодаи жанрҳоро дар радиои “Имрӯз” ва “Ховар” аз рӯйи 

китобҳои журналистикае, ки, асосан, дар ҳудуди собиқ Иттиҳоди Шуравӣ нашр 

шудаанд, тақсимбандӣ кардем. Дар ин боби диссертатсия мебинем, ки 

 
119 Муродов М. Асосҳои эҷоди журналистика [Матн]. Китоби дарсӣ. – Душанбе: Ирфон, 2014. – С. 88. 

120 Гулов С. Жанр: назария ва амалия [Матн] / С. Гулов // Паёми Донишгоҳи миллии Тоҷикистон. 

Бахши илмҳои филологӣ. – Душанбе: Сино, 2014. – №  4/1(129). – С. 263. 

121 Смирнов В. В.  Жанры радиожурналистики [Текст] / В. В. Смирнов. – М.: Аспект пресс, 2002. – С. 

25. 

122 Муродов М. Асосҳои эҷоди журналистика [Матн]. Китоби дарсӣ. – Душанбе: Ирфон, 2014. – С. 94. 

барномаҳои ин ду радио дар қолаби кадом жанрҳо сохта мешаванд ва жанрҳо дар 

ин ду шабака чӣ мавқеъ доранд. 

Ба ин андешаи профессор М. Муқимов метавон розӣ шуд, ки “Жанрҳои 

радиоӣ аз се сарчашма – матбуот, ҳунару адабиёт ва таблиғу ташвиқи шифоҳӣ 

истифода бурда, навъу намудҳояшонро мувофиқи тақозои ҳаёт такмил 

медиҳанд.”123 

 

  

 
123 76.  Муқимов М. Воқеияти Тоҷикистони соҳибистиқлол ва проблемаҳои инъикоси он дар воситаҳои 

электронии ахбори хориҷӣ: дис. док. илмҳои фил: 10.01.10 [Матн] / М. Муқимов. — Душанбе, 2006. – С. 

243.  

3.1. Инъикоси воқеиёти рӯз дар қолаби жанрҳои хабарӣ 

  

Дар миёни жанрҳо хабар аз жанрҳои асосии расонаҳои хабарӣ ба шумор 

меравад. Мафҳуми расонаҳои хабарӣ ҳам гувоҳи он аст, ки ин расонаҳо, умдатан, 

ба кори хабаррасонӣ машғуланд. Оид ба мафҳуми хабар олимони зиёд 

андешаронӣ кардаанд. Хусусияти жанри хабар навигарӣ, муъҷаз ва фаврият аст. 

Фаврият ва муъҷазбаёнӣ бояд чунин бошад, ки ҳодисаро дақиқ кунад. Суолҳои 

чӣ?, кай?, дар куҷо? чаҳорчӯби хабарро муайян мекунанд. Агар хабар ба яке аз ин 

суолҳо ҷавоб надиҳад, пас, шунаванда ё бинандаро ба нофаҳмӣ мебарад. “Танҳо 

ҳамин нукта кифоя аст, ки жанри хабар дар матбуоти тоҷик мавқеи хеле назаррас 

дорад.”124 Баъзан дар расонаҳои хабарии кишвар мушоҳида мешавад, ки хабарро 

бо дигар жанрҳо омехта мекунанд ва ё чаҳорчӯбаи ин жанрро нодида мегиранд. 

Ба андешаи муҳаққиқон Ҷ. Муқим ва А. Нӯъмонов, “Хабар аз маъмултарин 

жанрҳои журналистика буда, ба аудитория маълумоти мухтасари иттилоотӣ 

медиҳад. Хабар шунавандаро аз факт ва ҳодисаи муҳимми ҳаёти ҷамъиятӣ огоҳ 

менамояд.”125 Қайд бояд кард, ки муҳтавои ҳамаи жанрҳои хабариро факт ташкил 

медиҳад. Ҳодиса, рӯйдод, ҷараёни вақт ва ҳар тағйирот ин факт аст. Аз ин рӯ ба 

андешаи дар боло зикр гардида метавон розӣ шуд. Дар радиоҳои иттилоотиву 

фароғатӣ бештар жанрҳои хабариву таҳлилӣ истифода мегардад. Жанрҳои хабарӣ 

ҳам дар барномаи иттилоотӣ ва ҳам дар дигар барномаҳое, ки хусусияти 

иттилоотӣ доранд, ба кор мераванд. Барномаҳои радиоҳои “Имрӯз” ва “Ховар” 

маъмулан дар жанрҳои хроника, хабар, репортаж, мусоҳиба, суҳбат, шарҳ, лавҳа 

ва баъзан очерк таҳия мешаванд. Дар радиои “Ховар” хабар мавқеи муҳим дошта, 

дар як шабонарӯз то 40 нашри ахбор дар шакли аслӣ ва такрор пахш мешавад. 

Яъне, аз 2 соату 50 дақиқа то 3 соати барномаҳоро барномаи иттилоотӣ ташкил 

медиҳад. Ҷадвали пахши барномаҳои иттилоотии “Ховар” баъд аз як соли 

 
124 90. Бобоева Б. Мавқеи жанрҳои иттилоотӣ дар нашрияҳои ҳизбӣ (дар мисоли жанри хабар) / Б. 

Бобоева [Матн] // Паёми Донишгоҳи миллии Тоҷикистон. Бахши илмҳои филологӣ. – 2015. № 4/3 (167). 

– С. 256.   

125 Муқимов Ҷ. Нуъмонов А. Дастур барои радиожурналистони ҷавон [Матн] / Ҷ. Муқимов, А. 

Нуъмонов. – Душанбе: Озар, 2008. – С. 4. 

фаъолияти радиои мазкур, ки ба пахши шабонарӯзӣ гузашт, то имрӯз якнавохт 

аст. Ҳар сӣ дақиқа ахбор нашр мешавад ва дар сурати пайдо шудани хабару 

рӯйдодҳои нав ё хабарҳои расмӣ дар дилхоҳ вақту соат нашри иттилоотӣ садо 

медиҳад. Нашри иттилоъ дар радиои “Имрӯз” якнавохт набуд. Давоми фаъолият 

дар радиои мазкур барномаҳои хабарӣ каму зиёд шудаанд. Дар радиои “Имрӯз”, 

ки замоне дар як шабонарӯз то 86126 нашри хабарӣ таҳия мешуд, соли 2020 дар ин 

радио 10-11 барномаи хабарӣ омода мешавад, ки ҳудуди то 60 дақиқаро дар бар 

мегиранд. Дар ҳар ду радио ҳам хабар ва навъҳои он – хроника, хабари кӯтоҳ ва 

хабари васеъ маъмул аст. 

Барномаи хабарӣ бо мусиқии махсус – сароҳанг, оғоз мегардад, ки тавассути 

он нашри хабарӣ аз дагар барномаҳо фарқ мекунад. Баъд аз сароҳанг ҳамаи 

барномаҳои хабарии радиоҳои “Ховар” ва “Имрӯз” бо хроника ё анонси барнома, 

ки “сархати хабарҳо” ҳам мегӯянд, шуруъ мешаванд. Хроника кӯтоҳтарин шакли 

хабар буда, онро ҳамчун маълумот, анонс, хабари расмӣ, хабари кӯтоҳ ва 

хронологияи факту воқеот ҳам мегӯянд. Муаллифони китоби “Махсусияти 

жанрҳои радиоӣ” сархати хабарҳоро хроника номидаанд. “Сархат ба мисли хабар 

посухгӯ ба саволҳои чӣ?, кай?, дар куҷо? буда, таваҷҷуҳи шунавандаро ба ахбори 

муҳимтарини барнома ҷалб месозад”127. Аммо, ба назари мо, дар сархат, ки дар 

идома хабари пурра гуфта мешавад, ҳатмӣ нест, ки ба ҳамаи саволҳо (чӣ? кай? ва 

дар куҷо?) посух дода шавад, чунки сархат ҳамин чизро талаб мекунад. Асли 

воқеаро дар хабар метавон баён кард. Ба истиснои ин, ки агар бахши иттилоотӣ 

танҳо аз хроника иборат набошад. Ба ақидаи Ҷовид Муқим, “Хроникаи радиоӣ ба 

ҳамаи соҳаҳои ҳаёти ҷамъиятӣ сари кор дорад ва чун сарахбори кулли воқеаву 

навигариҳо ба гӯш мерасад”128. Барномаҳои хабарии ҳам радиои “Имрӯз” ва ҳам 

“Ховар” аксар вақт бо сархат ё худ хроника оғоз мешавад. Барои мисол чанд 

намунаи сархатро дар ин ҷо меорем. 

- “Чорабинии хайриявӣ дар шаҳри Женева; 

 
126 Ҷадвали пахши барномаҳои Радиои “Имрӯз” аз 27.10.2010. – Душанбе, 2010. 

127 Хоҷазод С., Ализода А. Махсусияти жанрҳои радиоӣ [Матн]/ С. Хоҷазод, А. Ализода. – Душанбе: 

Балоғат. 2017. – С. 96. 

128 Муқим Ҷ. Мақоми жанрҳо дар Радиои “Озодӣ” [Матн]  / Ҷовид Муқим. – Душанбе, 2000. – С.10.  

- Эксимбонки Ҳиндустон бо бонкҳои Тоҷикистон ҳамкориро дар сатҳи 

сифатан нав ба роҳ мемонад;  

- Конференсия бахшида ба Рӯзи парчам;  

- Вазъи ҳавои кишвар барои имрӯз.”129 

Чунон ки дар ин мисол дида мешавад, анонси барномаи хабарӣ тавре гуфта 

шудааст, ки танҳо иттилои умумӣ дар бораи ҳодисаро фаро мегирад. Агар 

шунаванда идомаи хабарро гӯш накунад, намедонад, ки дар шаҳри Женева чӣ 

чорабинии хайриявӣ гузашт ва ба Тоҷикистон чӣ рабт дорад? Ё ҳамкории бонки 

Ҳиндустон бо бонкҳои Тоҷикистон чӣ гуна аст ва чӣ манфиате хоҳад дошт. Бояд 

гуфт, ки тарзи баён дар хроника, асосан, расмӣ ва якнавохт аст. Аммо дар аксар 

шабакаҳои радиоӣ барои эҳсос нашудани ҳамин якнавохтӣ баёни анонс бо 

мусиқии вижа ё эффектҳо омехта карда якҷо садо медиҳад. Ба қавли муҳаққиқон 

А. Саъдуллоев ва С. Гулов, “хислати вижаи хроника фаврият ва 

мухтасарбаёнист”130, аз ин ҷиҳат ин жанр дар шабакаҳои радиои иттилоотӣ васеъ 

истифода мешавад. Баъзан бахшҳои иттилоотии радиои “Имрӯз” ва радиои 

“Ховар” танҳо аз хроника ё худ хабарҳои кӯтоҳ иборат ҳастанд. Дар бахши 

иттилоотии 26-уми феврали соли 2014 дар Радиои “Ховар” 3 хабари кӯтоҳ ё 

хроника хонда шуд, ки чунин аст:   

- Корбарони Интернет аз пайдо шудани вирус ҳангоми боз кардани 

торномаи расмии Вазорати корҳои хориҷии Тоҷикистон нигаронӣ 

доранд. 

- Маҳмадамин Маҳмадаминов – намояндаи доимии Тоҷикистон дар 

Созмони милали муттаҳид, ба Бан Ки Мун – Дабири  кулли ин созмон 

эътимоднома супоридааст.  

- Аз даҳ нуҳ нафари мардони тоҷик гуфтаанд, ки 8-уми мартро ҳамчун 

Рӯзи байналмилалии занон таҷлил карда ба бонувон туҳфа мекунанд. 

 
129 Хабар. Радиои Ховар [Садо]. – 2017, 24.11, соати 10:00.   

130 Саъдуллоев, А., Гулов С. Жанрҳои журналистикаи радио [Матн]. –Душанбе, 1997. – С. 15. 

Маркази тадқиқоти сотсиологии “Зеркало” ин назарпурсиро анҷом 

додааст.”131 

Дар сархат, асосан, хабарҳои муҳимми рӯзро қироат мекунанд ва хабарҳои 

на онқадар муҳим бидуни эълони анонс дар ахбор садо медиҳанд. Тавре дар боло 

ҳам ишора кардем, ба суолҳои чӣ? кай? дар куҷо? ва чи гуна?  дар худи хабар 

посух додан имконпазир аст. Фарқи хроника аз сархат дар ин аст, ки сархат 

метавонад як ҷумлаи кутоҳи унвонӣ бошад. Аммо ҷумлаҳои хроника бояд хабару 

мубтадояш маълум бошад.  

Хабар аз маъмултарин жанри иттилоотӣ буда, барои огоҳии оммаи мардум 

аз рӯйдодҳои муҳим хизмат мекунад. Вобаста ба имконияти техникӣ ва дастрасии 

бештар хабар дар радио мавқеи асосӣ дорад. Хабари ҳодиса ё рӯйдоде баъд аз 

чанд дақиқа дар кӯтоҳтарин муҳлат дар радио метавонад садо диҳад. Нашри хабар 

дар радио нисбат ба телевизион ё нашриётҳои чопӣ сареътар аст. Албатта, ҳоло 

бо пешрафти техника ва технология аз имконоти Интернет ҳам васеъ истифода 

мебаранд. Масалан, дар Интернет, хусусан дар сомонаҳои иҷтимоӣ, ҳар рӯйдод 

метавонад аввалин шуда нашр ё пахш шавад, вале аз нигоҳи касбият ва дар 

чаҳорчуби жанрӣ ин имконро, пеш аз ҳама, радио доро аст. Барои пахши як хабар 

дар радио танҳо садо лозим бошад, дар телевизион ба ғайр аз садо наворҳои 

ҳодиса лозим аст. Ба ғайр аз ин танзими техникии барномаи радиоӣ аз барномаи 

телевизионӣ ба маротиб осонтар аст. Барои нашри хабар дар нашрияҳои чопӣ 

вақти аз ин ҳам бештар лозим мешавад. Ҳамаи инро ба назар гирифта метавон 

гуфт, ки радио воситаи сареи пахши хабар маҳсуб меёбад. Хабарро дар расонаҳо 

бо чанд истилоҳ ифода мекунанд, аз ҷумла навид, навгонӣ, паём ва ғайра. Ба 

ақидаи Т. В. Лебедева, “хабар иттилои мутлақо нав аст.”132 Дар хабари радиоӣ 

бояд ибораи “Айни ҳол...”, ҳеҷ набошад “Имрӯз...” истифода шавад. Истифодаи 

ибораҳои “рӯзи гузашта”, “чанде пеш...”, “ба наздикӣ...” хоси жанри хабар нест, 

вале баъзан дар радиоҳо ҳодисаҳои рӯзи гузаштаро дар барномаҳои хабарӣ 

 
131 Хабар. Радиои Ховар [Садо]. – 2014, 26.02, соати 12:00. 

132 Лебедева Т. В. Жанры радиожурналистики [Текст]: Учебное пособие / Т. В. Лебедева. — М.: Аспект 

Пресс, 2012. – С. 9. 

истифода мекунанд, ки фаврияти радиоро коста мекунад. Масалан, дар ахбори 

рӯзи 21-уми августи соли 2019, соати 09:00 дар радиои “Имрӯз” чунин хабар садо 

дод: “Дирӯз дар деҳаи Роғи ноҳияи Кӯҳистони Мастчоҳ Сарвари давлат, 

муҳтарам Эмомалӣ Раҳмон Маркази хизматрасонии “Ҳусни Роғ”-ро мавриди 

истифода қарор доданд.”133 Дар хабари боло факти ҳодиса арзиши баланд 

надорад, яъне дар як деҳаи дурдасти кӯҳистон боз шудани маркази хизматрасонӣ 

аҳамияти ҷумҳуриявӣ надорад ва хабар додани он барои тамоми ҷумҳурӣ зарурат 

надорад.   

Хабар маълумоти кӯтоҳест, ки нав ба вуқуъ омадааст ё ҷузъиёти нав дорад 

ва ҷанбаи иҷтимоиву сиёсӣ ё фарҳангии он барои гурӯҳи муайян ё оммаи мардум 

муҳим арзёбӣ мешавад. Барои намуна хабари радиои “Ховар”-ро аз 24-уми 

ноябри соли 2017 мебинем:  

- “Дар қароргоҳи СММ дар шаҳри Женева чорабинии ҳарсолаи 

хайриявӣ – бозори СММ, баргузор гардид. Намояндагии доимии 

Тоҷикистон ҳам дар баробари дигар намояндагии дипломатии 

кишварҳои ҷаҳон дар назди СММ дар чорабинӣ фаъолона иштирок 

намуд.” Дар идомаи хабар гуфта мешавад, ки ба меҳмонони чорабинӣ 

намунаҳои ҳунари миллии Тоҷикистон, хӯрокҳои миллӣ, инчунин 

маълумот дар бораи имкониятҳои сайёҳии кишвар пешниҳод 

гардидааст”.134 

Дар хабари боло хабарнигор маълумот надодааст, ки ҳодиса кай шудааст. Ин 

нуқс дар хабари зер ҳам ба назар мерасад, ки яке аз меъёрҳои жанри хабар сарфи 

назар шудааст.  

- “Эксимбонки Ҳиндустон дар баробари таҳкими рушди тиҷорат бо 

ҷониби Ҷумҳурии Тоҷикистон, инчунин омода аст бо бонкҳои 

Тоҷикистон ҳамкориро дар сатҳи сифатан нав ба роҳ монад. Ин нукта 

дар вохӯрии муовини раиси Бонки миллии Тоҷикистон Сироҷиддин 

Икромӣ бо ҳайати Эксимбонки Ҳиндустон иброз гардид. Дар идомаи 

 
133 Хабар. Радиои Имрӯз [Садо]. – 2019, 21.08, соати 09:00.   

134 Хабар. Радиои Ховар [Садо]. – 2017, 24.11, соати 10:00.   

вохӯрӣ муовини раиси бонки миллӣ диққати иштирокчиёнро ба вазъи 

низоми бонкӣ, сохтори ташкилӣ, татбиқи ислоҳот дар соҳа, татбиқи 

сиёсати босамари пуливу қарзӣ, аз ҷумла ҳадафгирӣ аз мониторӣ ба 

ҳадафгирӣ ба таваррум, ба роҳ мондани амалиёти нав, таъсиси 

кумитаи суботи молиявии сатҳи меъёри фоизӣ барои қарзҳо ва 

амонатҳо, тартиби амонатгузорӣ ва хизматрасонӣ дар бонкҳои 

тиҷоратӣ ҷалб намуд”135.  

Дар радиои “Имрӯз” ҳам баъзан хабарнигор зикри кай рух додани ҳодисаро 

фаромӯш мекунад. Дар барномаи хабарии 5-уми декабри соли 2018 дар 4 хабаре, 

ки дар барномаи иттилоотӣ қироат шуд, дар ягонтояш хабарнигор ба суоли кай 

рух додани ҳодиса посух надод. 

- “Ба шуъбаи корҳои дохилии шаҳри Кӯлоб марди 26-солаи шаҳри 

мазкур дар он хусус муроҷиат кард, ки 4-уми октябр, тахминан соати 

14 шахсони номаълум тариқи пинҳонӣ вориди хонаи 

истиқоматияшон шуда, аз он ҷо 6 ҳазор сомониро дуздида аз ҷои 

ҳодиса ғайб задаанд. Ҳангоми гузарондани чорабиниҳои оператививу 

ҷустуҷӯӣ аз ҷониби милитсия писарбачаи 15-сола ҳамчун гумонбар 

дар содир кардани ҷинояти дуздӣ дастгир карда шуд. Ин далел 

мавриди тафтиш қарор дорад.”136  

Дар хабари боло навгонӣ дастгир кардани писарбача аст, ки дар дуздӣ 

гумонбар дониста мешавад, чунки ҳодиса як моҳ пеш рух додааст ва хабари нав 

буда наметавонад. Муаллиф мебоист кай дастгир шудани писарбачаро зикр 

мекард ва хабарро ҳам аз ҳамин факт шуруъ менамуд. Дар идомаи ин барномаи 

иттилоотӣ 3 хабари дигар ва иттилоъ дар бораи вазъи обу ҳаво қироат шуд, ки ин 

ҳам як навъ хабар аст. Мутаассифона, иштибоҳи хабари аввал дар ҳамаи хабарҳои 

дигари онсоата такрор шудааст:  

- “Дастаи мунтахаби теннисбозони Тоҷикистон дар мусобиқаи 

байналмилалӣ дар Малайзия 5 медали биринҷӣ ба даст оварданд. Ин 

 
135 Хабар. Радиои Ховар [Садо]. – 2017, 24.1, соати 10:00.   

136 Хабар. Радиои Имрӯз [Садо]. – 2018, 05.12, соати 10:00 . 

мусобиқа дар шаҳри Пенанг баргузор шуд. Миёни наврасону ҷавонон 

медалҳоро Хушвахт Каримов, Истамҷон Шарифов, Аминҷон 

Абдуллоев, Ёсуман Салимова ва Диана Иванихина сазовор шуданд. 

Дар мусобиқа варзишгарон аз 20 давлати Осиё, ҳамчунин аз 

кишварҳои Британияи Кабир, Русия ва Австралия ширкат 

доштанд.”137  

Дар хабари зикргардида иттилои аз ҳама муҳим медал ба даст овардани 

варзишгарони кишвар аст, ки хабарнигор дуруст карда дар меҳвар қарор додааст. 

Аммо дар ҷумлаи дувум кай баргузор шудани ин мусобиқаро бояд зикр мекард. 

Ҷумлаи дувум бояд дар шакли зайл қироат мешуд: “Ин мусобиқа ... (таърихи 

баргузории мусобиқа) дар шаҳри Пенанг баргузор шуд.”  

Ба назари мо, вақти баргузории чорабинӣ барои он зикр намегардад, ки ин 

хабарҳо куҳнаанд ва мухбир инро аз шунаванда пинҳон медоранд. 

Хабари кӯтоҳ шакли маъмултарини хабарнависӣ аст ва мақсадаш танҳо аз 

рӯйдод ё факт огоҳ кардан мебошад. Дар хабари кӯтоҳ шарҳу тавзеҳ нест. Ба 

гуфтаи профессор И. Усмонов, “Маъмулан, хабари кӯтоҳ аз воқеаҳое навишта 

мешавад, ки дар факт ҳама чиз ифода шудааст ва ба илова зарурат нест. Ё дар 

ҳолатҳое навишта мешавад, ки шарҳи воқеа пурра нест ва ҳанӯз шарҳ додани он 

бармаҳал аст.”138  

Дар радиоҳои “Имрӯз” ва “Ховар” хабари васеъ кам истифода мешавад, зеро 

вақти барномаҳои хабарии ин радиоҳо маҳдуд аст. 

 Ҳисобот аз маъмултарин жанрҳои хабарӣ ба шумор меравад, ки дар радио 

ҳам васеъ истифода мегардад. Ҳисобот аз рафти маҷлису конфронсҳо, 

музокироту гуфтушунид ва митингҳо омода шуда, ҷараёни ҳодисаро, асосан, бо 

сухан тавзеҳ медиҳанд, аз ин рӯ ин жанрро дар радио ҷараёнот ҳам мегӯянд. 

Ҳисобот ба репортаж монандӣ дорад, вале хислати фарқкунандаи ин ду жанр дар 

он аст, ки дар ҳисобот таҳаввулро тавассути сухан ифода мекунанд ва ҳаракат кам 

ба назар мерасад. Масалан, дар толор то анҷом иштирокчиён бидуни ҳаракатҳои 

 
137 Хабар. Радиои Имрӯз [Садо]. – 2018, 05.12, соати 10:00 . 

138 Усмонов И. К. Жанрҳои публитсистика [Матн] / И.К. Усмонов. – Душанбе, 2009. – С. 21. 

зиёд суханронӣ мекунанд ва инъикоси рафт ва муҳтавои сухани иштирокчиёни 

ҳамоиш ё маҷлис ҳисобот аст. Дар ҳар ду жанр муаллиф бояд иштирокчии ҳодиса 

бошад. Дар репортаж агар ба чи гуна ба вуқуъ пайвастани ҳодиса ва ҳаракати 

объекти хабар аҳаммият дода шавад, дар ҳисобот муаллиф бояд ба сухани 

иштирокчиён эътибор диҳад. 

Ҳисобот метавонад, мавзуӣ ё умумӣ, мухтасар ё муфассал бошад. Дар 

ҳисоботи мавзуӣ муаллиф як мавзуи ба назараш ҷолиб ва актуалиро гирифта доир 

ба он ҳар навигариву таҳаввулотро пешкаши аудитория мекунад. Ин навъи 

ҳисобот маъмулан мухтасар мешаванд. Дар шабакаҳои радиоҳои “Имрӯз” ва 

“Ховар” ҳисоботи мавзуӣ бештар аст. Мисоли равшани ин гуфтаҳо ҷараёнот аз 

рафти ҷаласаи “Иттиҳоди Аврупо – расидан ба ҳадафҳои рушди устувор” буда 

метавонад, ки соати 17-и рӯзи 19-уми майи соли 2017 дар радиои “Ховар” пахш 

гардид. Дар ҷаласаи Иттиҳоди Аврупо, намояндагони аксарияти кишварҳои дунё, 

хусусан кишварҳои узви ин иттиҳод ширкат карда, доир ба барномаҳои рушди 

кишварҳои худ суханронӣ намудаанд. Вале хабарнигори радиои “Ховар” дар 

ҷараёнот ба як қисми ҷаласа таваҷҷуҳ карда, фазои умумии онро инъикос 

накардааст: “Дар шаҳри Брусел баҳри ҳарчи хубтар шинос намудани аҳли 

ҷаласаи ҷаҳонӣ бо масъалаи рушди Тоҷикистон ҳайати баландпояи кишвар 

иборат аз вазири корҳои хориҷӣ Сироҷиддин Аслов, вазири рушди иқтисод 

Неъматулло Ҳикматуллозода, муовини аввали роҳбари Дастгоҳи иҷроияи 

Президенти Тоҷикистон Музаффар Ашӯриён ва дигарон дар маросими 

муаррифии Стратегияи миллии рушди Тоҷикистон то соли 2030 дар чорчӯби 

конфронси Иттиҳоди Аврупо ширкат варзиданд.” Сипас, хабарнигор қайд 

мекунад, ки зимни муаррифӣ гуфта шуд, раванди татбиқи ин стратегия, роҳҳои 

баланд бардоштани рушди Тоҷикистон бо саъю кӯшиши давлат ва дастгирии 

ҷомеаи ҷаҳон сурат хоҳад гирифт. Дар идома дар бораи конфронс каме равшанӣ 

андохта гуфтааст:  

- “Конфронсро бо суханони ифтитоҳӣ намояндаи Ҷумҳурии Словакия 

дар назди Иттиҳоди Аврупо ҳусни оғоз бахшида, суханони ӯро 

котиби давлатии Ҷумҳурии Словакия оид ба масоили рушд идома 



135 
 

дод. Лозим ба тазаккур аст, ки Ҷумҳурии Словакия раёсати ИА-ро ба 

уҳда дошт ва ҷараёни амалияи муаррифии Стратегияи миллии рушд 

ҳангоми раёсати ин кишвар оғоз шуда буд.” Сипас дар бораи чанд 

маърӯзачии дигар дар ин ҳамоиш дар ҷараёнот ишора шудааст, ки аз 

хусусиятҳои ин жанр ба шумор мераванд. Дар охир боз дар бораи 

масъалаи Тоҷикистон бармегардад, ки дар ҳамоиш таъкид шудааст: 

“...татбиқи Стратегияи милли рушди Тоҷикистонро ҳамчун намунаи 

хуби навъи нави ҳамкорӣ баҳо дода, таъкиди кишвари 

раисикунандаро дар Иттиҳоди Аврупо ба ин санади муҳим ва 

кӯшишу талошҳо дар роҳи татбиқи он иброз доштанд.”139  

Дар ҷараёноти мазкур, агар хабарнигор садои чанд иштирокчии ҷаласаро 

барои тақвияти сухани худ иқтибос меовард, ба нафъи кор мешуд, чунки дар 

ҳисобот вазифаи хабарнигор, пеш аз ҳама, ҷалби таваҷҷуҳи аудитория ба ақида ва 

муҳтавои суханони иштирокчиён аст. Ин камбудӣ дар ҷараёноти дигар, ки 18-уми 

январи соли 2010 дар радиои “Имрӯз” садо дод, низ мушоҳида шуд. Муаллиф дар 

мизи мудаввари нашрияи “Ҷомеа” дар мавзуи “Ҳизбҳои сиёсӣ, интихоботи 

парлумонӣ ва барномаҳои пеш аз интихоботӣ” иштирок карда аз миёни чанд 

мавзуъ якеро интихоб кардааст. Муаллиф мавзуи кам будани номзадҳоро аз 

ҳисоби занон муҳим дониста, перомуни он суханони иштирокчиёни нишастро 

дар ҳисобот ҷой додааст. “Дар мизи мудаввар намояндагони 8 ҳизби сиёсии 

кишвар ширкат карданд. Маърузачии нишаст профессор Иброҳим Усмонов гуфт, 

ки дар рӯйихати 127 вакили довталаб буда 19 нафарашонро занон ташкил 

медиҳанд.”140 Иброҳим Усмонов – маърузачии нишаст меафзояд: – “Имрӯз мо дар 

асри дигар зиндагӣ дорем ва муносибати ҳизбҳо ба занҳо аз он чи ки дар солҳои 

30-юми асри гузашта буд, хеле ва хеле паст аст.” Усмонов аввалин интихоботи 

парлумонии Тоҷикистон дар соли 1937-ро мисол меорад, ки шумораи умумии 

занони номзад 280 нафар буда, 96 нафар ба вакилӣ расида буданд, ки 33 дар садро 

ташкил медод. Мушкили асосии ҳизбҳои сиёсӣ вазъи нохуби молиявии онҳо 

 
139 Хабар. Радиои Ховар [Садо]. – 2017, 19.05, соати 10:00. 

140 Хабар. Радиои Имрӯз [Садо]. – 2010, 08.01, соати 18:30.    

будааст. Муаллифи ҳисобот Ҳизби сотсиалистии Тоҷикистонро мисол меорад, ки 

бо сабаби надоштани маблағи гаравпулӣ танҳо 2 занро сабти ном кардаанд. Дар 

идома Абдуҳалим Ғаффоров – раиси Ҳизби сотсиалистии Тоҷикистон, ки дар 

нишаст ҳузур дошт, мегӯяд, ҳарчанд дар интихоботи парлумонӣ 2 занро сабти 

ном кардаанд, дар интихоботҳои вакили шаҳрӣ номзадҳои бештарро пешниҳод 

мекунанд.141 

Дар бораи жанри ҳисобот назари олимон яксон нест, агар бархе ҳисоботро 

таҳлиливу хабарӣ гӯянд, бархе олимони дигар ин жанрро танҳо хабарӣ медонанд. 

Дар ҳисоботи умумӣ журналист чанд ё ҳамаи мавзуъҳои анҷуман ё маҷлису 

ҳамоишро тавзеҳ медиҳад, ки дар худ аломатҳои таҳлилро дорад. Муҳаққиқи рус 

В. Ворошилов ҳисоботро ба ду навъ ҷудо карда, дувумиро, ки дар он аломатҳои 

таҳлилӣ дида мешавад, комилан ҳисоботи таҳлилӣ гуфтааст: “Агар дар ҳисоботи 

хабарӣ сурати умумии предмет инъикос карда шуда, иттилоъ аз ҷараёни воқеа, 

конфронс, иттилоъ додан, ки кӣ баромад карда, чӣ гуфт ва аудитория чӣ гуна 

қабул карданд бошад, ҳисоботи таҳлилӣ муҳтавои маъруза, суханронӣ, 

баромадҳоро инъикос мекунад: вазифаи вай танҳо иттилоъ додан аз рафти 

ҳамоиш набуда, балки нишон додан, ки то куҷо ин суханрониву хулосаҳо ба 

мушкилоти ҳаёти рӯзмарра, ширкат, минтақа ё кишвар алоқаманд аст, 

мебошад.”142 Аммо баъзе муҳаққиқони дигар, аз ҷумла,  А. Нуралиев, А. 

Саъдуллоев, И. Усмонов ва У. Гулмуродов хилофи ин ақидаанд, ки ҳисобот 

таҳлилӣ бошад, чунки таҳлил вазифаи дигар жанрҳои журналистика (мақола, 

мухбирнома) ба шумор меравад. Ба назари мо, ҳарчанд дар таркиби ҳисобот 

хусусиятҳои таҳлил ҳам ҷой дошта бошад, бо сабаби он ки фаврияти ҳисобот дар 

мадди аввал меистад, ин жанр танҳо хабарӣ аст. 

Муаллифон дар китоби “Журналистикаи советии тоҷик” дар баёни 

хусусиятҳои жанри ҳисобот навиштаанд: “Муаллиф бояд ба ҳодиса баҳо диҳад, 

бинобар ин ҳангоми баҳо додан ба масъалаҳои гуногуни объект мавқеи ӯ ба вуқӯъ 

 
141 Хабар. Радиои Имрӯз [Садо]. – 2010, 08.01, соати 18:30.    

142 Ворошилов В.В. Журналистика [Текст]: учебник / В.В. Ворошилов. — 7-е изд., стер. — М.: 

“КНОРУС”, 2010. – С. 175. 

мепайвандад. Дар мавридҳои алоҳида муаллиф метавонад мавқеи худро баён 

созад, ба ҳодиса аз нуқтаи назари принсипиалии танқидӣ баҳо диҳад.”143 Бар 

хилофи ин гуфтаҳо, бархе муҳаққиқони журналистика бар ин ақидаанд, ки дар 

ҳисобот набояд муаллиф андешаҳои худро иброз дорад. Профессор И. К. 

Усмонов бар ин ақида аст, ки дар ҳисобот журналист ҳақ надорад, ки фикри худро 

дар бораи андеша ва ақидаи касе гуфта, онро дастгирӣ ё рад кунад. “Вай 

(журналист – Ш. Х.) бояд ҷараёни ҷамъомадро бетарафона инъикос намояд, 

фикри одамонро бетаъриф, саҳеҳ бозгӯяд ва ба ин васила ба аудитория имкон 

диҳад, ки худаш бардоште гирад, ба натиҷае бирасад.144” Ба андешаи мо, 

хабарнигор дар ҳисобот, яъне ҳангоми инъикоси ҷараёни ҳодиса, набояд ақидаи 

худро баён карда, онро ба аудитория таҳмил кунад. 

Жанри репортаж ё гузориши радиоӣ низ дар радиоҳои “Ховар” ва “Имрӯз” 

қаблан маъмул бошад ҳам, дар радиои “Имрӯз” чанд соли охир ба назар 

намерасад. Аз ҷои ҳодиса гузориш додан, ба гӯш расидани садое, ки ба воқеа 

алоқаманд аст, аз хусусиятҳои ин жанр ба шумор меравад. Ба андешаи И. 

Усмонов, “Репортаж дар бораи як воқеаи том аст. Репортёр дар бораи чизе 

менависад, ки дидааст.”145 Мо ҳам бар он ақидаем, ки хабарнигор дар бораи чизе 

репортаж нависад, ки шоҳиди он ҳодиса шудааст. Аммо дар баъзе баромаҳои 

иттилоотии радиоӣ хабарнигор дар бораи чизе гап мезананд, ки ҳодисаро 

надидааст ва сухани мусоҳибон тавассути телефон сабт шудааст. 

Профессор М. Муқимов ақида дорад, ки “Асоси сохтории репортаж ба сабаб 

ва натиҷаи воқеа такя менамояд, аз ин рӯ дар репортаж таърихи воқеа ва моҳияти 

ҷамъиятии он таҳқиқ мегардад. Вай чун жанри мутаҳаррик на танҳо воқеоти 

даргузар, балки ояндаро низ ба ҷузъҳо нишон дода метавонад.”146 Муаллиф 

тавассути репортаж ҳодиса ё воқеаеро инъикос мекунад, ки худаш иштирокчӣ ё 

шоҳиди он аст. Ба назари Т. Лебедева, муҳаққиқи матбуоти рус “Радиорепортаж 

 
143 Нуралиев А. Журналистикаи советии тоҷик [Матн]/ А. Нуралиев ва диг.  – Душанбе: Ирфон, 1989. 

144 Усмонов И. Жанрҳои публитсистика [Матн] /И. К. Усмонов. – Душанбе, 2009. – С. 44.   

145 Усмонов И. Жанрҳои публитсистика [Матн] / И.К. Усмонов. – Душанбе, 2009. – С. 35. 

146 Муқим Ҷ. Мақоми жанрҳо дар Радиои “Озодӣ” [Матн] / Ҷ. Муқим. – Душанбе:  Сино, 2000. – С. 28.   

– ин шакли фаврӣ, динамикӣ, тасвири эҳсосии воқеа буда, дар он нақши фаъоли 

муаллиф, ҳамчун шоҳид ё иштирокчии воқеа намудор мешавад.”147 

Дар репортаж хабарнигор иштирокчии воқеа аст, чигунагии ҳодисаро бо 

забони худаш шарҳ дода, метавонад барои тақвияти гуфтаҳояш суханони дигар 

иштирокчиро ҳам дар барномаи радиоӣ илова мекунад. Хабарнигор ҳодисаро 

тарзе тасвир бояд кунад, ки шунаванда худро иштирокчии он тасаввур карда, ба 

ваҷд ояд, хурсанд ё ғамгин шавад. Яъне дар репортаж эҳсоси аудиторияро бо 

тасвири воқеа бояд бедор кард. Ба андешаи В. Е. Николаев “Репортаж бояд танҳо 

дар бораи ҳодиса нақл накунад, балки маълумот диҳад ки чӣ гуна рух дод, дар 

беҳтарин тарҳ воқеаро тасвир кунад.”148 Мо назари муҳаққиқони зикршударо 

дастгирӣ карда, илова карданием, ки репортаж бо иттилоъ ба эҳсосоти мухотаб 

таъсир мерасонад. Мисоли ин гуфтаҳоро дар репортаже, ки 24-уми ноябри соли 

2017 дар радиои “Ховар” пахш шудааст метавонем бинем:  

- “Аз субҳи барвақт эҳсос мегардад, ки хурду калони маркази вилояти 

Хатлон – шаҳри Қурғонтеппа (ҳоло шаҳри Бохтар – Х. Ш.) бо мақсади 

дар сатҳи хотирмон таҷлил кардани Рӯзи парчами давлатии 

Ҷумҳурии Тоҷикистон омодагии ҳамаҷониба дидаанд. Роҳпаймоии 

тамоми ташкилоту муассисаҳо аз он башорат медиҳад, ки кулли 

сокинон дар даст парчам гирифтаву аз ифтихори ватандории хеш 

башорат медиҳанд. Чун имсол Соли ҷавонон аст, дар майдони 

Абуабдуллоҳи Рӯдакӣ баргузор шуд, ҷавонони зиёде ҷамъ омадаву аз 

ҳисси ватандориву хештаншиносияшон дарак доданд. Хусусан, 

толибилмони муассисаҳои таълимӣ ва устодон хеле фаъол буданд.”149 

Дар идомаи гузориш хабарнигор риштаи суханро ба Солиҳа Қосимова – 

директори литсейи “Ориёно”-и шаҳри Қурғонтеппа (ҳоло шаҳри Бохтар), 

медиҳад: “Агар ба саҳифаҳои таърихи башарият назар афканем, мо шоҳиди он 

 
147 Лебедева Т. В. Жанры радиожурналистики [Текст]: Учебное пособие / Т. В. Лебедева. — М.: Аспект 

Пресс, 2012. – С. 47.   

148 Николаев В. Е. Телевизионный репортаж [Текст] /Проблемы газетных жанров. Сборник статей. Изд. 

Ленинградского Университета, 1962. – С. 130. 

149 Хабар. Радиои Ховар [Садо]. – 2017, 24.11, соати 10:00.   

мегардем, ки миллати сарбаланди тоҷик соҳиби парчами худ буд ва бо он 

ифтихор мекард... боиси ифтихор аст, ки парчами Тоҷикистони соҳибистиқлол 

дар арсаи байналмилалӣ афрохта истодааст...” Ҳамин тавр, хабарнигор 

гузоришро идома дода, фазои ҷашнро тасвир мекунад. Вале дар гузориш чизи 

муҳим – садои сурнаю карнай, ё шарфаи зиёд будани одамон дар ҷашнгоҳ набуд. 

Ҳарчанд хабарнигор ҳамаи фазои ҷашнро бо сухан тасвир кард, вале як лаҳза 

садои зиндаи макони ҳодиса ба шунаванда таъсири бештар мерасонад ва 

эътимоди шунавандаро ба хабарнигору радио меафзояд. Дар ин гузориши радиоӣ 

вижагии матни радиоӣ риоя шуд, аммо садо аз ҷашнгоҳ набуд. Хабарнигор 

тавонистааст фазои атрофи ҷашнро бо сухан тасвир кунад. Ба ақидаи А. 

Саъдуллоев ва С. Гулов метавон розӣ шуд, ки “Мақсади журналист дар жанрҳои 

ахборӣ баёни кори рухдода аст, дар ҳоле ки дар жанрҳои таблиғӣ-публитсистӣ 

факте, воқеае ба таҳлил гирифта мешавад, ки рӯзу соати ҳаллаш наздик шуда, 

аммо ҳанӯз фаро нарасидааст.”150    

Репортажро М. Абдуллоев баръакси бисёр муҳаққиқон ҳам иттилоотӣ ва ҳам 

таҳлилӣ гуфтааст: “Дигаргунии радиорепортаж ба маҳорати касбии журналист 

вобаста аст. Агар журналист ба инъикоси хронологии ҳодиса худро маҳдуд 

накарда, кӯшиш намояд, ки ба ҳодиса баҳо дода ва талош кунад, ба ҳодиса 

фаррохтар назар карда, амиқтар рафта сабабҳои онро фаҳмиданӣ шавад, ин 

радиорепортаж таҳлилӣ мешавад.”151 

Баъзе муҳаққиқони жанрҳои журналистика репортажро ба гурӯҳҳои гуногун 

тақсим кардаанд. Аммо аксари донишмандон ин жанрро ба репортажи мустақим 

ва сабтшуда ҷудо мекунанд. Мо ҳам ҷонибдори он ҳастем, ки ин жанр аз рӯйи 

ҳамин ду хусусият баррасӣ шавад, чунки дигар хусусияту проблемагузорӣ дар 

таркиби ҳамин ду навъ ҳам мушоҳида мешавад. Агар хабар дар бораи ҳодисаи 

 
150 Саъдуллоев А, Гулов С. Жанрҳои журналистикаи радио. Бахши дуюм: Жанрҳои таблиғӣ-

публитсистӣ [Матн] / А. Саъдуллоев, С. Гулов. – Душанбе: Эҷод, 2005. – С.6.  
151  Жанры журналистики: Методическое руководство для студентов-бакалавров отделения 

журналистики по курсу “Основы журналистикой деятелности” [Текст] / Сост. М. А. Абдуллаев. – 

Душанбе: РТСУ, 2015. – С. 25. 

рухдода маълумоти мухтасар диҳад, пас, репортаж чи гуна рух додани ҳодисаро 

тасвир мекунад. “Аслан, ҳамин тасвир мақсади асосии репортаж аст.”152 

Жанри репортаж ҳоло аз ҳама бештар дар телевизион истифода мешавад. 

Дар аввал ҳам ин жанр дар телевизион истифода мешуд, чунки хусусияти тасвир 

кардани воқеотро дорад. Шарти аслӣ ин аст, ки репортер бояд дар ҷойи ҳодиса 

ҳузур дошта бошад. Аммо дар шабакаҳои радиои иттилоотиву фароғатии 

ҷумҳурӣ ин жанр кам истифода мешавад. Ба назари мо, сабаби коҳиш ёфтани 

жанри репортаж дар радиоҳои иттилотиву фароғатӣ чунин аст: 

1. Кам будани хабарнигороне, ки барои бахши ахбор кор мекунанд; 

2. Хабарнигорон ба ҷойи ҳодиса намеравад, танҳо бо гирифтани иттилоъ бо 

телефону аз дигар сомонаҳои Интернет иктифо мекунанд; 

3. Радиоҳо сарфаҷӯӣ карда барои пардохти хароҷоти репортёр ҳавасманд 

нестанд. 

Дар радиои “Имрӯз” ҳам солҳои охир ҳамин ҳолат мушоҳида мешавад, яъне 

репортаж кам омода мешавад.  

Баёнияи радиоӣ ҳам гоҳ-гоҳе дар барномаҳои ҳар ду радио ба назар мерасад. 

Баёнияи радиоӣ аз ду қисмат иборат аст. “Дар қисмати аввал журналист вобаста 

ба мавзуъ сухан карда, аудиторияро ба шунидани иштирокчии воқеа, шоҳид, 

ҷонибдор ё инкоркунандаи ҳодиса омода месозад.”153 Дар қисмати дувум мухбир 

мавзуъро ҷамъбаст мекунад. Масалан, дар баёнияи 8-уми апрели соли 2011 

суханронии сардори Раёсати давлатии автомобилии ВКД-и Тоҷикистон 

Маҳмадсаид Саидов дар бораи маргу мири сокинон дар садамаҳои нақлиётӣ 

тавассути радиои “Имрӯз” садо дод. Дар ин нашри барнома баъд аз муаррифии 

мавзуъ хабарнигор таваҷҷуҳи шунавандагонро ба шунидани суҳбати мусоҳиб 

ҷалб мекунад:  

- “Шаҳрвандони гиромиқадр. Бо арзи салом ба шумо муроҷиат 

мекунем, ки аз ибтидои соли равон вазъи рух додани ҳодисаҳои роҳу 

нақлиёт дар роҳҳои ҷумҳурӣ боиси нигаронӣ ва ташвиш аст. Тайи 

 
152 Усмонов И. К. Жанрҳои публитсистика [Матн] /И. К. Усмонов. – Душанбе, 2009. – С. 34. 

муҳлати сипаришуда (дар муддати 4 моҳи соли 2011—Х.Ш.) 287 

ҳодисаҳои роҳу нақлиёт ба қайд гирифта шудааст, ки бар асари онҳо 

107 нафар ба ҳалокат расида, 333 нафари дигар ҷароҳат бардоштаанд. 

Дар муқоиса ба ҳамин давраи соли гузашта шумораи ҳалокшудаҳо 35 

нафар ва маҷруҳшудагон 31 нафар зиёд шудааст.”154 Дар баёнияи 

радиоӣ метавонад, якчанд нафар иштирок кунанд. Масалан, 

журналист мавзуи барномаро интихоб намуда, фикри чанд нафарро 

дар он ҷой мекунад. Аммо дар радиоҳои хабариву фароғатӣ бештар 

шакли маъмулии он – як нафар истифода мешавад.  

Жанри хулосаи матбуот дар радиоҳои ғайридавлатии Тоҷикистон чандон 

маъмул нест. Дар радиои “Имрӯз” тули солҳои 2012-2014 хулосаи ҳаррӯзаи 

рӯзномаи “Имрӯз News” машҳур буд. Ҳамон солҳо радиои “Ватан” ҳам муҳтавои 

матолиби нашри нави рӯзномаҳои “Фараж” ва гурӯҳи расонаҳои “Оила”-ро 

хулоса мекард. Нашри хулосаи матбуот дар ин шабакаҳои радиоӣ зиёд давом 

накард. Дар радиои “Имрӯз” баъд аз тағйири кадрӣ дар ширкати “Ориёно Медиа” 

дар соли 2014 пахши хулосаи матбуот қатъ шуд. Дар радиои тиҷоратии “Ватан” 

пахши ин барнома  ҷанбаи тиҷоратӣ дошт, аз ин рӯ бо анҷом ёфтани муҳлати 

шартномаи тарафайн ин барнома зиёд давом накард. Дар ҳамин ҳол ин жанр дар 

радиои “Тоҷикистон” ба таври васеъ истифода мешавад. Жанри хулосаи матбуот 

аз аввалин барномаҳои радиои “Тоҷикистон” ба шумор меравад., зеро аввалин 

барномаҳои радиои “Тоҷикистон” дар солҳои 1930 то 1932 аз хабар ва хулосаи 

матбуот иборат буданд.155 Дар шинохти навъҳои хулосаи радиоии матбуот 

муҳаққиқон назари яксон надоранд. Бархе пажуҳишгарон хулосаи матбуотиро ба 

2 ва бархеи дигар ба 3 навъ ҷудо кардаанд: хулосаи хабарӣ (муаррифӣ), хулосаи 

мавзуӣ ва хулосаи умумӣ. А. Саъдуллоев, С. Гулов ва Ҷ. Муқим жанри хулосаи 

радиоии матбуотро ба ду навъ: хулосаи мавзуӣ ва хулосаи умумӣ ҷудо намудаанд. 

Муҳаққиқи беларус В. Шеин хулосаи матбуотиро ба навъҳои умумӣ, мавзуӣ ва 

 
154 Авто Имрӯз. Радиои Имрӯз [Садо]. – 2011, 08.04. 

155 Хоҷазод С., Ализода А. Махсусияти жанрҳои радиоӣ [Матн]/С. Хоҷазод, А. Ализода. – Душанбе: 

Балоғат. 2017. – С.83.  

рекламавӣ тақсим намудааст.156 И. Усмонов хулосаи матбуотиро ба навъҳои 

хабарӣ, умумӣ ва таҳлилӣ ҷудо кардааст. Ба назари мо, хулосаи радиоии 

матбуотро, ки дар шабакаҳои радиоии Тоҷикистон мавриди истифода қарор 

доранд, ба навъҳои мавзуӣ, умумӣ ва рекламавӣ ҷудо намудан мумкин аст.  

Хулосаи матбуотӣ дар радиои “Имрӯз” ба навъи сеюм  – хулосаи рекламавӣ 

дохил мешавад. Муаллиф кӯшиш мекунад, дар чунин навъи хулосаи матбуот 

аудиторияро ба мавзуъ, муҳтаво ва нашри шумораҳои навбатӣ огоҳ кунад, яъне 

анонси мавзуъҳои рӯзнома ё маҷалла ба ҳисоб рафта онро реклама мекунад. Дар 

поёни хулосаи матбуотӣ ҳатман гуфта мешавад, ки шумораи нави ин рӯзномаро 

аз дӯконҳои рӯзномафурӯшӣ бихаред. Маҳз ҳамин тарзи пешниҳод ба рекламавӣ 

будани он далолат мекунад. Ба андешаи прфессор И. Усмонов, “...ба шакли умум 

сохтори хулосаи матбуот аз се унсури зерин иборат мешавад: интихоби мавод, 

таҳлили мавод ва баҳо додан ба он. Аммо дар хулосаи хабарӣ танҳо интихоб ҳаст, 

дар хулосаи умумӣ ва таҳлилӣ унсурҳои дигар муҳимтар мебошанд.”157 Ба ақидаи 

профессор И. Усмонов, хулосаи матбуот ҳам хабарӣ ва ҳам таҳлилӣ мешавад. Ба 

назари мо, бо вуҷуди бештар шарҳ додани матолиби рӯзнома ё дигар васоитаи 

ахбори омма маънои таҳлилро надорад ва ҳамоно ин жанр танҳо хабарӣ аст, 

чунки мавзуъҳои рӯзро пешкаши аудитория карда ҳамоно ба саволҳои чӣ, кай, 

дар куҷо ва барои чӣ посух медиҳад.  

Барои бештар кардани таваҷҷуҳи шунавандагон ба матолиби рӯзнома 

муаллифи хулосаи матбуот аз роҳҳои гуногуни пешниҳод истифода мекунад. Дар 

мисоли зер мебинем, ки муаллиф муҳтавои мавзуъҳои рӯзномаро бо як ё ду ҷумла 

ифода карда, ҳар гуна суол мегузорад ва мусиқиву эффектҳои гуногун онро ҷолиб 

кардааст: 

(Сароҳанг) 

Хабарнигор: Дар шумораи навбатии “Имрӯз News”:  

Мусиқӣ  

 
156 Шеин В. Н. Информационные и аналитические жанры радиожурналистики. [Матн]/ 

Учебно-методический комплекс. – Минск,  БГУ, 2002.  – С. 29.  

157 Усмонов И. К. Жанрҳои публитсистика [Матн] /И. К. Усмонов. – Душанбе, 2009. – С. 77.   

Хабарнигор: Ҷангҳои нави бензини русӣ дар Тоҷикистон. Ташвиш: ниҳоят 

блоки иқтисодии ҳукумат аз афзоиши нархи бензин нигарон шуд. 

Мусиқӣ  

Хабарнигор: Ӯзбекистон самти ҳуҷумҳояшро ба Тоҷикистон дигар кард. 

Хадамоти амнияти Ӯзбекистон марзбонони тоҷикро “унсурҳои ҷиноятӣ” ва 

“дастёри қочоқчиён” номид. Суол: марзбонони мо ин қадар ҷуръат доранд?  

Мусиқӣ  

Хабарнигор: Баҳори сарди Абдулло Ёров. Чаро ҳанӯз ҳам бебарқӣ поён 

намеёбад?  

Мусиқӣ  

Хабарнигор: Худкушӣ аз дасти бепулӣ. Вақте аз зиндагӣ сер мешаванд: 

“Очаҷон, маро бубахш, ман намехостам.”  

Мусиқӣ  

Хабарнигор: Вазири энергетика ва саноат: “Буҳрони мавҷудаи барқ самараи 

хатогии мутахассисони мо ҳам ҳаст.” Ҳикмат: барқ гандум нест. 

Мусиқӣ  

Хабарнигор: Даҳшат. Боз як шаҳрванди дигари тоҷик аз дасти русҳо ба қатл 

расид.  

Мусиқӣ  

Хабарнигор: Рӯзномаи “Имрӯз News”-ро аз дӯконҳои шаҳри Душанбе 

дастрас намоед.”158  

Ин хулосаи матбуот як дақиқаву 54 сония давом карда мавзуъҳои муҳимми 

рӯзномаро дар бар гирифт. Дар хулосаҳои матуботии радиои “Имрӯз” дар бораи 

муҳтавои шумораи навбатии рӯзнома иттилоъ дода, онро тарғиб мекунад. Аз ин 

хулосаи матбуот шунаванда дар бораи ҳеҷ кадом мавзуе хабари пурра гирифта 

наметавонад, чунки ҳамаи иттилоъ нопурра аст. Ба навиштаи А.А. Шереля, ин 

“Албатта, на хулосаи матбуот, балки лаҳзаи тиҷоратӣ ё “рекламная пауза” аст.159  

 
158 Имрӯз News дар Имрӯз. Радиои Имрӯз [Садо]. – 2011, 27.05. 

159 Радиожурналистика [Текст]: Учебник/ Под ред. А. А. Шереля. – М., 2000. – С. 180. 

Дар мавриди хабарӣ ё таҳлилӣ будани хулосаи матбуот назарияпардозон 

мавқеи гуногун доранд. И. К. Усмонов, М. Муродов, А. А. Тертичний ин жанрро 

таҳлилӣ гуфтаанд. Муаллифони китоби “Журналистикаи советии тоҷик” ҳам, 

хулосаи матбуотиро дар гурӯҳи жанрҳои таҳлилӣ дохил кардаанд. Пажуҳишгар 

М. Муқимов бар ин ақида аст, ки хулосаи радиоии матбуот хабарӣ буда, агар ин 

жанр барои матбуоти чопӣ навишта шавад, хусусияти таҳлилӣ касб мекунад. “Аз 

он чизе, ки дар ВАО ба ҳайси хулосаи матбуот ном бурда мешавад, мешавад 

хулоса кард, ки дар нашрияҳои чопӣ ин жанр таҳлилӣ буда, ҳатто хусусияти 

маслиҳатдиҳӣ дорад. Дар радио ва телевизион хулосаи матбуот фавриятро 

меписандад ва мақсади асосияш иттилоъ додан аст. Аз ин рӯ дар радиову 

телевизион ҷанбаи хабарӣ дорад.”160 Қайд бояд кард, ки хулосаи матбуот танҳо 

мавзуъҳои нашрияҳои чопиро хулоса кардану таҳлил кардан набуда, ҳамаи шакли 

ВАО-ро дар бар мегирад. Масалан, дар хулосаи матбуот барнома ва мавзуъҳои 

телевизион, радио ва нашрияҳои онлайниро ҳам хулоса, таҳлил ва баррасӣ 

мекунанд, вале дар расонаҳо одат шудааст, ки танҳо матолиби нашрияҳои чопиро 

ба назар гиранд. Сабаби таваҷҷуҳи бештар ба матолиби нашрияҳо ин аст, ки на 

дар ҳамаи минтақаҳо сари вақт ба рӯзномаву маҷаллаҳо дастрасӣ доранд, аз ин 

ҷиҳат тавассути хулосаи матбуот сокинонро аз мундариҷа ва муҳтавои онҳо огоҳ 

мекунанд. 

Жанри “Мусоҳиба” ҳам дар радиои “Имрӯз” ва ҳам дар радиои “Ховар” 

маъмул аст. Ин жанрро ҳам дар барномаи хабарӣ, ҳам дар барномаҳои “Минбар”, 

“Имрӯзи тиб”, “Авто Имрӯз”, “Меҳмони Имрӯз” аз радиои “Имрӯз” ва дар 

барномаҳои “Тафсир”, “Накҳати роз”, “Суруди ҳафта”, “Меҳмони “Ховар”, 

“Бозтоб”, “Дармон”, “Гуфтугӯ”, “Мавқеъ” ва “Соярӯшан” аз радиои “Ховар” 

истифода мекунанд. Ҳаҷми мусоҳибаҳо вобаста ба вақту муҳтавои барнома аз 3 

то 15 дақиқаро дар бар мегиранд.  

Мусоҳиба як шакли муоширати одамон буда, аз рӯйи ҳадафи истифода чор 

намуд мешавад: мусоҳиба барои ҳадафҳои журналистӣ, мусоҳиба барои 

 
160 Муқим Ҷ. Мақоми жанрҳо дар Радиои “Озодӣ” [Матн] / Ҷовид Муқим.  – Душанбе:  Сино, 2000. – С. 

18.   

таҳқиқҳои сотсиологӣ, мусоҳибаи корӣ, (яъне ҳангоми ба кор қабул кардан бо 

довталаб мусоҳиба кардан) ва мусоҳибаи клиникӣ (табиб барои фаҳмидани дарди 

бемор бо вай суҳбат мекунад).  

Дар ин боб мо ба мусоҳибае кор дорем, ки барои ҳадафҳои журналистӣ 

гирифта мешавад. “Мусоҳиба барои ҳадафҳои журналистӣ ду вазифа дорад: 

барои гирифтани иттилоъ, ки дар дигар жанрҳо эҷод мешаванд ва мусоҳиба 

ҳамчун жанри журналистӣ.”161 Жанри мусоҳиба аз ду унсур иборат аст: саволи 

журналист ва ҷавоби мусоҳиб. Ҳамин вижагӣ ба иттилоотӣ будани ин жанр 

далолат мекунад. Ба жанри мусоҳиба муҳаққиқон назари ягона надоранд. Қисме 

онро ба иттилоотиву таҳлилӣ ҷудо мекунад, қисме онро танҳо жанри хабарӣ 

медонад. Муҳаққиқи жанрҳои радиоӣ В. Смирнов мусоҳибаро ба иттилоотӣ ва 

таҳлилӣ ҷудо кардааст. Муҳаққиқи тоҷик М. Абдуллоев ҳам “мусоҳиба”-ро ба 

хабариву таҳлилӣ ҷудо намудааст. Ба ақидаи вай: “Агар асоси иттилоотӣ будани 

жанри мусоҳиба хабар додан дар бораи мавзуи муҳим ба аудитория бошад, 

вазифаи мусоҳибаи радиоии таҳлилӣ на танҳо гирифтани иттилоъ, ҳамчунин 

шунидани андешаи мусоҳиб дар бораи мавзуи суҳбат аст. Дар ин маврид 

мусоҳиба таҳлилӣ мешавад.”162 А. Тертичний, ки низ ҷонибдори ба хабариву 

таҳлилӣ ҷудо кардани жанри мусоҳиба аст, ақидаи худро ин гуна шарҳ медиҳад: 

“Дар сурати умум мусоҳиба хабарӣ мешавад, агар мусоҳиби вай ба ҷавобҳои чӣ? 

кай? дар куҷо? тамаркуз кунад. Агар хабарнигор ё мусоҳиб ҷавобҳоро ба саволҳои 

барои чӣ? дар чӣ шакл? Чӣ гуна? ва монанди инҳо “баргардонад” дар натиҷа 

матлаби таҳлилӣ ҳосил мешавад.”163 Муҳаққиқи тоҷик И. Усмонов зидди ин 

ақида аст, ки мусоҳиба жанри таҳлилӣ, ё ду қисм – таҳлиливу хабарӣ бошад. Бо 

назардошти он ки мусоҳиба ба мавзуъҳои таҳлилӣ ҳам дахл мекунад, профессор 

Усмонов мегӯяд: - “Ҳадафи мусоҳиба хабар додан аст, дар бораи воқеаи нав хабар 

метавонад, бо факту рақам ё воқеаи диданию шуниданӣ ифода шавад ва хабар 

 
161 Муқим Ҷ. Мусоҳиба ва техникаи таҳияи он [Матн]/Ҷ. Муқим. – Душанбе. Озар, 2013, – С. 71   
162 Жанры журналистики: Методическое руководство для студентов-бакалавров отделения 

журналистики по курсу “Основы журналистикой деятелности” [Текст] / Сост. М. А. Абдуллаев. –

Душанбе. РТСУ, 2015. – С. 24. 

163 Тертычный А.А. Жанры периодической печати [Текст]. Учебное пособие / А. Тертычный. – 5-е изд., 

исп. и доп. – М.: ЗАО Издателство “Аспект Пресс”, 2014. – С. 84. 

метавонад аз забони журналист садо диҳад, ё аз забони каси дигар. Мусоҳиба 

ҳамин навигарии охиринро дар назар дорад. Яъне, касе навигарии баамаломадаро 

шарҳ медиҳад, таҳлил мекунад.”164 И. Усмонов далел меорад, ки мақсади 

муаллиф дар мусоҳиба шинос кардани мухотабон ба мусоҳиб ё ақидаи мусоҳиб 

аст, ки ин хислати жанрҳои хабарист.  

Он назариячиёни матбуот, ки мусоҳибаро танҳо жанри хабарӣ медонанд, 

жанри дигареро ба гурӯҳи жанрҳои таҳлилӣ ворид кардаанд, ки ба мусоҳиба 

монанд аст, ин жанри суҳбат мебошад. Дар бораи суҳбат дар қисми жанрҳои 

таҳлилӣ бештар мегӯем. Ба андешаи мо, бо далели он ки асоси ташкили мусоҳиба 

навигарӣ аст, ин жанр танҳо хабарӣ буда метавонад. З. Мӯъминҷонов гуфтааст, 

ки “... мусоҳиба ин эҷоди якҷояи ҳам барранда ва ҳам мусоҳиб аст”.165 Аксари 

муҳаққиқони жанрҳои радиоӣ мусоҳибаро ба шаклҳои мусоҳиба-нақл, мусоҳиба-

муколама, мусоҳиба-лаҳза, мусоҳиба-андеша, мусоҳиба-пурсиш ва конфронси 

матбуотӣ ҷудо намудаанд. Дар радиоҳои иттилоотӣ, хусусан “Имрӯз”, бештар 

мусоҳиба-муколама ва конфронси матбуотӣ маъмул аст. Дар радиои “Ховар” бар 

иловаи ин ду шакл мусоҳиба-нақл ҳам истифода мешавад. 

Тавре гуфтем, дар шабакаҳои иттилоотиву фароғатӣ мусоҳиба-муколама аз 

ҳама маъмул аст. Ин навъи мусоҳиба бештар дар радиоҳои хориҷӣ истифода 

мешавад. Дар мусоҳиба-муколама суолҳо кӯтоҳ ва ҷавобҳо ҳам метавонанд кӯтоҳ 

бошанд. Дар баробари иттилоъ додан паҳлуҳои дигари мавзуъ ҳам равшан карда 

мешванд. Дар мусоҳибаи радиои “Имрӯз”, ки 6-уми октябри соли 2010, соати 

19:30 дақиқа дар радио садо дод, хабарнигор дар асоси хабар, яъне факт ё навгонӣ 

бо коршинос мусоҳиба анҷом додааст. Покистон хатсайреро, ки тавассути он 

молу колои ҷангиёни Амрико ба Афғонистон ворид мешуд, баст. Вагонҳо ва 

мошинҳои боркаш ҳангоми убур дар марз нигоҳ дошта мешаванд. Муаллиф пеш 

аз мусоҳиба аввал хабарро бо чанд ҷумла баён карда мегӯяд: - Покистон роҳро 

баъди кушта шудани 3 сарбозаш ҳангоми ҳамлаи мушакии НАТО дар минтақаи 

 
164 Усмонов И. К. Жанрҳои публитсистика [Матн] /И. К. Усмонов. – Душанбе, 2009. – С. 51. 

165 Муъминҷонов З. Махсусияти жанрҳои иттилоотиву таҳлилии телевизион [Матн]/ З. Муъминҷонов.  

– Душанбе, 2015. – С. 35. 

Хуррам бастааст. Парвиз Муллоҷонов – таҳлилгари масъалаҳои сиёсӣ, ба суолҳои 

хабарнигор дар ин ин мавзуъ аз дидгоҳи худ посух медиҳад. Суоли аввали 

хабарнигор ин аст, ки “Покистон бо ин амалкардаш чиро ба даст овардан 

мехоҳад?” Суол кӯтоҳ, фаҳмо ва бамавқеъ аст. Ин суол як навъ кушодани гиреҳи 

масъала ба назар мерасад. П. Муллоҷонов дар посух ба ин суол мегӯяд, аз аввал 

миёни кишварҳое, ки дар қазия номашон зикр шудаанд, зиддиятҳои ниҳонӣ ҷой 

дошт. “НАТО аз аввал ба эътилофи шимол, ки бештар тоҷикон дар он ҷоянд, такя 

мекунад ва Покистон аз аввал ба ақаллиятҳои пашту такя мекунад. ....Покистон 

дар оянда паштуҳоро дар ҳукумати Афғонистон пурзӯртар дидан мехоҳад. 

Покистониҳо ҳарос доранд, ки агар паштуҳо дар Афғонистон пурзӯр нашаванд, 

як қисми Покистонро, ки паштунишин аст, барои худ тақсим мекунанд. 

Паштуҳои Афғонистон ва паштуҳои Покистон ҳамеша дар орзуи бунёди 

Паштунистони бузург ҳастанд.”166 Мусоҳибаи мазкур, ки бо пешгуфтори 

муаллиф ва сароҳанг 5 дақиқа тул кашид, хабарнигор бо 3 суол тавонист, ба 

масъала аз забони таҳлилгар равшанӣ андозад. Дар ин мусоҳиба-муколама хабар 

дар меҳвар қарор дорад, аз ин рӯ мусоҳибаро, ба назари мо, танҳо хабарӣ гуфтан 

бамаврид аст. Профессор Ҷ. Муқим дар китоби худ “Мусоҳиба ва техникаи 

таҳияи он” навиштааст: “Мусоҳиба-муколама аз маъмултарин навъҳои жанр 

буда, он ҳам маълумот медиҳад, ҳам ҷойҳои тираи мавзуъро тавзеҳ месозад.”167   

Мусоҳиба-муколама аз ҳама жанри роиҷ дар ҳама намуди васоити ахбори 

омма аст. Дар ВАО-и Ғарб солҳои охир як навъи нави мусоҳиба шакл гирифтааст, 

ки аз мусоҳибаҳои маъмулӣ фарқ мекунад. Ин шакли мусоҳибаро Hardtalk ё 

гуфтугӯи сареҳ мегӯянд. Hardtalk аз ду калимаи англисӣ Hard – сахт  ва talk – 

гуфтан иборат аст.168 Ин шакли мусоҳиба, ки дар ВАО-и Ғарб дар шакли як жанри 

алоҳида истифода мешавад, дар соли 1997 дар телевизиони ВВС пайдо шуда, 

ҳоло ҳам бо ҳамин ном аз барномаҳои аслии ин телевизион ба шумор меравад. 

 
166 Мусоҳиба бо Парвиз Муллоҷонов. Радиои Имрӯз [Садо]. – 2010, 6.11, соати 19:30.  

167 Муқим Ҷ. Мусоҳиба ва техникаи таҳияи он [Матн]. Дастури таълимӣ / Ҷовид Муқим. – Душанбе. 

Озар, 2013. – С. 55.   

168 Hardtalk. Wikipedia.org [Захираи электронӣ]. Низоми дастрасӣ: 

https://en.wikipedia.org/wiki/HARDtalk  (Санаи  муроҷиат: 12.09.2019). 

https://en.wikipedia.org/wiki/HARDtalk

Дар ин шакли барнома айнан як журналист ва як мусоҳиб иштирок карда, аксар 

вақт мавзуи мушаххас надорад ва саволҳои бепарда ва баҳсбарангез дода 

мешавад. Дар Hardtalk асосан шахсони машҳур, аз ҷумла сиёсатмадорону, 

соҳибкорон ва фаъолони ҷомеаи ҷаҳонӣ ширкат мекунанд. Аз зиндагии шахсии 

мусоҳиб то фаъолиятҳои сиёсиву иҷтимоӣ суолҳо дода мешавад. Ҷараёни суҳбат 

тезу тунд шуда, ҳатто баъзан журналист фикри мусоҳибро инкор карда суолҳои 

иловагӣ медиҳад. Зикри Hardtalk ба он хотир аст, ки дар ВАО-и тоҷикӣ ҳам 

солҳои охир ба ин монанд мусоҳибаҳо мушоҳида мешавад. Барномаи “Пресс-

клуб”-и Радиои “Ватан” аз ҳамин қабил аст. 

Мусоҳиба-нақл дар радиои “Имрӯз” маъмул нест, вале дар радиои “Ховар” 

зиёд ба кор меравад. Ин навъи мусоҳиба аз нигоҳи ҳаҷм вақти бештарро гирифта, 

на ҳама он чизе, ки мусоҳиб мегӯяд, дар радио садо медиҳад. Аз дигар тараф, дар 

он журналист нақши фаъол надорад. Дар радиоҳои иттилоотии хориҷӣ ин навъи 

мусоҳиба маъмул нест. Мисоли мусоҳиба-нақлро дар барномаи “Адиб ва замон”, 

ки 16-уми майи соли 2019 дар радиои “Ховар” пахш шуд, таҳлил мекунем. 

Хабарнигор дар барнома дар бораи рӯйи чоп омадани китоби нави бачагона бо 

номи “Дунёи бачаҳо” хабар медиҳад. Сипас, таваҷҷуҳи шунавандагонро ба 

шунидани суханони муаллифи китоби тозанашр Гулчеҳра Муҳаммадӣ ҷалб 

мекунад. Г. Муҳаммадӣ дар оғоз дар бораи макон ва теъдоди нашр сухан карда 

қайд мекунад, ки дар чанд муассиса “Дунёи бачагон” рӯнамоӣ шуда, ба мактабу 

китобхонаҳои бачагона нусхаҳои он супорида шудааст. Барномаи мазкур 12 

дақиқаро дар бар гирифт, ки аз ин 10 дақиқаашро суханони Гулчеҳра Муҳаммадӣ 

дар бораи китоби тозанашр ва мавзуи адабиёти бачагона дар бар мегирад.169 Дар 

12 дақиқаи барнома дар аввал дар миёна ва дар охири барнома мавзуъ ва номи 

мусоҳиб муаррифӣ карда шуд, ки хуб аст. Вале тулонӣ шудани сухани мусоҳиб 

барои шунавандаи имрӯз хастакунанда аст. Баъзан дар давоми барномаҳои 

тулонӣ меҳмон ва мавзуи барнома дубора шинос карда намешавад, ки, аз як 

 
169 Адиб ва замон. Радиои Ховар [Садо]. – 2019, 16.05. 

тараф, гуногунрангӣ аз байн равад, аз тарафи дигар, шунавандае, ки тоза ба мавҷи 

радио пайвастааст, намедонад, кӣ суҳбат дорад. 

Дар радиои “Ховар” мусоҳиба мисли дигар барномаҳо аз қабл сабт шуда, 

пеш аз нашр монтаж мешаванд. Дар Радиои “Имрӯз” теъдоди ками барномаҳо 

сабт шуда, бисёре аз барномаҳои радиоӣ мустақим садо медиҳанд. Дар баъзе 

барномаҳои радиоҳои “Азия плюс”, “Ватан”, “Садои Душанбе”, “Тироз” ва ғайра 

мусоҳибаҳо мустақиман садо медиҳанд. Мусоҳиба дар барномаи “Минбар”-и 

радиои “Имрӯз” ҳам зиёд ба кор меравад. Қайд бояд кард, ки ин барнома 

мустақим пахш мешуд. Барномаҳои мустақим аз баранда ё журналист маҳорати 

бештари касбӣ, ҷаҳонбинии васеъ, нутқи фасеҳ ва зуд дарк кардани масъаларо 

талаб мекунад. Ба андешаи профессор М. Муқимов, сифатҳои мазкур барои он 

зарур аст, ки “журналист худро гум накарда, ба мусоҳиб савол диҳад ва посухи 

заруриро гирад.”170   

Мусоҳиба бояд мавзуи мушаххасро дар бар гирад. Мусоҳибаи хабарнигори 

радиои “Имрӯз” бо адабиётшинос Ҳафиз Раҳмонов аз 18-уми марти соли 2010 аз 

қабили чунин мусоҳибаҳоянд. Дар барномаи мазкур хабарнигор бо Ҳ. Раҳмонов 

дар бораи ҷашни Наврӯз мусоҳиба кардааст.171 Чаҳорчӯбаи жанри мазкур, аз 

ҷумла мавзуи мушаххас доштани он дар ин барнома риоя шудааст. Муҳаққиқи 

тоҷик А. Х. Ализода дуруст зикр мекунад, ки “дар мусоҳибаи радиоӣ суръати 

қироат нақши муҳим дорад ва онро пуртаъсир мегардонад.”172    

Аксари муҳаққиқон нишасти матбуотӣ ё пресс-конференсияро як шакли 

жанри мусоҳиба медонанд. Бархе дигар олимони соҳа онро ҳамчун як шакли 

гирифтани иттилоъ шинохтаанд, чунки аз нишасти хабарӣ кам ҳолатҳое мешавад, 

ки журналистон мусоҳиба омода кунанд. Муҳаққиқон Г. С. Мелник ва А. Н. 

Тепляшина аз шакли мусоҳиба-полилог ё мусоҳибаи чандгона ёдовар шудаанд, 

ки конфронси матбуотӣ ба он шомил мешавад.173 С. Хоҷазод ва А. Ализода дар 

 
170 Муқим Ҷ. Мусоҳиба ва техникаи  таҳияи он [Матн] / Ҷовид Муқим. – Душанбе, 2013. – С.56.   

171 Хабар. Радиои Имрӯз [Садо]. – 2010, 18.03, соати 19:30.  

172 Хӯҷамқул А. А. Нақши баранда дар барномаҳои радио ва телевизион [Матн] /А.А. Хӯчамқул. – 

Душанбе, 2019. – С. 87.  

173 Мельник Г.С, Основы творческой деятельности журналиста [Текст] /Г.С. Мельник, А.Н. Тепляшина. 

– СПб.: Питер, 2009. – С.126.  

китоби “Махсусияти жанрҳои радиоӣ” конфронси матбуотиро жанри алоҳида 

зикр кардаанд.174 Мо бо такя ба ақидаи олимони соҳа М. Муродов. М. Муқимов, 

А. Саъдуллоев, С. Гулов ба ин андешаем, ки нишасти матбуотӣ як усули 

гирифтани иттилоъ аст ва журналист метавонад, онро дар шакли мусоҳиба, хабар 

ё ҷараёнот омода созад. Дар нишасти хабарӣ иштирокчии он метавонад, баръакси 

дигар шаклҳои мусоҳиба на як журналист, балки якчандто бошанд. Шумораи 

саволдиҳандагону посухдиҳандагон маҳдуд нест. Маъмулан, роҳбарони 

ҳукумату давлат, ҳизбҳои сиёсиву ташкилотҳои байналхалқӣ ва ё 

сиёсатмадорони шинохта метавонанд, доир ба ин ё он мавзуъ ё дар бораи 

фаъолияти корхонаи худ нишасти матбуотӣ баргузор намуда маълумот диҳанд. 

Журналист метавонад вобаста ба мақсад ва маҳорати худ аз нишасти матбуотӣ 

дар шакли пурра ё кӯтоҳ барнома таҳия кунад. Дар радиоҳои “Имрӯз” ва “Ховар” 

бо сабаби маҳдуд будани вақт аз нишастҳои матбуотӣ маъмулан мусоҳиба ё шарҳ 

омода мекунанд, ки ҳаҷми он аз 4 то 7 дақиқаро ташкил мекунад. 

Дар мисоли зерин дида мешавад, ки хабарнигори радиои “Ховар” фишурдаи 

нишасти матбуотии раиси шаҳри Бохтарро (собиқ Қӯрғонтеппа) дар барнома ҷой 

кардааст. Дар ин барнома, ки соати 20-30 дақиқаи шаби 27-уми июли соли 2017 

садо додааст, хабарнигор кӯшиш кардааст, факту рақамҳоеро, ки барои 

шунаванда муҳим аст, дар доираи шарҳ баён кунад. “Исмоилзода Абдуҳалим – 

раиси шаҳри Қӯрғонтеппа, зимни нишасти хабарӣ иброз дошт, ки дар нимсолаи 

аввали соли равон қисми хароҷоти буҷети маҳаллӣ аз 49 миллиону 506 сомонӣ 49 

миллиону 20 ҳазор сомонӣ харҷ гардидааст, ки 99 дар сади нақшаи 

пешбинишударо ташкил медиҳад. Дар рафти нишаст хабарнигорон аз раиси шаҳр 

дар бораи надодани як қисми маоши омӯзгорон суол карданд.” Дар посух ба ин 

суол раиси шаҳри Қӯрғонтеппа (ҳоло Бохтар) надодани як қисми маоши 

омӯзгоронро рад карда мегӯяд, онҳо директорони мактабҳоро вазифадор 

кардаанд, ки пеш аз ба рухсатӣ баромадан мактабу синфхонаҳоро таъмир кунанд. 

Солҳои охир хабарҳои зиёде нашр мешаванд, ки баъд аз анҷоми соли хониш як 

 
174 Хоҷазод С., Махсусияти жанрҳои радиоӣ [Матн] /С. Хоҷазод, А. Ализода. – Душанбе: Балоғат, 2017. 

– С. 94.  

қисми маоши омӯзгоронро барои таъмири мактабу синфхонаҳо сарф мекунанд. 

Дар идома муаллиф қайд мекунад, ки дар нишаст дар бораи ҷойҳои нави корӣ 

маълумот додаанд. “Дар ин давра 290 ҷои кории навтаъсис ба қайд гирифта, 430 

нафар патенти соҳибкории худро қатъ намудаанд.” Сипас, муаллиф таваҷҷуҳи 

шунавандагонро ба мушкили дигари шаҳр – норасоии мактабҳои таҳсилоти 

ҳамагонӣ, ҷалб мекунад. Дар ин бора раиси шаҳр посух медиҳад, ки барои 

сохтмони мактабҳо замин ҷудо шудааст. “Яке аз онҳо, ки, воқеан, дар он камбудӣ 

ҷой дорад, мувофиқи нақша, соли 2018 сохта мешавад.” Дар нишасти матбуотӣ 

хабарнигорон ба раиси шаҳр дар бораи ба талабот ҷавобгӯ набудани Боғи 

марказии шаҳр суол медиҳанд. А. Исмоилзода дар посух мегӯяд, барои   ҷудо 

кардани қитъаи замин ба ҳукумати ҷумҳурӣ мактуб ирсол кардаанд ва аз рӯйи 

нақшаи кулл дар назар аст дар майдони 48 гектар замин бояд боғи фарҳангӣ-

фароғатӣ ва ҳавзҳои шиноварӣ сохта шавад. Дар охир муаллиф бо ин ҷумла 

барномаро хотима медиҳад: “Намояндагони васоити ахбори омма зимни нишасти 

матбуотӣ ба Исмоилзода Абдуҳалим оид ба бурду бохт ва камбудиҳои ҷойдоштаи 

шаҳр посух дода, ҷавобҳои амиқ гирифтанд.”  

Мақсади асосии пресс-конференсия додан ё гирифтани иттилоъ аст. Ин 

мақсад ба хабарӣ будани ин шакли мусоҳиба далолат мекунад. Ҳарчанд 

мавзуъҳои нишасти матбуотӣ хусусияти таҳлилӣ доранд, ё муҳтавои барнома аз 

нигоҳи таҳлилӣ сохта мешавад, аммо аксари муҳаққиқон онро як шакли 

мусоҳиба, яъне ба гурӯҳи жанрҳои хабарӣ дохил кардаанд. Аммо профессор М. 

Муқимов нишасти матбуотӣ ва брифингро усули ташкилии гирифтани иттилоъ 

медонад ва мисол меорад, ки на ҳама журналистон аз ин гуна чорабинӣ мусоҳиба 

омода мекунанд. Дар ВАО-и имрӯза мушоҳида мешавад, ки журналистон аз 

пресс-конференсияҳо аксар вақт хабар омода мекунанд ва ё шарҳ менависанд. 

Навъи мусоҳиба-пурсиш ё мусоҳибаи фаврӣ дар матбуоти Ғарб бо номи Vox 

Populi ё ихтисор карда vox-pop низ машҳур аст. Vox Populi – ибораи лотинӣ буда, 

маънояш “садои мардум” аст. Ин навъи мусоҳиба баръакси мусоҳибаҳои 

анъанавӣ чунин аст, ки ба як савол на як нафар, балки ба як савол одамони зиёд 

посухҳои гуногун медиҳанд. Олимони тоҷик дар бораи ин шакли мусоҳиба дар 

китобҳои худ камтар ишора кардаанд. М. Муродов ин гуна назарпурсиро як навъи 

пурсиш барои гирифтани иттилоъ медонад.175 Профессор М. Муқимов дар 

китоби худ “Мусоҳиба ва техникаи таҳияи он” ин навъро мусоҳибаи фаврӣ ё 

назарпурсӣ номидааст. Журналист дар кӯча доир ба мавзуи мушаххасе назари 

мардумро пурсида, ҷавобҳоро кӯтоҳ, вале фаҳмо танзим карда пешкаши 

мухотабон мекунад. Ин навъи мусоҳибаро назарпурсӣ ҳам гуфтан мумкин аст. 

Масалан, дар барномаи “Авто имрӯз” аз 27-уми июли соли 2010 назарпурсие 

пахш шуд, ки хабарнигорон дар кӯчаҳо миёни сокинони пойтахт ва ноҳияҳои 

атрофи он суол мекунад, ки ба онҳо хизматрасонии кадом навъи нақлиёт писанд 

аст? Сокинон дар бораи хизматрасонии нақлиёти мусофиркашонии хурди чинӣ 

бо номи “Тангем”, автобусҳоу троллейбусҳо ва микроавтобусҳои навъҳои 

“Старекс” ва “Газел” назарашонро баён мекунанд. Дар ин назарпурсӣ понздаҳ 

нафар ширкат карда кӯтоҳ назари худро баён намуданд.176 Гуногунандешӣ дар ин 

пурсиш роия шудааст. Аксарият дар ин пурсиш гуфтанд, ки бо сабаби тезҳаракатӣ 

ва нисбатан ғунҷоиши кам доштан барояшон “Тангем” писанд аст. Дар радиои 

“Имрӯз” гоҳ-гоҳе аз ин усули мусоҳиба истифода мебаранд, вале дар дигар 

радиоҳои Тоҷикистон ин навъи пурсиш маъмул нест. Аз радиоҳои тоҷикизабон 

дар Радиои “Озодӣ” ин навъи назарпурсӣ ё мусоҳибаи сарироҳиро зиёд истифода 

мекунанд. Вале дар телевизионҳои Тоҷикистон ин шакли мусоҳибаи сарироҳӣ ё 

пурсиши сарироҳӣ роиҷ аст. Мисоли он барномаи “Микрофони озод” аст. А. 

Лебедева дар бораи назарпурсӣ мегӯяд: “Пеш  аз ҳама ин ҷамъи ҷавобҳои 

шоҳидон ё иштирокчиёни ҳодиса аст, ки аз саволи додаи журналист ба миён 

омада, назари мардумро дар бораи ҳодисаи баамаломада ё ягон иқдом баён 

мекунад.”177 Дар ин навъи мусоҳиба ному насаб ва вазфаи мусоҳиб лозим нест. 

Ҳадафи журналист ё редаксия аз пурсиши савол фаҳмидани андешаву назари 

мардум аст, шахсияти респондент (пурсидашуда) муҳим нест. 

 
175 Муродов М. Асосҳои эҷоди журналистика [Матн]. (Китоби дарсӣ). – Душанбе: 2014, Ирфон. – С.39. 

176 Авто имрӯз. Радиои Имрӯз [Садо]. – 2010, 27.07, соати 07:15. 

177 Лебедева Т. В. Жанры радиожурналистики [Текст]: Учебное пособие / Т. В. Лебедева. – М.: Аспект 

Пресс, 2012. – С. 42. 

Ҳамин тавр, дар шабакаҳои радиои “Имрӯз” ва “Ховар” жанрҳои хабарӣ 

мавқеи намоён доранд. Аз сабаби он ки ин шабакаҳо иттилоотиянд, 

барномаҳояшон ҳам дар жанрҳои хабарӣ кӯтоҳ сохта мешавад. Аз таҳқиқи ин 

бахш муайян шуд, ки на ҳамеша жанрҳо аз рӯи таъиноташон дар барномаҳои ин 

радиоҳо истифода мешавад. Масалан, дар ахбори соати 16-и рӯзи 28-уми  марти 

соли 2011 чунин хабар хонда шуд:  

- “Ҳамрохон Зарифӣ – вазири корҳои хориҷии Тоҷикистон, ба 

Конфедератсияи Шветсария сафар намудааст”, иттилоъ медиҳад ин 

вазорат. Ҳадаф аз ин сафар барпо намудани машваратҳои сиёсии корӣ 

миёни вазоратҳои корҳои хориҷии ҳар ду кишвар будааст.”178    

Дар ин хабар кай рух додани ҳодиса гуфта нашудааст. 

Барномаҳои радиоҳои “Имрӯз” ва “Ховар” аз нигоҳи истифода жанрҳои 

публитсистӣ то андозае маҳдуданд. Барномаву гуфторҳои ин ду шабака асосан 

дар қолаби жанрҳои иттилоотӣ – хабар, репортаж, мусоҳибаи радиоӣ ва ҷараёнот 

таҳия мешавад.  

 

 

  

 
178 Хабар. Радиои Имрӯз [Садо]. – 2011, 28.03, соати 16:00. 

3.2. Таҳияи барномаҳо дар қолаби жанрҳои таҳлилӣ ва бадеӣ-

публитсистӣ 

 

Дар васоити ахбори омма ҳар жанр вобаста ба муҳиммият, фаврият, 

рӯзмарраӣ ва баёни матлаб вижагиҳои худро дорад. Чунончи, М. Муродов 

навиштааст: “Агар услуби жанрҳои хабариро ҳуҷҷатнокӣ, расмият ва 

обеъктивият муайян кунад, барои матнҳои дигар арзишдиҳӣ, сухани қотеъона, 

тарзи баён, эҳсос, музокира омили муайянкунанда ба ҳисоб мераванд.”179 

Агар таҳлилу баррасии масъалаҳои гуногун ва натиҷагирӣ аз онҳо тавассути 

жанрҳои таҳлилӣ сурат гирад, ба тасвир кашидану мулоҳизаронӣ дар атрофи он 

тавассути жанрҳои публисистиву бадеӣ амалӣ карда мешавад. 

Табсира ё шарҳи радиоӣ аз жанрҳои таҳлилӣ аст, ки дар радиоҳои “Имрӯз” 

ва “Ховар” зиёд истифода мешавад. Жанри табсира ба репортаж монандӣ дорад, 

вале дар табсира журналист на ба ҳайси як шоҳид, балки шореҳи мавзуъ баромад 

мекунад. А. Саъдуллоев ва С. Гулов менависанд, “Мақсади асосии табсира 

ташреҳи факт аст ва маҳз ҳамин хислати жанр онро ба нигориш қарин 

мегардонад.”180    

Табсира ду шакл дорад:  

а) табсира-нақл; 

б) табсира-муколама. 

Дар табсира-нақл маълумот ва иттилои зарурии мавзуъ аз забони шореҳ ё 

худ наттоқи радио садо медиҳад. Дар табсира-муколама дар бораи як мавзуъ чанд 

нафар сухан мекунанд.  

Мавзуи шарҳ бояд нав бошад. Аз таҳлили барномаҳои радиоҳо ба ин натиҷа 

расидем, ки баъзан хабарнигорон мавзуъҳои куҳнаро бо ягон баҳонаи хабарӣ, ба 

мисли солгард ё ягон гардиши нав дар ҳодиса онро шарҳу тафсир медиҳанд. 

Мисоли инро дар шарҳи радиои “Имрӯз” метавонем бинем, ки 15-уми феврали 

 
179 Муродов М. Асосҳои эҷоди журналистика [Матн]/М. Муродов. – Душанбе: Ирфон, 2014. – С. 99. 

180 Саъдуллоев А., Гулов С. Жанрҳои журналистикаи радио [Матн] / А. Саъдуллоев, С. Гулов. – 

Душанбе, 1997. – С. 38.  

соли 2010 ба муносибати хуруҷи неруҳои Иттиҳоди Шуравӣ аз Афғонистон 

омода шудааст.  

Пешгуфтор: – Дар  шаҳри Душанбе, дар назди пайкараи қаҳрамони 

Иттиҳоди Шуравӣ Александр Мироненко бахшида ба 21-солагии баровардани 

артиши шуравӣ аз хоки Афғонистон ҷамъомад баргузор шуд, ки дар он 

ҷанговарони интернатсионалист, мақомоти давлатӣ ва хабарнигорон ширкат 

карданд.” Дар пайи ин хабар журналисти радиои “Имрӯз” мавзуи “Иттиҳоди 

Шуравӣ ба Афғонистон чӣ мерос гузошт?”-ро шарҳ дода, бо коршиносону 

таҳлилгарон мавзуъро таҳлил кардааст. Муаллиф шарҳро аз ин оғоз мекунад, ки 

“Коршиносон ба ин назаранд, ки баъд аз хуруҷи неруҳои шуравӣ дунё 

Афғонистонро ба гӯшаи фаромӯшӣ бурд ва ин кишварро танҳо гузошт.”181 Дар 

идома хабарнигор мушкили Афғонистонро баъд аз хуруҷи неруҳои ҳарбии 

шуравӣ баён мекунад. Мавзуи мазкурро бо чанд коршинос ва иштирокчии ҷанг 

дар Афғонистон дар миён гузошта, назари онҳоро мепурсад. Аз ҷумла, 

Шамсулҳақи Ориёнфар – масъули Сафорати Афғонистон дар Тоҷикистон мегӯяд: 

“Хуруҷи неруҳои шуравӣ, ки ҳамсояи шимолӣ буд, ғараз дошт, баъди он ҳамсояи 

ҷанубӣ мудохиларо бештар кард. Покистон мудохиларо бештар кард ва гурӯҳҳои 

“Толибон”-ро сохт, гурӯҳҳоеро, ки бар зидди Ҷумҳурии Исломии Афғонистон 

ҷанг мекарданд, ҳимоят кард. Ин сабаб шуд, ки вазъияти Афғонистон ҳеч гоҳ 

ором нашуд.” Дар идомаи шарҳ хабарнигор аз нақли як иштирокчии ҷанг дар 

Афғонистон мегӯяд, ки ҳукумати вақти Афғонистон ҳангоми вуруди неруҳои 

ҳарбии шуравӣ қавӣ буд ва чанде муқовимат кард. Вале баъди хориҷ шудани 

шуравӣ нерумандии худро аз даст дод. Вақте муҷоҳидин ба қудрат расиданд 

бисёриҳо гумон доштанд, ки вазъ ором мешавад, вале, баръакс, ин кишвар 

қудрати худро дар ҳама самтҳо аз даст дод. Абдулфазл Муҳаббатов – иштирокчии 

ҷанги Афғонистон, мегӯяд: гурӯҳи “Алқоида” ҳамон солҳо бар зидди шуравӣ 

ташкил шуда буд ва имрӯз як балое ба сари созмондиҳандагонашон овардааст. 

Дар идомаи барнома мавзуи мушкили Афғонистонро баъд аз хуруҷи шуравӣ 

 
181 Хабар. Радиои Имрӯз [Садо]. – 2010, 15.02.  

таҳлилгари масъалаҳои сиёсӣ Ҷӯра Юсуфӣ шарҳ дода, ҳуҷум ба Афғонистонро 

хатои бузурги роҳбарияти вақти Ҳукумати Шуравӣ номид, ки “шармандавор 

шикаст хӯрд” ва ҳамин боиси фурӯпошии абарқудрат гардид. “Ҳар кишваре, ки 

ба Афғонистон ҷанг эълон карду ҳуҷум кард, ба шикаст рӯбарӯ шуд. Афғонҳо 

мардуме ҳастанд, ки пойи бегонагонро дар хоки худ, аслан, қабул надоранд. Роҳи 

ҳалли ҷанги Афғонистон ин аст, ки ҳамаи неруҳои Атлантикаи Шимолӣ ва ҳамаи 

дигар кишварҳо бояд хориҷ шаванд ва кишварашонро ба худи афғонҳо гузоранд. 

Дар ҳамин сурат ин кишвар ором ва обод мешавад”, мегӯяд, дар идома. 

Хабарнигори радио дар поёни шарҳ омори ҷанги Иттиҳоди Шуравӣ дар 

Афғонистонро бо рақамҳо меорад. Дар мавриди ҷанги шуравӣ дар Афғонистон 

(1979-1989) арқоми ягона нашр нашудааст. Тибқи омори расмӣ, то 180 ҳазор 

нафар аз ҷониби Иттиҳоди Шуравӣ дар ин ҷанг иштирок кардаанд. Дар шарҳи 

хабарнигори радиои “Имрӯз” иштибоҳан ин омор “бештар аз 5 ҳазор афсару 

аскари шуравӣ” зикр шудааст. Дар идомаи шарҳ гуфта мешавад: “Аз ин 14 ҳазору 

453 хизматчии ҳарбӣ ҳалок шуда, 417 нафар асир афтода, ё беному нишон 

гардиданд. 200 ҳазор нафар бо ордену медалҳо қадрдонӣ шуда, ба 72 нафар 

унвони Қаҳрамони Иттиҳоди Шуравӣ дода шудааст. Аз Тоҷикистон ба 

Афғонистон 15 ҳазор нафар ба ҷанг рафта, 366 нафарашон ҳалок шудаанд.”  

Суҳбати радиоӣ аз жанрҳои таҳлилӣ аст, ки дар барномаҳои радиоҳои 

иттилоотӣ ҳам дар ин жанр таҳия мешавад. Суҳбат аз жанрҳое дониста мешавад, 

ки аз газета ба радио наомадааст, чунки аксар жанрҳо аз газета ба радио омада, 

баъзан шакли худро каме дигар кардаанд. Муҳаққиқон суҳбати радиоиро 

маъмулан гуфтугӯи ду нафар медонанд, ки яке аз онҳо журналист аст. Вале 

иштироки беш аз 2 нафар ҳам дар суҳбатҳои радиоӣ роиҷ аст. Ин шакли суҳбатро 

монолог ҳам меноманд. Мисоли ин гуфтаҳоро дар суҳбати барномаи “Мавқеъ” 

дар мавзуи “Масъалаи гузариш ба хати форсӣ”, ки 12-уми июли соли 2019 дар 

радиои “Ховар” садо дод, мебинем. Дар барнома журналист мавзуъро муаррифӣ 

карда, сабаби рӯ овардан ба ин мавзуъро ҳам мухтасар шарҳ медиҳад. 

Иштирокдорони суҳбат, ки шахсони тарафдор ва зидди гузариш ба хати 

арабиасоси форсии тоҷикиянд, мавқеи худро дар ин бора баён мекунанд. Тавре 

мушоҳида мешавад, идораи суҳбат мисли мусоҳиба пурра дар дасти журналист 

нест, ҳар гоҳ иштирокдорон сухани ҳамдигарро бурида луқма мепартоянд ё рад 

мекунанд. Журналист ҳам ақидаи худро дар бораи мавзуъ равшан мекунад. Дар 

баҳси гузаштан ба хати форсӣ Раҳими Зулфониён – корманди Кумитаи забон ва 

истилоҳот, Шаҳбоз Кабиров – профессори ДМТ ва Азим Байзоев – 

сармутахассиси Академияи таҳсилоти Тоҷикистон, ширкат карда, ҷонибдорӣ ё 

зиддияти худро барои гузаштан ба ин хат бо далелҳо исбот мекунанд. Қайд бояд 

кард, ки хати Тоҷикистон дар солҳои аввали таъсисёбияш форсӣ буд ва Ҳукумати 

Шуравӣ бо мақсади берун кардани аҳолӣ аз вартаи бесаводӣ соли 1928 мардуми 

ин кишварро ба хати лотинӣ гузаронд ва соли 1940 расмулхатро кириллӣ эълон 

намуд. Бо гузашти даҳсолаҳо ақидаҳои гузаштан ба хати форсӣ, ки осори бештар 

аз ҳазор соли охири ин мардум бо он хат аст, ба вуҷуд омад ва сол то сол 

тарафдоронаш зиёд мешаванд. Мухолифони гузаштан ба хати форсӣ ҳам кам 

нестанд ва ақида доранд, ки мардум дубора бесавод мешаванд. Раҳими 

Зулфониён қайд мекунад, ки аз рӯйи қонун хати расмӣ кириллӣ буда, барои 

омӯзиши хати ниёкон қонунгузорӣ ҳамаи шароитро фароҳам кардааст. Вай 

гузаштан ба хати ниёконро “мушкили воқеӣ” ва “марҳилаи таърихӣ” медонад. 

Шаҳбоз Кабиров гузаштан ба хати форсиро амри воқеӣ медонад. Вай қайд 

мекунад, ки вақте мо истиқлолият ба даст овардем, яке аз ҳадафҳо рӯй овардан ба 

асолати миллӣ ва расидан ба анъанаву русуми аҷдодӣ аст, ки яке аз онҳо хати 

форсӣ мебошад. “Албатта, ин бесабаб нест, чунки зиёда аз ҳазор сол осори 

ниёгони мо дар тамоми самтҳо бо ҳамин алифбо иншо шуда буд. Ва он осори 

ҳангуфту бебаҳое, ки имрӯз дар тамоми ҷаҳон пароканда аст, хусусан дар 

кишварҳои Ҳиндустон, Чин, Эрон, Афғонистону Покистон ва то ҷое андакаш дар 

Тоҷикистон мондааст, ҳамин бояд дастраси мардум шавад. Барои дастраси 

мардум шудан рӯ овардан ба ҳамин алифбо яке аз ҳадафҳои асосӣ аст.” Азим 

Байзоев – иштирокдори дигари ин баҳс, риштаи суханро ба даст гирифта, дар 

аввал мавқеи довариро ба худ мегирад ва пешниҳод мекунад, ки далелҳои ҳар ду 

ҷонибро бояд омӯхт, то кадоме аз онҳо ба манфиати кор аст. Аммо дар идома 

ақидаи худро равшан баён медорад, ки аз ҷонибдорони ашадии гузаштан ба хати 

арабиасоси форсӣ аст. “Хусусияти ин алифбо он аст, ки вай рушди тафаккурро 

ривоҷ медиҳад. Пеш аз он ки мо нависем, мо бояд фикр кунем, андеша кунем, ки 

чӣ тавр навишта мешавад. Ин хат аз кӯдакӣ дар одам тафаккурро рушд 

медиҳад.”182 

Яке аз хусусияти суҳбат ба вуҷуд овардани баҳс аст. “Чи қадаре ки мавқеи 

ҳамсуҳбатон мухолиф бошад, ҳамон қадар кӯшиши дарёфти ҳақиқат эҳсос 

мешавад ва мавод ҷолибу хонданибоб мебарояд.”183  

Муҳаққиқи радиожурналистика Т. В. Лебедева бар ин назар аст, ки дар 

суҳбат мавзуи баррасишаванда бояд баҳснок бошад. “Ин талаб мекунад, ки 

иштирокчиёни интихобшуда назарҳои гуногунро иброз доранд ва тавонанд худро 

ҳимоя намоянд.” Т. В. Лебедева бар он ақида аст, ки дар ин ҳолат баранда 

иштирокчии ин баҳс ҳисоб намешавад, балки вазифаи вай равона кардани суҳбат 

ба самти лозима аст.184 Ба ин андешаи муҳаққиқ метавон қисман розӣ шуд. Яке аз 

хусусиятҳои суҳбати радиоӣ, тавре гуфтем, ба миён овардани баҳс ва ҳамин тавр 

пайдо кардани ҳақиқат аст. Дар ин ҳангом агар журналист иштирокчии суҳбат 

набошад он метавонад якҷониба гардад. Аз тарафи дигар аз рӯйи низомномаи 

бархе расонаҳои ахбори умум журналистон ҳаққи гуфтани ақидаи шахсии худро 

надоранд. 

Дар суҳбати дар боло зикршуда ширкати намоядагони идораҳои гуногун, 

хусусан онҳое, ки гузаштан ё нагузаштан ба хати ниёконро хуб медонанд, 

барномаро то ҷое ҷолиб кардааст. Суҳбати радиоӣ маъмулан тӯлонитар мешавад. 

Барандаи барномаро зарур аст баъд аз 3-4 дақиқаи суҳбат мавзуъ ва 

иштирокдорони барномаро барои шунавандагон ёдовар шавад. Ин камбудӣ дар 

суҳбати 12-уми июли соли 2019 ба назар расид. Дар идомаи барнома як 

иштирокдори суҳбат риштаи суханро ба даст мегирад, вале журналист ӯро ба 

шунавандагон шинос намекунад, ки кадоме аз ширкатдорон аст. Зарур аст, ки пеш 

 
182 Мавқеъ. Радиои Ховар [Садо]. – 2019, 12.07. 

183 Муродов М. Асосҳои эҷоди журналистика [Матн]. (Китоби дарсӣ)/М. Муродов. – Душанбе: Ирфон, 

2014.  – С.134. 

184 Лебедева Т. В. Жанры радиожурналистики [Текст] / Т. В. Лебедева. – М.: Аспект Пресс, 2012. – С. 

103. 

аз оғози сухан ҳар дафъа иштирокчиро муаррифӣ кард, то шунаванда донад, ки 

кадоме аз онҳо сухан мекунад, чунки садои мусоҳибро, агар шахси машҳур 

набошад, бисёриҳо фарқ намекунанд.  

Суҳбати радиоӣ дар радиоҳои “Имрӯз” ва “Ховар” ба таври маъмулӣ омода 

мешавад, вале баъзан аз ҳад зиёд тӯл кашидани суҳбат боиси дилбазан шудани 

барнома мегардад. Масалан, суҳбатҳое, ки дар барномаи “Мавқеъ” нашр 

мешавад, то 30 дақиқаро дар бар мегирад ва чунин суҳбатҳои тулонӣ барои 

радиои иттилоотӣ ғайри қобили қабул аст. Радиои иттилоотӣ новобаста ба вақту 

соати барномаи хабарии муайяншуда, ҳар иттилои фаврии бадастомадаро бояд 

пешкаши шунавандагон гардонад.  

Барномаҳои мубоҳисавии саргармкунандаи мустақим, ки дар шакли 

радиошоу таҳия мегарданд, сол аз сол дар шабакаҳои радиоӣ бештар мешаванд. 

Қариб ҳамаи шабакаҳо, хусусан радиоҳои иттилоотиву фароғатӣ, чунин 

барномаҳоро бештар роҳандозӣ мекунанд. Барномаҳои мубоҳисавӣ ё шоу 

маъмулан субҳгоҳӣ ё бегоҳ пахш мешаванд. Чунин барномаҳо, асосан, ҷанбаи 

фароғатӣ, фарҳангӣ дошта, аксар вақт таваҷҷуҳи мардумро аз мушкилоти 

мавҷудаи ҷомеа дур мекунанд. Радиошоу мақсади иттилоотӣ, маърифатӣ ва 

фароғатӣ дорад. Мусиқиҳои гуногун, саволҳои на он қадар душвор, бозиҳои 

зеҳнии шавқовар шунавандаҳоро ба худ ҷалб мекунад. Барномаҳои “Як соат”, 

“Барои ҳам” ва “Шоми “Имрӯз” аз радиои “Имрӯз” ва барномаи “Субҳи “Ховар”, 

ки як муддат дар ин радио таҳия мешуд, аз ҷумлаи чунин барномаи шоу ба ҳисоб 

мераванд. Радиошоу бо таъсиси радиои “Садои Душанбе” дар ВАО-и Тоҷикистон 

маъмул шуда, пайдоиши радиоҳои тиҷоративу иттилоотӣ онро рушд бахшиданд. 

Барномаҳои радиошоу ҷузъи асосии ҳамаи шабакаҳои радиоии ғайридавлатӣ ба 

шумор меравад. Назари муҳаққиқон дар бораи ба кадом жанр дахл доштани ин 

гуна барномаҳо ягона нест. Қисме барномаҳои саргармкунандаро “Ток-шоу” ё 

“шоу” гӯянд, гурӯҳи дигар онро як навъи “мубоҳисаи радиоӣ” меноманд. “Ток-

шоу-мулоҳиза чун жанри намоиши телевизионӣ аз солҳои шастуми асри гузашта 

дар Амрико ба вуҷуд омада, таъсири худро ба студияҳои телевизионии Аврупову 

Осиё гузошт, ки имрӯз аз сертамошотарин навъи барномаҳо ба шумор 

меравад.”185 Жанри классикии ток-шоу ҳамкории сеҷонибаро талаб мекунад: 

ровии барнома – меҳмони даъватшуда – бинанда/шунаванда. Пажуҳишгари 

матбуот И. К. Усмонов шоуро ба ду гурӯҳ тақсим кардааст: он чи ки дар амал 

ифода меёбад ва он чи ки дар сухан баён мешавад. Суханбозӣ ба истилоҳ Ток-

шоу ном дорад. Ток-шоу – як навъи барномаи саргармкунанда, дар телевизион 

пайдо шудааст. Ҳоло дар радио ҳам чунин барномаҳоро “шоу” мегӯянд. 

Дар бораи шоу назари муҳаққиқон яксон нест. Профессор И. Усмонов 

“шоу”-ро ҳамчун жанри журналистика қабул надорад. Далелаш ҳам ин аст, ки дар 

умум барномаҳои шоу, ба журналист дахл надошта, як бизнес ё манбаи даромад 

аст. Аксар вақт дар телевизион ин гуна барномаҳо дар ивази маблағ ҷой карда 

мешаванд. Масалан, барномаҳои шоу-консертҳо, бозиҳои хатарнок, мусобиқаҳои 

зӯрозмоӣ, пурхӯрӣ ва монанди инҳо. Агар ба ин гуна намоишҳо назар кунем 

мебинем, ки баъзеи онҳо, аслан, моли журналист нест, барандаи барнома ё довар 

метавонад ҳар шахси ғайри журналист бошад. М. Барманкулов бар ин назар аст, 

ки телевизионро бидуни ток-шоу тасаввур кардан душвор аст ва ток-шоуро 

сароҳатан эҷоди журналистӣ медонад.186 Ин андешаи муҳаққиқро метавон нисбат 

ба радиоҳои фароғатӣ ҳам рабт дод. И. Усмонов шоу-суханбозиро, ки ба 

журналистика наздикӣ дорад, шакли дигаршудаи “мубоҳиса” медонад. Пас, 

барномаҳои радиоие, ки мустақим пахш шуда миёни шунавандагон баҳсро ба 

миён меорад ё ҳар гуна бозиҳои интелектуалӣ барпо мекунад, дар кадом жанр 

аст? С. Хоҷазод бозиҳои мустақими радиоиро дар чорчӯбаи “жанри мубоҳиса” 

дохил карда гуфтааст: “Бартарии мубоҳисаҳои радиоӣ он аст, ки ҳисси боварии 

шунавандаро нисбат ба журналист тақвият мебахшад. Шунаванда ба ин ё он 

андеша розӣ шуда ва ё муқобил баромада барандаро на шахси расмӣ, яъне 

журналист, балки мисли худ мепиндорад.”187 Дар барномаҳои ток-шоу унсурҳои 

жанрҳои мухталиф мушоҳида мешавад. Ба андешаи мо, барномаҳои мустақими 

 
185 Умарова Г. Ток-шоу дар телевизиони Тоҷикистон [Матн] / Г. Умарова, Х.Бекзод. – Душанбе: 

Деваштич, 2009. – С. 33. 

186 Барманкулов М. Телевидене: деньги или власть? [Текст]. Учебние пособие. – Алматы: Санат, 1997, – 

С. 261. 

187 Хоҷазод С. Махсусияти жанрҳои радиоӣ [Матн] / С. Хоҷазод, А. Ализода. – Душанбе: Балоғат, 2017. 

– С. 178. 

фароғатии радиоӣ, ки дар он ҳам мубоҳиса ва ҳам суҳбат аст, “радио-шоу” 

ҳастанд. Бо пешрафти имконоти техника ва технология чунин барномаҳо дар 

радиоҳо маъмул шуда зиёд ба назар мерасанд. Пас, лозим аст онро “шоу” номида, 

чунин жанреро дар журналистикаи радиоӣ низ эътироф кунем. Пажуҳишгари 

жанрҳои радиоӣ Т. В. Лебедева радиошоуро дар алоҳидагӣ таҳқиқ карда гуфтааст, 

ки ин жанр ба ду қисм ҷудо мешавад, иттилоотӣ-таҳлилӣ ва фароғатӣ. “Ҳар 

кадоме бояд ба вазифаҳои худ мутобиқат кунад: аввалӣ – шунавандагонро бо 

хабар таъмин кунад ва навидҳои пешниҳодшударо таҳлил намоянд, фароғатӣ – 

фароғат диҳад. Амалан ток-шоу дар ҳамаи шабакаҳо мавҷуд аст, барои ҳамин 

шабакаҳои иттилоотӣ умдатан навъи аввалиро ва шабакаҳои мусиқӣ дувумиро 

интихоб мекунанд.”188  

Шоубарнома, аз як тараф, аз муҳаррир маҳорати хуби суханвариву идора 

карда тавонистани барномаро талаб кунад, аз тарафи дигар, барои омода кардани 

ин барнома харҷи камтар сарф мешавад. Масалан, агар дар телевизион барои 

омода кардани як барномаи миёнаҳаҷм дастгоҳҳои наворбардориву 

равшанидиҳандаро бо мошин ба чанд ҷой бурдан лозим шавад, дар ток-шоу 

ҳамаи ин кор дар якҷо — студия ё толор мегузарад. Истифодаи ток-шоу дар 

телевизион ва радио имконоти гуногун дорад. Дар телевизион барои 

тамошобинон шахсони иштирокчиро як маротиба шинос менамоянд ва ҳар гоҳ 

ки сухан намуд номаш дар зернавис навишта мешавад. Ин имконро радио 

надорад. Муҳаррир маҷбур аст, ки ҳар дафъа мусоҳибро ба шунаванда шинос 

кунад ё номашро ёдовар шавад. Дар баробари худ радио имкони васеъ дорад, ки 

дар радиошоу шунавандагон ба барнома тавассути телефон пайваст шуда дар он 

иштирок мекунанд. Мисоли ин гуфтаҳоро метавон дар барномаи “Барои ҳам” аз 

14-уми апрели соли 2020 мушоҳида кард. Дар барномаи мазкур, ки ду соат пахш 

шуд, барандаи барнома соҳибҷашнҳоро табрик карда, баъд аз 6-7 дақиқа суруд 

пахш мекунад. Шунавандагон ҳам ба телефони барнома занг зада дар барнома 

иштирок намуданд. Тавре дар боло зикр кардем, шоубарномаҳо аудиторияро аз 

 
188 Лебедева Т. В. Жанры радиожурналистики [Текст]: Учебное пособие / Т. В. Лебедева. — М.Аспект 

Пресс, 2012. – С.155. 

мушкили асосии ҷомеа то ҳадде дур нигоҳ медоранд. Дар барномаи мазкур ҳам 

баранда бо ҳазлу шухӣ ва суханбозӣ ва бо дархости шунавандагон пахш кардани 

сурудҳои ҷаззоб барномаро хотима дод ва, аслан, эҳсос нашуд, ки дар ин шабу 

рӯз ҷомеаи ҷаҳонӣ аз бемории ҳамагири COVID-19 ранҷ мекашад.189 Дар 

Тоҷикистон ҳам дар он шабурӯз даҳҳо нафар ба коронавирус сироят меёфтанд ва 

ин мавзуъ баҳси маҳофили хосу ом буд.  

Я. В. Усолсева, ки барномаҳои тафреҳии субҳгоҳиро таҳқиқ кардааст, 

мегӯяд: “барномаҳои радиошоуи субҳгоҳӣ муайянкунандаи арзиши эфири радио 

ба шумор меравад.”190 Яъне муваффақияти радиошоуҳои пагоҳирӯзӣ барои ҷалби 

сармояи радио нақши муҳим мебозанд. Ба гуфтаи Я. Усолсева, шоубарномаҳои 

пагоҳирӯзии муваффақ нуфузи радиоро баланд бардошта, ҳатто боиси он 

мешавад, ки шунавандагонро то бегоҳ ба радио ҷалб карда истад. 

Шарҳу тавзеҳи ҳодисаҳои аллакай баамаломада бо истифода аз факт 

вазифаи нигориш аст. Нигоранда ҳангоми фаҳмондани назари худ ва исботи 

андешааш ба факту арқом муроҷиат мекунад. Ба ақидаи М. Муродов “...мавзуи 

баҳси нигориш маҷмуи фактҳои типӣ, зуҳурот, ҳодиса, вазъият ва ҷараёни 

иҷтимоӣ дар замони ҳозира буда, мақсади он нишон додани пасманзараи 

муҳташами ҳаёти ҷамъиятӣ мебшад.”191  

Дар нигориш муаллиф фактҳоро паси ҳам баъд аз ақидаи худ барои тақвияти 

фикри худ меорад. Дар нигорише, ки 7-уми августи соли 2017 дар Радиои 

“Имрӯз” пахш шуд, муаллиф дар бораи фишори мақомот ба занони сатрпӯш дар 

кӯчаву хиёбонҳо суҳбат мекунад. Хабар ин аст, ки расонаҳо аз бозпурсии занони 

ҳиҷобпӯш аз сӯи мақомоти давлатӣ дар шаҳри Душанбе ва ҷарима бастани онҳо 

хабар нашр карда буданд. Дар нигориш аз қавли сухангӯи вазорати корҳои 

дохилӣ, ки ба Радиои “Озодӣ” суҳбат кардааст, иқтибос оварда гуфта мешавад: 

мақомот касеро барои ҳиҷоб пӯшидан ҷарима накардаанд. Сухангӯи вазорат 

 
189 Барнома барои ҳам. Радиои Имрӯз [Садо].  – 2020, 14.04. 

190 Усольцева Я. В. Утреннее шоу как вид радиопрограммы: типология, структура, функции: автореф. 

дисс. канд. филол. наук: 10.01.10 [Текст] / Я. В. Усольцева; Кубанского гос. ун-та. – Краснодар, 2008. – 

С. 18. 

191 Муродов М. Асосҳои эҷоди журналистика [Матн]. (Китоби дарсӣ). – Душанбе: Ирфон, 2014.  – С. 

160. 

гуфтааст: “Ин танҳо тарғиби либоси миллӣ аст. Касеро ҷарима накардаем.” 

Муаллиф қайд мекунад, ки тарғиби либоси миллӣ яке аз мавзуъҳои муҳимми 

саросари кишвар шуда, дар баъзе ҳолат боиси сару садоҳо ҳам гардидааст. 

Саидэҳсони Ҷалолиён – муаллифи ин нигориш, аз хабари нашркардаи 

хабаргузории “Азия плюс” ёдовар мешавад, ки ҷой доштани ҳолатҳои бозпурсии 

занони муҳаҷабаро таъйид мекунад. Ба навиштаи ин хабаргузорӣ зимни рейдҳои 

муштараки кумитаи занону вазорати корҳои дохилӣ ва дигар сохторҳо дар кӯчаву 

хиёбонҳои шаҳру ноҳияҳо занони сатрпӯшро барои ҷарима бастан таҳдид 

мекардаанд. “Қаблан мегуфтанд, ки то 100 сомонӣ ҷарима мешаванд, акнун 

таҳдид мекунанд, ки ҷарима то ҳазор сомонӣ расидаааст.” Ҳарчанд хабарҳои 

зиёде дар расонаҳои хабариву сомонаҳои интернетӣ дар бораи боздошти занони 

сатрпӯш дар кӯчаҳо нашр мешаванд, аммо расман ҷарима шудани касе бо мисоли 

мушаххас дастраси матбуот нашудааст. Дар нигориш факту далелҳо аз паси 

фикри муаллиф истифода шуда, барои тақвияти ақидаи муаллиф хизмат мекунад. 

“Пайи ҳам омадани онҳо аз ҳадафе, ки муаллиф пеши худ гузоштааст, вобаста 

мебошад.”192 Дар нигориши дар боло зикршуда муаллиф ба факти дигар рӯ 

меорад, ки шунавандагон бевосита ба идораи радио муроҷиат карда ин мушкилро 

гуфтаанд. “Шунавандагон рейди бозори “Корвон”-ро мисол оварда гуфтанд, ки 

шоҳиди ҳодиса буданд. Ва онҳое тарғиби либоси миллӣ мекардаанд, ки худашон 

либоси миллӣ ба бар накарда буданд.”193 

Тавре дида мешавад, дар нигориш бештар сухани муаллиф аст, аз ин рӯ ин 

жанрро нақлӣ ҳам гуфтаанд. Азбаски шабакаҳои радиои иттилоотӣ вақти маҳдуд 

доранд, дар онҳо шарҳу тафсир ва нақл камтар ба кор меравад. 

Дар воситаҳои ахбори омма дар баробари шаклҳои эҷоди журналистӣ аз 

унсурҳои адабиёт ҳам фаровон истифода мебаранд. “Истифодаи адабиёт дар 

васоити электронии ахбори омма дар табиати рисолати журналистика ва адабиёт 

 
192 Муқимов М. Воқеияти Тоҷикистони соҳибистиқлол ва проблемаҳои инъикоси он дар воситаҳои 

электронии ахбори хориҷӣ: дис. док. илмҳои фил: 10.01.10 [Матн] / М. Муқимов. — Душанбе, 2006. – С. 

284. 

193 Таҳаввулоти рӯз аз диди “Имрӯз”. Радиои Имрӯз [Садо]. – 2017, 07.08. 

нуҳуфта аст. Бинобар ин офаридани асарҳои адабӣ дар радио ҳамчун як навъ 

посух ба яке аз ниёзҳои руҳии аудитория ба вуҷуд омадааст.”194  

Лавҳа аз жанрҳои публитсистию бадеӣ аст, ки барои рангорангии барномаҳо 

дар радиоҳои иттилоотиву фароғатӣ ҳам ба кор меравад. Аз лавҳаҳое, ки дар 

матбуоту радио ё телевизион мебинем, гуфтан мумкин аст, ки лавҳа пораи ҳаёти 

қаҳрамон, зебоии табиат ё воқеаеро дар бар мегирад, ки бо бадеият ифода ёфтааст. 

Профессор М. Муқимов дуруст қайд кардааст, ки лавҳа “ба воқеаи мушаххас сару 

кор гирифта, тахаюл дар он танҳо дар ҷузъҳои иловагӣ барои пурра ва равшан 

кардани воқеаҳои конкретӣ меоянд.”195 Пажуҳишгарони дигар А. Саъдуллоев ва 

С. Гулов бар инанд, ки “Дар лавҳаи радиоӣ таҳқиқи бадеӣ сатҳӣ манзур мешавад 

(таҳқиқи амиқи бадеӣ кори адабиёти асил аст, на нигоришоти тривиалӣ), вале 

мушоҳидаҳо амиқанду аз таҷриба сар задаанд.”196  

Дар лавҳа лаҳзаи муайяни ҳаёти шахс ё воқеаи иҷтимоӣ инъикос меёбад. 

Вале бештари лавҳаҳо дар хусуси одамон навишта шудаанд: дар бораи шахсоне, 

ки рафтору зиндагияшон барои дигарон ибрат бошад. Ҳамин хислати лавҳа ба 

очерк монанд аст. Фарқияти лавҳа аз очерк дар он аст, ки “очеркнавис чанд 

лаҳзаеро аз ҳаёти қаҳрамонаш меорад, то ташаккулёбии характери ӯро нишон 

дода тавонад. Ин амал дар лавҳа шарт нест, зеро лавҳаро таърихи ташаккули 

характери қаҳрамон гуфта наметавонем.”197 Фарқияти дигар ин аст, ки лавҳа 

муъҷаз баён шуда, як ё ду лаҳзаи ҳаётро дар бар мегирад, вай кӯтоҳ навишта 

мешавад. Дар лавҳа унсурҳои репортаж ва мусоҳиба низ мушоҳида мешавад. Аз 

ин ҷиҳат лавҳаро ба: портретӣ; проблемавӣ ва лирикӣ ҷудо кардаанд.  

Азбаски дар радиоҳои иттилоотӣ бадеият кам ба кор меравад, гоҳ-гоҳе 

лавҳаи лирикиро мушоҳида мекунем. “Лавҳаи лирикӣ бахшида ба ҷашнҳои 

 
194 Саидзода О. Махсусияти таблиғи адабиёт ва санъат дар осори савтии радиои “Тоҷикистон”: дисс. 

ном. илм. фил: 10.01.10 [Матн] / О. Саидзода. – Душанбе. 2019. – С. 33. 

195 Муқимов М. Воқеияти Тоҷикистони соҳибистиқлол ва проблемаҳои инъикоси он дар воситаҳои 

электронии ахбори хориҷӣ: дис. док. илмҳои фил: 10.01.10 [Матн] / М. Муқимов. — Душанбе, 2006. – С. 

246. 

196 Саъдуллоев А., Гулов С. Жанрҳои журналистикаи радиоӣ [Матн]. – Душанбе: Эҷод, 2005. – С. 41  

197 Нуралиев А. Журналистикаи советии тоҷик [Матн] / А. Нуралиев ва диг. – Душанбе: Ирфон, 1989. 

– С.125. 

таърихӣ, ҳодисаҳои табиат ва олами набототу ҳайвонот навишта шуда, оҳанги 

возеҳи бадеӣ ва руҳи амиқи иҷтимоӣ дорад.”198  

Қайд бояд кард, ки лавҳаи портретӣ қариб, ки дар радиоҳои “Ховар” ва 

“Имрӯз” ба кор намераванд, танҳо баъзан дар барномаҳои ин ду радио лавҳаҳои 

лирикӣ ва проблемавиро дучор шудан мумкин аст, ки дар бораи табиат ё воқеае 

нигошта шудааст. Лавҳае, ки дар бораи хусусияти шифобахшии осоишгоҳи 

“Хоҷа Оби Гарм” дар барномаи “Ганҷи сарзамин” рӯзи 21-уми феврали соли 2019 

соати 08-30 дақиқа дар радиои “Ховар” пахш шуд, ба лавҳаи лирикӣ монандӣ 

дорад. Барнома чунин оғоз мешавад: “Ин осоишгоҳ бо обу буғи раддон яке аз 

осоишгоҳҳои бонуфуз на танҳо дар Тоҷикистону Осиёи Миёна, балки дар Сайёра 

мислу монанд надорад.”199 Муаллиф дар идома меафзояд, ки ин гуна осоишгоҳ 

танҳо дар Фаронса ва Тоҷикистон буд, аммо бо сабабҳои номаълум обу буғи 

раддонии Фаронса дар солҳои 30-юми асри гузашта хушкид. Сипас бо лаҳзаҳои 

кӯтоҳи мусиқӣ руҷӯъ карда, аз хусусиятҳои шифобахшии оби ин осоишгоҳ, 

таҳқиқҳои илмии олимони тиббу таърихшиносон дар бораи он ёдоварӣ мекунад. 

Дар руҷуъҳои дигар муаллиф факту рақамҳоро барои барҷаста кардани предмети 

лавҳа ёдовар мешавад. Лавҳаи мазкурро метавон як навъ лавҳае ном бурд, ки 

муаллиф аз сафари ба ин осоишгоҳ кардаи худ эҷод кардааст. Аммо дар лавҳаи 

мазкур бадеият кам истифода шудааст. 

Барҷаста инъикос кардани характеру лаҳзаҳои муҳимми ҳаёти қаҳрамон 

вазифаи очеркнавис аст. Очерк аз жанрҳои серистеъмол ва маъмулии 

публисистика ва адабиёти бадеӣ ба ҳисоб рафта, дар радиоҳои иттилоотӣ кам 

истифода мешавад. “Очерк жанри публитсистию бадеӣ буда, дар хусуси одамони 

пешқадам, шахсоне, ки ҳаёташон барои дигарон намунаи ибрат аст, ба таври 

бадеӣ нақл мекунад. Аслан, услуби очерк нақл не, балки тасвир аст.”200 

Муҳаққиқони публитсистика дар бораи очерк ақидаҳои гуногун доранд. Аз ҷумла 

 
198 Нуралиев А. Журналистикаи советии тоҷик [Матн] / А. Нуралиев ва диг. – Душанбе: Ирфон, 1989. 

– С. 130. 

199 Ганҷи сарзамин. Радиои Ховар [Садо]. – 2019, 21.02. 

200 Усмонов И. К. Жанрҳои публитсистика [Матн] /И. К. Усмонов. – Душанбе, 2009. – С. 96. 

К. Ковалевский очеркро ба портретӣ, проблемавӣ, рӯйдодӣ, сафарӣ ва лавҳа ҷудо 

кардааст.201 

Аксари муҳаққиқон дар умум 3 навъи очеркро эътироф мекунанд: – очерки   

портретӣ, очерки проблемавӣ ва очерки сафарӣ. И. Усмонов ғайр аз ин 3 навъ боз 

аз “Очерки таърихӣ” ва “Очерки судӣ” ёдоварӣ мекунад. На дар барномаҳои 

радиои “Имрӯз” ва на дар радиои “Ховар” жанри очерк маъмул нест. Сабаби 

истифода нашудани ин жанр дар шабакаҳои мазкур маҳдуд будани вақти 

барномаҳо ва хусусияти иттилоотӣ-фароғатӣ доштани ин радиоҳост, яъне 

бадеият дар барномаҳои ин шабакаҳо хеле кам истифода мешавад. Вале дар ин 

радиоҳо барномаҳое пахш мешаванд, ки дар худ баъзе хусусиятҳои очеркро 

доранд. Масалан, дар барномаи “Чеҳраҳои мондагор” аз 8-уми феврали соли 2018 

дар радиои “Ховар” дар бораи шахсияти Ҷалолиддини Балхӣ маълумот дода, 

фаъолияти эҷодиву хислат ва шуҳрати ӯро ба таври бадеӣ инъикос намуданд. 

“Орифи бузург Мавлонои Балхӣ дар тамоми ақсои Шарқу Ғарб бо назми 

оламгири худ маъруф гаштааст ва шеъру андешаҳои фалсафии ӯро дар тамоми 

олам бо завқу шавқи беандоза чи пиру чи ҷавон, чи марду чи зан новобаст ба дину 

мазҳаб ва ҷаҳонбинии худ қироат мекунанд.”202 Сипас, сабаби таваҷҷуҳи оламиён 

ба эҷодиёти Балхиро шарҳ дода, мегӯяд, ки вай ҳодисаҳои замони худро 

воқеъбинона инъикос кардааст. Дар ин гуфтор Мавлонои Балхӣ як нафари дорои 

хислату андешаҳои воло ва як шахси пешқадамаи замону чеҳраи таърихӣ дарҷ 

шудааст. Дар ин гуфтор ҳам хусусияти публисистӣ ва ҳам бадеӣ истифода 

шудааст. Гуфтори дар боло зикршуда ба очерки портретӣ монанд аст, вале ба 

талаботи ин жанр ҷавобгӯ нест. Муаллиф бояд дар бораи қаҳрамоне очерк 

нависад, ки шахсияти замони худ аст, ӯро дидааст ва аз корномаҳояш огоҳ аст. 

Дар ин радио гуфторҳое, ки образи шахсиятҳоро ба шунаванда муаррифӣ 

мекунанд, аз китобҳои адибону шахсиятҳои алоҳида гирифта шудааст. Масалан, 

гуфторе, ки дар бораи Ҷалолиддини Балхӣ буд, аз китоби Президенти Тоҷикистон 

Эмомалӣ Раҳмон, аз тарафи наттоқ қироат шуд. Дар ин ҷо ба ақидаи муаллифони 

 
201 Жанры советской газеты [Текст]. Сборник статей. – М.: 1972. – С. 314. 

202 Чеҳраҳои мондагор. Радиои Ховар [Садо]. – 2018, 08.02.   

китоби “Радиожурналистика” розӣ ҳастем, ки гуфтаанд: “журналист – муаллифи 

радиоочерк ё радиофелетон тамоман маҷбур нест, ки матни худро дар назди 

микрофон худаш хонад”203 Ҳамин гуна гуфторҳо тавассути ровиён дар радио 

хонда мешаванд.  

Ҳикояи радиоӣ жанри бадеӣ-публитсистӣ буда, ба радиоочерк монандӣ 

дорад ва ба инсон бахшида шудааст. Ҳарчанд ҳикоя ё достон жанри хеле қадима 

аст, аммо дар шакли ҳозираи ҳикояи радиоӣ умри 60-сола дорад. Муаллиф дар 

ҳикоя аз тахайюл низ истифода мекунад, вале он бояд тарзе бошад, ки ба воқеият 

наздикӣ дошта бошад. Ҳикояи радиоӣ жанри кӯтоҳ буда, сужаи ҷолиб дорад. 

Пажуҳишгар М. Муқимов дар бораи ҳикояи радиоӣ андеша ронда мегӯяд: “Дар 

он бояд вазъияти тезу тунд ва серҳаракатӣ эҳсос шавад ва характери қаҳрамони 

нақл барои шунавандаҳо рӯшан гардад.”204 Қайд бояд кард, ки жанри ҳикояи 

радиоӣ дар радиоҳои иттилоотиву фароғатӣ, аз ҷумла “Имрӯз” ва “Ховар”, аҳён-

аҳён истифода мешавад. Дар радиои “Имрӯз” ҳикояҳоеро метавон мисол овард, 

ки зери рубрикаи “Ранҷбурди ганҷбар” ва “Маснавии маънавӣ”-и Мавлавӣ ҳаст 

Қуръон дар забони паҳлавӣ” қироат мешаванд. Кормандоне, ки дар радиоҳои 

иттилоотиву фароғатӣ кор мекунанд, ба фаъолияти адабӣ кам машғул мешаванд 

ва бештар ба кори хабаррасониву ҷанбаи фароғатии барномаҳо таваҷҷуҳ 

мекунанд. Аз ин рӯ ҳикояву очеркҳои муаллифӣ қариб, ки дар ин гуна радиоҳо 

дида намешавад. Ҳикояҳову достонҳое, ки дар радиои “Имрӯз” садо медиҳанд аз 

осори адибони классик дар шакли ҳикояи радиоӣ қироат мешаванд. Мисол: “Яке 

аз мулуки беинсоф порсоеро пурсид: Аз ибодатҳо кадом фозилтар аст? Гуфт: 

Туро хоби нимарӯз, то як нафас халқро наёзорӣ.  

Золимеро хуфта дидам нимирӯз,  

Гуфтам ин фитна аст хобаш бурда беҳ, 

В-он, ки хобаш беҳтар аз бедорӣ аст,  

Ончунон бад-зиндагонӣ мурда беҳ.  

 
203 Радиожурналистика [Текст] / Под ред. А. А. Шерель. – М., Издательство Московского университета, 

2000. – С.250.   

204 Муқим Ҷ. Мақоми жанрҳо дар Радиои “Озодӣ” [Матн] / Ҷовид Муқим. – Душанбе, 2000. – С. 46. 

Ҳикоя аз “Гулистон”-и Саъдии Шерозӣ”205  

Ҳикояи мазкур 1 дақиқаву 9 сония бо иловаи мусиқӣ давом карда, дар шакли 

хониши бадеӣ қироат шудааст. Маъмулан, ин гуна ҳикояҳо дар радиои мазкур то 

3 дақиқа давом мекунад. Дар радиои “Имрӯз” ҳикояҳои адибон бидуни тағйири 

матн бо оҳанги хоса хонда шуда, зери хониши ҳикоя мусиқии паст ҳам илова 

мешавад. Дар ҳикояи радиоӣ ё радиоочерк мусиқӣ барои пуртаъсир шудани 

гуфтор нақши бузург мебозад. Пажуҳишгарони жанрҳои радиоӣ дар китоби 

“Радиожурналистика” бар ин андешаанд, ки мусиқӣ ҳамчун маводи иловагӣ 

барои гуногунрангӣ ва таъсир расондан истифода шуда, тақрибан ҳамон нақшеро 

бозӣ мекунад, ки дар намоишномаҳои театрӣ ё филм бозӣ мекунад. “Асари 

мусиқӣ ё қисми он ба муҳтавои умумии гуфтор хизмат мекунад. Барои ин мавзуи 

мусиқӣ ба ҳикояи радиоӣ ё радиоочерк монанд бояд бошад. Мусиқӣ барои 

сохтани образи яке аз қаҳрамонҳо кумак карда, он гоҳ образи персонажро ба 

таври ба худ хос бозгӯ мекунад.”206 

Ҳикояву хонишҳои бадеиро бо лаҳни артистизм қироат мекунанд. Яъне 

оҳанги нақли ровӣ бояд шоирона, боварибахш ва самимона бошад. “Бо эҳсос 

хондани хониши бадеӣ аз он ҷиҳат лозим аст, ки эҳсосот ҷараёни идрок ва 

тасаввуротро идора мекунад, равиши дарки асари бадеиро амиқ бурда ба 

шаклгирии зебоишиносӣ мусоидат мекунад, нутқи хонандаро таъсирбахш ва 

фасеҳ карда, муносибати шахсии ӯро бо чизи омӯхтааш равшан ифода 

мекунад.”207  

Жанрҳои бадеӣ-публисистӣ зикри факту далелҳои мушаххасро кори 

дувумдараҷа медонад. Дар бораи жанри ҳикояи радиоӣ назари ҳамаи 

муҳаққиқони жанрҳои журналистика яксон нест. Бархе ҳикояи радиоиро ҳамчун 

жанр шинохта бошанд, қисме дигар онро ҷузъе аз очерк ё лавҳа гуфта дар 

алоҳидагӣ таҳқиқ накардаанд. Дар бисёре аз китобҳои таълимии журналистика 

 
205 Ранҷбурди ганҷбар. Радиои Имрӯз [Садо]. – 2017, 14.08.   

206 Радиожурналистика [Текст] / Под ред. А. А. Шереля. – М., Издательство Московского университета, 

2000. – С. 250. 

207 Саидзода О. Махсусияти таблиғи адабиёт ва санъат дар осори савтии радиои “Тоҷикистон”: дисс. 

ном. илм. фил: 10.01.10 [Матн] / О. Саидзода. – Душанбе. 2019. – С.37. 

жанри ҳикояи радиоӣ зикр нашудааст. Муҳаққиқон А. Саъдуллоев ва С. Гулов 

дар бораи жанри ҳикояи радиоӣ гуфтаанд: “дар достони радиоӣ майдони типсозӣ 

нисбатан фарох буда, хаёли нависанда рӯшангари ҳам симо ва ҳам воқеият 

мебошад.”208 В. В. Смирнов дар китоби худ “Жанры радиожурналистики” ҳикояи 

радиоиро алоҳида зикр кардааст.209 Аммо Т. В. Лебедева, В.В. Ворошилов, И. 

Усмонов, М. Муродов дар китобҳои худ дар бораи жанрҳои публитсистика 

“ҳикояи радиоӣ”-ро алоҳида ном набурдаанд. А. А. Тертичний дар китобаш 

“Жанры периодической печати” ҳикояи рӯзмарраро ёдовар шуда гуфтааст, вай “... 

бо истифода аз методҳои бадеӣ ва фантазияи муаллиф сохат мешавад.”210 Ба 

назари мо, сабаби кам таваҷҷуҳ кардани муҳаққиқони публитсистика ба ҳикояи 

радиоӣ дар он аст, ки жанри мазкур бештар ҷанбаи бадеӣ дорад ва онро ба 

жанрҳои публитсистиву бадеӣ шомил накарда, танҳо хоси адабиёти асил 

донистаанд. Дар ин ҷо ҳамфикри Ҷ. Муқим метавон шуд, ки мегӯяд, “тавассути 

тахайюлоти бадеӣ низ метавон воқеияти реалиро пурра тасвир кард.”211 Ҳикояи 

радиоӣ дар барномаҳои хониши бадеии радиоҳои “Тоҷикистон” ва “Фарҳанг” ба 

таври васеъ истифода мешавад.  

Радиоҳои иттилоотиву фароғатӣ барои рангоранг шудани барномаҳои худ аз 

жанрҳои гуногун истифода мекунанд, вале формати фаъолияти радиоҳо имкон 

намедиҳад, дар қолаби ҳамаи жанрҳо барнома таҳия шавад. Дар боби севуми 

рисола барномаҳои радиоҳои иттилоотиву фароғатиро аз нигоҳи жанрӣ дар 

мисоли радиоҳои “Ховар” ва “Имрӯз” мавриди баррасӣ қарор додем. Зикр бояд 

кард, ки дар ин ду радио мафҳуми жанр то андозае маҳдуд аст. Барномаву 

гуфторҳои ин радиоҳоро хабар, гузориш, мусоҳиба, суҳбат ва шарҳ меноманд. 

Барои дақиқ кардани таснифоти жанрӣ дар радиоҳои “Имрӯз” ва “Ховар” 

барномаҳои ин ду шабакаро аз нигоҳи жанрӣ муқоиса ва хулосабарорӣ кардем. 

 
208 Саъдуллоев А., Гулов С. Жанрҳои журналистикаи радиоӣ. Бахши дуюм: жанрҳои таблиғи-

публисистӣ [Матн]. – Душанбе: Эҷод, 2005. – С. 64. 

209 Смирнов. В.В. Жанры радиожурналистики [Текст]: Учебное пособие для вузов / В. В. Смирнов. — 

М.: Аспект Пресс, 2002. – С. 225. 

210 Тертычный А.А. Жанры периодической печати [Текст]: Учебное пособие / А. Тертычный. – 5-е изд., 

исп. и доп. – М.: Аспект Пресс, 2014. – С. 313. 

211 Муқим Ҷ. Мақоми жанрҳо дар Радиои “Озодӣ” [Матн] / Ҷовид Муқим. – Душанбе, 2000. – С. 46. 

Радиои “Имрӯз” аз 1-ум то 31-уми октябри соли 2019, яъне дар як моҳ ҳудуди 303 

барнома, ки 406 соатро дар бар мегирад, барнома таҳия кардааст.212 338 соати 

дигари эфири радио бо мусиқӣ ва реклама пур шудааст. Аз ин миқдор понздаҳ 

соат барномаи иттилоотии хабар ва боқимондаро барномаҳои таҳлиливу 

фароғатӣ ва адабиву фарҳангӣ ташкил мекунанд. Дар ин муддат 180 барнома дар 

жанри хабар, 10 мусоҳиба, 1 суҳбат, 23 шарҳ пахш шудааст. Хабар ба таври 

маълум дар барномаҳои иттилоотӣ кор фармуда мешавад. Жанрҳои мусоҳиба ва 

суҳбат дар дохили барномаи “Минбар”, “Меҳмони “Имрӯз” ва “Шоми “Имрӯз” 

ба кор меравад. Жанри шарҳ бештар дар барномаи “Таҳаввулоти рӯз аз диди 

“Имрӯз” мушоҳида мешавад. Боқӣ барномаҳоро, ки хусусияти фароғатӣ ва 

тиҷоратӣ доштанд, мо ҳамчун барномаҳои “шоу” ёд мекунем. Масалан, 

барномаҳои “Барои ҳам”, “Радиобозор” ва “Шоми “Имрӯз”, ки мустақиман пахш 

мешаванд, аз ин қабиланд. Барномаи “Барои ҳам” хусусияти фароғатӣ дошта, 

муаллиф ба табрик намудани соҳибҷашнҳо ва пахши мусиқӣ барномаро пур 

мекунад. “Радиобозор” дар бораи хариду фурӯши молу маҳсулот суҳбат мекунад, 

“Шоми “Имрӯз” мустақиман бо шунавандагон бозиҳои интеллектуалӣ роҳандозӣ 

карда ба саргармкунӣ машғул аст. Аз ин маълум мешавад, ки жанри хабар аз ҳама 

бештар дар радио мазкур мавриди истифода қарор гирифтааст. Дар ҷои дувум 

жанри мусоҳиба аст, ки он бештар дар барномаҳои “Минбар” ва “Имрӯзи маънӣ” 

ба кор рафтааст.  

Дар радиои “Ховар” ҳам гурӯҳи жанрҳои хабарӣ аз ҳама серистеъмол 

ҳастанд. Агар дар ҷои аввал “хабар”-ро гузорем, дар ҷои дуюм мусоҳиба ва аз 

жанрҳои таҳлилӣ табсира дар ҷои севум меистад. Масалан, давоми моҳи ноябри 

соли 2019 дар радиои мазкур ҳудуди 1750 барнома дар шакли асл ва такрор пахш 

шудааст, ки аз ин 1120 барномаи иттилоотӣ мебошад.213 Барномаҳои ахбор 

бештар дар жанри хабар, репортаж ва мухбирнома омода шудаанд. Ба ғайр аз 

барномаи ахбор давоми ҳар рӯз як ё ду барномаи “Тафсир” омода мешавад ва ин 

барнома муҳтавои иттилоотӣ-таҳлилӣ дорад. Дар ин муддат панҷоҳу ҳафт 

 
212 Ҷадвали пахши барномаҳои Радиои “Имрӯз” дар моҳи октябри соли 2019. – Душанбе, 2019 с. 
213 Ҷадвали пахши барномаҳои Радиои “Ховар” дар моҳи ноябри соли 2019. – Душанбе, 2019 с. 

табсира, бист лавҳа, бисту ду мусоҳиба, ҳафт ҷараёнот, се суҳбат ва боқимонда 

барномаҳо дар дигар жанрҳо таҳия гардиданд. Табсира ё шарҳ бештар дар 

барномаҳои “Набзи иқтисод”, “Раҳнамун”, “Бозтоб” ва гоҳо дар барномаи 

“Дармон” мавриди истифода қарор гирифтааст. Жанри лавҳа дар барномаҳои 

“Сарват”, “Ганҷи сарзамин” ва “Саёҳат” мушоҳида мешавад. Бояд қайд кард, ки 

жанри мусоҳиба дар радиои мазкур мавқеи хос дошта, бештари барномаҳои он 

дар ин жанр таҳия мешаванд. Барномаҳои “Гуфтугӯ”, “Мавқеъ”, “Адиб ва замон”, 

“Маърифати ҳуқуқӣ”, “Маслиҳати мутахассис” доим дар жанри мусоҳиба ва 

бархе аз ин барномаҳо дар жанри суҳбат омода мешаванд. Ба ғайр аз ин баъзе 

барномаҳои “Ҳамқадами замон” дар жанри мусоҳиба таҳия гардидаанд. 

Мавқеи жанрҳо дар барномаҳои якмоҳаи радиои “Имрӯз” ва “Ховар” дар 

ҷадвали зайл нишон дода шудааст.  

Ҷадвали №8 

Мавқеи жанрҳо дар радиоҳои “Имрӯз” ва “Ховар” 

(Аз 1-ум то 31-уми октябри соли 2019) 

Жанр “Ховар” “Имрӯз” 

Шумораи умумии 

барномаҳо 

1750 303 

Хабар 1120 180 

Табсира 57 23 

Лавҳа 20 0 

Мусоҳиба 22 10 

Ҳисобот 7 0 

Суҳбати радиоӣ 3 1 

 

Тавре маълум шуд барномаҳои ҳар ду радио бештар дар қолаби жанрҳои  

иттилоотӣ сохта мешаванд. Сабаб ин аст, ки муҳтавои барномаҳои ҳар ду радио 

ба иттилоотиву маърифатӣ равона шудаанд. 

Омӯзиш нишон дод, ки на ҳамаи жанрҳои бадеӣ-публитсистӣ дар радиои 

иттилоотиву фароғатӣ истифода мешаванд. Дар ин ду радио баъзе жанрҳо, аз 

ҷумла радиофилм, фелйетон, памфлет ва дигар жанрҳои ҳаҷвӣ-публитсистӣ ба 

мушоҳида намерасанд. Аҳёнан жанри очерк дар барномаи “Эъҷози ҳунар” аз 

радиои “Ховар” ба кор меравад. Аз таҳлили барномаҳои ин ду радио пай бурдан 

мумкин аст, ки баъзан унсурҳои жанрҳои гуногун бо ҳам омезиш меёбанд. Агар 

хабар, мусоҳиба, суҳбат аз рӯйи таъйиноташон истифода шаванд, ҷараёнотро 

ҳамчун гузориш ёд мекунанд. Ба андешаи мо, дар ҳар жанр унсурҳои дигар 

жанрҳо мушоҳида шавад ҳам, журналист бояд кӯшиш намояд, то барнома дар 

қолаби як жанр таҳия шавад, ё ба таври дигар гӯем, барномаро аз чаҳорчӯбаи жанр 

хориҷ накунад. Мисоли инро мо дар мусоҳибаҳое, ки дар ин ду радио омода 

мешавад, зиёд мушоҳида кардем. Баъзан дар барномаҳои радиои “Ховар” такрори 

мавзуъ ва нав набудани муҳтаво ба гӯш мерасад.  

Дар ин ҷо метавон хулоса кард, ки аксари барномаҳои ҳар ду радио, ки 

фаъолияташон ба иттилоотиву саргармкунӣ нигаронида шудааст, дар қолаби 

жанрҳои хабариву таҳлилӣ таҳия мешаванд. 

Ҳангоми таҳқиқи жанрӣ маълум шуд, ки бархе барномаҳои калонҳаҷм аз ҳад 

зиёд тул кашида, аз нигоҳи жанрӣ номуайян мемонанд. Масалан, барномаи 

“Минбар”-и радиои “Имрӯз” ду соат мустақиман давом мекунад. Азбаски на 

ҳамеша шунавандагон дар барнома фаъоланд, суҳбати якнавохти муҳаррири 

барнома баъзан дилбазан мешавад. Аксар вақт дар барнома як мавзуъ то охири 

барнома баррасӣ мешавад ва набудани бахшҳои алоҳида барномаро якранг 

дилгиркунанда мекунад. Масалан, таҷрибаи барномаҳои мустақими радиои 

“Ватан” боиси дастгирӣ аст, ки давоми як соат дар барнома бахшҳои гуногун 

эълон мешаванд ва шунаванда аз рангорангии барнома хастагиро ҳис намекунад. 

Дар “Ховар” ҳам ҳамин гуна аст. Барномаи “Мавқеъ” ҳам баъзан то ним соат 

давом мекунад ва дар шакли мусоҳиба ва ё суҳбат таҳия мегардад. Дар ин шакл 

таҳия кардани барнома хоси радиоҳои иттилоотӣ нест. Вазифаи ин радиоҳо, пеш 

аз ҳама, таъмини мардум бо иттилоъ аст. Азбаски аз нигоҳи фаннӣ ҳоло ҳам 

радиои “Ховар” заиф аст, наметавонад, бо ба даст омадани хабари муҳимме чунин 

барномаи калонҳаҷмро қатъ карда, хабарро дар эфир пахш намоянд. Барномаҳои 

радиои “Ховар” аввал сабт ва пахш мешаванд. Аммо дар радиои “Имрӯз” имкони 

ҳар вақт иваз кардани эфир вуҷуд дорад.  

Барномаҳои радиоҳои “Имрӯз” ва “Ховар”-ро аз нигоҳи жанрӣ таҳлил карда 

чунин натиҷагирӣ намудем: 

- Бештари барномаҳои радиои “Ховар” ва “Имрӯз” маъмулан дар қолаби 

жанрҳои иттилоотӣ – хроника, хабар, репортаж, мусоҳибаи радиоӣ ва ҷараёнот 

таҳия мешаванд. 

- Дар ин радиоҳо хулосаи радиоии матбуот ва баёнияи радиоӣ гоҳ-гоҳе 

истифода мешаванд. 

- Аз гурӯҳи жанрҳои таҳлилӣ танҳо суҳбати радиоӣ, нигориш ва табсира 

дар ин ду радио маъмул аст. 

- Гурӯҳи жанрҳои бадеӣ-публитсистӣ дар ин ду шабакаи радиоӣ  кам 

мавриди корбурд қарор мегиранд. Танҳо аҳён-аҳён барномаҳо дар жанри ҳикояи 

радиоӣ ва лавҳа таҳия мешавад. 

- Барномаҳои фароғативу фарҳангии радиоҳои мазкур барои баланд 

бардоштани сатҳи маърифати шунавандагон, тафреҳи сокинон ва ҳифзи 

арзишҳои миллӣ мусоидат мекунанд. 

 

 

 

 

 

 

 

 

 

 

 

 

  



174 
 

ХУЛОСА 

Пажуҳиши мавзуи пайдоиш ва ташаккули шабакаҳои радиои иттилоотиву 

фароғатӣ ва сохтори барномасозии онҳо ба мо имкон дод, ки дар фарҷоми 

диссертатсия натиҷаҳои зеринро ҳосил намоем: 

1. Дар аввали солҳои 90-ум бо вуҷуди он ки барои таъсиси шабакаҳои 

радиоии ғайридавлативу тиҷоратӣ заминаҳои ҳуқуқӣ муҳайё шуд, вале 

то даҳ соли баъд ягон шабакаи радиои типи нав ба миён наомад. Сабаби 

дер таъсис ёфтани шабакаҳои нав, пеш аз ҳама, сар задани ҷанги 

шаҳрвандӣ ва вазъи нохуби сиёсӣ дар дохили кишвар мебошад [3-M].  

2. То аввали солҳои  2000-ум радиои “Тоҷикистон” бо шабакаи “Фурӯғи 

Ориёно” ва барномаи бурунмарзии худ барои тамоми ҷумҳурӣ барнома 

омода мекард. Ҳарчанд мавҷи барномаҳои радиои ҷумҳурӣ қариб дар 

тамоми минтақаҳои кишвар пахш мешуд, вале сохту муҳтавои на ҳамаи 

барномаҳои радиоӣ талаботи шунавандагонро  қонеъ мекарданд. Дар  ин 

солҳо мавҷи шабакаҳои радиои русӣ ва кишварҳои ҳамсоя ҳокими 

фазои иттилоотии кишвар шуда буданд. Махсусан, дар шаҳру ноҳияҳои 

наздимарзӣ сокинон бемамоният метавонистанд, шабакаҳои радиои 

дигар кишварҳоро гӯш кунанд [3-М]. 

3. Дар чунин шароит зарурати мутобиқ кардани барномаҳо ба завқи 

шунавандагон ба миён омад. Махсусан, шунавандагони ҷавон ба 

барномаҳои доимие ниёз доштанд, ки талаботи онҳоро қонеъ кунад. Дар 

чунин шароит зарурати таъсиси шабакаҳои радиои нав ба миён омад.  

Соли 1999 дар пойтахт шабакаи радиои “Садои Душанбе” таъсис ёфт, 

ки барномаҳояш аз барномаҳои радиои “Тоҷикистон” фарқ мекард ва 

бештар ба насли ҷавон равона шуда буд. Миёни шунавандагон зуд 

маҳбубият пайдо кардани барномаҳои ин шабака сабаб шуд, ки дар 

кишвар радиоҳои типи нав таъсис ёбанд [3-М; 4-М]. 

4. Аз ибтидои солҳои 2000-ум вазъи иҷтимоиву иқтисодии кишвар рӯ ба 

беҳбудӣ овард. Соҳибкорон оҳиста-оҳиста бо сармоягузорӣ дар рушди 

ҷомеа саҳм гузоштанд. Ҳамин тавр, соли 2001 аввалин радиои мустақил 

дар Тоҷикистон бо номи “Тироз” дар шаҳри Хуҷанд ба кор оғоз кард. 

Баъдан соли 2002 радиои “Азия Плюс”, соли 2003 радиои “Ватан”, соли 

2004 радиои русии “Ориёно”, соли 2007 радиои “Имрӯз” ва соли 2011 

радиои давлатии “Ховар” таъсис ёфтанд, ки дар фазои иттилоотии 

кишвар рақобати бештар ба миён омад [3-М; 5-М]. 

5. Шабакаҳои радиои иттилоотиву фароғатӣ миёни дигар формати 

радиоҳо шунавандаи бештар доранд ва аз нигоҳи фаврияти 

иттилоърасонӣ пешқадаманд [1-М]. 

6. Ба ҳайси радиои иттилоотӣ ба миён омадани радиои “Имрӯз” нишон 

дод, ки ҷомеаи Тоҷикистон ба иттилои фаврии алтернативӣ ниёз дорад. 

Дар як соат 4 нашри барномаи хабарии радиои “Имрӯз” дар радиои 

тоҷик таҷрибаи нав буд. Ҳафт соли аввал радиои мазкур дар ҳамин 

шакли хабаррасонӣ фаъолият намуд. Дар солҳои баъдӣ радиои “Имрӯз” 

шумораи барномаҳои хабарии худро коҳиш дода, бештар ҷанбаи 

таҳлилӣ ва фароғатӣ ба худ касб намуд. Аз солҳои 2014 инҷониб 

барномаҳои калонҳаҷми таҳлилии шабакаи мазкур бештар ва 

барномаҳои хабарӣ кам гардиданд [3-М; 4-М].   

7. Радиои “Имрӯз” ба минбари муколамаи шаҳрвандон табдил ёфтааст. 

Инро муроҷиат, мактуб ва зангҳои телефонии шунавандагон ба ин радио 

ва таҳлили барномаҳои он собит месозад [4-М]. 

8. Барномаҳои фароғативу фарҳангии шабакаҳои радиои “Ховар” ва 

“Имрӯз” барои баланд бардоштани сатҳи маърифати шунавандагон, 

тафреҳи сокинон ва ҳифзи арзишҳои миллӣ мусоидат мекунанд. Радиои 

“Ховар”, тавре дар рафти пажуҳиш маълум шуд, мисли радиои “Имрӯз” 

дар аввали фаъолият танҳо ба барномаҳои хабарӣ тамаркуз мекард, вале 

баъдан ҷанбаи таҳлилии барномаҳои радиои мазкур зиёд шуд [5-М]. 

9. Радиои “Ховар” дар миёни радиоҳои ҷумҳурӣ дар бобати теъдоди 

барномаҳои хабарӣ дар ҷои аввал қарор дорад. Дар як шабонарӯз ҳудуди 

чил нашри хабарии асл ва такрор пахш мекунад [5-М]. 

10. Барномаҳои радиои “Ховар” мавзуъҳои гуногуни ҷомеаро дар бар 

гирифта, барои таъмини шаҳрвандон бо иттилоъ нақши муҳим доранд. 

Айни ҳол радиои “Ховар” миёни дигар шабакаҳои радиоӣ дар як 

шабонарӯз аз ҳама бештар барномаҳои иттилоотӣ пахш мекунад. Бо 

вуҷуди ин дар барномаҳои шабакаи мазкур камбудиҳо ҷой доранд, 

махсусан, зуд-зуд такрор шудани мавзуъҳо, рӯякӣ баррасӣ кардани 

проблемаҳо ва ҳангоми мусоҳиба омода набудани баъзе хабарнигорон 

дида мешавад. Ба назари мо, сабаби ин камбудиҳо, пеш аз ҳама, дар 

камҳавсалагии муҳаррирони барномаҳо аст  [5-М].  

11. Бештари барномаҳои таҳлилии ҳар ду радио ҳаҷми зиёд дошта, дар онҳо 

гуногунрангӣ кам мушоҳида мешавад [4-М]. 

12. Ҳам “Ховар” ва ҳам “Имрӯз” хабарҳои расонаҳои хориҷиро дар 

барномаҳои худ зиёд истифода мекунанд. Ба назари мо, радиоҳои 

мазкур бояд маҳсулоти хабарии худиро зиёд кунанд, чунки истифодаи 

манбаъҳои хориҷӣ эҳтимоли халалдор шудани фазои иттилооти 

кишварро бештар мекунад  [7-М]. 

13. Ҳам радиои “Имрӯз” ва ҳам “Ховар” қолаби жанрҳои гуногуни 

журналистӣ истифода кунанд ҳам, жанрҳои иттилоотӣ дар ин шабакаҳо 

маъмултар аст. Ҳудуди шаст дар сади барномаҳои радиои “Имрӯз” ва то 

ҳафтод дар сади ҳаҷми умумии барномаҳои “Ховар” хабариянд. Дар 

радиоҳои “Ховар” ва “Имрӯз” маъмулан гурӯҳи жанрҳои хабарӣ, аз 

қабили хроника, хабар, репортаж, мусоҳибаи радиоӣ, ҷараёнот истифода 

мешавад. Жанри хулосаи радиоии матбуот ва баёнияи радиоӣ гоҳ-гоҳе 

дар ин ду шабака истифода мешаванд. Аз гурӯҳи жанрҳои таҳлилӣ танҳо 

суҳбати радиоӣ, нигориш ва табсира дар ин ду радио маъмул аст. Гурӯҳи 

жанрҳои бадеӣ-публитсистӣ дар ин ду шабака зиёд маъмул нест. Танҳо 

аҳён-аҳён барномаҳои онҳо дар қолаби жанри ҳикояи радиоӣ ва лавҳа 

таҳия мешаванд [2-М; 6-М].   

ТАВСИЯҲО ОИД БА ИСТИФОДАИ АМАЛИИ НАТИҶАҲОИ 

ТАҲҚИҚ 

 

Бо натиҷагирӣ аз таҳқиқи мавзуъ барои истифодаи амалии он тавсияҳои 

зерин пешниҳод мегардад:  

1. Матолиби диссертатсия метавонад, дар оянда барои омӯзиши ҳамаҷониба ва 

фарогири низоми радиошунавонии тоҷик, пайдоиши шабакаҳои радиоии типи 

нав ва таҳаввулу инкишофи онҳо мусоидат кунад. 

2. Барномаҳои радиои “Имрӯз”, маъмулан, рӯзона пахш мешаванд ва шаб эфири 

радио, ғайр аз як барномаи дусоатаи шомгоҳӣ дигар бо мусиқӣ пур мешавад. 

Ба хотири нигоҳ доштани шунавандаи худ радиои мазкур бояд барномаҳои 

шабонаи худро бештар кунад. 

3. Радиои “Ховар” ҳарчанд давлатӣ аст, вале аз буҷаи кишвар барои рушди он 

маблағ ҷудо намешавад ва ин боис гаштааст, ки аз нигоҳи фаннӣ нисбат ба 

баъзе шабакаҳо қафо монад. Агар роҳҳои ҷалби сармоя ба ин радио чи аз буҷа 

ва чи аз роҳҳои тиҷоратӣ пешбинӣ шавад, барои фаъолияти ояндаи ин радио 

нақши муҳим хоҳад дошт.  

4. Ҳар ду радио то ҳол бойгонии барномаҳои худро надоранд, ки ин метавонад, 

дар оянда барои таҳқиқи фаъолияти ин шабакаҳо муҳаққиқонро ба мушкил 

рӯбарӯ кунад. 

5. Чунин радиоҳо дурнамои хуб доранд. Барои рушди онҳо бояд консепсияи 

махсуси рушди фаъолият мавҷуд бошад. Ҳамчунин аз тарафи давлат бояд 

барои рушди шабакаҳои радиоӣ, сарфи назар аз шакли моликияташон 

имтиёзҳо дода шаванд. 

